
				Blivet

				A blivet, also known as a poiuyt, devil’s fork or widget, is an undecipherable figure, an optical illusion and an impossible object. It appears to have three cylindrical prongs at one end which then mysteriously transform into two rectangular prongs at the other end. 

				In traditional U.S. Army slang dating back to the Second World War, a blivet was defined as “ten pounds of manure in a five pound bag”.

				– http://en.wikipedia.org/wiki/Blivet

				



			

	






			

			
				... she knew treachery,

				Rapine, deceit, and lust, and ills enow

				To be a woman.

				John Donne (1573–1631).

				The Progress of the Soul.

				



			

	






			

			
				PROLOOG

				Woensdag 29 Junie

				Die woede wat volg op die toeklap van die roman is verblindend.

				’n Koorsige geblaai voor en agter in die boek kort daarna lewer geen inligting oor die skrywer op nie.

				Wie de fok is hierdie Mignon Maydon? 

				As sy nie ’n Van der Linde is nie, moet sy die Van der Lindes baie goed ken. Die naam, so na aan die voorsaat s’n, verraai dit al klaar, die verhaal bevestig dit. En tog is ’n hele spul goed verkeerd. Al weet mens dis veronderstel om ’n storie te wees, is dit nie net storiemaak nie. Dis blatante leuens. Leuens wat ná twee en dertig jaar blootgelê moet word. ’n Skurk wat uiteindelik aan die kaak gestel moet word. Dis tyd. Hoog fokken tyd.

				Donderdag 21 Julie

			

			
				Cara wag vir die derde sprong van die walvis voor sy haar hand na die kierende foon uitsteek. Eintlik net om die irriterende geluid te doof. Die landlynfoon lui so min, dis waarskynlik ’n verkeerde nommer. 

				“Cara, hallo?” antwoord sy werktuiglik, haar gedagtes verdeel tussen die logge seemonster wat so sierlik aan swaartekrag kan ontkom en die probleemkarakter in haar nuwe manuskrip.

				“Goeiemôre. Is dit mevrou Van Dijk wat praat?” Die stem is hees en huiwerend. Die woorde effens onduidelik.

				“Ja?” Cara frons. Sy moes die foon van die mik af gehaal het terwyl sy werk, maar Paul hou nie daarvan as sy dit doen nie. Die nommer is op sy visitekaartjies.

				“Jammer om te pla, maar ek wonder of u ’n minuut aan my kan afstaan. Ek doen ’n verbruikerstudie namens ’n boekwinkel wat moontlik ’n tak in Hermanus wil oopmaak. Ek sal bly wees as u net ’n paar vragies vir my kan antwoord?”

				As dit oor enigiets anders as ’n boekwinkel gegaan het, het sy kortaf verskoning gemaak en afgelui. Oproepe wat ’n privaat of snaakse nommer op haar selfoon aandui, antwoord sy lankal nie meer nie. Juis omdat sy ’n softie is. Sy kry altyd die arme mens jammer wat haar geld só moet verdien. Maar daar is geen produk of diens wat sy oor ’n telefoon wil aanskaf nie en sy het waaragtig nie tyd of lus vir vrae beantwoord nie. Veral nie as dit klink asof dit afgelees word nie. 

			

			
				’n Boekwinkel is egter ’n ander saak. Dis haar brood en botter. Ten minste is daar nie die agtergrondgeraas wat dikwels saam met sulke oproepe gaan nie. En die persoon praat Afrikaans. 

				“Ja?” sê sy traag.

				“Kan u bevestig dat u volle naam Carolina van Dijk is?”

				“Ja?” Sy trek die streep by selfoonnommers en e-posadresse. 

				“Ek lei af u huwelikstaat is getroud?”

				“Jy lei reg af.” Cara begin kriewelrig raak.

				“In watter area van Hermanus woon u?”

				“Westcliff.”

				“En dis u eie huis of huur u?”

				“My eie, maar ek dink regtig nie ...”

				“Asseblief, Mevrou, nog net ’n laaste paar vragies. Hoeveel boeke per jaar lees u en hoeveel daarvan koop u aan?” 

			

			
				Cara ontspan effens. “Ek koop al my boeke. Fiksie lees ek minstens so veertig per jaar. Niefiksie bietjie minder.”

				“Verkies u e-boeke of papierboeke?”

				“Meesal papier.”

				“Koop u die papierboeke by ’n plaaslike boekwinkel of aanlyn?”

				“Albei.”

				“Koop u boeke as geskenke?”

				“Ja.”

				“Lees u literêre fiksie of ontspanningsfiksie?”

				“Albei, maar veral laasgenoemde.” 

				“U gunstelinggenres?”

				“Hoofsaaklik romantiese fiksie en spanningsromans, maar ek het ’n wye leessmaak.” 

				“En u nooiensvan was ...?” 

				“Van der Linde.” Dis uit voor sy besef dis ’n simpel vraag vir ’n boekwinkel om in belang te stel. Maar om ’n antwoord te weier, sou meer verdag gewees het. Die van is gelukkig algemeen genoeg. “Ek is jammer, maar dis al waarvoor ek tyd ...”

				“Inkomstegroep? Bo of onder dertig duisend rand per maand?”

			

			
				“Dit het werklik niks met enigiemand uit te waai nie.” Cara plak die foon neer en kyk ergerlik na die instrument. Asof dit dié se skuld is dat sy nie sommer dadelik geweier het om die stupid vrae te beantwoord nie. 

				Ná ’n kort huiwering haal sy die gehoorbuis van die mik af. Dis nie asof Paul oorval word met moontlike kliënte nie. 

				Dis omdat sy so ingedagte was toe die oproep deurgekom het dat sy daarvoor geval het. Paul terg haar dikwels daaroor dat sy so kan wegraak wanneer sy aan ’n nuwe manuskrip skryf.

				Vaagweg is sy bewus van nog ’n walvis wat deur die waterweerstand breek en met sy leviatanlyf die lug invaar. En ook dat dit een van daardie skaars blou-lug-en-nog-blouer-see-sjampanjedae is wat die Hermanus-winter oplewer. Die oproep bly egter voorop in haar gedagtes. 

				Iets daaraan is nie lekker nie. Sy moes gevra het met wie sy praat. Sy is nie eens doodseker of dit ’n mans- of vrouestem was nie. En sy moes uitgevind het namens watter boekwinkel die opname gedoen word. Hoe hulle juis by haar landlynnommer uitgekom het. Die telefoongids?

			

			
				In ’n storie sal dit te toevallig wees dat juis sy as skrywer lukraak oor ’n boekwinkel gekontak word. Veral aangesien feitlik net haar pa en Paul hier te lande weet sy skryf, en nie eens hulle weet onder watter skuilnaam nie. Dít weet net haar Londense agent Laura en dié se lewensmaat Marge, wat haar met sekere administratiewe take help.

				Miskien is sy te agterdogtig, die werklikheid is immers vreemder as fiksie. In die werklikheid gebeur dinge wat mens aan toeval kan toeskryf. Maar noudat haar nuutste boek so goed doen, is daar baie mense wat skielik wil weet wie Mignon Maydon is. Die vrou wat gewild geraak het as Mills & Boon-skrywer en toe met ’n ontroerende roman, dikker as vier Mills & Boons tesame, vorendag gekom het.

				When we belong. ’n Verhaal oor ’n verskeurde familie, die liefde, onmin en nyd tussen hulle, en die belangrikheid van eerlikheid en verdraagsaamheid. ’n Familie nogal besonder baie soos die Van der Lindes, maar dit hoef niemand te weet nie. 

			

			
				Dis een van die redes waarom sy haar regte naam steeds streng geheim hou. Juis omdat die Van der Lindes min van verdraagsaamheid begryp en nie altyd voorkeur aan eerlikheid gee nie. Haar pa kraam as hy uitvind wat sy alles uitblaker en in watter lig sy hom en oupa Carolus van der Linde stel.

				Maar haar pa sal nie eens onthou van die smeulende aktrise, Mignon May, wat in die laat dertigerjare opgang gemaak het nie. Al het Cara se ouma haar altyd op die feit beroem dat beeldskone Mignon haar niggie was. Vroue en hulle praatjies tel nie in die Van der Linde-patriargie nie. 

				As kind het Cara egter altyd aan haar ouma se lippe gehang wanneer sy vertel het van die wulpse vrou wat later, gedurende die Tweede Wêreldoorlog, aan die front opgetree het. Die soldate met haar hees sangstem en verloklike lyf bekoor het. En toe net voor die einde van die oorlog in ’n bomaanval oorlede is. 

				Laura het nie daarvan gehou dat Cara ’n skuilnaam gebruik nie, maar wel van die naam Mignon toe Cara dit voorstel. Die internet het egter ’n hele klompie regte Mignon May’s opgelewer, dus moes hulle die van aanpas om moontlike laster- of ander eise te voorkom. En só het Cara se skrywersnaam toe Mignon Maydon geword.

			

			
				Cara probeer weer aan die gang kom. Die opvolg van When we belong, die tweede in die beplande trilogie, se keerdatum lê nog redelik ver maar dis daar. 

				Die oproep bly haar egter hinder. Watse inligting het sy gegee wat die persoon nie reeds geweet het nie? Dat sy getroud is en wat haar nooiensvan was. Maar Van der Linde is nie ’n opvallende van soos Rupert of Hertzog of Oppenheimer nie. Haar leesvoorkeure kan sekerlik vir niemand benewens voornemende boekhandelaars van belang wees nie. Die gesogte buurt waarin sy woon, sluit heelwat strate na die land se kant toe ook in. Dis nie te sê haar huis is een van die duurstes heel voor by die see, soos wel die geval is nie. En in die telefoongids word net ’n posadres gegee.

				Nee, genade, sy is regtig hopeloos te agterdogtig. In die eerste plek weet bitter min mense Cara van Dijk is die eienaar van Lind Korp se dogter. En in die tweede, onthou niemand meer deesdae wie Carolina van der Linde was nie, laat staan nog dat sy meer as drie dekades gelede ontvoer is. Dis net oor haar en haar pa wat dié skadu al die jare bly hang. 

			

			
				Bingo! Alles klop nou. Die bitch moet inderdaad Karel van der Linde se dogter wees. Die huis moet daardie historiese baken reg op die see wees. Miljoene der miljoene werd en net een van die huise wat al jare lank in die skatryk eienaar van Lind Korp se familie is. 

				Carolina van der Linde, die poor little rich girl wat in 1979 op twaalfjarige ouderdom in die nuus was oor ’n mislukte ontvoering waarin ’n man sy lewe verloor het, oënskynlik omdat hy durf waag het om te wil deel in die Van der Linde-skatte. 

				Carolina wat sewentien moes gewees het toe daar tweespalt in die Van der Linde-familie gekom het. Agtien, toe haar pa kragtens haar oupa Carolus se testament die enigste erfgenaam geword het. 

				Dit alles was redelik maklik om uit te vind, maar oor Carolina van der Linde se lewe ná die ontvoering is daar feitlik niks bekend nie, al is sy een van die rykste mans in Suid-Afrika se dogter. Daar was nie eens ’n troufoto van haar in die media nie, net ’n onduidelike een op haar ma se begrafnis veertien jaar ná die ontvoering.

			

			
				Maar nou is sy opgespoor en kan die werk begin. Dankie tog vir rekenaars en tegnologie. En vir mense wat die binnewerke daarvan verstaan. En veral vir mense wat omkoopbaar is.

				Woensdag 17 Augustus


				“Pos.” Paul sit die stapeltjie langs Cara op die lessenaar neer en streel speels oor haar borste. “Baie besig?”

				Cara kyk op in die vaalblou oë wat onder ’n grysblonde kuif vonkel. Buite giet reën neer. “Voorlopig te besig vir wat jy in gedagte het, maar nie te besig om ’n lekker koppie warm tee te geniet nie.”

				“Coming up, my dear.” Hy buig verspot. “Your wish is my command.”

				Cara luister na die ligte tred waarmee Paul met die trap afgaan. Sy moes definitief iets in ’n vorige lewe reg gedoen het om ’n man soos Paul van Dijk in hierdie een te verdien. 

			

			
				Toe sy hom ontmoet het, het hy vir haar nes Perry King van Riptide gelyk. As tiener in die tagtigs was dit een van die TV-reekse wat sy nooit misgeloop het nie en Cody was haar held alhoewel die broeiender Nick dalk ’n aks sexiër was. 

				Paul is albei. Sexy en haar lighartige held, nou selfs aantrekliker as in hulle jonger dae en genadiglik al lankal sonder die droopy snor.

				Maar hy is nie net sexy en boonop ’n looker nie. Hulle deel soveel dinge, al verskil hulle smaak in heelwat opsigte. Hy terg haar byvoorbeeld graag oor haar voorliefde vir ligte fiksie en sy kam sy literêre voorkeure af as elitisme. Alles in ’n goeie gees. Hulle luister meesal na dieselfde musiek, maar rek ook mekaar se voorkeure. Hulle hou van dieselfde wyn, geniet albei goeie sjampanje. 

				Oor flieks verskil hulle, maar reis graag saam. Na plekke toe waar hulle eerder mekaar verder ontdek as nuwe lande, kulture, gewoontes. 

				Seks is meesal pret, soms intens eroties, soms amper gevaarlik na aan kinky. Hulle is mal oor mekaar se lywe, mekaar se koppe, mekaar se passies en talente. Hulle is mal oor mekaar. Punt.

			

			
				Haar lewe nou is so ver verwyderd van haar eensame jeug. Haar tienerjare was eerder bevolk deur TV-karakters as werklike mense. Haar pa se beskuldigings dat sy naïef is, is nie van waarheid ontdaan nie, maar dis hy wat die isolasie ná die ontvoering op haar afgedwing het. Sý skuld dat haar mensekennis geskoei is op namaaksels in ’n valse realiteit, pleks van mense van vlees en bloed in die werklike lewe.

				Hoe leer mens immers die lewe ken as jy weggehou word daaruit? Tot vandag toe leef sy in ’n seepbel. Sy weet dit, maar weet nie hoe om dit te verander nie. Gelukkig het sy vir Paul. Haar man, vriend en lover, haar ondersteuningsnetwerk, haar anker. Haar sielsmaat. Haar alles. 

				Die pos, onthou sy. Sy blaai vlugtig deur die koeverte. Haar hande verstil toe sy by die telefoonrekening kom. Dis byna ’n maand later, maar daardie oproep hinder haar steeds, al kan sy nie presies sê hoekom nie. Toe sy die adresbesonderhede sien, verdubbel haar ongemak. Sy betaal nou wel al die rekeninge, maar die Telkom-rekening is aan Paul van Dijk geadresseer. Dis ook sy naam wat in die gids aangegee word. En tog het die beller gevra of sy Carolina van Dijk is.

			

			
				Dit kan dus nie iemand wees wat sommer net foonnommers in ’n gids gekies het, soos sy aanvaar het nie. En Carolina, nie Cara nie? Waar sou hulle aan haar doopnaam gekom het? ’n Naam wat sy nooit meer ná die ontvoering gebruik het nie, behalwe vir amptelike doeleindes.

				Sy swaai haar wieletjiestoel weg van die rekenaar, wat sy uitsluitlik as haar skrywende alter ego gebruik, na die een wat sy onder haar eie naam gebruik vir persoonlike goed. 

				Op die internet soek sy met verskillende frases in Engels hoe mens die nommer van ’n inkomende oproep kan opspoor. Daar is niks wat raad gee vir Suid-Afrika nie. Net ’n algemene flentertjie gesonde verstand skemer konstant deur: Kontak die diensverskaffer. 

				Op Telkom se webwerf is daar niks beskikbaar sonder registrasie nie. Sy registreer teensinnig, sukkel haar morsdood maar kry uiteindelik die belofte dat ’n e-pos aan haar gestuur sal word om haar registrasie te bevestig. Dié sal verdere stappe verduidelik.

			

			
				Teen die tyd dat Paul die beker tee langs haar rekenaarskerm neersit, het sy nog geen e-pos van Telkom ontvang nie. Miskien het sy iets verkeerd gedoen. Sy is nie baie goed met internetdinge nie. Sy ken MS Word en weet hoe om navorsing en haar banksake te doen, maar goed waarvoor mens moet registreer, is nie haar forte nie. Veral nie goed waar mens kodewoorde in ’n snaakse, skeefgetrekte skrif moet ontsyfer om te bewys jy is nie ’n robot of iets dergeliks nie.

				Dis hoekom sosiale media ook nog vir haar ’n vreemde terrein is. Sy weet as skrywer is sy veronderstel om veral op Twitter en Facebook bedrywig te wees. Ten minste ’n blog behoort te hê as sy nie ’n webwerf kan baasraak nie. Maar eerstens is dit haar een oor en tweedens, wat sê mens as jy anoniem wil bly? Nie eens wil hê jou pa of jou man moet weet onder watter naam jy skryf nie? 

				En dis ook nie asof sy ’n swetterjoel vriende het met wie sy in die kuberruim sosiaal wil verkeer nie. Ná daardie verskriklike dag in 1979 het haar pa aangedring dat sy haar hele hoërskoolloopbaan lank tuisonderrig kry. En nadat sy die Cambridge-ekwivalent van matriek met vlieënde vaandels geslaag het, dat sy van die huis af deur Unisa studeer. Facebook hou vir haar dus geen aantrekkingskrag in nie. Jou enigste vriendin, wat toevallig ook jou agent is, kan jy per e-pos of SMS op die hoogte van sake hou.

			

			
				“Middagete eenuur op die eetkamerbalkon, oukei?” 

				Sy skrik effens. Sy het amper vergeet Paul het nou net vir haar tee gebring. “Dankie, my ding. Vir die tee ook.” Dis eintlik hierdie week haar beurt om middagete te maak, maar sy sukkel met ’n subplot in haar storie en Paul was heel inskiklik om te ruil. Miskien ook maar omdat sy die minimum moeite met kos doen.

				“Lekker skryf.” Die soen wat hy op haar kroontjie druk, stuur ’n rilling van plesier deur haar. Sy loer skuinsweg op na hom. In sy oë sien sy beloftes wat sy weet binnekort vervul gaan word. Dalk nog voor, gedurende of net ná middagete. Sy knipoog ’n antwoord en luister na sy sagte lag toe hy wegstap.

				As sy Paul nie by ’n kunsuitstalling ontmoet het nie ... Maar sy het, en met Paul in haar lewe, het sy nog nooit gevoel sy het vriende nodig nie. Om te dink hulle is al amper twintig jaar getroud.

			

			
				



			

	






			

			
				EEN

				Sondag 22 Julie – een jaar later

				Naalde prik haar vel, spelde pik aan haar spiere. Skok sit om in ’n vae naar gevoel op haar maag. Cara laat sak die lepel in die foeliepakkie waaruit sy koffie in die perkoleerder wou skep. Onbekende emosies woel in Paul se oë, om sy mond. 

				“Hoe bedoel jy?” Voorspooksels verlam haar keel sodat die woorde skaars hoorbaar uitkom. Sy hoor die roosterbrood uit die rooster wip, maar dit klink ver.

				“Jy het gevra waarom ek die afgelope paar dae so stil is. Jy’t gevra wat skort. Ek het jou geantwoord.”

				Sy woorde van sekondes gelede hang nog amper hoorbaar in die lug: Ek het jou verneuk, Cara. 

				Uit wat uit? wil sy vra, maar sy weet Paul bedoel nie hy het gisteraand met skaak gekroek nie. Sy weet hy het nie haar handtekening op ’n tjek vervals en ’n Ferrari gekoop nie. Sy weet daardie vyf woorde is moontlik die mees vernietigende wat sy ooit in haar lewe gehoor het en dat elke nuanse daarvan in haar geheue vasgevang sal wees tot sy die dag haar asem uitblaas. Sy weet met verblindende sekerheid hy praat van ’n ander vrou.

			

			
				“Hoekom?” Wie, maak nie saak nie, waar ook nie, nog minder wanneer. Niks anders as hoekom is van belang nie, want sy en Paul is nie soos gewone mense wat twintig jaar getroud is nie. Hulle is nie mense wat uit gewoonte by mekaar bly nie. Hulle is nie net saam omdat die seks lekker en gereeld is nie. Ook nie uit gerief nie. Nie eens bloot uit liefde nie. Hulle is simbioties deel van mekaar. Vir meer as twintig jaar al. Verdomp, saans kook hulle selfs saam.

				Dieselfde soort gedagtes skiet deur hom. Sy lees dit in sy oë, weet dit intuïtief. Van die begin af was daar dié soort wedersydse aanvoeling tussen hulle, en dis metterjare net geslyp. 

				“Ek verstaan dit nie, Cara.” 

				Hy kry dalk selfs seerder as sy, vermoed sy. Miskien omdat sy verraad nie vir hom nuut is soos vir haar nie. Miskien omdat die omvang van sy woorde nog nie tot haar deurgedring het nie. Miskien omdat dit seerder maak om skuldig te wees as onskuldig.

			

			
				Cara se stokstywe bene gee uiteindelik onder haar mee en sy sak op die kombuiskrukkie neer. Sy staar onbegrypend na die sakkie koffie in haar hande. Sit dit op die toonbank neer, waar dit omkantel, korrels oor die kleiteëls strooi en ’n mokkageur die lug instuur.

				“Jy gaan moet probeer verduidelik, Paul. Sodat ons kan regmaak wat verkeerd is. As ons eers verstaan waarom dit gebeur het, kan ons ...” Haar woorde droog op toe sy kopskud tot haar deurdring. 

				Die kombuis kantel om haar en sy klou aan die toonbank. Paul tree nader, gryp haar en druk haar teen hom vas. Haar arms gaan om die bekende omtrek van sy middel. Haar naels byt in die visgraatsteke van sy verrekte trui. Hy ruik na sweiswerk en metaal. Na antibakteriese voetpoeier en sigaarrook. Daaragter slaan ’n reuk op wat Paul is en nog een wat nie Paul is nie. Die onbekende reuk is vrank. Vaagweg onthou sy dat hy eenkeer vantevore so geruik het. Die dag toe sy van die leer afgeval en die baba verloor het en hy met haar hospitaal toe gejaag het. Die stank van angs, eien sy dit.

			

			
				“Ek kry haar nie uit my kop uit nie. Ek kan aan niks anders dink as haar lyf en haar lag en haar manier van stap nie. Sy is soos ’n virus in my bloed.”

				Elke woord kerf ’n nuwe pyndrempel in haar uit. Sy stoot hom weg om hom in die oë te kan kyk. As oë werklik vensters van die siel is, het syne vir die eerste keer blinders voor.

				“Hoe lank al?” Nou maak dit saak. 

				“Ons ken mekaar van die KKNK af.”

				“Dis vier maande!” Paul was alleen Klein-Karoo toe. Sy het geweet sy kon nie saamgaan as sy haar opvolgboek se keerdatum wou haal nie.

				Cara probeer die opwellende paniek onderdruk. Haal ’n slag diep asem. “Wanneer laas het jy haar gesien?”

				“’n Week gelede.” Hy lig sy hande in ’n magtelose gebaar. “Ek wou vir haar sê ons moet mekaar nie meer sien nie. Maar ek kon nie. Ek kon net nie. Ons het ... saamgeslaap. Ek het gedink vir oulaas, maar ...” Hy skud sy kop.

			

			
				En vier dae gelede, toe Cara vir hom koffie in sy ateljee geneem het, het Paul haar onverwags op die sofa neergetrek en ru en opwindend met haar liefde gemaak. Met ’n kermkreun sy klimaks eers bereik toe sy al by haar tweede orgasme getrek het. Dit was van toe af dat hy stil geword het, besef sy nou, en ook dat hulle die afgelope twee weke net daardie een keer seks gehad het. Iets wat ongehoord is in hulle verhouding.

				“Jy kon nie by haar geslaap het nie, Paul. Jy het hier geslaap. In ons bed. Jy bedoel julle het ’n week gelede seks gehad. Kastig vir oulaas. Wat beteken dit was nie die enigste keer nie. Seker jolig gegaan by die KKNK.” Die woorde voel soos klonte in haar mond. Elkeen klink soos Langenhoven se kluitklap op ’n doodskis.

				“Net twee keer, nie een van die kere met voorbedagte rade nie. En nie by die KKNK nie. Een keer in Junie. Sy wou haar vir haar verjaardag bederf met een van my beeldhouwerke. Sy het my gevra om haar keuse oor lunch met my te bespreek. Dinge het handuit geruk. Ek weet nie mooi hoe of hoekom nie, maar dit het gebeur. Ek het geveg daarteen, Cara. Daarna was alle kontak in elk geval net per e-pos en SMS’e. En toe ek ’n week terug selfs dít wou beëindig ...” Paul druk sy hande in die sakke van die verslonste jeans waarin hy altyd werk, kantel sy kop agteroor en haal diep asem voor hy weer na haar kyk. Woorde stoei om uit te kom, maar kan klaarblyklik nie hulle voeë in ’n sin vind nie. 

			

			
				’n Week gelede. Terwyl sy so hard aan die skryf was aan die opvolg van When we belong dat sy nie eens agtergekom het hy was die een of ander tyd lank genoeg weg om haar te verneuk nie. 

				Die afgelope tyd het sy baie lang ure gewerk. Saans laat, en doodmoeg net in die bed geval, teen Paul se lyf genestel en geslaap. Die sukses van die eerste boek in die beplande trilogie plaas baie druk op haar – hoe lekker dit ook al is dat derduisende van die eerste een reeds verkoop het. Haar vrees dat die eerste een ’n vloekskoot was, verlam haar by tye. Dis hoekom sy so sukkel met die opvolgmanuskrip.

				Sy het Paul afgeskeep, besef sy nou. Maar regverdig dit dat hy by ’n ander vrou gaan aandag soek het?

			

			
				“Wat wil jy doen? Wat wil jy hê moet ek doen?” Sy hare is onlangs geknip, sien sy nou eers. Hy is gryser as wat sy onthou. Met sy skuldbesoedelde oë en al is hy vir haar aantrekliker as ooit. “Quo vadis, Paul?” 

				“Ek wil haar in my lewe hê. Permanent. Met haar trou dalk. En ek wil jou nog as my boesempêl hê. Ek vra die onmoontlike.”

				Cara staan op, knoop haar arms om haar hart binne te hou. Om die bewing wat deur haar hele lyf trek, te probeer stil. 

				“Ons kan die ding saam uitwerk, Paul.” Kalm bly. Redelik. “Ons kan aangaan van hier af. As jy haar afskryf. Dit sal nie dieselfde wees nie, ek sê nie ek gaan jou sito-sito kan vergewe of jou gou weer vertrou of maak asof dit nie gebeur het nie, maar ons kan dit uitwerk. Saam. Ons het baie dinge al saam uitgewerk. Die miskraam. Die histerektomie. Die feit dat ons nooit kinders kan hê nie. Ons het dinge uitgewerk toe jy jou besigheid moes toemaak. Toe ek nog gesukkel het om ’n uitgewer te kry en jou eerste uitstalling ’n mislukking was. 

				“Jy het my oor my ma se dood help kom. Ek vir jou toe jou suster dood is en later jou ouers. Dis baie erger goed as ’n one- of seker two-night stand. Goed wat ons saam oorleef het. Deurworstel het. Ons kan hier deur. As ons regtig wil, kan ons verby twee keer se buite-egtelike seks kom.”

			

			
				“Dit was nie ’n one-night stand nie. Nie die eerste of die tweede keer nie. Dit was nie net seks ter wille van seks nie, Cara. Nie net ligte vermaak nie.” Sy bros stemtoon sê meer as sy woorde. “Ek weet dit maak seer, maar ek kan nie nou ’n moordkuil van my hart begin maak nie.”

				Vir die eerste keer in al die jare saam met Paul verpes sy hulle verstandhouding om altyd eerlik met mekaar te wees. Brutaal eerlik as dit nodig is. Kan hy nie verdomp net hierdie een keer vir haar lieg nie?

				“Wat was dit dan? ’n Maalstroom van ekstase? ’n Eenwording van siele? ’n Kosmiese ontploffing tussen Plato se mitiese wederhelftes? ’n Alchemistiese reaksie? ’n Verjongingskuur?” 

				Die vlietende wegkyk, terugkyk en weer wegkyk verraai hom. “Hoe oud is sy, Paul?” Die woorde skuur en stamp oor haar stembande.

				Hy staar na die vloer. “Ek weet nie. Seker nog nie dertig nie.”

			

			
				Cara begin hulpeloos en na aan histerie lag, vee later die trane uit haar oë. 

				Paul staar haar net stom aan. 

				“Paul? Is dit nie bietjie te prosaïes, te voorspelbaar, te ... idioties vir ’n intellektuele kunstenaar soos jy nie? Is dit nie bietjie kommin om te gaan staan en verlief raak op ’n girl wat minstens vyftien jaar jonger is as jy nie? Was jy nie die een wat gesê het my pa is mal om sy geld en energie op poppies te vermors nie? Het jy nie kop geskud toe daardie ou skoolvriend van jou sy vrou gelos het vir iemand wat tien jaar jonger is as hy nie? En hulle was in die eerste plek nie eens gelukkig getroud nie. Nie twintig jaar getroud met die een mens wat die ander aangevul het soos geen ander kan nie. Iets waaroor ons ons hoeveel keer al verwonder het?” Van die histeriese lag het nou niks oorgebly nie. Haar oë begin brand toe Paul vir die eerste keer in twee dekades nie reguit na haar kan kyk nie. “Paul?”

				Paul skud sy kop, draai weg en stap na die deur waaragter sy ateljee vir hom wag. 

				“Paul?” dring sy aan en probeer die noot van paniek uit haar stem hou, maar kry dit nie heeltemal reg nie. “Paul!” 

			

			
				Hy druk die deur oop, huiwer en kyk oor sy skouer. “Dis nie net haar jeug nie en dis ook nie net die seks nie, maar ek het nog nooit sulke seks ervaar nie, Cara. Dit was die beste ooit. Albei kere. ‘Kosmiese ontploffing’ is nie ver van die waarheid af nie.” ’n Ligte blos verkleur sy hoë wangbene. Sy twyfel of dit uit verleentheid gebore is. Eerder erotiese herinneringe. “Ek wil skei, Cara,” verseël hy die einde van alles wat vir haar betekenis gehad het.

				Sy druk haar vuis teen haar mond asof sy ’n gil só wil stuit. 

				Met kromgetrekte skouers tree hy oor die drumpel en trek die deur agter hom toe.

				Cara kan die seepbel om haar amper hoor bars.

				Die skaduwees onder Simone se oë herinner Kevin aan die bruinblou van die Brenton Blue se vlerke, maar dis nie al wat sy vrou gemeen het met dié skaarsste van alle skoenlappers nie. Nes hulle, aard sy nêrens anders as binne die klein radius van haar habitat nie – die huis, die paar hektaar rondom. Net op Misty Blue voel sy haar waarlik tuis. Die afgelope paar jaar veral.

			

			
				Kevin gaan sit op die stoel langs haar bed, só geplaas dat hy die suidelike helling van die plasie kan sien. Daar waar Simone gedroom het vlinders eendag sal baljaar. 

				Haar asemhaling is egalig, asof haar longe en hart nie weet wat in haar brein aangaan nie. Simone is sy Brenton Blue, dink hy vir die soveelste keer, sy critically endangered Orachrysops niobe. Maar ook sy Niobe na wie die skoenlapper in wrange ironie vernoem is – die koningin van Thebe, simbool van rou wat geen einde ken nie. 

				En hy? Hy is die afgelope maande Simone se Indigofera erecta, ’n plant wat nie eens ’n naam in die volksmond het nie, maar waarsonder die Brenton Blue nie kan oorleef nie. 

				Van Simone se jare lange droom om Brenton Blues hier te hervestig het min gekom. Iets skort. Te min reën? Die wind wat verkeerd waai in die broeiseisoen? Net die skoenlappers sal weet wat verander het sedert hulle dekades gelede hier uitgesterf het. Waarom hulle nou nie verby die tweede larwestadium oorleef nie, al gedy die erecta al jare lank weer.

			

			
				Nes Simone se drie babas nie een langer as drie maande tevrede was in haar baarmoeder nie, al was haar hart so ryp vir moederskap. Eers noudat hy weet sy dra die oorerflike doodsengel in haar rond, besef hy dit was genade en nie straf nie, maar dit sal sy nooit weet nie.

				Haar wimpers fladder en hy vou sy hand oor hare. Die diepblou oë gaan oop, staar sonder begrip voor haar uit. 

				Hy het gedink sy het dalk ’n ligte beroerte gehad toe hy teruggekom het van sy laaste omwandelinge. Nee, die begin van Alzheimersiekte, het die dokters gesê. Toe van plan verander en ongewoon vroeë demensie gediagnoseer voordat die spesialis die doodstyding gebring het: oorerflike Creutzfeldt-Jakob-siekte. ’n Siekte wat, in leketaal, haar brein in spons verander. ’n Siekte so skaars soos die Brenton Blue. Maar waar die skoenlappers nog ’n ragfyn kans op oorlewing het, het Simone dit nie.

				“Hallo,” sê hy toe haar oë min of meer op hom fokus, sag sodat sy nie skrik nie. “Ek is Kevin Ryan, jou man,” antwoord hy die onverwoorde vraag in haar blik vir die soveelste keer. “Ons is al twaalf jaar getroud. Ons bly op Misty Blue tussen Knysna en Brenton-on-Sea, die mooiste plasie in die hele wêreld. Dis Sondag vandag.”

			

			
				“Is ons gelukkig?” Haar mond vorm die woorde moeilik, verdraai dit amper onherkenbaar.

				“Ons is baie gelukkig.” As daar iemand is wat telling hou van die aantal leuens wat elke mens in sy lewe vertel, moet dié maar sy potlood skerp hou. 

				“Hoekom ken ek jou nie?”

				“Jy ken my, Simone. Jy ken my baie goed en jy weet hoe lief ek jou het, hoe lief ons mekaar het. Jy onthou net nie. En dis oukei. Dis nie jou skuld nie.”

				Sy maak weer haar oë toe. Die uitdrukking op haar gesig is rustig. Tevrede. “Oukei,” mompel sy en begin weer egalig asemhaal.

				Cara bel Paul van die One Stop net voor Mosselbaai af.

				“Ek is op pad Outeniekwastrand toe. Na my pa toe. Jy het ’n week om uit te trek. Vat wat jy wil hê, enigeen van die karre ook, maar wanneer ek terugkom, is jy persona non grata op die erf.”

			

			
				“Cara ...”

				“Fok jou, Paul.” Sy skakel die sel af. Heeltemal af. Soos sy haar afgeskakel het terwyl sy blindelings ’n paar goed in ’n reistas gegooi en net-net haar skootrekenaar onthou het voor sy in die Freelander geklim en uit Hermanus gery het. 

				Sy onthou sy het by Stanford links gedraai Riviersonderend toe. Sy onthou dit omdat daar ’n polisieblokkade was, maar sy onthou nie dat sy deur Riviersonderend, verby Swellendam of Heidelberg of Albertinia gery het nie. Sy onthou wel sy het êrens ’n trok verbygegaan. Een van voor af sien kom en nie moeite gedoen om te versnel of te rem nie. Sy onthou nie hoe al drie voertuie verby mekaar gekom het nie, net die geskel van toeters. Maar hulle moes verby mekaar geskuur het, want sy is steeds heelhuids. Van buite.

				Sy draai by die Grootbrak-afrit af. Ry verby De Dekke, verby die stasieperron wat ’n restaurant geword het. 

				Die strandhuis lyk vreemd toe sy voor die smeeysterhek stilhou. Nog net so lomp en grotesk lelik soos altyd, maar anders. Witter. Nog groter. Geverf. Eers toe sy uitklim, sien sy die Te koop-bordjie langs die hek. ’n Plakker is oor die “Te koop” geplak. Sold. Sy bly verdwaas staan.

			

			
				Te Koop? Sold? In Afrikaans aangebied, in Engels verkoop. Baie onlangs, want die plakker is ooglopend splinternuut.

				Die huis, oorspronklik haar Klein-Karoo-grootjie s’n, is net die afgelope paar jaar haar pa se woning, maar drie geslagte lank al die Van der Lindes se vakansieplek. ’n Vakansiekrotjie, te oordeel na swart-en-wit-foto’s wat in haar pa se studeerkamer hang, wat gegroei het tot agt slaapkamers en nege badkamers sodat die familie Desembers kan saamkuier. Die enorme lang tafel tussen die kombuis en sitkamer met genoeg sitplek vir sestien Van der Lindes en aanhangsels. ’n Tafel wat in haar oupa Carolus se dae dikwels vol gesit is. 

				Is dit hoekom haar pa verkoop het? Omdat die Van der Lindes wat Outeniekwastrand toe kom, gekrimp het totdat net sy en haar pa oorgebly het? Ouma en Oupa lankal dood. Haar ooms en tannies, niggies en neefs oor die aardbol versprei en dié wat wel nog te lande is in vyandskap van mekaar weggekeer. Deels omdat die Van der Linde-sakeryk en -bates destyds aan haar pa bemaak is nadat sy broer en suster hulle oupa Carolus se gramskap op die hals gehaal het. Sy kon nooit uitvind wat regtig gebeur het nie. Een dag het sy nog familie gehad, die volgende was daar net haar oupa en haar ma en pa.

			

			
				Cara druk teen die tuinhek langs die motorhek. Dit swaai geluidloos oop terwyl die skarniere altyd ’n gruwelike maar waarskuwende skree van metaal teen metaal gegee het. Die skulpgruisvoetpaadjie het plek gemaak vir nagemaakte keistene met grondbedekker tussenin. Die deur wat na die binnehof lei, is steeds enorm en ru, maar nie meer verbleik deur son en wind nie. Dit glim dof, pas vernis. Vernis? ’n Deur van wrakhout gemaak?

				Die deur roer nie toe sy die koperhandvatsel afdruk nie. Langsaan knipoog ’n rooi liggie. ’n Deurklokkie by ’n deur wat die afgelope paar jaar altyd ongesluit was om die eenvoudige rede dat die sleutel in die slot afgebreek het? ’n Blikkerige Für Elise klink in die verte op toe sy die knoppie werktuiglik druk. 

			

			
				Dit móét ’n droom wees. Wat beteken Paul het haar nie werklik vanoggend, nog voor hulle eerste koppie koffie, gevra vir ’n egskeiding nie. Waarmee gaan haar onderbewussyn nog vorendag kom?

				Met ’n verniste skeepswrakdeur wat oopgaan en ’n vreemde vrou wat haar wenkbroue lig. ’n Mooi vrou. Middel dertigs as Cara moet raai. Lieflike vel. Goed versorg. Rooibruin hare, uitsonderlike groenbruin oë. Middelmatige lengte, proporsioneel gebou en amper te slank in haar ontwerperjeans en sagte pienk kasjmiertrui waarvan die moue opgestoot is. 

				“Middag?” Dis nie ’n groet nie. Dis ’n vraag. ’n Stel vrae. Wie is jy? Wat maak jy hier? Hoekom pla jy my?

				Cara wil wakker word. Langs Paul. In sy arms, met sy lang been oor haar dye gegooi. Haar boude net mooi in die holte waar sy dikwels soggens eers van sy ereksie bewus word voor sy sy hand op haar bors voel. ’n Paul wat nie onbeskaamd erken het hy het die beste seks van sy lewe met ’n ander vrou gehad nie.

			

			
				“Kan ek help?” Die ligte fronsie vul die res in: Ek het regtig nie hiervoor lus nie, wat dit ook al is wat jy hier soek.

				“My pa. Karel van der Linde,” kom Cara se kake uiteindelik los van mekaar, maar ’n vermoë tot sinsverband ontduik haar.

				’n Fyn hand met lang, skraal vingers gaan na die sagte mond. “O, jinne. Is jy Cara? Kom in. Kom asseblief in.” Die deur word wyer oopgemaak. “Ek is Veronika.”

				Cara volg haar deur die binnehof. Die beskutte tuin is versorg, die plante weliger as wat sy onthou. 

				“Karel? Kom kyk wie’s hier!” roep die jong vrou terwyl sy die voordeur oopstoot, haar stem melodieus. Veronika. Ja, sy lyk soos ’n Veronika, gee definisie aan die naam.

				Cara hoor eetgerei en stoelpote wat op leiklip knars. 

				Haar pa kom met ’n servet teen sy mond gedruk nader gestap, steek vas. “Cara?” Sy arms gaan oop. “Cara, my kind. Wat maak jy hier?”

				Cara loop teen sy effens versakte bors vas, voel sy seningrige oumansarms om haar gaan, hoor sy hart agter die ribbebene klop. Sy wil in snikke uitbars, maar daar is niks nie. Nie trane nie, nie ’n gevoel van geborgenheid nie, geen verligting of troos nie. Ja, wat maak sy hier?

			

			
				Sy staan terug. “Ek is jammer ek kom so onaangekondig hier aan.”

				“Jy weet jy is altyd welkom. Jy kom juis heeltemal te selde hierheen!” Karel slaan sy arm om haar skouer en doen dieselfde met die mooi jong vrou. “Kom ons gaan binnetoe. Ons is juis besig met middagete.”

				“Badkamer. Ek ...”

				“Natuurlik, ons wag vir jou. Ek kry sommer intussen vir ons ’n lekker wyntjie. Veronika, sal jy sorg vir nog ’n bord?”

				Cara wag nie om Veronika se antwoord te hoor nie, mik net vir die gastebadkamer.

				Nuwe teëls, merk sy op toe sy uit haar jeans wikkel. ’n Nuwe goueraamspieël bokant ’n nuwe marmerwasbak. Veronika se smaak? Is sy dalk permanenter as die res?

				Veronika. Die naam lui ’n klokkie, maar haar pa het deur die jare heen ook al soveel sogenaamde vriendinne gehad. Sommige selfs jonger as Veronika. Dis asof hy, deur hom met jeug te omring, wil ontken dat hy hierdie jaar sewentig word. Telkens ’n nuwe een. Sommiges het Cara ontmoet, die meeste nie. Sy onthou ’n Cindy wat eenkeer saam met Karel op Hermanus kom kuier het en nie ’n woord Afrikaans kon verstaan nie. En daar was ’n Kimberley wat langer as die res gehou het en een vakansie hier deurgebring het. Dit was die laaste Desember wat sy en Paul hierheen gekom het. Amper twee jaar gelede. Hulle het moeg geraak vir die poppies.

			

			
				Wat hy in hulle sien, kan mens nie miskyk nie. En wat hulle in haar pa sien? ’n Aantreklike, gesofistikeerde man wat hom goed opgepas het. ’n Sjarmante, intelligente man. Belese en berese. Nie ’n maklike man nie, maar wel imponerend. En natuurlik een met ’n wawye oop beursie wat gevoed word uit die weduwee se kruik wat andersins bekendstaan as Lind Korp.

				Veronika, so mooi as wat sy is, is nie mooier as die ander nie, nie jonger nie. Maar daar is iets anders aan haar. Iets ryper. Gesofistikeerder. 

				Cara wikkel haar terug in haar jeans. Sy was haar hande en durf die nuwe spieël aan. Sy is waarskynlik ’n goeie tien jaar ouer as Veronika en lyk dit. Daar is meer grys in haar donker hare as wat sy onthou. Miskien wys dit meer omdat sy haar hare drie dae laas gewas het. Sy was te besig om aan haar roman te werk. 

			

			
				Sonder grimering is haar vel vlekkerig. Plooitjies blom onbeskaamd om en onder haar futlose oë. Die vel om haar kakebeen het verraderlik los geraak. Die Van der Linde-kepie in haar ken lyk dieper. Sy was altyd beskou as ’n mooi vrou. Nie meer nie. ’n Goeie tien kilogram oorgewig boonop. Is dit ’n wonder dat Paul ...?

				Cara swaai van die spieël af weg. 

				In die eetkamer is haar pa aan die wyn skink. Veronika het reeds vir haar ’n plek gedek. Cara gaan sit en laat haar oë oor die disse dwaal. Gerookte salm op slaaiblare gerangskik. Oesters op fyn ys in ’n silwer bak. ’n Kunswerk van ’n slaai met kunswerkies vir slaailepels langsaan. Olyfbespikkelde ciabatta. ’n Kaasbord met ’n verskeidenheid wat enige restaurant sou eer aandoen. In die agtergrond speel vioolmusiek. Iets klassieks. Dalk Paganini. 

				Paul doen soms redelik moeite, maar as dit haar beurt is, is middagetes tuis gewoonlik ’n toebroodjie en sop. Dalk ’n quiche wat sy by die tuisnywerheid gekoop het. Of die een of ander dis nog net so in sy Woolies-verpakking. 

			

			
				Saans maak hulle saam kos. Paul gewoonlik die vleis, sy die res. As hulle pasta maak, doen sy die meeste en kry eerste keuse oor watter musiek. Gewoonlik iets Italiaans. As sy vies is vir Paul, Filipa Giordano wat nie aan sy puristiese standaarde voldoen nie, maar wat sy geniet. As hulle braai, gewoonlik Sondae, doen hy die meeste werk en kry hy eerste keuse. Hy is nie so voorspelbaar nie. Dit kan enigiets wees van die Eagles tot Led Zeppelin. As hy in haar goeie boekies wil kom, speel hy Riku Lätti se “Smoorverlief”. Wat gewoonlik tot ’n vryery lei en beteken hulle eet heelwat later as wat hulle beplan het. Klassieke musiek hou hulle vir romantiese aansitetes in die eetkamer, die antieke tafel gedek met kerse en kristal, fyn porselein en ou silwerware. Vars blomme in haar ouma se kristalvaas.

				Dit is altans hoe dit was. 

				“Help jouself gerus, Cara.” Veronika kom sit oorkant haar en skud haar blink hare na agter. 

			

			
				Karel skuif ’n glas wyn nader aan Cara en toe ’n bakkie met ys. “Bon Courage Sauvignon Blanc. Ek weet dis een van jou gunstelinge.”

				Die ystangetjie kom uit Carrol Boyes se stal. Paul sou sy oë gerol het, dit as jappiekakkies afgemaak het. Cara hou weer daarvan, maar respekteer sy smaak. Hou by sy voorliefde vir ou Wedgwood en soliede silwer.

				Altans sy hét.

				Hoe gaan sy ooit leer om aan Paul en hulle lewe saam te dink as “was” en “het”? Hoe kon die hede soos sy dit al twintig jaar ken, binne die bestek van ’n paar uur vir altyd verlede geword het?

				Karel klop Cara gemoedelik op die skouer. “Net jammer my dogter het die heidense gewoonte om ys by haar witwyn te wil foeter.”

				“Heelwat Franse hou ook van ys in hulle wyn.” Veronika glimlag en lig haar glas. “Baie welkom, Cara.”

				Sou baie gaaf van jou gewees het as dit nie toevallig veronderstel is om mý ouerhuis te wees nie. Cara glimlag met moeite. Probeer haar in alle erns by die hede bepaal, maar dis asof sy haar in ’n nuwe seepbel bevind. Een met dikker, minder deursigtige wande wat die werklikheid daar buite skeeftrek.

			

			
				Asof haar pa iets aanvoel, vra hy nie na Paul se welstand uit nie. Hy verduidelik ook nie van Veronika nie. Cara vra nie na die huis wat verkoop is nie. Hulle eet en gesels oor die oesters. Nee, nie Knysna nie, Lüderitz, sê Veronika. Karel se voorkeur. Die kase uit ’n nuwe deli op George. 

				Cara vertel van die kaasmakers buite Stanford wat pryse vir hulle Gruyère wen. Haar pa vra of sy en Paul nog gereeld alikreukels uithaal. Cara verduidelik dat die gebiede nou beperk is en hulle al geruime tyd nie meer naby Danger Point mag duik nie, maar dat hulle ander plekkies vind. 

				“Hoe gaan dit met die skrywery?”

				Cara sluk moeilik aan die salm met roomkaas. Sy let op dat Veronika, soos sy, nie van die oesters eet nie. “Besig met ’n manuskrip.” As Karel moet weet waar die inspirasie vir die storie vandaan gekom het ... 

				“Karel vertel my jy skryf boeke, maar hy wil nie sê wat jou skuilnaam is nie.” Veronika drink aan haar bruiswater.

				“Dis omdat hy nie weet wat dit is nie.” Cara prop ’n olyf in haar mond.

			

			
				“Sy wil nie hê iemand moet lees wat sy skryf nie. Sy sê dit sal haar inhibeer.” Karel lag joviaal. “Maar ek weet darem sy skryf vir Mills & Boon – in Engels.”

				“O, genade.” Veronika gee ’n asemrige laggie. “Ek is bevrees dis glad nie my leessmaak nie.”

				Cara grinnik net en pik ’n blokkie Deense feta uit haar slaai. Hoe graag sou sy nie haar pa wou reghelp nie. En vir Paul. Vir hulle vertel die eerste boek in haar beplande familietrilogie het binne ’n paar maande die topverkoperlys van onder meer die New York Times gehaal. Dat Laura reken die verkope gaan baie binnekort die miljoenmerk slaan. 

				Al was sy nooit skaam oor haar Mills & Boon-boeke nie, was Paul wel. Hy wou nie sy van daaraan gekoppel hê nie. Eers het sy haar vererg, toe besluit te hel met hom. Sy sal ’n skuilnaam gebruik, maar waaragtig nie sê wat dit is nie. Sy het in elk geval nie kans gesien dat hy dit dalk in sy kop kry om haar stories te gaan lees en haar siel daaroor uit te trek nie. Hy kan venynig wees oor goed wat hy as minderwaardig beskou. 

				Inherent is Paul ’n snob, al ontken hy dit. Dit het sy altyd geweet. Dis hoe sy hom leer ken en aanvaar het. Hom liefgekry het. Hy was ten minste gekultiveerd, het sy altyd gedink, sien die dieper waardes in die lewe. Al het sy soms van opinie verskil.

			

			
				Hy glo vas sy kunsbegrip is die kunskenners een oor, dié dat hulle nie ’n ophef van sy beeldhouwerke maak nie. Hulle verstaan gewoon nie outsider art nie. Nie sy weergawe daarvan nie. En mense, ook dié wat kuns koop, is soos skape. Glo net wat aan hulle voorgesê word. 

				“Never underestimate the bad taste of the masses,” het hy altyd neerbuigend gesê. Dieselfde met boeke. Fiksie in die algemeen is ’n mors van tyd, maar as jy dit dan nou wíl lees, lees ten minste iets wat onsterflik is. J.M. Coetzee. Steinbeck. Hemingway. Om te lees ter wille van ontsnapping, is ’n teken van wanaanpassing by mense wat nie die werklikheid in die oë kan kyk nie. Of gewoon te dom is om van beter te weet.

				Maar dat daar sulke mense is, het hom baie goed gepas toe hy besef sy maak goeie geld met haar kommin boeke. Nie dat dit hom gekeer het om smalende aanmerkings oor haar lesers te maak nie, maar hy het hom nie meer heeltemal so erg geskaam oor haar nering nie. Solank sy naam nie daarmee geassosieer word nie.

			

			
				Toe Laura so in vervoering was oor When we belong het Cara gedink sy is dalk gereed om onder haar maatemmer uit te kruip, veral omdat sy met ’n heel ander uitgewer te doen sou kry. Maar toe was haar pa weer die vlieg in die salf. As haar pa When we belong sou lees, onterf hy haar sweerlik. Hy moet dus maar aanhou dink sy skryf nog vir Mills & Boon.

				“Cara het ook nie die goedjies gelees nie. En toe ... Jy was besig met jou meestersgraad in letterkunde, as ek reg onthou? Met die een of ander werkstuk, wat was dit nou weer, Cara?”

				“Die dekonstruksieteorie,” mompel sy verby die dwergtamatie wat sy pas in haar mond gedruk het.

				“In elk geval, sy sê dit was vir haar Grieks en van pure moedeloosheid lees sy toe ’n Mills & Boon, wat sy wie weet waar gekry het, en toe haar verstand eers ontspan, kon sy die referaat klaarmaak.”

				Veronika slaan haar hande saam en lag. “En toe begin jy skryf?”

			

			
				“Nie Mills & Boons nie. Sy het eers in Afrikaans geskryf. Presies wat, weet ek nou nie, maar ...”

				“Ek kon nie ’n uitgewer kry nie,” knip Cara haar pa se storie kort. “Uitgewers wou destyds nie byt aan die soort Afrikaanse fiksie wat ek wou skryf nie. Dit was lank voor die huidige ontploffing van ontspanningsfiksie in Afrikaans.” As sy self vertel, kom daar ten minste ’n einde aan. “In ’n stadium het ek en Paul finansieel baie swaar getrek en ek wou nie my pa se hulp aanvaar nie omdat ons hom reeds geld geskuld het. Toe skryf ek ’n Mills & Boon-storie en hulle aanvaar dit. Van toe af skryf ek gereeld vir hulle.”

				“En hoeveel tantième kry jy vir so iets?” Veronika slaan haar hand voor haar mond. Vir die soveelste keer. “Jammer, dit was ’n ongeskikte vraag.”

				Cara neem ’n diep teug aan die wyn. Nie eens haar pa het haar ooit gevra hoeveel geld sy maak nie. Paul ook nie. Miskien is dit tyd dat sy hulle inlig. Tyd dat die goedige gesmaal einde kry. En dit kan sy doen sonder om eens te verklap dat sy baie, baie geld vir When we belong verdien het en steeds verdien, en boonop ’n enorme voorskot kry sodra die opvolg vir publikasie aanvaar word. 

			

			
				“Ek gee nie om dat jy vra nie, Veronika. Mills & Boon-skrywers kry nie tantième nie. Net ’n vasgestelde fooi. Mens begin so by veertig duisend, maar hoe suksesvoller en produktiewer jy raak, hoe groter word die fooi.”

				Veronika maak opsigtelik sommetjies in haar kop.

				“Maar ek skryf drie per jaar,” vul Cara aan. Of sy het. Haar nuwe boeke is natuurlik ’n ander kwessie. Sy skryf nou al langer as ’n jaar aan die opvolg, sukkel nou nog met die laaste paar hoofstukke wat nie heeltemal wil jel nie en daar is nog heelwat afronding wat gedoen moet word.

				“O, ek wou net sê,” Veronika glimlag asof sy verlig is. Is sy miskien bekommerd Karel se dogter gaan op hulle nekke kom lê? Maar nee, hoe sal sy weet dat Cara uit haar man is? 

				Uit haar man uit. Is dit regtig moontlik? ’n Vuishou tref Cara weer op haar maag.

				Dis Karel se beurt om te frons. “Maar julle lewe so goed? Ek bedoel honderd en twintig duisend rand ’n jaar is nou nie juis ... Doen Paul dan so goed met sy beeldhouwerk? Ek sien die goed kos ’n plaas se prys, maar hoeveel kan hy per jaar verkoo ... Jammer, Cara, dis julle sake.”

			

			
				“Pond. Ek word in pond betaal.”

				Die stilte is tasbaar. Sy kan die abakusse feitlik hoor rol.

				“Dis ...” Veronika swyg wyslik.

				“My laaste drie Mills & Boons het so twee miljoen vir die jaar ingebring. Rand, bedoel ek. Voor belasting, natuurlik.” Dit was twee jaar gelede. Voor sy aan die familiedrama begin werk het. Maar dit hoef hulle nie te weet nie. Ook nie wat sy laas jaar verdien het of die bedrag wat Laura genoem het toe hulle Cara se verwagte tantième vir hierdie jaar so naastenby bereken het nie. Dis steeds nie naastenby wat J.K. Rowling of daardie vrou van die skakeringboeke kry nie, maar dis beslis nie te versmaai nie.

				Veronika gaap haar behoorlik aan. Karel skud sy kop. “Kan jy nou meer.”

				Cara staan op. “Dit was heerlik, dankie, Veronika. Kan ek jou help afdek of het jy hulp?”

				“Dis nie nodig nie. Ek ... ja, die huishulp ...” Veronika lyk nog oorbluf.

			

			
				Karel kyk na Veronika. “Ek en Cara gaan studeerkamer toe.” Die een of ander kommunikasie word woordeloos gewissel.

				Veronika knik. “Sal ek vir julle koffie bring?”

				“Ek gaan ’n konjakkie drink. Koffie vir jou, Cara?”

				Cara skud haar kop. 

				Die trap na die boonste verdieping is nuut geteël, die balustrade nie meer so mankoliek soos dit laas was nie.

				“Ek sien Pa het heelwat opknapwerk laat doen,” merk Cara op toe hy die studeerkamerdeur vir haar oophou.

				Hy skink vir hom ’n konjak, kry ’n sigaar uit die spesiale kissie wat die voggehalte beheer en gaan sit agter sy lessenaar. Hy voltooi sy ritueeltjie van knip en lek en steek die sigaar met ’n stukkie Spaanse rooiseder aan voor hy terugsit en na haar kyk. Paul het sy voorliefde vir sigare by haar pa aangeleer, maar is nie naastenby so ritualisties nie. “Ek is baie bly dit gaan finansieel goed met jou, maar jy lyk nie goed nie, Cara.”

				“Ek is amper vyf en veertig.”

			

			
				“Jy lyk nie goed vir amper vyf en veertig nie.”

				“Pa is die kenner.”

				Karel sug en plant sy elmboë op die lessenaar se verweerde leerblad. “Ek wil weet hoekom jy lyk soos ’n basset wat ’n onverdiende skop gekry het, maar ek gaan selfsugtig wees en eers my goeie nuus op jou afpak voor ek te skuldig daaroor begin voel.”

				’n Kilte betrek Cara se lyf. Sy het ’n nare voorgevoel oor wat gaan kom.

				“Dis nie ek wat opknapwerk laat doen het nie, dis Veronika. Ons het dit laat doen om die prys van die huis ’n bietjie op te jaag. Dit het gewerk. Jy het seker gesien dis verkoop.”

				Cara knik.

				“Ek het vir ons ’n plekkie in Oubaai gekoop. Dis so veilig daar. En mooi. Dis in die Bay View-deel. Ons bou eers ’n bietjie aan, maar hoop om in Oktober in te trek.”

				Cara gee ’n suur laggie. “Daar bestaan nie iets soos ’n ‘plekkie’ in Oubaai nie.” 

				“Nee, maar ons het ’n redelike goeie prys vir hierdie kasarm gekry. Hoofsaaklik omdat dit ’n seefronteiendom is, maar ook omdat Veronika haar bes gedoen het om die plek beter te laat lyk.”

			

			
				“Hoor ek die woord ‘ons’ dikwels opduik?”

				Karel sit weer terug in sy stoel, omhul hom in ’n sigaarrookwolk voor hy antwoord. “Ons trou binnekort.”

				“Trou?” Cara lag ongelowig. “Hoekom nou ná al die jare en al die poppies?”

				Iets breek deur in sy oë. Trots dalk. “Veronika verwag, Cara.”

				Cara se mond val oop. Letterlik. En sy kry dit met die beste wil ter wêreld nie weer toe nie.

				“Ons wou julle juis vanaand gebel het, uitgenooi het na die troue, die elfde Augustus. Van die baba en die nuwe huis vertel het. En so.”

				En so. Beteken dit daar is nog? Dalk verwag Veronika ’n tweeling? Dalk wil hulle Cara peetma maak van haar halfsuster of -broertjie? Gaan Elvis op die troue sing? ’n Duet met Michael Jackson dalk? Die nuwe underground.

				Cara kan haar pa net aanstaar. Niks maak meer sin nie. Op dieselfde dag wat Paul haar vir ’n bogkind los, kondig haar pa nie net aan dat hy met iemand minstens tien jaar jonger as sy dogter gaan trou nie, maar dat hy boonop vir die eerste keer in amper vyf en veertig jaar weer gaan pa word? Dit gebeur nie eens in drome nie. Hoogstens in flieks met Steve Martin in die hoofrol. Dis siek.

			

			
				Cara maak die toilet net betyds. Alles kom uit. Die salm, die kaas, die brood, maar die galbitter wete dat die lewe soos sy dit geken het onherroeplik verby is, steek pynlik in haar keel vas.

				



			

	






			

			
				TWEE

				Maandag 23 Julie 

				Ontbyt is pomelo, vrugteslaai en ongegeurde jogurt, muesli wat glo spesiaal vir hulle gemeng word en rysmelk. Kafeïenvrye koffie.

				“Ek is bevrees ek het ’n vergadering vanmiddag in die Kaap, Cara, en nog een môre.” Haar pa stoot sy leë koffiekoppie weg. “Veronika sou saamgegaan het, maar sy is bereid om te bly ingeval jy ’n oor nodig het.”

				Cara het Karel gistermiddag nie veel meer vertel as dat Paul haar verneuk het en met die slet wil trou nie. Dit was nie nodig nie. Karel weet hoe sy oor Paul voel. Gevoel het. Dalk steeds voel.

				Karel se reaksie het eerder in sy lyftaal gelê as in geskokte woorde. Die versluierde oë, die kopskud, die streng mond wat nog strakker trek. Al wat hy gesê het, is dat sy Paul kans moet gun om tot sy sinne te kom en dat sy hier kan bly so lank as wat sy wil. 

			

			
				Sy wil nie eintlik hier bly nie, maar het nie die krag om aan alternatiewe te dink nie. Wat Paul se sinne betref, het sy geen hoop nie. Al verander hy van plan, gaan dit niks aan die saak verander nie. Sy sal hom nooit weer kan vertrou nie en ook nooit weer met hom kan seks hê ná daardie verguisende woorde van hom nie. Dit het sy gedurende die hekse-ure van haar feitlik slapelose nag besef.

				Sy het nog nooit so alleen in ’n bed gevoel nie, haar verlange na sy lyf langs hare ’n fisieke pyn, asof sy van ’n ledemaat beroof is. Haar behoefte om Paul, die Paul wat sy ken en liefhet, net by haar te hê is steeds erger as enige honger of dors. 

				Daarmee kan niemand haar help nie. Ook nie met die versengende emosie in haar binneste nie. Woede gemeng met jaloesie en ’n intense behoefte om iets te breek of seer te maak soos sy gebreek en seergemaak voel. 

				Cara skud haar kop. “Dit sal my goed doen om alleen te wees. Net om oor die ergste te kom,” lieg sy. As sy ’n oor wou hê, sou dit Karel s’n wees, nie sy verdomde poppie s’n nie. Al is Veronika nie heeltemal ’n poppie nie.

				As sy maar net haar hart by haar pa kon uithuil, sy troostende arms om haar kon voel vou en waarlik troos ervaar. Dis teenoor Karel wat sy wil skel oor mans, oor Paul, oor slette wat getroude mans met kosmiese ontploffings afvry. Bieg oor hoe verbrysel alles in haar voel. Maar Karel is nie daardie soort pa nie. En daar is niemand anders nie.

			

			
				“Is jy doodseker, Cara?” Veronika lyk verlig. 

				Cara skud net haar kop en voel hoe iets finaal, maar baie stilweg in haar knak. 

				Met die belofte om Woensdag terug te wees, vertrek Karel en Veronika ’n halfuur later na George se lughawe toe. 

				Dis asof hulle die werklikheid saam met hulle neem. Asof hulle haar in ’n ander dimensie agterlaat. 

				Die Maandag word blou. Blou lug. Blou see. En sy skree blou moord die bloutes in toe sy op die strand voor die huis kom. Gil teen die gedruis van die branders in tot haar keel en stembande amper so rou voel soos haar binneste. 

				Haar hart voel soos een groot polsende blou kol. Gekneus en verrinneweer. Blue, blue, my love is blue.

			

			
				Dinsdag is grys. Grys lug. Grys see. Grys wolke. 

				Grys is ’n kleurlose kleur. Kleurloos soos die toekoms. Futloos soos haar lyf. Traag soos haar gedagtes. Ja, ’n trae, nare, onkleur kleur. Leweloos. Naatloos. Grensloos. Sinloos. Onsinnig.

				Sy stap en stap en stap. Die grys seewind waai haar grysheid gryser. Dis grys skemer toe sy terugkom by die huis. Net so vol sand en sweet en wat ook al, val sy op die bed neer. Paul! Waar is jy? Hou my vas! Hierdie grys, tam, dooie lyf. 

				Goodbye, Ruby Tuesday.

				Woensdag is hepatitisgeel. Naarwordgeel soos die braaksel wat kort-kort in die toiletbak beland. ’n Windverwaaide geel soos die sand wat verby die son stuif en oor die plantegroei sif. Dis ’n rukkerige wind wat reën belowe. Rukkerig soos haar lyf wat niks kan inhou nie. 

				Die landlynfoon lui. En lui en lui en lui. Dis ’n skerp mosterdgeel klank. Toe dit die derde keer binne tien minute begin blêr, antwoord sy. Haar pa. Nog ’n noodvergadering is belê. Hulle sal môremiddag eers terug wees. Donderdag. 

			

			
				Whatever. Who cares.

				We all live in a yellow submarine, yellow submarine, yellow submarine.

				Dit reën Donderdagoggend toe sy wakker word. Deur die venster sien sy Donderdag het nie ’n kleur nie. Dis nie eens grys nie. Net ’n troostelose huilkleur. Die hemel snik haar hart uit. Cara se trane bly net onverpoos loop en loop en loop, deurweek haar, maak haar lyf so swaar, sy kan nie opstaan nie. Sy het nie genoeg energie vir snikke nie. C’mon baby, cry to me.


				Veronika staan in die deur met ’n skinkbord in haar hande toe Cara weer wakker word. Die simpatie in haar oë laat Cara wegkyk. Die wekker langs haar bed verklap dat dit al lank ná middagete is.

				“Ek is so jammer ek het na jou geluister en jou alleen hier gelos.” Sy stap nader. “Kom, sit regop, ek het vir jou sop gemaak. Hoendersop. Dit sal jou goed doen.”

				Gaan weg, wil Cara gil, los my net uit! Tog skuif sy tam teen die kussings op. Krag vir gille en histerie, het sy nie. Haar oë is so geswel, sy kyk deur skaars meer as skrefies. Sy voel taai. Smerig. Wanneer het sy laas gebad? Sondagaand. Gestort eintlik. En ook net om Paul van haar afgewas te kry.

			

			
				Sy stink seker, want Veronika maak die boonste deel van een van die skuiframe op ’n kier oop.

				“Ons het ’n spabad in die hoofslaapkamer se badkamer laat inbou. Ek gaan vir jou water intap, dan kan jy lekker daarin lê en ontspan sodra jy klaar geëet het,” sê Veronika oor haar skouer.

				Ja-nee, sy stink. ’n Gebroke hart ruik sleg. Soos vrees.

				Toe Veronika terugdraai, vang die lig van agter haar silhoeët ’n oomblik vas. Die ronding van haar maag is subtiel, maar duidelik sigbaar.

				“Hoe ver is jy?” 

				Cara se vraag betrap hulle albei onkant. Vir Cara omdat sy vir die eerste keer in dae aan iets anders as Paul dink.

				Veronika bloos bekoorlik. “Amper dertien weke.”

				Cara proe aan die sop. Dis dalk smaaklik. Sy sal nie weet nie. Haar smaakkliertjies het hulle taak verleer.

			

			
				Toe sy die baba verloor het, was sy volgens die dokter se berekening op grond van haar laaste maandstonde agt weke swanger. Sy het nog nie gewys nie, was voor die val nog nie eens doodseker sy verwag nie, daarvoor was sy te ongereeld.

				Vir ’n oomblik voel sy weer hoe sy die leer se sport mistrap, onthou die flitswete dat sy gaan val. Die oneindigheid voor sy die vloer tref. Paul dadelik by haar. Tegelyk kwaad en bekommerd. “Ek het gesê ek sal die bliksemse globe vervang! Cara! Is jy oukei?” Alles in een asem.

				Sy was nie. Die baba ook nie. Dit was nie net die val se skuld nie, maar dit het nie gehelp nie. Besonder vroeë menopouse, nes die geval met haar ma klaarblyklik ook was, en later die histerektomie, het ’n einde aan hulle drome oor kinders gemaak. Hulle was hartseer. Maar hulle het mekaar gehad. En ná die histerektomie het niks in hulle pad gestaan om elke liewe dag van die maand liefde te maak nie. ’n Skrale troos, maar darem.

				“Ek roep jou wanneer die badwater reg is.” 

			

			
				“Dis nie nodig nie.” Cara sit die skinkbord onverskillig op die bedkassie neer.

				Veronika tree haastig nader toe dit wankel en gryp dit net betyds. Sop spat oor die beker se rand. Veronika ontmoet nie Cara se blik nie. Sy byt net haar onderlip vas.

				“Jammer,” mompel Cara. Sy voel soos ’n luis. 

				“Dis oukei.” Sy kyk uiteindelik na Cara. “Ek weet hoe dit voel om die mat onder jou voete uitgepluk te hê.”

				Cara onderdruk ’n snork. Hierdie pragtige vrou kan sekerlik nooit in haar liefde verlaat gewees het nie. 

				“Ek is ook geskei,” verras Veronika haar. “Ook oor ’n derde persoon. Ek verstaan. En ek wil regtig graag vir jou ’n bad regkry. Jy sal sommer beter voel.” Veronika draai weg deur toe.

				“Dankie, Veronika,” roep Cara hees agterna. “Vir die sop. En die bad.”

				“Plesier.” Veronika glimlag oor haar skouer voor sy in die gang af verdwyn.

				Die badkamer ruik soos ’n blomtuin toe Cara instap. Dis nie net die bad wat vervang is nie. Die hele vertrek lyk asof dit uit ’n Italtile-advertensie gemanifesteer het. Hoe lank bly Veronika dan al hier?

			

			
				Cara sit haar toiletware en skoon klere neer, toets die water onder die skuimlaag. Perfek. Aan die ander kant van die bad, op ’n nuwe, breë vensterbank, brand ’n lekkerruikkers. Langsaan staan ’n glas sjampanje. Met ys in. 

				Reën slaan teen die groot nuwe skuifruit aan, maar met minder woede as vroeër vanoggend. Rankplante wapper aan ’n rustieke houtheining wat privaatheid verseker en blinders voor die venster oorbodig maak.

				Dis hemels toe sy in die water glip, al voel dit ietwat eienaardig om die elemente uit die bad dop te hou. Eienaardig en tog op ’n vreemde manier bevrydend. 

				Toe sy uiteindelik uitklim, voel sy asof sy ’n klein deeltjie van die wêreld dalk weer in die oë kan kyk. Asof sy uit daardie vreemde dimensie van die afgelope paar dae ontsnap het. Net-net.

				Sy blaas haar hare droog. Grimeer selfs liggies. Hang haar klere wat tot nou toe nog in haar tas gebondel was in die kas op en trek haar bed reg. 

			

			
				Sy spoor Karel in sy studeerkamer op waar hy met ’n dooie sigaar tussen sy vingers oor ’n dokument sit en frons. Met ’n ligte kloppie aan die deur stap sy in.

				“Probleme?”

				Die frons klaar op en word vervang met ’n glimlaggie. “Daar is mos maar altyd iewers ’n haakplek, maar niks ernstigs nie.” Hy beduie na die stoel aan die oorkant van die lessenaar. “Sit, Cara. Ek het gehoop jy kom hierheen ná jou bad.”

				Sy sak neer in die stoel.

				Hy steek weer sy sigaar aan. “Moenie vir Veronika sê nie, asseblief, ek probeer ophou. Drink selfs pille, maar soms is die versoeking te groot,” grinnik hy deur die rookwalm en pik ’n stukkie twak van sy tong af. “Jy lyk ’n bietjie beter?”

				Cara kyk by die venster uit. Die see is grou en skaars sigbaar deur die reënsluier. Dit voel asof sy in ’n droom verkeer het. Een wat amper vier dae geduur het. “Dit was maar ’n rowwe tydjie.”

				“Nog niks van Paul gehoor nie?”

				“Ek het nog nie weer my selfoon aangeskakel nie.” 

			

			
				“En ek het my doodgesukkel om jou sover te kry om die huisfoon te beantwoord.” Daar is geen beskuldiging in sy stem nie.

				Sy kan nie onthou of die landlyn voor of ná haar pa se oproep gelui het nie.

				“Hoekom bel jy hom nie, Cara? Miskien het hy tot ander insigte gekom.”

				Cara skud haar kop. “Dis te laat, Pa. Ek weet dit klink melodramaties, maar dit het vir my gevoel ek reis deur ’n dal van doodskaduwee die afgelope paar dae. Ek het ’n ander mens aan die ander kant uitgekom. Ek probeer nog vasstel wie en wat daardie mens is, maar ek weet sy gril as sy daaraan dink Paul moet ooit weer aan haar raak. Hy is sletbesmet.” Dis asof daar ’n kors om haar hart opgebou het. ’n Klipharde kors wat nooit weer sal afweek nie. 

				“Een misstap in twintig jaar? Dink jy nie dis ’n bietjie hardvogtig nie?”

				“Hy het twee keer by haar geslaap. Volgens hom. Maar ons praat nie van statistiek nie, Pa. Ons praat van iets wat perfek was en nou aan stukke is. Hoeveel houe met die hamer geslaan is, is irrelevant.” 

			

			
				“Cara, Paul is net ’n ...”

				Sy hou haar hand op. “Moenie. Asseblief, ek wil nie weet van mans se kwesbaarheid wanneer dit by vroue kom nie. Of van manopause of enige ander flou verskoning nie. Paul is anders as ander mans. Of so het ek gedink.”

				“Manopause? Is daar so ’n woord?” Hy glimlag fyntjies.

				Cara knik. “Manlike menopouse. Eintlik andropause, maar in omgangstaal ...” Sy druk haar hande voor haar oë. “Pa, jou wandelende woordeboek het nie vandag krag nie.”

				“Dis oukei, Cara, dis oukei.”

				Sy haal ’n paar keer diep asem, vee die dreigende trane uit haar ooghoeke en sug diep. “Nee, dit is nie oukei nie, maar ek sal oukei wees. Binnekort.” Sy kyk weer na hom, laat toe dat hy die leuen agter haar woorde raaksien. “Vertel my van jou en Veronika.”

				Sy oë klaar op. “Ons het in Februarie by ’n Oubaai-funksie ontmoet. Sy speel amper beter gholf as ek, so terloops. Ek het haar die week daarna uitgevra vir ete en die res is geskiedenis.”

				“Sy is gaaf.” Die woorde kom moeilik. Sy wil nie van Veronika hou nie. Sy wil nie hê haar pa moet trou nie. Sy wil veral nie hê Veronika moet swanger wees nie. “Ek dag Pa beoefen veilige seks,” glip dit uit.

			

			
				Hy druk die sigaar in ’n asbak dood en bêre dit in ’n laai. “Soos jy weet, is die Pil feilbaar.” 

				“Dis nie waarvan ek praat nie.” Sy kan hom nie reguit vra waarom hy nie kondome gebruik het nie.

				Hy vermy haar blik. “Dit is anders met my en Veronika. As met die res, bedoel ek. Ons het ons albei laat toets toe dinge ernstig raak. Albei is skoon.”

				Daar is iets bisars aan ’n man van amper sewentig wat hom vir seksueel oordraagbare siektes moet laat toets. Bisar? Nee, absurd. 

				“Ek het ’n volle medies ook laat doen.” Hy huiwer.

				“Wat?” Cara sit vorentoe.

				“Niks ernstigs nie. Bloeddruk en cholesterol is ’n bietjie hoog. Peptiese maagseer, wat sedertdien baie beter geword het danksy medikasie en die eetprogram waarop Veronika my gesit het.” Weer ’n aarseling.

				“Pa?”

			

			
				“My hart het hard gewerk in die afgelope sewe dekades. Weer eens niks ernstigs nie. Ek moet maar net versigtig wees. Dis dié dat ek probeer wegbly van sigare. Gesonder eet.”

				“En jy wil trou en ’n kind grootmaak?”

				Hy lig en laat val sy hande. “Ons weet almal ek sal nie die ideale pa vir die kind kan wees nie, maar Cara, ek gaan my bes doen. Ek was vir jou ook nie ’n goeie pa nie, al was ek jonk. Ek het myself nou nog nie vergewe dat jy byna ontvoer is onder my sorg nie. En dis maar een van vele dinge waaroor ek myself verwyt.” Hy sug diep. “Lind Korp is ’n wrede baas, soos enige groot maatskappy. Maar mense word deesdae ouer as voorheen. Mans ook. Ek kan selfs sy of haar mondigwording nog meemaak.”

				En op daardie heuglike dag sal sy self ses en sestig wees, maak Cara die somme. “Met ’n hartprobleem, hoë bloeddruk en cholesterol, en ’n peptiese maagseer.” Sy klink so skepties soos sy voel.

				“Ek werk daaraan.” Sy oë pleit by haar.

				“Ek hoop Pa gaan DNS-toetse laat doen sodra die kind gebore is?” Sy hou nie die agterdog uit haar stem nie.

				“Ek het ...” begin Karel sê voor sy blik na die deur vlieg.

			

			
				“Ek dink dis ’n goeie plan, Cara.” Veronika se stem klink kalm agter Cara op. “Al is dit net om jou gemoedsrus te gee.”

				Bloed kook in Cara se wange toe sy opstaan en na Veronika toe draai. “Ek is jammer.” Sy bedoel dit, maar eintlik is sy net jammer dat Veronika haar gehoor het.

				Veronika glimlag. “Dis in die haak. In jou posisie sou ek moontlik dieselfde gereageer het.” Sy sit ’n skinkbordjie met ’n glas water en ’n bakkie met afskortings en ’n verskeidenheid pille daarin op die lessenaar neer. “Ons eet sesuur. Onthou om jou medisyne te drink voor jy afkom, Karel. En terloops, dink jy ek kan nie ruik jy het gerook nie?” Die fronsie is vermanend.

				Karel trek Veronika nader en soen haar op haar voorkop voor hy na Cara kyk. “Sien jy nou in watse goeie hande is ek?”

				Cara glimlag floutjies. Die stiefma is veronderstel om die bitch te wees. Dis hoe dit in enige sprokie of volbloed-Mills & Boon werk. Nou is die stiefma egter jonger as die stiefdogter. En die stiefdogter is die feeks. As dit ’n storie was, sou Veronika die heldin moes wees, en Cara die uitvaagsel wat in die pad van ware liefde staan. Nee, dit sal ook nie werk nie. Daarvoor is die sogenaamde held te oud. 

			

			
				Sy stoot die onsinnige gedagtes doelbewus opsy. 

				Kevin staar na die rekenaarskerm, maar sy aandag is toegespits op die geluide wat van die onderste verdieping af deur sy studeerkamerdeur syfer. Die tuisverpleegster se eindelose geduld met Simone beïndruk hom elke dag van voor af. 

				Binne-in hom kook dit egter. Ergerlikheid oor sy aandag voortdurend afgetrek word van wat hy moet doen, stoei met selfverwyt omdat hy ergerlik raak. Vrees vir wat gaan gebeur terwyl hy volgende week vir twee dae weg is, kom ook in die brousel, saam met die selfkastyding omdat hy daarna uitsien om weg te kom. Om net vir ’n paar dae te kan ontsnap van Simone, van haar siekte, van die ewige gemompel. Selfs van Misty Blue. Dalk veral van Misty Blue. Haar habitat. Sy tronk.

				Hy knyp sy neusbrug tussen duim en middelvinger vas. Konsentreer, dis wat hy moet doen. Hy kan nie soos ’n idioot voor die mense staan en onsin praat nie. En sy agent kom spesiaal van Londen af Suid-Afrika toe daarvoor. 

			

			
				Volgens Laura is al die kaartjies vir sy optrede by die Kaapse been van Bloody Book Week reeds uitverkoop. Die feit dat hy gevra is om as spreker op te tree by die misdaadfiksiefees, is ’n groot pluim in die hoed. Net die mees vooraanstaande skrywers van misdaadfiksie word gevra. Die heel bekendste sprekers tree natuurlik in die Johannesburgse been op. Laas jaar was Michael Robotham daar. En natuurlik Deon Meyer. Vanjaar is dit Jeffery Deaver en John Connolly. Maar vir Kevin is dit al ’n enorme kompliment om in die Kaap te kan praat. Streng gesproke skryf hy nie eens tradisionele misdaadromans nie. Sy boeke is gewild en raak al hoe gewilder, maar hy val nie heeltemal in die grotes se liga nie. Nog nie.

				Hy kners op sy tande toe die ligte kloppie aan die deur kom.

				“Kom in,” nooi hy so beheers as moontlik.

				Die verpleegster loer om die deur, haar neutbruin oë kalm in die blas gesig. “Meneer Ryan, Mevrou is in die bed en rustig. Sy het geëet en ek het haar medikasie toegedien. Wil jy kom nagsê?”

			

			
				“Ja. Dankie, Elizabeth.” Hy kom regop en strek, sy hand in sy rugholte om die styfheid te verlig.

				“Meneer ...”

				Hy kyk haar vraend aan.

				“Dis tyd.”

				Dit ruk deur hom. “Nou al?”

				“Ek kan nie meer met alles byhou nie. Sy gaan nou vinnig agteruit. Ons sal byvoorbeeld moet doeke kry. Die bedpan werk nie meer nie. Jy sal haar in die inrigting moet sit wanneer jy terugkom van die Kaap af. Meneer Van der Linde voel ook so.”

				“Meneer Van der Linde se moer. Wat weet hy? Was hy al een keer hier?” Die woorde is uit voor hy kan keer. Dit lyk asof die uitbarstinkie skaars by Elizabeth registreer.

				“Nee, maar hy bel my nou en dan om te hoor hoe dit met Mevrou gaan en hy is in verbinding met die spesialis.” 

				Dis verdomp die minste wat hy kan doen. 

				In die afgelope twaalf jaar het Karel van der Linde twee goed vir Kevin gedoen waarvoor hy hom altyd sal dankbaar wees. 

			

			
				Dis Karel wat voorgestel het dat Kevin die avonture wat hy beleef het as fiksie boekstaaf, veral aangesien hy in elk geval artikels vir avontuurtydskrifte skryf. En dis Karel wat wie weet waarvandaan vir hom ’n literêre agent se kontakbesonderhede gekry het. 

				Maar daardie dankbaarheid verskrompel as hy dink hoe die Van der Lindes Simone haar hele lewe lank afgeskeep het. Dalk nie met geld nie, maar wel met aandag. Nes Kevin self. Karel het aanvanklik nog kontak behou, al was dit sporadies, maar ná Simone se ma se dood, het daar ’n breuk gekom wat nooit weer geheel is nie. Waaroor dit gegaan het, wou nie Simone of Karel praat nie. Hy weet Karel was die bliksem in oor die testament wat Simone hooftrustee van Misty Blue gemaak het, maar dit was beslis nie al nie. Dis seker hulle saak, maar dat Karel Simone in haar siekte versaak het, is ’n bitter pil om te sluk.

				“Meneer Ryan?”

				Hy ruk terug tot die werklikheid. “Skuus, wat het jy gesê, Elizabeth?”

				“Ek sê dit sal beter wees vir Mevrou. ’n Inrigting. En soos ek meneer Van der Linde opsom, sal dit die beste moontlike een wees. Moenie dat jou skuldgevoelens in die weg staan van wat die voordeligste vir haar is nie.”

			

			
				Oor sy dooie liggaam sal Van der Linde betaal. Hy sal nie toelaat dat die vent sy gewete só sus nie. Maar dis nie sy primêre beswaar nie. 

				“Hoe kan dit die voordeligste vir haar wees om van Misty Blue af weg te gaan, Elizabeth? Selfs voor haar siekte het sy nie ’n voet hiervandaan versit as dit nie absoluut noodsaaklik was nie.” Vandat sy hulle derde baba verloor het, om presies te wees.

				“Sy weet nie waar sy haar bevind nie, Meneer.” Die stil onwrikbaarheid van haar woorde reflekteer in haar oë.


				“Sy sal weet, Elizabeth. Êrens diep in haar binnekant sal sy weet as ons haar hier wegneem.” Soos ’n Brenton Blue weet waar hulle nie kan aard nie, kan hy byvoeg, maar hy weet Elizabeth sal nie verstaan nie.

				Ná aandete klim Cara in die bed, maar die slaap wil nie kom nie. Die bed is ’n vlakte van wit katoen. ’n Onherbergsame soutpan van eensaamheid. Ten einde laaste gaan haal sy haar selfoon uit haar handsak en skakel dit aan.

			

			
				Daar is vier stemposboodskappe van Paul. In die eerste een vra hy haar om hom te laat weet of sy veilig aangekom het. Dit bring ’n knop in haar keel wat sy moeilik afgesluk kry. Die tweede boodskap laat die knop nog vetter word. Hy raas met haar omdat sy niks laat weet het nie en sê hy is bekommerd oor haar. In die derde klink hy nie meer bekommerd nie. Hy vra haar om hom te bel om ’n paar sake uit te sorteer.

				In die vierde deel hy haar koelweg mee hy het ’n prokureur gaan spreek. Dié het hom ingelig Paul is volgens die aanwasbedeling in hulle huwelikskontrak geregtig op die helfte van die gesamentlike bates wat hulle oor die twintig jaar opgebou het. Van die huis ook, aangesien dit eers ná die huweliksdatum op haar naam geregistreer is.

				Die skok, gevolg deur woede wat deur haar syg, laat Cara lighoofdig. Gesamentlike bates se gat. Alles wat hulle het, is gekoop met geld wat sy met haar skryfwerk gemaak het. Behalwe die huis waarin hulle al twintig jaar woon, wat haar pa vir hulle as huweliksgeskenk gegee het. 

			

			
				Paul het nie ’n verdomde benul waarvoor sy alles betaal nie. Of hoeveel hulle bestee nie. Sy sal hom ’n ding of twee kan vertel van bleddie “gesamentlike bates”.

				Maar sy sal nie nou kan bel nie. Daarvoor is sy heeltemal te ontsteld. En as die slet gaan antwoord, soos gewoonlik in stories gebeur, is sy nie verantwoordelik vir haar dade nie. 

				Cara gaan drink ’n glas water voor sy in die bed terugklim en na die res van haar boodskappe kyk. Benewens Paul het net haar literêre agent gebel, maar tipies van Laura het sy nie ’n boodskap gelos nie. Net ’n SMS: Phone me!

				Dis seker te laat om te bel. Ook in Londen. ’n SMS sal egter nie skade doen nie. 

				Dit neem haar ’n ewigheid om die boodskap op die nuwe Samsung met sy raakskerm ingetik te kry. Ná amper ’n maand is sy nog nie gewoond aan die ding nie. Sy weet sy kan e-pos en internet daarop kry, maar sy weet nie hoe nie. As die tegnologie net wil ophou ontwikkel, kan sy dalk weer inhaal. Elke keer, net mooi sodra sy ’n selfoon se geite baasgeraak het, is daar weer ’n opgradering. Wat beteken dit neem haar gemiddeld twee jaar om te bemeester wat jonger mense waarskynlik binne minute snap. Geen wonder sy voel so oud en afgeleef nie.

			

			
				Sy lees weer die boodskap deur om seker te maak daar is nie spelfoute nie. Iets waaraan die meeste mense hulle seker nie steur nie, maar sy het ’n kleintjie dood aan slordige skryfsels.

				Sorry. Back on air. Nose was a little out of joint after Paul left me for a tart almost half my age. Will phone tomorrow.

				Die boodskap is skaars gestuur, toe lui haar foon. Laura Symington, lees sy op die skerm.

				“Is jy oukei, skat?” wil Laura dadelik weet. Haar stem, Britse Engels en al, val heerlik bekend op Cara se oor.

				“Nee, ek is nie. Ek dink ek gaan weer van genre verander. Die eerste boek sal oor ’n kettingsaagmoord gaan. Voorlopige titel: Sy bloed is aan my hande.” Cara probeer lag, maar bars terstond in trane uit. 

				Tussen trooswoorde en ’n geskel op “fucking idiot male bastards” deur, trek Laura die storie stukkie vir stukkie uit Cara.

			

			
				“Maar hoekom het jy my gesoek?” vra Cara uiteindelik.

				“Raai waarheen is ek Maandag op pad?” 

				Cara sug. “Dis ’n vraag, nie ’n antwoord nie, Laura.”

				“Kaapstad. En jy gaan my Dinsdag daar ontmoet.”

				“Wat op aarde kom maak jy in Suid-Afrika?”

				“Bloody Book Week. Krimiskrywers wat ’n hele week lank met hulle bewonderaars en mekaar praat. Een van my kliënte tree by een van die geleenthede in die Kaap op. Weet jy van Kevin Ryan? Die avonturier wat nogal redelik intelligente spanningsromans skryf, gebaseer op avonture wat hy self beleef het? Hy staan bekend as ’n Britse skrywer, maar woon al meer as twaalf jaar in Suid-Afrika. Naby ’n plek met die naam van Knysna. Ken jy dit?” Haar uitspraak van Knysna verwring die woord só dat dit Cara etlike sekondes neem voor sy die naam herken.

				“Dis nie te ver van waar ek nou is nie. Baie mooi omgewing. Ek het natuurlik al van hom gehoor; hy is baie bekend in Suid-Afrika. Ek moet egter bieg ek het nog nie sy boeke gelees nie. Maar wat bedoel jy ek ontmoet jou Dinsdag in Kaapstad?”

			

			
				“Ek het geselskap nodig en jy moet my daarvan red dat ek my nie aan Kevin se voete werp en by hom pleit om my op ’n bed neer te smyt en heelhuids te verorber nie. Die man is sexy verby, maar getroud. En jy weet ek meng in elk geval nie besigheid met plesier nie, maar die versoeking is oorweldigend. Net jy sal my kan red van my vleeslike swakheid.”

				“Twak. Jy probeer my net opbeur. Buitendien, mag ek jou daaraan herinner dat jy gay is? En dat Marge jou oor die kop sal slaan?” En dis geen oordrywing nie. Laura se lewensmaat is niemand se speelmaat nie. Dis waarskynlik hoekom Marge en Laura se verhouding so met hikke en stote verloop. Al jare lank.

				Volgens Laura is sy so dwars omdat sy so ’n moeilike lewe gelei het voor sy Engeland toe geëmigreer het. Haar ouers het hulle familieplaas in Zimbabwe verloor en net toe hulle dink dinge gaan beter nadat hulle Suid-Afrika toe getrek het, word hulle slagoffers van misdaad.

				“Marge se agterwêreld. Wag tot jy die man sien. Vir hom maak ek dalk net die uitsondering. Wat Dinsdag betref, ek aanvaar nie nee vir ’n antwoord nie. Ek is vir alle praktiese doeleindes jou baas en beveel jou om daar aan te meld. Dan praat ons sommer oor jou genreskuif na bloed en derms en moorde op eksmans. Maar ek het dalk sulke goeie nuus oor jou nuwe boek dat jy nie meer in misdaadfiksie sal belangstel as jy dit eers gehoor het nie.”

			

			
				“Watse goeie nuus?”

				“Kan nie nou al vir jou sê nie. Dis nog te vroeg in die onderhandelings, maar ek sien die mense Maandagoggend vir ’n voorlopige vergadering. Hopelik broei daar iets definitiefs uit en dan is jy die eerste om te weet. Ek moet jou net waarsku, wat ook al gebeur, jy sal uit die spreekwoordelike kas moet klim. When we belong is net te groot om agter anonimiteit te skuil. Jy kan Mignon Maydon bly, maar jy sal nie meer kan wegskram van foto’s en persoonlike onderhoude nie. Jou bewonderaars wil weet wie en wat die mens agter die boek is.”

				“Ek kan nie, Laura.”

				“Hoekom nie? Jy was aanvanklik bang daardie skarminkel van ’n man van jou gaan jou uitlag. Nou is die poephol nie meer deel van die som nie en buitendien, niemand kan jou meer uitlag nie. Jy gaan binne die volgende maand of twee ’n miljoen verkope slaan. Wat keer jou?”

			

			
				“As my pa ...”

				“Flippit, Cara, wat is dit met jou dat jy mans toelaat om in jou pad te staan? Mens hoef nie gay te wees om te besef die meeste mans is opgeblase drolle nie! Dat mens jou nie meet aan ’n subspesie se idiotiese standaarde nie.”

				“En tog verteenwoordig jy ’n opgeblase drol met idiotiese substandaarde?” 

				“Bedoel jy Kevin? Nee, skat, hy is die uitsondering. ’n Mens met integriteit. Hy kan nie help hy is ’n man nie. Maar jou pa en die ander gebroedsel ...”

				“As my pa When we belong lees, word ek onterf. Daar is goed in wat hy dadelik sal herken, al is dit gefiksionaliseer.”

				“Jy het nie meer sy erfgeld nodig nie. Jy gaan miljoene der miljoene maak. Terloops, wanneer kom When we don’t belong se manuskrip?”

			

			
				“Binnekort. Ek moet net eers my kop regkry, maar behalwe vir so twee goed wat ek nog moet uitwerk sodat dit reg knoop, is dit net kosmetiese afronding.”

				“Ek het simpatie met jou omstandighede en jou seer hartjie, skat, maar ’n keerdatum is ’n keerdatum. En daardie keerdatum is einde volgende maand. En ek is ernstig. Ons kan nie meer sonder foto’s en persoonlike inligting bemark nie. Mignon Maydon is net te groot.”

				Haar pa sal ’n koronêr skiet, ja, maar net as hy die boek lees. En wat laat haar dink hy sal die moeite doen? Hy het nog nooit voorheen in haar dinge belanggestel nie. Nie hy of haar ma het ooit enigiets bygewoon waaraan sy op laerskool deelgeneem het nie. Hulle was ’n paar keer by prysuitdelings, maar as sy hulle die volgende dag sou vra waarvoor sy ’n prys ontvang het, sou hulle nie kon onthou nie. Die tuisonderrig het hulle ook in daardie opsig gepas. Geen verdere verpligtinge nie. 

				Van al haar gradeplegtighede het hulle ook net die een toe sy haar meestersgraad gekry het, bygewoon. Sy dink nie eens haar pa weet in watter vak sy dit behaal het nie. Al wat vir hom belangrik was, was dat sy cum laude geslaag het.

			

			
				“Cara? Is jy nog daar?”

				“Oukei, ons kan praat,” gee sy huiwerig toe.

				“Wonderlik, dis tyd dat hierdie wegkruipery einde kry. Bespreek jy nou net ’n vlug Kaapstad toe. Ek klim Maandag laataand op die vliegtuig. As jy kan sorg dat jy so om en by twaalfuur die middag land, kan jy sommer saam met my gastehuis toe ry. Ek het ’n kar gehuur. Lekker slaap.”

				Cara skud net haar kop toe Laura summier aflui. Die laaste ding waarvoor sy lus is, is om Kaapstad toe te karring en na ’n spul selfvoldane en boonop bloedlustige skrywers te gaan luister. 

				Haar pa en Paul skaam hulle nou wel vir die romantiese fiksie wat sy skryf, maar dis ten minste verdomp beter om oor die liefde te skryf as om bloeddorstige moorde uit te dink. 

				Sy hou van stories wat eindig met vir altyd en ewig gelukkig saam. Al het haar eie liefdesverhaal in duisend stukke gebreek. Al sou sy vanaand, toe sy hoor Paul verwys na die aanwas van “hulle bates”, met die grootste graagte ’n dolk deur sy verraderlike hart wou druk.

			

			
				



			

	






			

			
				DRIE

				Vrydag 27 Julie

				Cara het gehoop die vlugte sal vol bespreek wees toe sy vroegoggend op die internet gaan kyk, maar natuurlik is daar ’n vlug. Meer as een. Laura is die soort mens wat altyd haar sin kry sonder dat sy te hard hoef te probeer.

				“Hoe lank gaan jy weg wees?” vra haar pa toe Cara hulle met ontbyt inlig sy vlieg Dinsdag Kaap toe, maar dit lyk nie asof sy aandag werklik by haar is nie. Wat miskien maar goed is. Die keer toe hy en Laura mekaar ontmoet het, was dit weersin met die eerste oogopslag en dit was wedersyds. 

				Haar pa het nie tyd vir lesbiërs nie, veral nie as hulle oorgewig en volgens hom bombasties is nie. En hoewel daar mans is van wie Laura hou, sluit daardie klein groepie gewis nie homofobiese heersers oor koninkrykies in nie. Veral nie een wat amper vinniger van poppies verwissel as van skoon beddegoed nie. Dis nou tot hy Veronika ontmoet het. Cara wonder vlugtig wat Laura van dié sou dink. 

			

			
				“Ek weet nie. ’n Paar dae. En wanneer ek terugkom, sal ek net die aand hier oorslaap en die volgende dag teruggaan Hermanus toe.” Sy sien nie kans om Sondag terug te gaan soos haar plan was, daar met chaos gekonfronteer te word en Laura dan in die Kaap te ontmoet nie. Maar sy sal iets aan die situasie moet begin doen. 

				Situasie. So ’n neutrale woord. 

				“Jy kan regtig so lank bly soos jy wil, Cara. En daar is die troue. Die elfde.”

				“Dankie, Pa, ek sal natuurlik weer hierheen kom vir die troue, maar ek sal uiteindelik die werklikheid tog in die oë moet kyk. Hoe vroeër hoe beter.” Sy huiwer, druk dan tog deur. “Paul reken hy is op die helfte van ons bates geregtig.”

				Die grys wenkbroue wip. “Wanneer het jy met hom gepraat?”

				“Ek het nie. Stempos.”

				Karel se ken tril, ’n teken dat hy sy bes doen om sy humeur te beteuel. “Wil jy vir my sê jy het nie ’n ordentlike huwelikskontrak laat opstel nie?” 

			

			
				“Ons is buite gemeenskap van goedere getroud.” Sy het nie eens opgelet wat die kontrak in- of uitgesluit het nie. Sy het getrou om getroud te bly, nie met die oog op egskeiding nie.

				“En die aanwasbedeling?” Hy lees die antwoord in haar gesigsuitdrukking. “Hemel, Cara! En dit nadat ek jou dit op die hart gedruk het ... Ek moes nooit daardie huis op jou naam laat sit het nie. Ek weet waaragtig nie hoekom jy niks van ’n trust wou weet nie.”

				Want sy wou nie van haar pa afhanklik wees nie. Haar huwelik ingaan sonder dat Karel oor haar skouer loer. Maar daardie sin vir onafhanklikheid en haar vertroue in Paul kan haar nou duur te staan kom. Danksy die aanwasbedeling gaan hy ’n baie vermoënde man uit die huwelik stap. Hoe moes sy geweet het sy gaan so goed doen met haar skryfwerk? Buitendien, selfs al het sy geweet, was egskeiding nooit eens op die verste horison nie. Maar as die Westcliff-huis boonop in gedrang is, het sy groot probleme. Sy maak goed genoeg geld, maar hulle onkoste is hoog. 

				Om ’n historiese baken gevul met antieke meubels in Westcliff te onderhou, kos geld. En alhoewel sy nie baie spandabel is nie, is Paul nie skaam met sy uitgawes nie. Net die beste is goed genoeg. Of dit ’n plasma-TV of ’n musieksentrum of sweistoerusting is. En daar is sy swak vir antieke goed. En skilderye. En reis. En op daardie reise wil hy gerieflik wees. Besigheidsklas vlieg. In goeie gastehuise bly. 

			

			
				Dan praat sy nie eens van sy jaarlikse uitstallings nie. ’n Uitstalling sonder kaviaar en Franse sjampanje is nie ’n uitstalling nie. Boonop koop sy met behulp van tussengangers die meeste van die beeldhouwerke en skenk dit soos sy goeddink. Sodat hy homself nie as ’n mislukking sien nie.

				Om die helfte van die huis se waarde uit te betaal, bo en behalwe die helfte van haar ander bates, gaan têre. Veral noudat sy weet wat die markwaarde min of meer is.

				“Ek wou nog vir Pa sê. Ek het so ’n paar maande gelede uit die bloute ’n aanbod vir die huis gekry al is dit nie in die mark nie.” Dit was nie die eerste keer nie, maar wel die eerste keer sedert die resessie vastrap gekry het. Dis nie soseer die huis wat die mense lok nie, maar die unieke ligging. 

			

			
				“En?”

				Veronika hou op kou aan die stukkie appel. Haar oë wip van Cara na Karel en terug.

				“Ek het geweier, natuurlik.”

				“Hoeveel?” frons haar pa.

				“Twaalf.”

				Veronika se vurk val op die vloer. Karel tel dit vir haar op en vryf dit met ’n spierwit servet skoon.

				“Amper twee keer soveel as wat ons hier gekry het, al is jou huis kleiner, maar dis natuurlik omdat dit een van die min huise in Westcliff is wat nie ’n straat tussen die erf en die see het nie.” Hy gee die vurk vir Veronika terug. “Wat gaan jy nou doen?”

				“Ek weet nie. Ek weet waaragtig nie.” Cara laat sak haar kop in haar hande. Sy wil nie die huis verkoop nie. Dis die enigste plek wat al ooit ’n ware tuiste vir haar was. Maar sy kan dit nie behou én Paul uitbetaal nie. Aan die ander kant, as sy dink aan al die herinneringe wat daaraan kleef, weet sy nie of sy nog daar sal kan bly nie. Sy lig weer haar kop. “Ek sal maar eers hoor wat ’n prokureur sê.”

				Karel skud sy kop. “Ek het nooit gedink die dag sal aanbreek nie. As daar nou een huwelik is wat ek gedink het gaan hou, is dit julle s’n. Dis hoekom ek uiteindelik bes gegee het toe jy jou so hardkoppig gehou het oor die trust. Al was dit baie teensinnig.”

			

			
				“Wys jou, selfs die magtige Karel van der Linde kan ’n fout begaan.” Sy het bedoel om dit ligtelik te sê, maar die wrangheid slaan deur.

				“Die magtige Karel van der Linde het al baie foute in sy lewe begaan, Cara.” Daar is ’n hartseer trek om sy mond. Sy ken die uitdrukking in sy oë so goed. Sy weet ook waar die selfverwyt sy diepste oorsprong het. Wat die een ding is wat Karel homself nooit sal vergewe nie.

				Sy skud haar kop. “Ek het dit nie so bedoel nie, Pa. En ek wens jy wil jouself nou ophou verwyt oor die ontvoering.”

				Veronika se wenkbroue wip omhoog. “Ontvoer?”

				Cara het half vergeet van Veronika en is verras dat sy klaarblyklik nie van die fiasko weet nie. “Poging tot. My pa se sekuriteitsmense het die voertuig waarin die ontvoerder gery het, binne ’n halfuur onderskep.”

				“En toe?”

			

			
				“Een van die sekuriteitsmense het die ontvoerder doodgeskiet.” Cara probeer die beelde keer van die bloed wat oor haar gespat het terwyl sy in ’n bondeltjie op die agtersitplek gelê het, maar tot nou toe kan sy onthou hoe warm en taai dit was. Hoe die motor skielik gestink het. Hoe sy begin opgooi het.

				“Maar hoe het ...”

				Cara skud haar kop en maak haar oë toe. 

				“Ons praat nie graag daaroor nie, Veronika, maar dis miskien goed as jy weet rykdom bring sy eie probleme mee.” Karel sug diep. “Ons weet een van my werknemers moes die ontvoerder van inligting oor Cara se bewegings voorsien het, want ons was versigtig. Die Patty Hearst-ontvoering was nog vlak in die geheue. Ons was egter nie versigtig genoeg nie. Die ontvoerder het Cara by die skool gaan haal nadat hy die chauffeur katswink geslaan, sy oorjas aangetrek en pet opgesit en die motor gekaap het.”

				“Sy is met ’n chauffeur skool toe geneem?” Veronika se oë is wyd gerek.

				“Nee, my oorlede vrou het haar meesal soggens geneem, soms ek, maar die chauffeur het haar smiddae gaan haal. My vrou het ’n paar eksklusiewe boetieks besit. Myra het ’n baie besige lewe gelei,” verduidelik Karel effens kortaf.

			

			
				So besig dat haar ma en pa soos skepe in die nag was, onthou Cara en die herinnering laat ’n bitter smaak in haar mond.

				“En wie was die ontvoerder toe?”

				Karel kyk deur die venster na die see, maar Cara weet hy sien nie die swelling van die branders of die dartelende seemeeue nie. “Ons weet tot vandag toe nie.”

				“Maar hoe is dit moontlik?”

				“Die ontvoerder het geen identiteitsdokumente by hom gehad nie. Geen polisierekord nie, want sy vingerafdrukke was nie op die destydse stelsel nie. En onthou dit was in 1979. Desjare was daar nog nie ’n AFIS-sisteem of DNS-toetse of die soort forensiese tegnologie wat nou beskikbaar is nie. En hy is nie deur enigiemand uitgeken of geïdentifiseer nie al was daar ’n identikit, geskets na aanleiding van ’n nadoodse foto, asook sy beskrywing in die koerante. Miskien was die polisieskets nie lewensgetrou nie. Hy is immers in die gesig geskiet. En sy anonimiteit is ook die groot rede waarom ons nou nog nie weet wie die werknemer was wat hom gehelp het nie. Vir al wat ons weet, werk hy nou nog vir my.”

			

			
				Veronika se frons verdiep. “Maar hoekom het Cara nie besef dis nie die chauffeur nie? En hoe het jou sekuriteitsmense geweet van die ontvoering?” 

				“Cara het wel besef dis nie ons chauffeur nie, maar te laat. Sy was al in die motor en hy het reeds die kinderslot geaktiveer toe sy onraad begin vermoed het. Een van Cara se klasmaats het gelukkig gesien toe Cara om hulp skree en hoe sy met haar palms teen die venster klap. Die maatjie het haar ma daarvan gesê toe dié haar minute later kom oplaai het. Sy het dit onder die skoolhoof se aandag gebring en hy het my dadelik laat weet. Ek het Lind se hele sekuriteitsafdeling in ’n verskeidenheid voertuie uitgestuur. Destyds was daar nog nie selfone nie, maar ons het CB’s in die voertuie gehad. Burgerbandradio’s,” voeg hy by toe Veronika hom vraend aankyk.

				“Gelukkig het ons presies geweet hoe die gekaapte motor lyk en wat die registrasienommer was aangesien dit die enigste een was wat die chauffeur ooit gebruik het. Ons vermoed daar het êrens ’n ander motor vir die ontvoerder gewag, moontlik met ’n medepligtige agter die stuur, maar ons was te vinnig en het die ontvoerder voorgekeer voordat hy motors kon ruil. As daar ’n medepligtige was, het dié voet in die wind geslaan toe hy agterkom iets het skeefgeloop, en doodstil gebly oor alles.”

			

			
				Veronika laat rus haar bleek hand vlugtig op Cara se arm. “Dit moes verskriklik gewees het.”

				Cara laat sak net haar oë. Dit was. Sy het lank berading gekry. Ná al die jare het die meeste herinneringe aan daardie dag genadiglik vervaag. Behalwe die bloed. En behalwe die nagmerries wat haar soms nog snags ry wanneer sy gespanne is.

				“Wat was die rede agter die ontvoering?” vra Veronika sag.

				“Geld. Daar was ’n nota in ons posbus, geskryf met letters wat uit tydskrifte geknip is. Ons is opdrag gegee om ’n halfmiljoen rand in kontant gereed te kry en te wag vir verdere instruksies.”

				“Net ’n halfmiljoen?”

			

			
				Cara kan sien Karel word kriewelrig. “Toe was dit baie geld. Die rand was nog gelyk aan een dollar, in vandag se fiskale terme was dit dus gelyk aan omtrent vier en ’n halfmiljoen rand. En onthou, daar was nog nie honderdrandnote nie, laat staan tweehonderdrandnote. Die ontvoerder moes in ag neem met hoeveel geld hy gerieflik sou kon rondbeweeg. Maar kom ons laat dit nou daar. Dis baie onaangename herinneringe.”

				Veronika slaan haar hand oor haar mond. “Ek is jammer. Dis net ... Dis so ’n skok.”

				Probeer die slagoffer wees en kyk hoe geskok is jy dan, wil Cara sê, maar besef sy is onregverdig. Enigiemand sal nuuskierig wees oor so ’n drama. Dis in die aard van die mens. Buitendien, Veronika sal sekerlik dink aan die konsekwensies wat die Lind-miljoene vir haar ongebore kind kan inhou. Dié sal immers ook in die skadu daarvan staan. En natuurlik eendag miljoene erf.

				“Is jy lus om ’n entjie te gaan stap?”

				Cara kyk verras van haar skootrekenaar af op na haar pa en haal haar leesbril af. “Oukei. Ek maak tog nie hond haaraf hier nie.” Sy kan haarself skop dat sy nie die laaste weergawe van haar manuskrip in die DoxBox gebêre het nie. Dis ’n gerieflike bêreplek vir rekenaarlêers as mens meer as een rekenaar gebruik en die inligting beskikbaar wil hê op almal, maar dit help niks as sy nie die goed opdateer nie. 

			

			
				Sy het in die twee dae voor Paul sy klap uitgedeel het, baie geredigeer en ’n paar oplossings vir probleme ingewerk. Sy het wel die mees onlangse dokument op haar datastafie gebêre, maar dié het in haar haas om weg te kom in haar Mignon Maydon-rekenaar by die huis agtergebly. Dis ’n onbegonne taak om nou van voor af te probeer regmaak wat sy reeds reggemaak het. En later sal sy sukkel om die twee dokumente te laat korreleer. Boonop kry sy net eenvoudig nie op haar storie gekonsentreer nie. Die karakters voel soos vreemdelinge. 

				“Waar is Veronika?” vra sy toe hulle by die skuifdeur uitgaan. Dis winderig, maar dit reën darem nie meer nie.

				“Sy slaap. Sy is nou wel jonk in ons oë, maar vyf en dertig is laat in ’n vrou se lewe om haar eersteling te hê.”

				Cara knik net en wag. Dis nie haar pa se manier om haar te vra om saam met hom te gaan stap nie. Hy moet iets op die hart hê. Iets wat hy waarskynlik nie wil bespreek waar Veronika hom dalk kan hoor nie.

			

			
				Die huis is skaars buite sig toe hy sy arm om haar skouers slaan. “Cara, ek hoop nie jy gaan dit verkeerd opneem nie, maar as die kind ’n seun is ... Ek laat ’n nuwe testament opstel. Ons werk nog die detail uit. Ek sal natuurlik goed vir jou sorg, vir jou onder meer ’n goeie klompie aandele gee, en nie net in Lind nie. Die dividende sal vir die res van jou lewe vir jou sorg. Maar as dit ’n seun is, gaan ek hom vir alle praktiese doeleindes die hooferfgenaam van Lind Korp maak.”

				Cara kyk op na hom toe. Besef hy dan nie sy gee nie ’n hel om nie? Hoe minder sy met Lind te doen het, hoe beter. Sy het vrede met die verdomde draak wat al haar hele lewe lank sy asem in haar nek blaas. 

				“Ek verstaan, Pa. Die Van der Linde-naam en als. En Pa sal sekerlik vernoem word. Ek stel in elk geval nie in die maatskappy belang nie, maar ek was ernstig oor die DNS-toetse. Ek het geen rede om iets teen Veronika te hê nie, maar Pa weet self mense in jou posisie kan nie versigtig genoeg wees nie.”

			

			
				“Weet ek dit nie.” Hy knik. “Veronika sal my waarskynlik kwalik neem, maar die erflating sal aan ’n DNS-toets gekoppel wees. Ek wil net nie nou al daaroor met haar praat nie. As sy self so iets voorstel noudat sy gehoor het jy noem dit aan my, los dit die probleem op, maar ek gaan nie sommer net dadelik ná die geboorte daarop aandring nie.” 

				Cara ontwyk sy oë. As hy nie oor so iets met Veronika eerlik kan wees nie, het sy nie baie hoop vir hulle nie. Aan die ander kant het die brute eerlikheid tussen haar en Paul ook nie juis ’n helse lot gehelp nie. Wat haar laat dink, sy moet haar testament ook verander. Paul daar uitskryf. Donna sal dit vir haar kan reël. Haar ouditeur is soos ’n finansiële en administratiewe ma vir haar.

				“Gaan alles oukei met Lind?” verander sy liewer die onderwerp. 

				Karel stap weer aan. “Hoekom vra jy?”

				“Goed soos noodvergaderings en ’n gefrons oor dokumente as mens veronderstel is om semi-afgetree te wees, is ’n bietjie kommerwekkend.” Sy blaas effens. Wys jou hoe onfiks is sy as haar pa nog vir haar kan wegstap.

			

			
				“My nuwe ouditeur het ’n paar onreëlmatighede opgemerk en ons het ’n rekenaarkundige van ’n aard ingekry. Guy Mellet. Hy het van hacking geleer by ’n man wat glo ’n hacker van formaat is. Dié is amper tronk toe nadat hy betrap is, maar is toe tot gemeenskapsdiens gevonnis. Nou lei hy mense soos Mellet op om hackers teen te werk. Ek stel dit seker soos ’n idioot, maar ek verstaan nie veel van die goed of die terminologie wat daarmee saamgaan nie. Die kruks van die saak is, hulle dink ons is so ’n ruk terug gehack of gecrack of ge-iets.”

				Cara steek vas, deels om haar asem terug te kry. “Is daar baie weg?”

				Karel gaan staan ook. “Dis wat so eienaardig is. Sover ons kan agterkom, is daar nie geld gesteel nie, beslis nie groot bedrae nie. Moontlik wil die persoon of firma net weet hoe Lind se geldsake daar uitsien. Om welke redes ook al. Die Mellet-man sê die hacker is baie bedrewe, maar het spore gelaat of iets. Hy reken hy is warm op sy spoor. Hy het probeer verduidelik, maar dis my een oor.”

				“Ek weet hoe om in Microsoft Word te toor, maar die res is vir my ook duister,” sê Cara toe sy besef hy is werklik verleë oor sy gebrek aan tegnologiese kennis. Wat laf is. Nie eens mense van haar generasie kan byhou nie. Paul is maar twee jaar ouer as sy en hy kan e-pos stuur en dalk ’n bietjie google, maar dis omtrent al. Hy het wel sy eie webwerf – waarvoor sy ten duurste moes betaal – maar nie eens sy eie rekenaar nie. Dis een van die redes waarom sy twee rekenaars het. Haar persoonlike rekenaar mag hy gebruik, maar haar Mignon Maydon-een is hare alleen, wagwoord en al. Maar Paul is die laaste persoon aan wie sy nou wil dink.

			

			
				Sy aarsel, maar druk deur. “Pa moet nou nie dink ek is paranoïes nie, maar is julle gehack voor of nadat Pa Veronika ontmoet het?”

				Sy gesigsuitdrukking raak geslote. “Ek verstaan dat jy bekommerd is en boonop is jy ’n storieskrywer, Cara, maar jy klink inderdaad paranoïes oor die vrou met wie ek gaan trou. Ek hou nie daarvan nie.”

				“Pa hoef ook nie daarvan te hou nie, maar was dit voor of ná?” Sy begin hom definitief nou die hoenders in maak, maar dis tot daarnatoe. Sy is dalk te gewoond aan eerlik en reguit wees, maar dis hoe sy en Paul is. Was. Tot Junie toe. 

			

			
				Dit voel asof haar hart ’n lugborrel slaan. Sy kan nie eens onthou wat in haar lewe aangegaan het in Junie nie. Net dat sy aan die skryf was en dan gaan die dae verby sonder enige bakens behalwe manuskripstatistiek wat vaagweg haar skryfroete aandui. Soveel woorde per dag, soveel per week. Soveel hoofstukke klaar, soveel om te gaan. Soveel weke tot die keerdatum.

				“Sover Mellet kan agterkom, het die hackery reeds verlede jaar begin. Hy reken so Julie rond. Lank voor ek Veronika ontmoet het.” Hy lyk selfvoldaan genoeg om “so whê!” te kon byvoeg. 

				Cara moet ’n oomblik nadink oor wat sy gevra het voor sy die konteks onthou en haar weer in die hede bevind. Hier. Sy en haar pa. Veronika. Lind.

				Lind wat al soveel slagoffers geëis het. Soveel onmin en twis veroorsaak het. In so ’n mate dat Cara vir alle praktiese doeleindes geen familie het nie.

				“Dan is dit gaaf.” Veronika is ooglopend nie ’n goeie gespreksonderwerp nie. Karel knik net kortaf, asof hy wil bevestig die onderwerp is afgehandel.

			

			
				“Van testamente gepraat. Destyds, toe oupa Carolus vir oom Jaco en tannie Frieda onterf het, waaroor het dit gegaan?” Dis iets wat nog altyd doodgeswyg is. Noudat sy min of meer in dieselfde skoene staan as haar pa se broer en suster, is dit dalk tyd dat sy weet wat aangegaan het. Buitendien wil sy juis die veronregte deel van haar min of meer fiktiewe familie in haar derde boek betrek. 

				Die gloed wat donker in Karel se wange opslaan, verras haar. “Ek weet nie wat op gods aarde jou nou skielik daaraan laat dink nie.” 

				“Ons het gepraat van erfporsies. Ek wonder maar net waaroor die onmin en onterwery gegaan het.” Hy moet nou maar kwaad word en klaarkry. Vandat sy Paul ontmoet het, het die gemis aan familie haar nie gepla nie. Maar noudat haar lewe nie meer om Paul gaan draai nie, is net haar pa en Laura oor. Hoe kan mens so vriendeloos en familieloos deur die lewe gaan en dit nie agterkom tot dit te laat is nie?

				“Frieda en Jaco het teen my saamgespan. Hulle het aangedring dat ék onterf word. Gelukkig het jou oupa geweet wat die beste is vir Lind en húlle toe onterf.”

			

			
				“Maar hoekom wou hulle hê Pa moet onterf word?”

				“Skinderstories, Cara, en hulle dweepsieke, moralistiese oordele en vooroordele oor dinge waarvan hulle niks geweet het nie en wat in die eerste plek niks met hulle te doen gehad het nie. En ek praat nie verder hieroor nie.” 

				“Pa, bedaar.” Sy laat haar hand op sy arm rus, voel die ontsteltenis deur hom sidder. “Ek beskuldig jou van niks nie, ek wil net probeer verstaan.” Sy was sewentien en ’n meisiekind. Dus ignoreerbaar op grond van sowel ouderdom as geslag. Haar ma het nooit met haar oor familiesake gepraat nie en haar pa het sy feitlik nooit gesien nie. 

				“Ek onthou net dat Ma kort daarna deur ’n moeilike tyd gegaan het. Was dit daaroor?” Dit was voor sy en haar ma so min of meer ’n verbintenis met mekaar gesluit het. Nie dat hulle mekaar ooit werklik gevind het nie. Teen daardie tyd was dit te laat vir soveel dinge. Sy was al getroud en kanker was al by haar ma gediagnoseer.

			

			
				“Wat is dit met jou en al die ou koeie wat jy uit die slote wil grawe?” Sy oë raak nog beneukter.

				“Ek is verdomp deel van die familie! Of veronderstel om te wees.” Die ergernis wat deur haar stu, laat haar die laaste bietjie diplomasie oorboord gooi. “Ma het kort voor haar dood vir my gesê Pa was altyd goed vir haar, maar jy was nie ’n engel nie. Ek het nie gedink sy verwys na huweliksontrouheid nie, maar nou met Paul ... En al die poppies ná Ma se dood natuurlik ook. Het Pa ook rondgeneuk voor Ma se dood? Is alle mans dalk maar net so onbetroubaar?” Sy wil weet. Te hel met takt en swye.

				Sy adamsappel spring op en af. “Hoe durf jy so ’n vraag vir my vra?”

				“Ek soek antwoorde op duisende dinge. Êrens moet ek begin en ek sou dink my pa is ’n goeie plek. Hoekom die woede as Pa onskuldig is?” Sy bly te laat stil en kan onmiddellik sien sy het finaal oor die grenslyn getrap.

				“Moenie dink jy kan los en vas inkriminerende vrae rondgooi net omdat jy die slapgatverloorder met wie jy getrou het, uitgevang het nie! Hy het in elk geval net jou voete gesoen omdat jy ’n Van der Linde is en jy is donners onnosel as jy dit nou nog nie besef nie.”

			

			
				’n Klap deur die gesig sou nie ’n groter effek op haar gehad het nie. 

				“En moet ook nie dink net omdat jy ’n paar miljoen gemaak het uit die snert wat jy skryf, gaan ek skielik respek vir jou kry nie.” Hy druk sy vinger byna in haar oog. “Ek het jou nog jou hele miserabele lewe lank alles gegee wat ek kon. Ek het selfs daardie misbaksel verduur wat hom verbeel hy kan drie stukke yster aan mekaar sweis en dit as kuns verkoop. Toe ek jou gewaarsku het om jou bates te beveilig, ’n bate wat ék aan jou geskenk het, was jy eiewys. En nou sal jy daardie verdomde huis wat al tagtig jaar aan Van der Lindes behoort, moet verkoop en die helfte van die geld vir daardie werfetter gee. Die Vader weet, ek het my humeur tot dusver probeer beteuel en probeer ondersteunend wees, maar om dan beskuldig te word daarvan dat ek ’n kind by een van my sekretaresses verwek het!”

				Cara se oë staan stokstyf in haar kop. “Maar ek het nie ...”

			

			
				Karel verbleek so vinnig dat sy vir ’n oomblik dink hy gaan net hier inmekaarsak. Hy steier effens, maar herwin sy balans en klap haar hand weg toe sy instinktief na hom gryp om te keer dat hy val. Sy kaak werk op en af, heen en weer. 

				“Pa?” Karel van der Linde was nog nooit ’n maklike man nie, maar sy het hom nog nie vantevore so aggressief gesien nie. Nie openlik nie. En nie teenoor haar nie. En hy is ook nie die soort man wat ooit sy mond sou verbypraat nie. Is dit wat ouderdom aan mens doen?

				Toe hy weer waggel, gaan sit hy op die sand en vroetel in sy hempsak. Met bewende vingers sit hy ’n pilletjie onder sy tong.

				Cara sak langs hom neer. “Ag, liewe hemel, Pa. Ek is jammer. Ek ...” 

				“Bly stil, Cara. Bly net stil.” Hy maak sy oë toe, plant sy elmboë op sy opgetrekte knieë en laat sak sy voorkop in sy hande.

				Dit voel asof hy ’n ewigheid net so daar sit. Minute word klein eons waarin haar gedagtes by niks lank genoeg kan stilstaan om sin daarvan te maak nie. Behalwe dat daar nou by haar weinig twyfel bestaan hy het wel haar ma verneuk. 

			

			
				Toe hy sy gesig uiteindelik lig, lyk dit asof hy meer beheer oor homself het, maar hy kyk nie na haar nie, staar net na die see voor hulle.

				Snaaks genoeg is sy ontrouheid nie vir haar die grootste skok nie. Dis sy minagting jeens haar en Paul wat die felste deur haar brand, alles in haar op ’n knop laat trek en ’n lens rig op dinge wat sy nooit raakgesien het nie. Of nie wou raaksien nie.

				



			

	






			

			
				VIER

				Hoe lank hulle net so in stilte gesit het met die klammigheid wat in hulle klere intrek, weet sy nie, maar Karel is aansienlik kalmer toe hy vir die eerste keer weer praat. “Ek is jammer, Cara. Ek weet nie wat in my gevaar het nie.” 

				Sy kyk hom skepties aan. Wil vir hom sê sy begryp nou eers in hoe ’n mate hy haar kwalik neem dat sy nie die seun was wat Lind se kroonprins kon word nie. Sy het altyd geweet vir die Lind-koninkryk is prinsessies net nie goed genoeg nie, maar sy het nie besef hoe diep haar pa se wrokkigheid loop nie. 

				En toe gaan staan en trou sy boonop met ’n man wat van besigheid minder weet as ’n kat van Oosterse speserye. Hulle was skaars ’n jaar getroud toe Paul sy besigheidjie wat staaltuinmeubels vervaardig het, moes toemaak. Dis toe dat hy besluit het om hom uit te leef as die kunstenaar wat hy geglo het hy eintlik is. Net jammer niemand het sy kunswerke verstaan of gekoop nie.

				Dit het Paul nie gepla dat sy haar pa in die oë moes kyk om te kan oorleef nie. Inteendeel, hy kon nie verstaan waarom sy alles in haar vermoë gedoen het om onafhanklik van Karel en Lind te wees nie. Selfs bereid was om Mills & Boon-boeke te skryf pleks van die stories wat sy eintlik wou skryf. Wat uiteindelik ’n goeie ding was. Dis waar sy leer skryf het. Dissipline geleer het. Iets waarvan Paul weinig begryp.

			

			
				Die vermolmde blinkers word met een venynige pluk van haar oë afgeskeur. Vir die eerste keer sien sy Paul soos haar pa hom moes gesien het. Vir die eerste keer besef sy hoe blind haar liefde inderdaad was. En die ergste is, al wil sy hom nie op ’n skinkbord terughê nie, verlang sy steeds na hom met ’n emosionele verknogtheid wat sy aan niemand kan verduidelik nie. 

				“Dis vandat ek daardie ellendige pille drink om op te hou rook dat ek so maklik kwaad word en dinge sê wat ek nie bedoel nie.” 

				Cara kom met ’n ruk terug na die hede. 

				Karel draai sy kop na haar toe. Sy oë is gepynig. “Vergewe my, asseblief.”

				Vergewe? Die uitbarsting kan sy hom dalk vergewe ja, maar ’n pil kan nie die skuld kry vir die oortuiging wat agter die woorde gelê het nie. Sy skielike aggressie het net laat uitborrel wat hy eintlik voel, hoe hy eintlik oor haar en Paul dink en lankal gedink het. En niks kan daardie woorde ooit uitwis nie. 

			

			
				“Wat het van die kind geword?” Sy staal haar by voorbaat teen sy woedende ontkenning. Teen nog beledigings.

				Dit kom nie. “Ek glo tot vandag toe dit was nie my kind nie, Cara. Ek was baie versigtig. En glo my, ek is deur en deur gestraf vir my ontrouheid. Jou ma het my nooit vergewe nie.”

				“Waarom het jy dit gedoen?” Een van duisend vrae. Weer eens die belangrikste, soos met Paul. Sy verwag nie regtig dat hy gaan antwoord nie, maar Karel verras haar.

				“Ek was jonk, vol van myself, het ’n sterk libido gehad en jou ma nie. Maar dis net ’n deel van die waarheid. Ek het verlief geraak, Cara. Die dag toe ek Elsabe die eerste keer gesien het, het ek geweet: Hier kom moeilikheid. Die chemistry was net onmiddellik daar, al was ons albei getroud. En die chemistry het omgesit in liefde.”

				“En Ma?” Miskien probeer hy vergoed vir sy uitbarsting. Miskien het hy ’n behoefte aan bieg. Maar sy twyfel. Karel van der Linde werk altyd met ’n plan, het altyd ’n verskuilde agenda.

			

			
				“Ja, my huwelik met jou ma. Kom ons stel dit só: Dit het albei families gepas dat ons trou. En sy was ’n mooi, intelligente en gesofistikeerde vrou. Ek het haar gerespekteer en werklik van haar gehou.”

				“Maar jy het haar nie liefgehad nie?”

				“Ek het, maar op ’n ander manier. Daar was net geen chemistry nie.”

				Cara staar na die walletjie klam sand tussen haar Nikes se neuspunte. “Daar was hope chemistry tussen my en Paul en tog het hy ’n ander vrou ...” Sy druk haar hand oor haar oë wat skielik klam word. 

				“Cara.” Sy hand is warm op haar knie. “Jy moet onthou, daar is sekere vroue wat mans begogel. Niemand kan verklaar wat dit aan hulle is nie. Dikwels gaan dit gepaard met aardskuddende seks, soms met haar bereidwilligheid om verder te gaan as die gemiddelde vrou, soms gepaard met verleiding wat jou verder laat gaan as wat jy jou ooit verbeel het jy sal. Of gewoon omdat so ’n vrou nooit volkome besit kan word nie en dus altyd prooi bly, die soort prooi wat jagters laat kop verloor. Sulke vroue veroorsaak dikwels ’n verslawing, soms ’n obsessie by ’n man. Merendeel tydelik, soms permanent.”

			

			
				“En dit ontneem jou en Paul en mans soos julle die goeie oordeel om te sê nee, ek is getroud en het beloftes voor God en mens gemaak? Of nee, ek het my vrou lief en sal dit nie aan haar doen nie?”

				“Daar is seker mans wat dit regkry, Cara, maar nie baie nie. En ek glo selfs hulle wonder nog vir baie jare daarna hoe dit sou gewees het en fantaseer waarskynlik tot op hulle sterfbed daaroor.”

				“Dis siek.”

				“Dis hoe mans bedraad is.”

				En dit verontskuldig hom? Cara staan op en vryf die sand van haar denim se sitvlak en broekspype af. “Jammer, Pa. Ek is seker maar net nie in ’n vreeslik vergewensgesinde bui nie. En as daardie pille jou aggressief en gemeen maak, hou dit verdomp op drink. Die skade wat jy vandag aan ons verhouding aangerig het, kan nie groter wees as die skade wat ’n paar sigare per dag aan jou longe doen nie. En Pa, ek sal na jou troue toe kom, maar nou moet ek liewer onder jou dak uitkom.”

			

			
				Hy kom moeisaam orent. “Gaan jy dan nou terug Hermanus toe?”

				Dit ontgaan haar nie dat hy haar nie probeer ompraat om te bly nie en dit maak nog seerder. Sy skud haar kop. “Ek het Paul ’n week gegee om uit te trek en dié is nog nie om nie. Buitendien, ek is nog nie gereed om terug te gaan nie. Eintlik weet ek nie wat ek wil doen nie, maar intussen sal ek êrens ’n gastehuis of selfsorgplek kry.” 

				“Ons het eiendom in Brenton-on-Sea. Een van jou oupa se projekte. Een van sy medetrustees is onlangs oorlede en dié se huis staan leeg.” Karel kyk ingedagte na haar. Sy twyfel of sy aandag by haar is. Dalk nog by Elsabe, wie sy ook al was, en hulle sodanige chemistry. 

				“En?” por sy hom aan.

				“Dis ’n ou houthuis en vervalle, maar die uitsig is mooi. Die plan is om dit plat te slaan, iets anders daar te bou en weer te verkoop. Jy kan seker voorlopig vir ’n ruk daar gaan bly. Daar is alles wat jy nodig kan kry, behalwe kos en sulke goed.”

			

			
				Cara kyk hom vertwyfeld aan. Sy oë lyk effens glasig. Amper asof hy nie heeltemal hier is nie.

				Jou hart is gebreek, sê jy vir jou pa, jou lewe aan stukke en jy het verblyf nodig. Geen probleem nie. By gebrek aan emosionele verbondenheid, by gebrek aan ware empatie en danksy ’n onvermoë om opreg te bemoedig: Hier is vir jou ’n vervalle ou huis om tydelik in te woon. ’n Suigstokkie wat moet troos, met komplimente van Lind Korp. 

				Die monster wat haar lewe as kind oorheers het, het nie in klerekaste of onder beddens skuilgehou nie. Hy het soos ’n skadu gekleef aan elke voetstap wat sy gegee het en ’n houvas gehad op almal wat ooit vir haar belangrik was. Haar monster se naam was Lind.

				“Dankie, Pa. Ek sal graag vir die volgende paar dae van jou aanbod gebruik maak. Net tot ek Kaap toe gaan. Daarna kan ek teruggaan Hermanus toe.” As sy geweet het wat sy nou weet, het sy Laura nooit toegelaat om haar in die Kaaptoeganery in te praat nie. Aan die ander kant is Laura se geselskap dalk net wat sy nodig het. Laura kon haar nog altyd opbeur en aan die lag kry.

			

			
				“Wat is die huis in Brenton se adres en waar kry ek die sleutels?”

				“Die sleutels hang in my studeerkamer aan die sleutelrak aan die binnekant van die geelhoutkas se deur. Die adres is op die etiket geskryf – so ’n blou plastiekding as ek reg onthou. Steenbrasstraat. Die een wat al met die krans langs loop. Die huis is aan die straat se seekant.”

				“Dankie, ek sal die plek kry.” 

				Sy steek haar hand uit om Karel op te help, maar hy skud sy kop. “Ek wil nog ’n rukkie hier sit.”

				“Maar jy voel nie lekker nie. Ek kan jou nie hier los as jy nou net ’n pil vir jou hart moes drink nie.” En dis nie net dit nie. Karel is regtig nie homself nie.

				“Laat staan, Cara. Ek is nie ’n invalide nie en die pil het sy werk gedoen.” Die ergerlikheid is terug. “En moet asseblief nie vir Veronika hiervan sê nie. Sy bekommer haar alreeds te veel oor my.”

				Te verstane, die trouring is nog nie aan haar vinger nie, flits die gedagte deur haar kop. Dit laat haar gemeen voel, maar dis nie te sê daar steek nie waarheid in nie. Sy is op die punt om om te draai huis se kant toe, toe nog ’n gedagte by haar opkom. “Wat het van Elsabe geword?”

			

			
				“Jou oupa het haar agter my rug ’n aardige bedrag in die hand gestop in ruil vir haar bedanking.”

				“En sy het seker haar man oortuig dis sy kind?”

				“Nee, sy was reeds uit haar man lank voor sy swanger geword het. Sy het net tussen neus en ore verdwyn.” Hy raap ’n handvol sand bymekaar en smyt dit see se kant toe. “Nie dat dit dinge tussen my en jou ma laat verbeter het nie. Boonop was Jaco en Frieda vas van plan om my uit Lind te werk. Hulle eerste stap sou wees om ’n mosie van wantroue teen my by die direksie in te dien.”

				“Maar oupa Carolus het hulle gekeer?”

				“Hulle het hul met hom misgis. Hulle het gedink net omdat hy elke Sondag in die kerk sit, is hy so vroom en eng soos hulle. Hy was woedend vir my oor die hele fiasko, vernaamlik omdat ek nie diskreet genoeg was nie, maar hy het ook geweet ek is die enigste van sy drie kinders wat sterk genoeg is om Lind oor te neem. En hy was natuurlik self geen engel nie. ’n Hele paar handperde in sy lewe gehad.”

			

			
				Cara wonder of hy ooit besef sy is nog daar. Dit klink eerder asof hy met homself praat.

				“Wat het van hulle geword? Jaco en Frieda, bedoel ek.”

				“Ek het in jare nie met hulle kontak gehad nie. Ek weet net Jaco het ’n plaas in The Crags naby Plettenbergbaai gekoop en sy vrou bedryf glo ’n gedeelte as vakansieplaas. Frieda en haar man is destyds Australië toe. Hy is daar dood en sy het weer getrou, dis al wat ek weet. My broer en suster is dalk tegnies gesproke onterf, maar hulle het hoegenaamd nie met leë hande weggestap nie. Hoegenaamd nie.”

				Carolus het sy twee jongste kinders omgekoop om uit Lind te onttrek. Waarskynlik afgedreig ook. Dis die enigste afleiding wat sy kan maak. Sy onthou oupa Carolus net vaagweg. Die silwer hare en snor. Die kwaai blou oë. Hy was ’n lang, maer man. Streng. Sy en haar niggies en nefies was vrekbang vir hom.

				Sy was in haar laaste skooljaar toe hy skielik aan ’n hartaanval oorlede is. Oud genoeg om veel meer van hom te onthou, maar benewens ’n paar dae oor Kersfees elke jaar en meesal oor Paasnaweek met ’n horde familie om hulle hier op Outeniekwastrand, het sy nie veel met hom te doen gehad nie. Sy kan nie onthou dat sy een betekenisvolle gesprek met hom gehad het nie.

			

			
				En die jaar toe die familie uitmekaargespat het, die jaar voor sy dood, het hulle nie hierheen gekom nie. Die laaste keer wat sy haar oupa gesien het, was Kersfees die jaar vantevore, ’n jaar ná haar ouma se dood. Toe het daar al ’n baie swaar atmosfeer tussen die grootmense geheers en het Cara en haar veel jonger niggies en neefs hulle skaars gehou.

				Maar sy gaan haar nie verdiep in die verlede nie. Liewe hel, sy het genoeg om haar oor te bekommer in die hede. Haar oom en tante se lot is hulle lot. Sy kan niks daaraan doen nie. Haar pa het sy huwelik opgefoeter omdat sy libido en kastige chemistry met hom weggehardloop het en dis sy saak. Miskien word hy ’n tweede kans op geluk gegun saam met Veronika, miskien is sy net agter sy geld aan. Good luck. En hy kan maar dink sy dogter is ’n mislukking en het met ’n misbaksel getrou. Miskien is hy reg in eersgenoemde geval en hy is beslis reg in laasgenoemde.

			

			
				Nou wil sy net onder sy dak uitkom en weer gewoonweg probeer asemhaal voor sy Laura in die Kaap kry. Probeer nugter dink of sy haar persoonlike lewe aan haar lesers wil openbaar. Daarna sal sy die bul by die horings pak en probeer red wat daar te redde is aan haar bates.

				Ja, handperde het sy pa dalk gehad en ’n hele gemors veroorsaak daardeur, broei Karel terwyl hy Cara agternakyk, maar ten minste het geen Van der Linde-man al ooit sy vrou geskei nie.

				So min tyd as wat hy vir Paul van Dijk het, kan hy hom egter amper nie kwalik neem sy oë het gedwaal nie. 

				Hy skaam hom vir Cara. Dik en oud geword en lyk so slordig. Hy kan nie glo dis dieselfde vrou wat hy as ’n pragtige bruid afgegee het nie. Toe was hy nogal trots op haar. Nou? Wat is daar om op trots te wees? Wat het sy met ’n cum laude-meestersgraad gedoen? Akademies verder gaan presteer? ’n Professor geword? Nee, sy skryf soetsappige stront vir verveelde huisvroutjies. Ba!

			

			
				En nou nog hierdie ander gemors ook. Hy kan homself skop dat hy destyds nie fermer aangedring het op ’n trust vir haar nie, maar sy was rotsvas in haar oortuiging. “Gee vir my die plek en sit dit op my naam of laat staan dit, Pa,” het sy haar ultimatum gestel. “Ek tree in die huwelik, ek gaan nie ’n saketransaksie aan nie. Vandat ek kan onthou, draai alles in ons lewe om besigheid en aansien. En natuurlik om daardie jaloerse god met die naam van Lind wat oupa Carolus in die lewe geroep het.” Sy het die woorde behoorlik uitgespuug voor sy opsigtelik probeer kalmeer het. “Ek het Paul lief. Ek wil hê dit moet ’n huwelik op wedersydse vertroue gebaseer wees,” het sy met die onskuld en onnoselheid van die jeug gesê.

				Selfs toe hy gesê het sy kan die hooftrustee wees, was sy onwrikbaar. “Maar Pa sal steeds een van die trustees wees. Jammer, no go. Gee of laat staan.”

				Ironies genoeg is dit een van die paar kere wat hy werklik respek vir ’n vrou gevoel het, so onnosel as wat die redes daaragter was. Sy het ten minste opgekom vir dit waarin sy glo. Nie soos die meeste wat net agteraf manipuleer en soveel as moontlik inpalm nie.

			

			
				Myra was natuurlik ’n ander saak. Sy was, nes hy, deur en deur ’n besigheidsmens. Die res van die vroue in sy lewe, selfs sy ma, was so vergeetbaar. 

				Behalwe Elsabe. En dis juis Elsabe se verraad wat die grootste was.

				Hoe kon sy hulle ooreenkoms verbreek en swanger raak? Het sy werklik gedink hy sal Myra los? En kyk wat het van Elsabe geword.

				Gelukkig was sy pa toe lankal dood. Hy sou beslis nie daardie koerantberiggie misgelees het nie. Sy pa was niemand se fool nie. Hy sou die name dadelik herken het. Alhoewel, op sy oudag het hy tog ook dinge laat deurglip.

				Wat hom laat dink, hy moet die Simone-ding uitsorteer. Gelukkig kon hy water op die vuur gooi wat haar ma se sterfbedwoorde betref, maar hy het Simone se ma in meer as een opsig onderskat. Nie verwag sy sal haar dogter hooftrustee maak ná haar afsterwe nie. Dankie tog Simone het toe nooit kinders gehad nie. En gelukkig was Simone nie so eiewys soos Cara nie. By haar afsterwe word hy weer hooftrustee van die Misty Blue-trust. 

			

			
				Misty Blue is Van der Linde-grond en so sal dit bly. En Kevin Ryan kan gaan slaap as hy dink hy het enige regte daar. Hy sal hom net verduur tot Simone nie meer daar is nie. Die ontwikkeling wat Karel daar beplan, sal help vergoed vir die verliese wat Lind in die resessie gely het. Die ekologiese verslag wat daarop aanspraak maak dat die Brenton Blue eens op ’n tyd daar gevestig was, sal hy wel kan laat verdwyn. Hy wil die man sien wat hom gaan keer om miljoene te maak net oor ’n donnerse skoenlapper. En nie eens ’n besonder mooi een nie. Nie eens regtig blou nie. Die verdomde greenies kan gaan doppies blaas.

				Ja-nee, dis tyd dat hy weer self by ’n projek betrokke raak pleks van goed oorlaat aan besturende direkteure. Vandat hy Veronika ontmoet het, voel hy in heelwat opsigte weer soos ’n jonger man. Miskien omdat sy hom op soveel maniere aan Elsabe herinner. Veral in die bed.

				Net jammer hy moet nou op medikasie steun om dinge wat in sy kop is ook met sy lyf te laat gebeur.

				Medikasie. Dit moet al die pille wees wat hom deesdae so laat kop verloor. In meer as een sin van die woord. Selfs sy geheue is nie meer wat dit was nie. Sy oordeelsvermoë ook nie. Etterse ouderdom.

			

			
				Dit gaan vinnig om haar goed weer in te pak. Veronika het nog nie te voorskyn gekom nie. Cara krabbel net ’n dankienota en plak dit met ’n bont magneet teen die yskasdeur vas. 

				Karel is nog nie terug toe sy opstap om die sleutels te gaan haal nie. Sy is verras om te sien hoeveel stelle sleutels daar hang, elkeen met ’n ander kleur adreskaartjie. Sy kry die een met die Brenton-adres en afstandbeheerder langs ’n stel waarop Misty Blue staan. Mooi naam. Sou dit ook een van die Van der Lindes se vele eiendomme wees? Geen adres op nie.

				Sy maak die kas weer toe en sien met die omdraaislag ’n wit pakkie pille met blou en groen embleme op die sigaarhouer lê. Die pille wat haar pa moet help om op te hou rook, besef sy toe sy die etiket vlugtig lees. 

				Hoeveel skade kan drie of vier sigare per dag nou eintlik doen? Is dit die moeite werd om pille te drink wat jou aggressief maak? Of is sy humeur maar net die gevolg van onttrekkingsimptome? 

			

			
				Karel was nog maar altyd geneig om ander mense en dinge die blaam te gee as sake verkeerd loop. Dié keer die pille, terwyl hy waarskynlik net ’n beneukte ou man is wat nie kan vrede maak met die feit dat hy bejaardheid in die oë staar nie.

				Half bekommerd, half ergerlik stap sy op die balkon uit. In die verte sien sy hom op die strand waar hy met gevoude arms staan en steeds na die see tuur.

				Nou maar staan dan maar en staar, vervies sy haar. As hy haar nie wil afsien nie, is dit tot daarnatoe.

				By die eerste die beste vulstasie hou Cara stil, laat maak die brandstoftenk vol en koop neute en water. Sy lê die res van die ietsie meer as tagtig kilometer in ’n dwaal af met net ’n paar vinnige kosaankope in Sedgefield se Spar wat haar reis en krioelende gedagtegang onderbreek.

				Dis swaar skemer en dig bewolk toe sy voor die verbeeldinglose blok van ’n huis stilhou. Strak, en sleg verwaarloos staan die dubbelverdieping daar asof dit geplant is. Die dubbele motorhuisdeur regs onder die boonste verdieping vererger die fortagtige gevoel.

			

			
				In der minne, kan sy dofweg in die kopligte die huis se naam uitmaak. Die wit verf op ’n stuk verweerde hout is aan die afskilfer. Dit is nog altyd vir haar onbegryplik dat mense vakansiehuise name gee. Meesal verspotte name. Wat sou die oorspronklike eienaar van hierdie huis in der minne geskik het? Verdeling van bates gedurende ’n egskeiding dalk?

				Sy is verras toe die afstandbeheerder vir die dubbele motorhuisdeur werk. Die enorme deur bibber oop. In die een helfte staan ’n spul bokse, maar aan die linkerkant is daar meer as genoeg spasie vir die Freelander en sy ry in.

				Dis ’n gesukkel om die regte sleutel te kry vir die deur wat uit die motorhuis na die onderste verdieping van die huis lei, maar uiteindelik druk sy dit oop. Dis donker binne en sy moet voel-voel na die skakelaar. 

				Toe die lig aanflits, bevind sy haar in ’n gang waaruit drie slaapkamers en ’n badkamer weerskante van ’n houttrap vertak. Dis net hout waar jy kyk. Houtmure, houtvloere, houtplafonne. Dit en die muwwe reuk wat uit die mure opslaan, laat haar benoud voel, maar toe sy by die bopunt van die trap kom en sommer al die ligskakelaars druk, sien sy dit loop uit in ’n baie ruim oopplanwoonvertrek. Met ’n kaggel. Net wat nodig is in hierdie weer.

			

			
				Sy plak haar handsak op die kombuis se werkoppervlak neer en stap seekant toe waar die sitkamergedeelte is. Sy skuif die gordyne oop. Aan die ander kant van die enorme glasskuifdeure is ’n yslike balkon wat sy aanneem op die see, nou in donkerte gehul, uitkyk. 

				Uit die sitkamer loop nog ’n deur. Die hoofslaapkamer met sy en suite-badkamer lê aan die ander kant. Sy sug van verligting toe sy besef daar is meer glas as hout. Daardie onderste kamers het vir haar darem baie neerdrukkend gelyk.

				Die gelui van ’n landlynfoon laat haar ruk van die skrik. Dit kan net haar pa wees. Hy wil natuurlik seker maak sy het veilig aangekom. Alhoewel hy nog nooit besonder bekommerd was oor haar kom en gaan nie.

				“Ek is veilig hier,” sê sy sonder om te groet.

				“Ek sien so. Wat ek wil weet, is wie jy is en wat jy in ’n huis maak wat nie joune is nie.” Die stem is grinterig en effens nasaal.

			

			
				“Ekskuus?” Sien so? Sy kyk verwilderd om haar rond. Die kombuisgordyne is nie behoorlik toe nie, maar sal seker in elk geval lig deurlaat. En sy het omtrent elke lig in die huis aangeskakel.

				“Ek vra wie is jy en wat maak jy daar.”

				“Dis my pa se huis. Ek het die volste reg om hier te wees. Wie is jy?”

				Daar is ’n kort stilte. “Ek woon langsaan. En ek het my gat afgewerk vir die voorreg. Ek hoop nie jy gaan vir my kom moeilikheid maak nie.”

				“Gewoonlik bring bure vir nuwe intrekkers tee om hulle te laat welkom voel, Meneer. Het jy dit nie eens oorweeg pleks van hierdie ongeskikte oproep nie?” Sarkasme is seker nie bevorderlik vir goeie buurmanskap nie, maar sy het vrede.

				“Nee. En ek is nie ’n meneer nie, ek drink nie tee dié tyd van die aand nie en jy is nie welkom nie.”

				Cara kyk verbysterd na die gehoorstuk toe daar abrup afgelui word.

				Karel laat rus sy hand ingedagte op die slapende Veronika se nuwe boepie. Sy kind. Dit moet net eenvoudig ’n seun wees. Die gode kan hom sekerlik nie weer so ongenadig wees nie. 

			

			
				Dis die een ding wat sy pa hom tot sy doodsnag toe nie kon vergewe nie. Dat hy nie die Van der Linde-geslagslyn in Carolus se leeftyd kon verder voer nie. Asof dit sy skuld is dat Myra ná Cara se geboorte nie weer swanger kon raak nie. Sy pa het bly hoop, maar toe Myra so vroeg haar menopouse ingaan, het Karel geweet dis neusie verby. Hy was net dankbaar sy pa het nie meer geleef toe hulle die nuus kry nie.

				Dis natuurlik ondenkbaar dat iemand wat nie die Van der Linde-van dra nie aan Lind se stuur kom. Ironies dat Frieda die een is wat ’n seun in die wêreld kon bring. Jaco het net twee dogters. En nou hierdie wonderwerk onder sy hand.

				Dit moet ’n seun wees. Dit moet. Gelukkig sal Cara nie moeilikheid maak nie. Sy wou nog nooit enigiets van Lind weet nie.

				Cara is natuurlik nie ver verkeerd oor Veronika nie, maar sy verstaan nie die dinamika nie. Hy is heeltemal bewus daarvan dat Veronika nie twee keer na hom sou gekyk het as hy nie Karel van der Linde was nie. En tog glo hy nie sy verduur hom net ter wille van sy geld nie. Hulle kom goed klaar. En sy sal ’n sorgsame ma wees. Net die regte persoon om Lind se erfgenaam groot te maak.

			

			
				Karel sluimer net in toe hy met ’n lam gevoel besef wat hy aangevang het. Hoe kon hy Cara juis Brenton toe gestuur het van al die plekke op gods aarde? Hoe kon hy vergeet het daardie een albatros om sy nek is nog daar?

				Dit moet die pille wees wat sy brein deurmekaar krap. Sweerlik dit wat sy geheue aantas nes dit die slapeloosheid en naarheid veroorsaak. 

				Gelukkig is Cara net tot Dinsdag daar. In die drie dae sal sy nie so goed bevriend raak met haar bure dat dié goed sal uitlap nie. Buitendien, die buurvrou haat hom met ’n felle haat. En sy weet aan watter kant haar brood gebotter is. 

				Hy rol op sy ander sy. Maar kan hy regtig die kans waag? Nee, hy sal Cara môre moet ompraat om terug te kom hierheen. As hy nie so naar en duiselig gevoel het nie, het hy sommer nou opgestaan en klaargekry.

			

			
				Kevin gaan loer by Simone in toe die rowwe uitleg van sy praatjie klaar is. Sy slaap die slaap van regverdiges. Die nagliggie se sagte gloed verdoesel die tol wat die siekte geëis het en sy lyk amper so jonk en mooi soos toe hy haar twaalf jaar gelede by die Brenton Blue Butterfly Reserve ontmoet het. 

				Hy was al op pad veertig toe en nog nooit getroud nie, sy heelwat jonger, maar al meer as een keer geskei. Die reservaat was vir hom net ’n plek om heen te gaan terwyl hy gewag het vir die see om kalmer te raak voor hy en sy avonturiervriend met hulle kajakke van Knysna tot by Kaappunt sou roei as deel van ’n fondsinsameling vir ’n welsynsorganisasie. Simone, daarenteen, het by die reservaat geboer en elke hoekie en gaatjie geken.

				Ná die toer deur die erectas het hy en Simone gaan koffie drink by die Brenton-on-Sea-hotel. Alles sou egter daar geëindig het as ’n fratsgolf nie sy en sy makker se kajakke omgekeer en ’n seestroom hulle diepwater toe gesleep het nie. Danksy ’n ooggetuie het die NSRI Kevin net betyds gered. Vir sy vriend was dit te laat.

				Simone het hom in die hospitaal besoek nadat sy in die koerant van die ongeluk gelees het. En hom Misty Blue toe geneem om te herstel toe hy ontslaan is. Die herstelperiode het lank genoeg geduur om op Simone verlief te raak. En op haar droom.

			

			
				Hoekom hy gedink het hy sal kan aanpas by ’n getroude lewe en op een plek bly, weet hy nie. Miskien omdat sy spanmaat se dood hom swaar getref het. 

				Of hy behoorlik oor die gevolge nagedink het, kan hy nou nie eens meer onthou nie. Hy weet net, toe hy hom weer kom kry, was hy ’n vrou ryker en wou Simone met alle geweld kinders hê.

				Die eerste twee jaar het gevlieg, maar toe word hy veertig. Of dit die besef was dat die helfte van sy lewe menslik gesproke verby is, weet hy nie. Hy weet net die krieweling wat van hom in die eerste plek ’n avonturier gemaak het, het weer kom krap en al hoe sterker geword.

				Aanvanklik het hy net ’n week of twee op ’n slag weggegaan, maar toe kom die geleentheid om deel te wees van ’n ekspedisie wat fondse insamel vir die Renoster-en-olifant-stigting. Sewe honderd en tagtig kilometer te voet deur die woestyn klink dalk vir die meeste mense na ’n nagmerrie. Vir hom was dit manna.

			

			
				Simone se gehuil en pogings om hom te keer, het niks gehelp nie. Uiteindelik het hy haar oortuig dit gaan oor die oorlewing van bedreigde diere. 

				Al waaraan hy egter kon dink, was dat hy sy siel moes terugvind.

				“Ons het die res van ons lewe om bymekaar te wees, Simone, ek sal nooit weer so ’n geleentheid kry nie. Dis ’n eenmalige ding,” het hy getroos toe hy haar gegroet het. Sy het hom net met daardie pragtige oë aangekyk asof sy van beter weet. 

				Sy was reg. Een geleentheid het na ’n volgende gelei. Vir die volgende paar jaar is hy gereeld teen berge op, gletsers oor, het hy nog woestyne deurkruis en plekke so afgeleë besoek dat die mense daar nog nooit ’n wit gesig gesien het nie. Soms ter wille van verdienstelike sake, soms bloot omdat die uitdaging daar was.

				Tussen die reise deur het hy sy boeke hier op Misty Blue kom skryf, maar so verdwaal geraak in sy herinneringe en stories dat hy net so wel elders kon gewees het.

			

			
				Simone het voortgegaan met haar skoenlappernavorsing. Alhoewel sy ’n amateurlepidopteris was, het selfs die mense van die Brenton Blue-reservaat agting gehad vir haar toewyding en werk. 

				Namate sy haar babas wat tussen Kevin se ekspedisies verwek is, een na die ander verloor het, het sy haar al hoe meer begin afsonder totdat net die vestiging van die Brenton Blue vir haar belangrik was.

				Dis toe hy minder as ’n jaar gelede van die Gobi af teruggekeer het dat Kevin agtergekom het iets skort. Besef het haar vergeetagtigheid en die veranderinge in haar persoonlikheid kan nie net te wyte wees aan haar ongelukkigheid oor sy ekspedisies nie. 

				Sy volgende reis was reeds in die beplanningsfase, maar hy het ses maande toegelaat om sy nuwe boek voor sy vertrek te skryf. Binne twee maande het Simone egter so vinnig agteruitgegaan dat hy meer tyd in dokters se wagkamers deurgebring het as agter sy rekenaar.

				En toe die uitsluitsel. Oorerflike Creutzfeldt-Jakob. Die slapeloosheid en depressie, die probleme met spierkoördinasie, haar geheue wat toenemend aangetas word, oordeelsfoute wat sy begaan, haar sig wat agteruitgaan en ’n mag der menigte simptome het ineens angswekkend sin gemaak. 

			

			
				Ongeneeslik en die agteruitgang sal vinnig eskaleer, het die spesialis verduidelik. Selfs dié waarskuwing het Kevin nie voorberei op die haas van die siekte nie. ’n Maand gelede het sy hom nog meesal herken, nou glad nie meer nie. Twee weke gelede kon sy nog self badkamer toe gaan met Elizabeth se hulp, al het dit ’n gesukkel afgegee. Nou is sy bedlêend. 

				Hy weet Elizabeth is reg. Die beste plek vir Simone sal ’n inrigting wees. Maar om haar hier weg te neem, van Misty Blue en haar drome af, om op ’n vreemde plek te gaan sterf, klink krimineel.

				Hy sal besluit wanneer hy terugkom van die Kaap af. Nadat hy die inrigtings waarvan die spesialis hom die name gegee het, besoek het. Die rukkie weg sal hom ook kans gee om asem te skep, moed bymekaar te skraap, weerstand op te bou teen die finale fase van Creutzfeldt se mag oor Simone. En oor hom.

				



			

	






			

			
				VYF

				Saterdag 28 Julie 


				Cara weet nie waar sy haar bevind toe sy wakker word nie. Vir die eerste keer sedert Paul die bom laat bars het, moes sy behoorlik geslaap het. Soos skimme uit ’n mistige nag kom die herinneringe pynlik deur die slaapnadraai aangestap. Paul. Veronika. Haar pa. Hulle woordewisseling. Brenton.

				Sy gooi die duvet ergerlik van haar af asof sy só die herinneringe ook kan afwerp.

				Die huis ruik na uitgebrande vuur, muwwerig na hout en klam handdoeke. Eers toe sy met haar koppie koffie op die balkon uitstap, ruik sy seelug. ’n Stewige bries klop skuim op die branders op.

				Die oproep onthou sy eers weer toe sy ’n ou vrou met die wandelpad wat al langs die krans kronkel, aangestap sien kom. Haar gesig word verskuil deur ’n breërandstrooihoed wat stewig onder haar ken vasgebind is. Sy steun redelik swaar op haar kierie toe sy gaan staan, seker om asem te skep. Sou dit haar man wees wat gisteraand so ongeskik was?

			

			
				Asof sy Cara se blik op haar voel, kyk sy op. Cara lig haar hand om te waai, maar die vrou se gesig het reeds weer onder die strooihoed se rand weggeraak. Cara hou haar dop toe sy met kort maar besliste treë na die huis links van In der minne aanstap.

				’n Ondersoekende kyk in die rigting van die regterkantste huis verklap dat daar nie ’n siel woon nie. Al die gordyne is dig getrek en ’n verlatenheid hang daaroor. Dit moet ’n vakansiehuis wees.

				Dan kan dit net haar linkerkantse bure wees wat die oproep gemaak het, want die huis oorkant die straat is ook verlate, sien sy toe sy binnetoe gaan en by die kombuisvenster uitkyk. En dis net dié drie huise wat die ligte in haar huis sou kon sien aangaan.

				Wel, te hel met die ou tante en haar simpel man. Sy het werk om te doen. Gisteraand het sy net krag gehad om haar Spar-aankope, klere en badkamertassie boontoe te dra. Ná die oproep het sy die yskasgoed gebêre en haar nagrok uitgekrap voor sy in die bed geval het, te moeg om vuur in die kaggel te maak soos sy van plan was. 

			

			
				Sy pak net genoeg klere in die kas uit om tot Dinsdag te hou en sit die nodige reg om netnou te gaan stort. Die kruideniersware pak sy in ’n kas waar daar nog hier en daar ’n blikkie en ’n pakkie en ’n paar botteltjies kruie rondstaan.

				Ná ’n bordjie muesli stort sy en gaan haal haar skootrekenaar uit die Freelander.

				Sy sal moet gaan klere koop vir die Kaap, besef sy terwyl sy wag dat Windows laai. Die klere wat sy so inderhaas in ’n tas gegooi het, gaan nie die wa deur die drif sleep nie. Omtrent niks pas bymekaar nie. Nie dat sy gaan tof nie. Vir wie? Laura sal skaars sien wat sy aanhet. Maar dis Maandag se probleme; sy sien nie kans vir Knysna op ’n Saterdag nie.

				Sy frons toe die boodskap op die skerm verskyn dat haar e-pos op die Mignon Maydon-adres nie afgelaai kan word nie. Hoe de hel kan sy nou skielik nie “authenticated” wees om haar eie bleddie pos af te laai nie? Die Cara van Dijk-e-pos laai gewoonweg af. Nuusbriewe van skrywerswebwerwe waarop sy ingeteken is, aankondigings van nuwe bloginskrywings van verskillende skrywersblogs en die gewone prulpos, onder meer ’n e-brief wat aankondig sy het miljoene gewen in ’n Kanadese lotery. Die karige posoes bewys hoe arm Cara van Dijk se lewe aan vriende is. 

			

			
				Op die Mignon Maydon-adres kry sy ten minste Laura se e-briewe. En deesdae ook al hoe meer bewonderaarspos wat Marge aanstuur nadat sy dit deurgegaan het om onwelkome briewe te elimineer. Haatpos en briewe met seksuele ondertone word van Cara weerhou. 

				Die briewe van lesers kikker haar dus altyd op. En juis noudat sy behoefte het aan opkikkering, ontneem ’n kuberonverklaarbaarheid haar toegang daartoe.

				Sy sal maar wag tot sy by die huis is voor sy die probleem met die diensverskaffer opvolg. Dis nou as haar groot rekenaar ook die probleem het. Sy weet dalk heelwat meer van rekenaars en die internet as haar pa, maar ’n foendi is sy nie. Dis moontlik dat sy per ongeluk iets op die skootrekenaar aangevang het wat sy nie moes nie.

			

			
				Of dalk het haar rekenaar iets oorgekom op pad hierheen, besef sy toe haar DoxBox skielik ook nie wil oopmaak nie. Dêmmit. Sy moes die manuskrip seker op die hardeskyf ook gebêre het toe sy gister daaraan probeer werk het. Maar sy het nog altyd net in DoxBox gewerk as sy die skootrekenaar gebruik, sodat dit haar die moeite spaar om alles op ’n datastafie te plaas en op haar groot rekenaar oor te dra.

				Dit het sy nou daarvan. Sy weet mos hoe onbetroubaar die kuberruim in die hande van ’n tegnologies relatief gestremde gebruiker soos sy is.

				Hoe de hel gaan sy die tyd hier omkry as sy nie kan werk nie? 

				Dan maar tog Knysna trotseer en haar inkopies vandag doen. Miskien kan sy haar hare se dooie punte ook laat knip. Dalk doen dit haar goed om uit te kom en die vakansieatmosfeer wat altyd in Knysna heers, of dit nou vakansie is of nie, in te drink.

				Die huis reg oorkant hare lyk in ’n beter toestand as die een waarin sy bly, sien Cara toe sy die straat indraai. Losgekoop, lees sy die naam. Die ander huis, die een regs langs hare, is egter nog meer vervalle as In der minne. Sy frons toe sy die naam sien. Afgekoop. Eienaardige name, selfs al neem mens in ag dat vakansiehuise meesal simpel name het. 

			

			
				Cara rem op die ingewing van die oomblik en tru tot sy teenoor die bewoonde huis tot stilstand kom. Vrygekoop.

				Haar frons verdiep. In der minne, Afgekoop, Losgekoop en Vrygekoop. Al wat sin maak, is dat die vier huise aan ’n familie behoort het en hulle saam sulke twak uitgedink het. 

				Noudat sy daaraan dink, die vier huise vorm ’n groep apart van die ander huise in Steenbrasstraat en dieselfde bouplan is deurgaans gevolg. Asof dit een stuk grond was wat opgedeel is in erwe. Ses, as sy moet raai. Drie met huise voor op die krans. Die ander huis oorkant die straat staan tussen twee onbeboude en begroeide erwe. Sou die hele spulletjie deel van oupa Carolus se sogenaamde projek wees? Wie het wat in der minne geskik? Wie is losgekoop, wie afgekoop en waarvan is die man van gisteraand vrygekoop?

				Dis natuurlik weer haar storiekop wat haar oor sulke beuselagtighede laat wonder, besef sy toe sy straataf ry. Paul terg haar dikwels oor die stories wat sy rondom die kleinste dingetjies kan opmaak. Paul. Hy gaan haar nooit weer terg nie. 

			

			
				Die besef laat haar sonder asem. Sy trek van die pad af toe haar sig wasig raak en laat sak haar voorkop teen die stuurwiel. 

				Niks hiervan kan waar wees nie. Nie die dae by haar pa nie. Nie dat sy hier op Brenton is nie. En veral nie dat Paul nou sy lewe saam met ’n ander vrou wil aandurf nie. Dit moet ’n verskriklike droom wees. Kan sy nie nou maar asseblief net wakker skrik nie?

				In die agtergrond hoor sy ’n motor verby haar ry, dan rem, tru en ook aftrek. Sy bly net so sit, ook toe daar aan haar venster geklop word en selfs toe haar deur oopgemaak word. Verkrag en vermoor maar. Ek is op.

				“Are you okay?”

				Sy lig haar kop stadig. ’n Man staan gebukkend en kyk haar bekommerd aan.

				“Ek is oukei,” lieg sy in Afrikaans, te moeg om Engels te praat.

				“Nee, jy is nie,” slaan hy oor na Afrikaans, maar ’n vae aksent skemer deur. “Jy is doodsbleek. Kan ek jou na ’n dokter toe neem? Of iemand bel?”

			

			
				Sy skud haar kop en sit regop. “Ek is regtig oukei. Net duiselig gevoel. Ek is nou weer reg.” 

				Ernstige mosgroen oë. Kepe langs sy mond wat verraai dat hy maklik lag en al baie in sy lewe gelag het. Hoë voorkop onder langerige grys bespikkelde donker hare. Kom baie in die son, verklap die magdom plooitjies om sy oë. Die meeste daarvan lagplooie.

				“Is jy seker?” Hy lyk baie vertwyfeld.

				Sy knik.

				“Waarheen is jy op pad?”

				Nêrens heen nie, wil sy sê. Voor in die wapad is die lig uitgedoof. “Knysna.”

				“Ry voor. Ek sal jou volg. Trek af as jy weer duiselig voel, oukei?”

				Sy knik willoos, al wil sy net hier bly sit en vergaan. Sy sit die motor in rat en trek stadig weg. Hy draf na sy viertrek en val agter haar in. Kry mens nog waaragtig sulke goeie mense in die lewe? 

				Of het die man gehoop op ’n meevallertjie? Red ’n damsel in distress, melk haar vir welverdiende dankbaarheid.

				En van wanneer af dié agterdog? Vandat die een man wat haar geloof in die res van die mensdom herstel het, bewys het dit was valse geloof.

			

			
				Die samaritaan volg haar tot waar sy by die eerste die beste sentrum parkeer, hou sy duim in die lug toe sy uitklim en lig sy wenkbroue. Sy knik en lig ook haar duim. Hy gee ’n wuifie en toe is hy weg.

				Kevin slaak ’n sug van verligting. Sy lyk darem nie meer so bleek nie. Hy kan met ’n skoon gewete vergeet van haar. En van die skop wat hy op die krop van sy maag gekry het toe hy in daardie oë gekyk het. 

				Die kleur van Tietiesbaai se see. Die amandelvormigheid wat herinner aan Simone s’n. Die uitdrukking gekneus. En hy kan met ’n geruste hart vergeet van die geelkoper, rooikoper en hier en daar silwer glinstering in die lang hare. Hare waardeur enige man sy vingers sal wil trek. Van die vol, effens te groot mond wat enige man sal wil soen. Die lyf met genoeg om aan te vat, te troetel. Soos hy daarvan hou.

				Hy hoef net aan Simone, uitgeteer daar in haar bed op Misty Blue, te dink om sy onverwagse ereksie te verloor. Die skuldgevoel daaroor talm langer. Maar verdomp, wanneer laas het hy seks gehad? Nog voor hy weg is Gobi toe. G’n wonder nie.

			

			
				Cara staar na haar beeld in die haarkapperspieël voor haar. Kyk net die sakke onder haar oë. Dit lyk asof iemand haar gepot het. En verbeel sy haar of begin sy ’n dubbelken kry? En ’n kalkoennek?

				“Net ’n trim, Mevrou?”

				Die haarkapstertjie se kort hare is pikswart gekleur, die kuif ’n vreemde oranje wat moontlik nie bedoel was om die kleur van verlepte wortels te wees nie. Gewoonlik sal Cara nie waag om haar hare se heil aan so iemand se hande oor te laat nie, maar hierdie weggesteekte hokkie wat dien as salon, is al waar iemand haar so op die Saterdagoggend kon inpas. Wat ook baie sê. “Net ’n trim.”

				“Nie ’n wash of ’n tint om die grys uit te kry nie?”

				Cara loer na daardie oranje kuif. “Nee, ek het elke grys haar verdien en is trots daarop.”

				“Orraait. To each his own. Maar wat van ’n bietjie layer? Kyk, só.” Die meisietjie blaai slordig deur ’n tydskrif tot sy ’n reeds verkreukelde bladsy met haar palm oopvryf. 

			

			
				Cara kyk na die foto en ontmoet die kind se oë in die spieël. “Kán jy dit so sny?” vra sy reguit.

				Die meisiekind buig oor Cara. “Dis ál hoe ek kan sny,” sê sy in ’n fluisterstem by haar oor. 

				“Hoekom hierdie styl?” Cara fluister onwillekeurig ook.

				Die skraal hand gaan na die stokstywe swart hare waarvan elke kinkeltjie so reguit as moontlik gejel is asof sy só haar voorvaders se sondes probeer ontkom. “Oor ek so graag sulke hare sou wou hê. Soos hulle in die love stories sê: Lang, golwende hare wat sag om haar hartvormige gesiggie vou.”

				’n Knop kom sit in Cara se keel. “Goed, maar jy sny nie te kort nie, oukei?” 

				“Ek belowe.”

				Sy doen waaragtig haar belofte gestand. Cara weet sy lyk stukke beter toe sy die salon uitstap nadat sy haar ’n stewige fooitjie in die hand gestop het. Sy wens sy kon haar eerder lang golwende hare gegee het.

				As sy nog love stories geskryf het, het sy waaragtig in ’n volgende boek vir haar heldin kroeshaartjies gegee en haar laat trots voel daarop.

			

			
				Cara is verstom om te sien met hoeveel pakkies sy teen die trap moet opsukkel toe sy by die huis kom. Koop was vir haar nog nooit terapie nie. Sy hou daarvan om hier en daar ’n mooi ietsie aan te skaf. Of dit nou ’n rok of ’n skildery of ’n meubelstuk is, maar shop till you drop was nog nooit haar ding nie.

				Wat het haar besiel? Haar uniform is die afgelope paar jaar al oorgroot hemde by jeans. Nikes in die winter en FitFlops in die somer. En nou hierdie spul klere. Sagter, vrouliker en ’n knerts sexiër ook as wat sy in jare gedra het. Selfs skinny jeans. Wie probeer sy bluf? Die spieël in die aanpaskamer het te vertelle gehad dit vlei haar. Die ding het waarskynlik deur sy nek gelieg.

				Is daar iets diep in ’n vrou ingewroet dat sy dadelik weer begin maat soek as sy een verloor? Is dit wat hier ingeskop het? Of probeer mens net aan jouself bewys jy is nog vrou? Of aan jou maat, as jy hom weer sou raakloop: Kyk wat het jy versmaai?

			

			
				Maar dis belaglik om eens te dink mens kan met ’n gesiglose sekskat, wie weet hoeveel jaar jonger as jy, meeding. Selfs al sou jy die man wou terughê. ’n Waagmoediger V-halsbostuk en skinny jeans kan nie jeug ore aansit nie. Kan kosmiese ontploffings nie in die niet laat verdwyn nie. En sy wil Paul nóg terughê, nóg ’n ander man se aandag trek.

				Jammerlik. Dis wat sy is.

				Die wandelpad kronkel vir ’n ver ent al met die krans langs. Hier en daar is steil paadjies na die strand daar diep onder. Die terugklim sal ’n nagmerrie wees. 

				Toe sy om ’n draaitjie kom en byna in die ou vrou van langsaan vasloop, weet Cara nie wie skrik die grootste nie.

				“Hierts!” roep die vrou uit en laat val amper haar kierie.

				“Middag, Mevrou,” groet Cara.

				Sonder die strooihoed lyk sy nog ouer. Die grys hare is slierterig op haar kop vasgesteek. Die verrimpelde vel rem aan elke gelaatstrek. Die bont hemp wat los oor ’n vormlose langbroek hang, se kleure is verbleik. Die baadjie wat sy daaroor aanhet, het baie beter dae geken.

			

			
				“Gisteraand ‘meneer’ jy my en nou staan jy my en ‘mevrou’. Hoe het ek dit met jou?”

				Cara herken die swaar rokerstem van gisteraand se oproep onmiddellik. Klink steeds vir haar soos ’n man s’n, al bewys die versakte boesem anders. “Nou hoe moet ek jou dan aanspreek?” wip sy haar. Sy het ’n faux pas gemaak, so what. Dis ’n begryplike een. 

				“Ek is Willa Wolfaardt. Mejuffrou.” Sy kyk Cara ondersoekend aan asof sy ’n reaksie verwag.

				“Cara van Dijk,” is al antwoord wat Cara kan bedink, want aangenaam is die kennismaking tot dusver nie.

				“Van Dijk?” Die ou vrou se frons trek al haar plooie bymekaar. “Ek dag jy sê iets van jou pa.”

				Cara volg nie mooi die strekking van haar woorde nie. Dalk is die vrou kens. “Dis my getroude van. My pa se van is Van der Linde. Dis sy huis waarin ek bly.”

				Die snork wat deur die oumensneus geblaas word, weergalm. “Asof ek dit nie sal weet nie.”

				“Hoe nou?”

			

			
				Die takserende kyk laat Cara kriewel. “Jy weet waaragtig nie, nè?”

				“Wat weet ek nie, juffrou Wolfaardt?”

				Die vrou sug. “Aangesien jy my so wild en wakker jy en jou, kan jy my net so wel Willa noem. Jou oupa het my natuurlik Wolfie genoem. Dis nou voor ... Maar nou ja.”

				“My oupa?”

				“Carolus, ja. Hier het ons altyd gepraat van Katolus.”

				“Katolus? Soos in ...” Sy bly liewer stil. Die vrou is ongeskik en eienaardig, maar sy is oud. 

				“Soos in katools, ja. En glo my, dié was hy.” Haar laggie sit in ’n roggelende hoes om. Toe die slym nuwe lêplek in haar longe gekry het, haal sy ’n pakkie mentol Princetons uit haar broeksak en steek een behendig op, ondanks die bries. Nogal met ’n vuurhoutjie.

				“Nou toe, ek moet huis kry. Daar is ’n storm aan die kom. Hou maar die kerse gereed.”

				“Wie is die ‘ons’ waarna jy verwys? Wat my oupa só genoem het?”

				“Katolus? Ek en die res van speulse Carolus van der Linde se Brenton-harem.” Willa begin aanstryk en laat Cara met ’n mond wat oophang agter.

			

			
				Die sterk wind baljaar in die donkerte met die struikgewas en ween om die hoeke van die huis toe Cara uiteindelik ná ’n koppie sop en ’n toebroodjie haar selfoon aktiveer. 

				Een na die ander boodskap piep deur. Almal van haar pa se nommer. Een SMS van Laura. Had to change flight for a later one due to another meeting. Will get someone to pick you up at airport. Might have excellent news. Something else is bothering me though. Will talk on Tuesday. BTW, have you received statement of projected six monthly royalties for provisional tax purposes?

				Nee, sy het nie. Sy kan nie haar ellendige e-pos aflaai nie.

				Cara skrik toe die huis in ’n windvlaag skud. Die selsein verdwyn oomblikke voor die krag uitsny.

				Gelukkig brand die vuur in die kaggel helder genoeg dat sy haar weg kombuis toe kan kry waar sy ’n paar kerse neergesit het. Dié het sy in een van die kombuiskaste opgespoor. Dit moet ’n ou laai wees van die krag om gedurende storms uit te sny. Ou Willa Wolfaardt ken haar weer en die geite van die omgewing, dit moet Cara haar ter ere nagee.

			

			
				Aan die feit dat sy nie Laura se e-pos kan aflaai nie, kan sy nou niks doen nie. Hopelik is dit net ’n glitch wat vanself opgelos word. Sy wil ook nie die vooruitskatting na haar Cara van Dijk-adres laat stuur nie. As Paul sy e-pos op haar persoonlike rekenaar gaan aflaai, soos hy omtrent weekliks doen, kan hy haar pos ook lees. 

				Dit het niks meer met hom te doen hoeveel tantième sy tot dusver verwag nie. Wat haar laat dink, sy moet onthou om sy adres wat aan haar diensverskafferrekening gekoppel is, te kanselleer. Gelukkig beskerm die wagwoord haar Mignon Maydon-rekenaar. Een wat Paul nie sal kan raai nie. Buitendien, hy is ’n rekenaarleek.

				Maar dis later se dinge. 

				Veel interessanter is Willa se wilde uitlating vanmiddag. Carolus se harem? Het dit iets te doen met die handperde waarna haar pa verwys het? Sou die kwaai ou man met sy silwer snor en kil oë regtig ’n paar vroue vir sy plesier aangehou het? Nee wat, Willa is sekerlik kens. Cara skat haar naby aan tagtig, ’n baie verweerde tagtig. Maar daardie oë lyk darem nog heel intelligent en op en wakker. Dalk is sy net ’n kwaadstoker. Een van daardie mense wat ’n klip in die bos gooi en dan met genoegdoening terugsit en kyk wat hot en haar uitspring.

			

			
				Die huise se name pas ook nie by Willa se uitlating nie. Of beteken dit dalk dat hy vir sy minnaresse huise gekoop het wanneer hy vir hulle moeg was? Só plek gemaak het vir ’n nuwe handperd in sy lewe.

				Iets sê vir haar sy moenie verder krap nie. Haar pa is die enigste mens wat sy kan vra wat Willa bedoel het en sy het hom al genoeg ontstel. En hy vir haar. Dinge tussen hulle moet maar eers ’n bietjie opklaar.

				Eers toe sy die kerse staangemaak en aangesteek het, kyk sy weer na haar selfoon. Een strepie. 

				“You have five new voice messages. To listen to your ...” Die afgemete stem sny uit. 

				Cara skink vir haar ’n glas wyn en het net die eerste teug geneem toe die landlyn lui. Dit kan net Willa wees en sy is nie lus om met die vrou te praat nie. Ná die vierde lui antwoord sy tog. Netnou het die ou mens moeilikheid so in die donkerte.

			

			
				“Tensy jy jou Heiland voortydig wil leer ken, sal jy nie vir jou pa sê jy het my ontmoet nie, laat staan met my gepraat, verstaan? Die helsem. My staan en dreig! As ek my sonde nie ontsien nie.” Die foon sny óf uit óf word in haar oor neergesit.

				Laasgenoemde, vind sy uit toe sy wel ’n luitoon kry nadat sy die gehoorbuis neergesit en weer opgetel het. Die ou heks. Cara soek in die sterk skemerte rond na ’n foongids, maar moet uiteindelik bes gee. Sy kan seker gidsinligting bel en aanhou tot die perde horings kry, maar hoekom sal sy in elk geval die ongeskikte ou vrou wil terugbel?

				Om uit te vind waaroor en waarmee haar pa kastig vir Willa dreig? Maar as hy haar wel gedreig het, kan dit net beteken hy weet van die sogenaamde harem. Hoe anders sou hy weet waar om met die ou vrou kontak te maak? 

				Maar as hy bang was sy praat met Willa en hoor dinge wat hy nie wil hê sy moet weet nie, hoekom haar dan hierheen stuur?

				Sy hou haar selfoon met ’n valkoog dop. Toe daar teen tienuur weer ’n sein is, luister sy na die boodskappe.

			

			
				Karel is so jammer hy het haar nie omgepraat om te bly nie. Hy was ontsteld. Wil sy nie maar asseblief terugkom Outeniekwastrand toe nie? Die paar dae by hulle oorbly voor sy Kaap toe en dan weer Hermanus toe gaan nie? Hy verlang na haar, is bekommerd oor haar en wil vir haar daar wees in haar moeilike omstandighede. Dis die strekking van die eerste drie boodskappe. Die laaste twee is kortaf. Sy moet hom onmiddellik bel en nie haar foon afgeskakel hou nie.

				Te laat om nou te bel. Hy gaan slaap op die kop tienuur en dis nou al ’n ent daarna. Sy is in elk geval nie lus om met hom te praat nie. As sy dit nie mis het nie, is dit ’n skynheilige besigheid. Dalk het hy vergeet Willa kan haar ’n ding of twee oor Katolus van der Linde vertel.

				Maar haar pa is nie geneig om goed te vergeet nie. Niks doen hy onoorwoë nie. Ten minste nog nooit vantevore nie. Maar hy het ook nog nooit tevore sy humeur so met haar verloor soos gister nie.

				Môre is nog ’n dag en oormôre ook. Laat hy maar bietjie oor sy sondes nadink. En dié van sy vader ook. Oor die hele bleddie mansgeslag s’n, for that matter.

			

			
				



			

	






			

			
				SES

				Dinsdag 31 Julie

				Teen die tyd dat sy Dinsdagoggend ’n bietjie later wegtrek as wat sy beplan het, het Cara Willa nog nie weer met ’n oog gesien nie, en is haar pa woedend omdat sy nie Outeniekwastrand toe wou kom nie.

				“Jy is altyd welkom hier, jy behoort dit te weet,” het hy haar meer as een keer verseker, maar die irritasie het in sowel stemtoon as woorde deurgeskemer. “Net omdat ek nie goed gevoel het nie en my humeur ’n bietjie verloor het, is dit nie te sê dat jy jou hardekwas moet hou nie,” was een voorbeeld daarvan.

				Biétjie sy humeur verloor het? Cara het liewer stilgebly oor daardie uitlating en hom verseker dis nie ’n kwessie van hardekwas hou nie. Sy wou regtig net alleen wees.

				“Snork op, Cara,” was sy laaste woorde aan haar. Seker nog ’n toevoegsel wat sy later sal moet vergewe.

			

			
				Sy het oorweeg om hom te vra waarmee hy Willa Wolfaardt afdreig, maar daarteen besluit. Nie omdat Willa haar die dood voor die oë gesweer het nie, maar omdat sy regtig nie kans gesien het om haar pa verder verkeerd op te vryf nie. Sy het geskrik daar op die strand.

				Aan nuuskierigheid ontbreek dit nie, daar is net eenvoudig te veel emosies wat op die oomblik in haar maal om nog aan Willa se dinge ook aandag te gee. As Katolus ’n harem gehad of minnaresse afgekoop het, so be it. 

				Oor haar gekneusde verhouding met haar pa sal sy ook later probeer uitsluitsel kry. 

				Sy het intussen op die internet uitgevind dat die spesifieke medikasie wat Karel drink om op te hou rook se farmaseutiese naam Varenicline is, en heel bo aan die lys van die “Top Ten Legal Drugs Linked to Violence”. Die moontlikheid dat die gebruik daarvan tot geweld of woedebuie lei, is agtien keer hoër as in die geval van vergelykbare medikasie. Volgens statistiek is dit egter wel die suksesvolste manier om op te hou rook.

				In nog ’n artikel word daarop gewys dat medikasie wat geassosieer word met aggressiewe optrede, dikwels ’n rol speel by massamoorde. Dis asof sy Laura se rokerstem in haar kop hoor praat: Way to go. Stop smoking, start killing. 

			

			
				Laura moes gister bankvas in vergaderings gesit het, want haar foon was heeldag afgeskakel. Net een SMS het laataand deurgekom. Cara, there are peculiar things happening. Will discuss it tomorrow but please check security and possible issues on all MM internet actions, transactions and the like. Take care. Love, L. Oh, we’re booked for the Kevin Ryan talk Tuesday evening. If I’m not there in time, proceed to venue. Will see you when I see you. 

				Laura se waarskuwing hinder haar. Cara is steeds nie “authenticated” om e-pos op haar Mignon Maydon-adres af te laai nie. En haar DoxBox kon sy ook nog nie weer oopmaak nie. Sou dit deel wees van Laura se “peculiar things”?

				Sy moes dit seker al opgevolg het, maar sy weet nie eens waar om te begin nie. Buitendien, al haar wagwoorde en gebruikersname vir haar diensverskaffer asook die verskillende blogs en ander internetplekke wat sy besoek, is op ’n datastafie wat sy daarvoor aanhou. Mignon Maydon s’n is ook daarop, dié dat sy dit weggesteek het tussen haar stokou stiffies wat sy gebruik het voor datastafies uitgekom en haar lewe soveel makliker gemaak het.

			

			
				Geduld is al wat sy nou kan beoefen. Sy sal eers weer op Hermanus moet kom. Daarna sien sy natuurlik soveel uit soos ’n man op death row uitsien na die beul se klop aan die tralies.

				Dis eers toe sy op die vliegtuig sit en haar selfoon wil afskakel dat sy besef daar was gisteraand laat nog ’n SMS van Laura, seker toe Cara al geslaap het. Die lugwaardin gee haar egter ’n bose kyk en Cara skakel liefs af. Sy kan dit lees wanneer sy in die Kaap aankom.

				Op pad na die bagasieband ná ’n onmerkwaardige vlug, skakel Cara weer haar foon aan. Haar oë flits oor Laura se SMS terwyl sy die band met een oog dophou. 

				Sy moet ’n tweede keer lees en selfs ’n derde keer voor sy werklik kan inneem wat daar staan. Wanted to keep it as a surprise, but too excited. Meeting went extremely well. A tiny matter needs to be resolved but I’ve just had tentative confirmation ... ta-da ... We’re talking movie rights with major company, darling! Will mail you preliminary particulars before I leave. 

			

			
				Vir al wat sy weet, het haar bagasie al ’n paar keer verby haar beweeg, want die hoeveelheid passasiers wat om die band staan, is aansienlik uitgedun teen die tyd dat Cara tot verhaal kom. Rolprentregte! Is dit moontlik?

				Cara begin ’n antwoord tik voor sy besef Laura is vergete al in die lug. Dit sal nou niks meer help nie.

				Sy is nog in ’n dwaal toe sy haar waentjie in die aankomsaal uitstoot. Dit woel en wemel, maar daar staan nog net een persoon met ’n plakkaat in die hand. Cara van Dijk, lees sy outomaties voor sy besef dis haar eie naam. Miskien omdat sy voor haar geestesoog so duidelik Mignon Maydon op die naamrol van fliekskerms voor haar oë kan sien. Based on a novel by ...

				Toe sy haar oë lig na die lang man agter die plakkaat, steek sy so vinnig vas dat iemand van agter af in haar vasloop. Sy hoor skaars die onderlangse geswets.

				Dis onmoontlik. In die mosgroen oë sien sy ook herkenning en verrassing. Die kepe duik diep in langs die mondhoeke.

			

			
				“Wel, wel, wel. Die heelal het toe wraggies ’n sin vir humor. Nou moet jy nog net vir my sê jy is Cara van Dijk, dan weet ons dit vir seker.” 

				“Ek is. Dit het.” Sy sluk. “Ek bedoel, ek is Cara en die heelal het ...”

				“... ’n enorme sin vir humor,” voltooi hy toe haar woorde doodloop. “Kevin Ryan.” Hy steek sy hand uit. “Aangenaam.”

				Êrens het iets in daardie einste heelal gebeur. Die aarde se as het gekantel of die son het ’n aks verskuif of iets. Want sulke goed gebeur nie. Dis al erg genoeg dat sy die samaritaan weer raakloop, maar in die Kaap en dat hy haar kom haal in opdrag van Laura, is ondenkbaar. Hy kan nie nog boonop Kevin Ryan wees nie. Maar Laura hét gesê hy woon naby Knysna. Dit neem haar etlike sekondes om te besef hy staan steeds met sy hand na haar toe uitgestrek. 

				“Sal nooit in ’n boek werk nie.” Sy handdruk is sterk, maar bedagsaam. “Te toevallig.”

				“Nooit nie, heeltemal te toevallig,” beaam sy en lag vir die eerste keer in meer as ’n week. ’n Ylerige laggie weliswaar, maar darem.

			

			
				“Ek verstaan jy is ook een van Laura se kliënte?” vra Kevin toe hulle op die snelweg kom. “Ek is bevrees ek herken nie jou naam nie.”

				“Ek skryf onder ’n skuilnaam en gewis niks waarin mans, laat staan misdaadskrywers, belang sal stel nie. Ek is die een wat sleg moet voel, ek het nog nie een van jou boeke gelees nie.”

				“Jy hoef nie sleg te voel nie. Ek het wel ’n vroulike aanhang, maar my boeke is ook nie almal se koppie tee nie.”

				Sy ril vir die anglisisme, maar vergewe hom aangesien sy moedertaal kennelik Engels is. Dat hy ’n vroulike aanhang het, kan sy baie goed verstaan. Dalk meer om die halsbandjie as die hondjie. Kevin Ryan is nie rolprentsteraantreklik nie, maar daar is iets onteenseglik sjarmants aan hom. En sexy. Hy het daardie iets wat vroue se knieë sonder kraakbeen laat, iets ontembaars. Daardie iets wat elke vrou ironies genoeg wil mak maak en ’n behoefte aan besitterskap aanwakker. Hy is die soort man wat ’n vrou atavisties as pa vir haar kinders wil hê.

			

			
				Laura se spotwoorde oor die uitsondering wat sy dalk in sy geval sal maak, was miskien nie heeltemal van waarheid ontdaan nie. Selfs ’n gay vrou sal nie sy sex appeal kan miskyk nie. Of hy nou getroud is of nie.

				Sy wonder van voor af waarom hy daar langs die Brenton-pad by haar stilgehou het.

				Hy bestuur behendig; progressief sonder aggressie. Sy hande lyk bekwaam en sterk op die dubbelkajuitbakkie se stuur. Nie asof hy sy dae voor ’n rekenaar deurbring nie. Wat seker logies is, hy is immers ’n avonturier.

				“Is jy senuagtig oor vanaand?” vra sy, meer om die stilte te verbreek as iets anders. Nie dat dit ’n ongemaklike stilte is nie.

				“Ek verkies skryf bo praat, maar het so goed voorberei as wat ek kon. Nou moet ek maar net daardeur. Die voordeel van ’n geleentheid soos hierdie is dat die gehoor daar wil wees, betaal om na jou te luister. Dis ’n voorsprong.”

				“Praat jy gereeld by sulke geleenthede?”

				“So ’n paar keer per jaar, maar ek probeer dit tot die minimum beperk. Gelukkig is daar hierdie jaar nog net een oor. In George, volgende week.”

			

			
				“Is jou vrou ook hier?”

				Sy hand span effens stywer om die stuurwiel, maar dit kan ook wees omdat hy net toe by die voertuig voor hom verbysteek.

				“Nee. Sy is nie lief vir sulke geleenthede nie. Sy is ’n natuurmens. Die stad maak haar benoud.”

				Perfekte pasmaats, dus. Die avonturier en die natuurmens. Hoekom lyk hy dan skielik effens gespanne?

				“En jou man? Is hy betrokke by dinge rondom jou skryfwerk?” 

				Sy skud haar kop, besef dan dat sy oë op die pad is. “Nee, nie juis nie.” 

				“Wat doen hy vir ’n lewe?”

				“Paul is ’n beeldhouer. In metaal.” Eintlik skroot, maar metaal klink aanneemliker.

				Die stilte wat volg, is dié keer wel ongemaklik. Sy weet sy het kortaf geklink, maar sy gaan beslis nie die arme man, een met ’n perfekte vrou, opsaal met haar probleme nie. “Ek hoop nie jy moet ver draaie ry om my na my gastehuis te neem nie?”

				“Glad nie, ek kom nou direk van Knysna af en ons het dieselfde bestemming. Laura het glo ’n skakelhuisie wat in ’n selfsorgeenheid omskep is vir ons drie gehuur. Naby die Waterkant. Dis ’n klipgooi van KIKS af. Die skrywersetes word in die konferensiesentrum se restaurant gehou. Ek bly net vanaand oor. Julle sal in vrede verder kan kuier.”

			

			
				En gesels oor rolprentregte. ’n Rilling van lekkerte trek deur haar. Dit klink nog steeds te goed om waar te wees. Selfs al is dit “tentative confirmation” en al is daar ’n “tiny matter” wat opgelos moet word.

				Die huis wat Laura gehuur het, is ’n smallerige dubbelverdieping wat seker uit die vroeë negentienhonderds dateer, in ’n stil straat vol soortgelyke skakelhuise wat heerlik bont langs mekaar ingeryg is. Kevin is klaarblyklik ingelig oor waar om die sleutels te kry, want hy kies die regte potplant uit ’n menigte by die voordeur om op te lig. 

				 “Ek sal in die onderste en suite-slaapkamer slaap, dan kan jy en Laura die twee boonste kamers en die badkamer daar gebruik, of hoe?” stel Kevin voor nadat hulle ’n vinnige toertjie van die keurig gerestoureerde plek gedoen het. “Dit sal dalk die gerieflikste wees.”

			

			
				“Dit pas my.” Cara kyk op haar horlosie. Net ná een. “Hoe laat land Laura?”

				Kevin tel haar tas op en begin dit boontoe dra. “Ek dink sesuur. Sy sal miskien die eerste deel van die ete misloop as sy eers hierheen kom om op te fris, maar sy behoort dit vir die praatjie te maak. Dié val glo tussen die voor- en die hoofgereg.”

				“Jy praat goed Afrikaans,” merk sy op terwyl sy agter hom aanstap.

				“Simone, my vrou, het daarop aangedring dat ek leer Afrikaans praat. Haar pa was ’n Broederbonder en aartsnasionalis in die verre verlede. Al het sy nooit met sy politiek saamgestem nie, is sy baie bewus van haar Afrikaanse wortels. Sy was ’n goeie leermeester en ek werk darem al twaalf jaar daaraan. Maar dankie.”

				Nog ’n vrou met ’n Broederbonder-pa. Dit voel maar net asof sy die enigste een is, daar moet hordes wees.

				“Nietemin, glad nie sleg vir ’n Brit nie.” Cara wonder wat dit aan die man is wat haar tydelik amper normaal laat optree. Nie soos iemand wat vanoggend nog gevoel het asof sy met ’n stomp voorwerp oor die kop geslaan is nie.

			

			
				“O nee, ek is nie ’n Brit nie. Ek het wel ’n Britse paspoort, maar ek het so min of meer in Kenia grootgeword.” Hy sit die tas op haar bed neer. “Is dit reg hierso?”

				Sy knik. “Dankie.”

				“Is jy honger? Dis al amper verby etenstyd.”

				“Nee, ek het op die vliegtuig geëet.” Net ’n pakkie biltong, maar sy is eerlikwaar nie honger nie. Sy het in elk geval tyd op haar eie nodig.

				“Wel, ek is rasend. Ek het ’n restaurantjie op die hoek laer af in die straat gesien. Ek gaan vinnig iets daar eet. Sal sommer stap. Seker jy wil nie saamgaan nie?” Sy kry al die idee hy is verlig dat sy die aanbod van die hand gewys het.

				“Seker, dankie. Ek wil uitpak en ’n paar dinge op die rekenaar probeer uitrig. Dalk ’n uiltjie knip.” Eintlik wil sy net weer geaard raak. Al het die vlug skaars ’n uur geduur, laat vlieg haar altyd vir ’n ruk lank ontheem voel, asof haar siel en liggaam sinchronisasie in die lug verloor. 

			

			
				“Gaaf. Ons sal so kwart oor ses KIKS toe moet ry. Ek moet glo ’n bietjie vroeër daar wees sodat hulle die klanksisteem opgestel kan kry en dies meer.”

				“Ek sal sorg dat ek gereed is. Hoe gaan Laura inkom?”

				“Daar is twee stelle sleutels. Ons los een stel waar ons ons s’n gekry het. Laura het glo voorheen al hier gebly en ken die dril.”

				Wat is dit aan die man, wonder sy toe hy uitstap, wat ’n vrou so bewus van hom maak? Sy weet Paul laat koppe draai met sy voorkoms, deesdae amper nog meer as in sy jonger dae, maar selfs hy het nie die impak wat Kevin Ryan het nie.

				Sou hy munt slaan uit hierdie effek wat hy op vroue het? Verneuk hy dalk sy vrou wild en wakker? Onder meer met vroue wat hy langs paaie in hulle motors sien sit? Dis nou as hulle nie afgerem en vet is nie.

				Gelukkig is dit nie haar probleem nie. Dis Simone Ryan s’n. Maar in hierdie geval kan die natuurkind maar houtgerus wees. Dis baie duidelik dat Kevin Ryan skaars agterkom sy is ’n vrou. En dis gaaf, maar wat nie gaaf is nie, is dat dit haar êrens op ’n dieper vroulike vlak verskriklik irriteer. Sy wat nog altyd net vir Paul oë gehad en skaars ander mans raakgesien het. Sy wat steeds aan iets soos bomskok ly ná Paul se ontboeseming ’n skamele nege dae gelede. Hoe rym dit?

			

			
				Dank die gode sy het nie die uitnodiging vir middagete wat hy bloot ordentlikheidshalwe gerig het, aanvaar nie. As sy nou nog oorkant hom in ’n restaurant moet gaan sit, dalk ’n glas wyn saam met hom drink, weet hy nie of hy veel langer die ongeërgde front sou kon voorhou nie.

				Al weet hy nou sy het ’n man wat haar yin klaarblyklik soos ’n handskoen aanvul met sy yang. Die skrywer en die beeldhouer. Waar kan jy ’n meer romantiese paar kry? Kuns en kultuur oggend-, noen- en avondmaal. En as hy reg onthou, het Laura gesê hulle woon op Hermanus. Wat natuurlik die sprokie vervolmaak. Al wat moet bykom, is temamusiek en jy het ’n movie. Alhoewel, gelukkige mense in gelukkige huwelike het nie juis storiepotensiaal nie. Dis ongeluk, struikelblokke en konflik waaruit stories gebore word.

			

			
				Wat sou Cara op Brenton gemaak het die dag toe hy haar langs die pad gekry het as sy in Hermanus woon? Of wag, het Laura nie gesê sy het familie of iets naby George nie? Hoekom het hy tog so min aandag geskenk toe Laura oor Cara gepraat het? Hy kan omtrent net onthou sy het iets van Mills & Boon gesê. Miskien daarom dat hy afgesluit het. As hy geweet het dis die vrou van langs die pad, sou hy baie beter geluister en meer uitgevra het. En noudat hy daaraan dink, hoekom sou sy so verwese daar in haar motor gesit het? Sy het regtig baie bleek gelyk. Wat sou haar makeer het? Slegte nuus dalk gekry? Of dalk net iets verkeerd geëet?

				Hy rek sy treë asof hy onder sy gedagtes kan uitstap, maar dit help niks. Watse soort man is hy? Terwyl sy vrou op sterwe lê, maal sy gedagtes voortdurend om ’n ander man se vrou. En hy kan nou maar erken, sy boei hom nie net nie. Daardie oë, die gul mond, die vol lyf – so ’n skrille kontras met Simone se uitgeteerde een – toor met hom. Siek, dis wat hy is. Hy wat hom sedert sy troue nog nooit aan ander vroue gesteur het nie. Gekyk ja, liewe hel, hy is immers ’n man, maar gebroei oor ’n vrou? Nooit nie. 

			

			
				Miskien is dit die vorm van die oë wat hom so sterk aan Simone herinner. Dalk is dit ’n sielkundige ding. Iets te make met die verlange na hoe dit tussen hom en Simone was voor hulle huwelik se nate begin lostorring het. Maar nie eens oor Simone het hy gebroei nie. Nie só nie.

				Niks het flitse laat afgaan in sy kop of lyf toe hy Simone ontmoet het nie. As die seeongeluk nie plaasgevind het of hy nie by haar gaan aansterk het nie, sou hulle mekaar waarskynlik nooit weer gesien het nie.

				Hy het haar liefgekry ja, maar dit was ’n proses aangewakker deur nabyheid, haar belangstelling in hom as mens, die effense heldeverering wat sy gekoester het. En sy was ’n baie mooi vrou met ’n baie mooi lyf voor haar siekte. Sy het nie die X-faktor gehad nie, maar sy het tog koppe laat draai. Hy was trots om haar sy vrou te noem. Hy het werklik van haar gehou, haar gerespekteer vir wie sy was, bewondering gekoester vir haar toegewydheid aan ’n bruinblou vlinder. Maar sedert die miskrame het sy geleidelik verander. Ná die derde een kon nie eens hy haar uit haar dop laat kruip nie – nie eens toe hy nog probeer het nie.

			

			
				Dit was gedurende die moordende dae in die Gobi dat hy besef het hulle huwelik se sell-by date het aangebreek. En ook dat hy Simone nooit sal kan los nie. Sy is reeds deur twee egskeidings. Albei mans was agter haar gewaande geld aan en het eers ná die tyd agtergekom daar is niks waarop hulle hul hande kan lê nie. Sy het ook so broos geword ná die miskrame, ’n derde egskeiding sal haar breek, het hy geweet. Dit het hom oneindig magteloos laat voel.

				En by sy terugkeer was Simone so vreemd. Dit neem gewoonlik ’n rukkie vir hulle om mekaar weer gewoond te raak nadat hy ’n ruk lank weg was, weer dieselfde ruimte met mekaar te leer deel, in te haal met alles wat intussen met hulle albei gebeur het, gesinchroniseerd te raak. Maar dié keer was dit anders. 

				Tot sy skaamte moet hy erken hy het half en half vermoed sy het iemand anders ontmoet. Sy eerste reaksie op hierdie vermoede was verontwaardiging, maar toe het selfsugtige verligting ingesluip. Miskien kan hy weer met sy lewe aangaan sonder om Simone heeltyd in ag te moet neem. Dis opgevolg deur ’n bisarre jaloesie, en toe die besef dat daar geen derde party was nie. Dat iets ernstigs met Simone skort.

			

			
				Die skuldgevoelens wat hy beleef het ná die diagnose was verwoestend. Die implikasies van die siekte, toe dit tot hom deurdring dat sy sterwend is, soveel te meer. Op sowel emosionele as praktiese vlak.

				Kevin is uitasem toe hy by die restaurant kom. Hy is aan die saf word, maar sedert Simone voltydse versorging verg, is tyd vir fiks bly skaars. Selfs al is haar versorging die afgelope weke nie meer net sy verantwoordelikheid nie. Hy moet steeds daar wees. Heeltyd daar wees in gees en in liggaam.

				Hierdie twee dae weg was veronderstel om hom ’n ruskans te gee en krag op te bou vir die volgende skof. En nou? Nou word hy gekonfronteer met ’n kant van homself wat hy nie vermoed het nie.

				Dis verdomp veragtelik dat hy kan hunker na ’n ander vrou, ’n gelukkig getroude een boonop, terwyl syne op die dood se drumpel huiwer.

			

			
				Alles gebeur ook donnerswil gelyk. Karel voel hy kan begin skree en nooit weer ophou nie. 

				Cara kon darem verdomp ’n ander tyd gekies het om hom met haar huweliksprobleme op te saal. Dis as gevolg daarvan dat hy nou met hierdie bekommernis sit oor daardie Wolfaardt-tert. Om te dink hy moes by Cara staan en gatkruip om haar weg te kry uit Brenton. En toe boonop tevergeefs.

				Wat de donner het hom besiel om haar daarheen te laat gaan? Hy sweer Willa het vir hom gelieg toe sy gesê het sy het nie eens besef dis sy dogter wat langsaan is nie. Dat sy niks vir enigiemand te sê het nie. Maar as sy wel met Cara gepraat het, sou dié darem seker iets laat val het?

				Sy kop voel skoon deurmekaar. G’n wonder sy hart hou dit nie. En dié donnerse ding kon maar gerus nog ’n ruk gewag het om sy streke uit te haal. Selfs sigare en ’n konjak, sy trooskombersie deur die jare heen, laat hom naar voel. Asof dit nie genoeg is dat hy deesdae so sleg slaap nie en dan, wanneer hy wel slaap, boonop deur vreemde drome geteister word.

				En Veronika kyk hom net met daardie mooi groot oë gevul met kommer aan. Die rolle moes omgekeer gewees het. Hy moes die bekommerde een gewees het, haar al die aandag kon gee en beskerming bied wat ’n verwagtende vrou nodig het. Sy dra immers sy erfgenaam. Hy moes ook die geleentheid kon benut om op te maak vir alles wat hy nie vir Myra gedoen het nie. 

			

			
				Ouderdom is ’n vark van ’n ding. Goed wat gister gebeur het, onthou jy nie, maar herinneringe uit die verlede staan jou skielik helder voor die gees. En as jy net bietjie teuels gee, hardloop die perd van daardie deel van jou geheue met jou weg en kort op sy spore volg die nagmerrie van selfverwyt.

				Hy weet hy het drooggemaak in sy lewe. As die predikante reg is, gaan hy eendag voor daardie troon van geregtigheid moet staan en verduidelik. En hy sal. Net nie nou nie. Hy wil darem nog ’n hele klompie vredige jare deurbring. 

				En wat maak hy? Verloor sy humeur met Cara pleks van haar ondersteun. Klim vir Willa Wolfaardt in pleks van haar aan sy kant te probeer kry. 

				Lê in die middel van die dag op sy bed met ’n hart wat te kere gaan soos iemand wat pas die Comrades afgelê het, terwyl Lind die een krisis ná die ander beleef.

			

			
				Gelukkig nie groot krisisse nie, maar dis die klein jakkalsies wat die wingerd verwoes, en van dié is daar hopeloos te veel. En dit op ’n terrein waarvan hy net mooi niks weet nie. Kon die donnerse tegnologieontploffing nie maar net nog ’n dekade of twee gewag het nie?

				Hy sal maar moet sien of hierdie Guy Mellet sy sout werd is. Hy sou dink ’n tegnologie-ekspert sal bloedjonk wees, maar die man is seker ook al in sy veertigs. Aan die ander kant, hy was al in die bedryf toe rekenaars begin oorneem het. 

				Die man moet goed wees met wat hy doen. Hy is finansieel nou nie in die Van der Linde-liga nie, maar dat Mellet onlangs ’n huis op Fancourt aangeskaf het, sê iets van die man se sukses. Karel hou ook daarvan dat die kêrel ’n duur motor ry, maar nie ’n windgat een nie. ’n Volvo spel standvastigheid uit. Dié dat hy self ook een in die motorhuis het. Dis nou benewens die SLK.

				Mense dink besittings tel nie. En dit gaan inderdaad nie keer dat jy wurmkos word nie, maar dit is die bewys van jou sukses op die ondermaanse – of gebrek daaraan. Dit hoef nie spog te wees nie, net pasryk mense pronk met hulle geld. Besittings is ’n verklaring wat jy uitreik. Dit vra vir respek. Dit sê ek het uitgestyg bo die res. Ek het dit gemaak. 

			

			
				Wortel van alle kwaad se gat. Geld is die as waarom die wêreld draai. Geld wat ordentlik bestuur word, in elk geval. En dis hoekom dit hom so verskriklik irriteer dat geld wat hy nog al die jare so goed bestuur nou danksy ’n indringer wat vir hom soos die donnerse Antichris voel, verskyn en verdwyn sonder dat hy beheer daaroor het.

				Tegnologie. Ba!

				



			

	






			

			
				SEWE

				Die haarkapperkind in Knysna het haar regtig goed van haar taak gekwyt, besef Cara weer toe sy sliertjies uit die klamp waarmee sy haar hare op haar kop vasgemaak het trek om langs haar gesig te hang.

				Die oogskadu wat sy aangeskaf het, is ’n bietjie donker na haar smaak. Die effek is dramatieser as wat sy gewoond is, maar vir die eerste keer in ’n baie lang ruk lyk sy weer min of meer gangbaar. Sy het selfs vanmiddag na haar hande en voete omgesien. Dit verstom haar dat sy nog onthou hoe om ’n manikuur en pedikuur te doen. Wel, min of meer. Selfs as kind kon sy nie binne die lyne hou wanneer sy inkleur nie.

				Oor die skinny jeans is sy baie vertwyfeld, maar die kort rokkie en langerige trui wat sy bo-oor dra, steek darem die dawerdye en sitvlak weg. Glam lyk sy nie, hoogstens interessant. Maar sy was nooit ’n glam-mens nie.

				Sy wurg haar voete die steweltjies in. Die hakke is hoër as waaraan sy gewoond is, maar dit sit darem heel gemaklik. Behoort ook, as mens die prys wat sy betaal het in ag neem.

			

			
				Wanneer laas sy soveel aan klere en sulke goed bestee het, kan sy nie onthou nie. Wat eintlik ’n skande is. En as sy dit gereelder gedoen het, was daar ten minste minder om met Paul te moet deel. 

				Sy draai in die rondte voor die spieël, gaan staan en kyk haarself reguit in die oë. Jy lyk so goed as wat jy onder die omstandighede kan, maar jy is ’n sot. Jy sou nooit soveel moeite gedoen het as dit net jy en Laura was nie. Jy sou skaars agtergekom het jy het nuwe klere aan en waarskynlik vergeet het om te grimeer en parfuum te gebruik.

				Gimme a break. Ek wil net goed voel oor myself. Vir ’n verandering. En dit sal nice wees as daar net perdalks ’n waarderende blik oor my gaan. Of dit nou Kevin Ryan of enige ander man s’n is. Dit salf enige vrou se rou wonde.

				Sy kan nie onthou wanneer Paul laas met waardering na haar gekyk het nie. Hitsig, ja, maar nie met oë wat sê hei, jy lyk mooi nie.

				Aan die ander kant het sy die afgelope tyd so selde moeite gedoen met haar voorkoms dat dit seker nie net sy skuld is nie. Of is dit omdat sy agtergekom het hy sien dit in elk geval nie raak wanneer sy wel uit haar pad gaan nie?

			

			
				“Cara?” ’n Stem wat die sinne streel. “Amper klaar?”

				“Ek kom!” roep sy en gryp haar handsak.

				Hy wag haar aan die onderpunt van die trap in. Het ook jeans aan. ’n Geruite winterhemp van geborselde katoen en ’n baadjie van grof geweefde materiaal daarby. Gemaklike stewels steek onder die broekspype uit. Uit ’n modetydskrif kom hy nie, daarvoor lyk hy te manlik, maar sexy verby, dié is hy.

				Hy maak effens keel skoon. “Ek het Laura probeer bel, maar haar foon is nog af. Volgens die inligtingskantoor by die lughawe het die vlug egter pas geland. Sy behoort binnekort van haar te laat hoor.” Hy speel met die motorsleutels tussen sy vingers. “Jy lyk baie mooi.”

				“Dankie. Dis gaaf van jou.” Sy klink soos ’n preutse koek. “Jy lyk self sjarmant. Jou vroulike lesers gaan kwyl.” Nou klink sy soos ’n tert.

				Hy lag. “Jy vlei my.” Hy maak die deur oop en beduie sy moet voor stap.

			

			
				Dis ’n kort rit en omdat hulle so vroeg is, kry hulle parkeerplek relatief naby die restaurant. Hy bel Laura gou weer voor hulle ingaan, maar daar is steeds geen antwoord nie.

				In die restaurant doen ’n paar kelners nog laaste afronding aan die tafels. Op een tafel naby die deur is Kevin se boeke in ’n bont menigte uitgestal. 

				“Hoeveel het jy al geskryf?” vra sy verras.

				“Tien. Gemiddeld een per jaar vandat ek by Laura is. Maar die eerste een het veel langer geneem.”

				“Mister Ryan?”

				Kevin knik vir ’n maer mannetjie in ’n stywe swart broek en swart hemp waarvan die moue opgerol is.

				“Can we check the sound?”

				“Ek sal fine wees,” verseker sy Kevin toe hy vraend na haar kyk.

				Terwyl die klankman sy one-two-three-testing-testing-testing-roetine doen, bekyk sy die omslae en flaptekste. Sy is amper bang om binne-in die boeke te loer. As hy vrot skryf, gaan sy moeilik belangstelling in sy werk kan veins. 

				Ná ’n paar openingsparagrawe is sy egter gerusgestel. Sy weet nie hoe lekker sy stories is nie, maar hy het ’n gemaklike skryfstyl en trek die leser dadelik in die verhaal in. Op ’n ander tafel sien sy ’n uitstalling van net een boek, met ’n wavrag kopieë opmekaar gestapel, net reg vir koop en laat teken. Dit moet sy nuutste wees.

			

			
				“I’m afraid you’re a bit early?”

				Cara draai om na die vrouestem agter haar. Sy is fyn en petite en het ’n lys in haar hande. “We can’t serve you yet, but I can show you where you are seated. Name?”

				“Cara van Dijk.”

				Die potlood hardloop teen die lys af, steek op ’n tweede kolom vas voor sy opkyk. “O jinne, ek is so jammer. Kom gerus deur, u sit aan die hooftafel. Langs Kevin Ryan. Kan ek solank vir u ’n glas wyn bring?”

				Dis vir Cara ’n nuutjie. Haar hele lewe lank, voor sy die Van Dijk-skild kon voorhou, het mense haar met ontsag behandel omdat sy ’n Van der Linde is. Nou kry sy VIP-status net omdat sy langs Kevin Ryan sit. Sy onderdruk die lag wat onverwags vlak sit.

				“’n Glas wyn sal lekker wees, dankie. Droë wit. Met ys, asseblief. En ek wil graag een van dié koop?” Sy hou Kevin se nuutste in die lug.

			

			
				“Ek maak ’n aantekening, maar as meneer Ryan se metgesel, is ek seker u kan ’n gratis kopie kry.” 

				Voor Cara haar kan reghelp, draai sy weg en lei Cara tot by die tafel, wys haar stoel aan en verdwyn ná ’n swymelende kyk in Kevin se rigting. 

				Cara sug van verligting. Sy is ten minste nie die enigste een wat ontvanklik is vir Kevin se eiesoortige aantrekkingskrag nie. Bloot ’n vrou wat raaksien en aanvoel wat ander vroue ook raaksien en aanvoel. Of hulle nou getroud, verloof of in ’n verhouding is of nie. Of aan die skei is.

				Sy wonder hoe sy hom selfs net twee weke gelede sou ervaar het. Voor sy geweet het sy is Paul kwyt. Sy sou hom raakgesien het, maar of hy so ’n effek op haar sou gehad het, is te betwyfel. Paul was immers haar sonsopkoms en haar sonsondergang. Maar te moer met Paul. Hy was dalk haar begin, maar hy sal waaragtig nie haar einde wees nie.

				Sy sit vanaand aan die sy van ’n aantreklike, beroemde man en hy het gesê sy lyk mooi. En dit bedoel, dit kon sy sien. Sy vrou moet Cara maar vergewe dat sy hierdie onverwagse toegif van die heelal vanaand net vir ’n paar uur gaan koester. ’n Vrou is darem ook waaragtig nie ’n klip nie. Môre sal sy weer die werklikheid in die oë staar, maar vanaand ... Paul se mal ant Tillie se woer-woer. En met alle respek, Simone Ryan s’n ook.

			

			
				Cara het die proloog en eerste hoofstuk van Kevin se boek klaar gelees toe sy weer om haar rondkyk. Sy het vaagweg gehoor mense kom in en hoe die desibels van gespreksgeraas styg, maar sy het haar so totaal in sy storie ingeleef dat sy verstom is om te sien hoe gepak die plek in werklikheid is. 

				Kevin staan tussen die twee boektafels en gesels met mense wat aan sy lippe hang. Daar is nog geen teken van Laura nie. Cara haal haar selfoon uit haar handsak en bel. Geen antwoord nie. Laura het seker vergeet om haar sel weer aan te skakel. Of om die swerffunksie te aktiveer. Maar nee, Laura is so afhanklik van haar foon soos Linus van sy kombersie. Nietemin. Sy sal wel opdaag.

				Toe die aankondiging kom dat die voorgereg nou bedien sal word, is Laura nog nie daar nie.

			

			
				Kevin kry nie eens kans om te kom sit nie en sy voorgereg word net so weer saam met Cara se leë bordjie weggehaal.

				Steeds geen Laura toe Kevin voorgestel word deur die man van die uitgewery wat sy boeke in Suid-Afrika uitgee nie. Nogal die verpestelike mannetjie, destyds nog natter agter die ore as sy, wat haar Afrikaanse manuskrip afgekeur het.

				Dis nie soseer die feit dat haar manuskrip afgekeur is wat haar moed gebreek het nie, eerder die neerhalende trant van sy brief. Dit het haar in sak en as gehad. Hy het dit laat klink asof ontspanningsfiksie regtig net nie goed genoeg is vir die Afrikaanse siel nie. Asof sy hulle eintlik beledig het deur haar poging voor te lê. Dit het haar alle vertroue in haarself en haar skryfvermoëns laat verloor. 

				En nou staan dieselfde man daar, vyftien jaar later, en swymel oor ’n avontuur-misdaadroman, weliswaar in Engels geskryf, maar asof dit die beste ding sedert selfone is.

				Waar daar nog ’n geskuifel en gekug was terwyl snob-der-jeugd gepraat het, kan mens ’n speld hoor val toe Kevin met ’n kwinkslag wegtrek. Hy praat vermaaklik, maar intelligent. Beskeie sonder om sy natuurlike selfversekerdheid in te boet.

			

			
				Sy vertelling oor die agtergrond van die boek, sy karakters en die avontuur waarop dit gebaseer is, is onderhoudend. Ná ’n laaste kwinkslag heers daar ’n oomblik stilte voor applous losbars.

				Die uitgewer kondig aan vrae kan ná die hoofgereg gevra word en Kevin sal boeke ná die nagereg teken.

				Kevin se glimlag muteer tot ’n ligte frons toe hy langs haar kom sit. “Jammer ek het jou so aan jouself oorgelaat. Waar de hel dink jy is Laura?”

				“Hei, jy is nie hier om my geselskap te hou nie. En Laura antwoord nog nie haar foon nie. Miskien is sy nog op Londen-tyd en besef nie sy is laat nie. Maar welgedaan. Jy het jou gehoor in die palm van jou hand gehad en hulle daar gehou.”

				Hy sit terug sodat die kelner die bord voor hom kan neersit. “Dankie, dis gaaf van jou. Smaaklike ete.”

				Dit is inderdaad ’n smaaklike ete. Die vrae wat ná ete gevra word, wissel van interessant tot moedswillig tot vervelig. Kevin hanteer elkeen met humor en tog met gesag. Hy word nie kans gegun om nagereg te eet nie. Op pad terug tafel toe keer sy bewonderaars hom telkens voor. Toe sy weer sien, het hy maar bes gegee en by die tafel gaan sit waar hy die een boek na die ander teken, ’n woordjie met die koper wissel en met ’n glimlag wegstuur voor die hele proses herhaal word. Dit lyk asof daar nooit ’n einde aan die tou gaan kom nie, maar toe daar net vyf wagtendes oor is, gaan staan sy ook in die ry met haar boek.

			

			
				Hy lyk verras toe hy haar voor hom sien, maar steek sy hand uit na die boek, krabbel iets meer as net haar naam en sy handtekening en gee dit vir haar terug. “Ek hoop jy geniet dit.”

				“Ek is seker ek sal.” Toe sy omdraai, het daar nog ’n kort ry agter haar gevorm. By die tafel blaai sy die boek oop by die titelblad. To Cara. You are a remarkable woman. Enjoy. Collegial regards, Kevin. Daaronder ’n sterk handtekening sonder fieterjasies.

				Remarkable woman? Hoekom sou hy so dink? Maar of hy dit nou regtig bedoel of nie, dit laat die kors om haar hart so ’n klein bietjie afskilfer.

			

			
				Behalwe vir die lig wat Kevin vir Laura aangelos het, is die skakelhuis donker toe hulle ’n uur later daar aankom. 

				“Nou is ek regtig bekommerd, Cara. Dis nie hoe Laura is nie.” 

				“Ek weet. Ek is ook bekommerd.”

				Hy trek die bakkie in die motorhuis en sluit dadelik die deur wat na die kombuis lei oop. “Laura?” Maar daar is geen antwoord nie.

				Hy draai terug na Cara. “Kom in, maar wag net eers hier in die kombuis, oukei?”

				“Jy dink tog nie ...”

				“Ek weet nie wat om te dink nie. Dis Suid-Afrika. Eerder voorsorg as nasorg.”

				Sy sien hoe die ligte onder oral aangaan, hoor hoe hy die trap opstap, en daarna sy voetstappe op die houtvloer van die boonste verdieping. 

				Oomblikke later is hy terug. “Sy was nog nie hier nie.”

				Hy bel weer Laura se nommer, maar aan die kopskud lei sy af dis vergeefs. Hy soek ’n ander nommer en bel dié. “Marge? Kevin Ryan. I’m sorry to phone you this time of the night but do you have any idea ...” 

				Hy word klaarblyklik in die rede geval. Hy verbleek, loer na Cara. Cara bly stokstil staan. Laura se af-en-aan-lewensmaat dinges hom nie uit omdat hy haar slaap versteur het nie, dit kan sy onmiddellik aan sy liggaamstaal sien. Die hand wat na sy voorkop gaan, die skouers wat effens krom word, oë wat toegaan asof hy nie kans sien vir wat hy hoor nie. 

			

			
				Kevin draai weg en stap dieper die huis in. “Oh, my God. Oh, my God, Marge, I’m so sorry,” dryf die woorde nader voor hy buite hoorafstand is.

				Cara druk haar vuis so styf teen haar botande dat dit voel asof die bloed binnekort uit haar kneukels gaan syfer. Toe hy uiteindelik terugkom, is dit met ’n verslae uitdrukking op sy bleek gesig.

				“Is sy dood?” wil sy weet, haar stem skaars hoorbaar. Dis die enigste afleiding wat sy kon maak.

				Hy stap tot by haar, vee met sy groot hand oor sy gesig en skud sy kop. Maar dis nie in ontkenning nie. Dis verdwasing. Verwarring en skok vervorm sy gelaatstrekke. “Vanoggend. ’n Rukkie voor sy lughawe toe sou ry.”

				Sy vou haar arms styf teen haar lyf, byt haar onderlip vas, maar ’n snik ruk tog deur haar. “Wat het gebeur? Motorongeluk?”

			

			
				Hy slaan albei arms om haar. Sy wang kom op haar kroontjie te ruste. 

				“Nee.” Hy wieg haar effens, dalk ook om homself te troos. “Sy het dwarsdeur die nag gewerk. Hulle vermoed sy het voor haar lessenaar met ’n sigaret in die hand aan die slaap geraak. Die sigaret het waarskynlik in die asblik geval.” 

				Sy stem raak hees. “Daar was ’n spul papiere en ander ontvlambare goed in, onder meer ’n blik met butaangas waarmee sy haar aanstekers gevul het. Hulle vermoed die papier en ander goed het eerste aan die brand geslaan en die blik het ontplof. Haar hele huis, kantoor en al, het tot op die grond afgebrand. Marge wou ons nie laat weet nie. Platgeslaan soos sy is, wou sy my nie voor my praatjie ontstel nie.” ’n Bewing ruk deur sy lyf. “Trust die bedagsaamheid van die bliksemse Britte!”

				Sy voel hoe sy trane deur haar hare tot teen haar kopvel syfer. Haar arms gly vanself om sy middel en sy voel hoe hulle snikke in tandem raak. Syne geluidloos, hare nie.

				“Waar was Marge dan?” vra sy toe hulle wie weet hoeveel later in die sitkamertjie sit, en blaas vir die soveelste keer haar neus. Sy proe versigtig aan die goeie skeut whisky wat Kevin vir hulle elkeen geskink het uit die bottel wat hy glo vir Laura saamgebring het.

			

			
				“Sy en Laura is al maande lank uitmekaar, dié keer glo finaal. Laura het vir Marge ’n woonstel in Londen gekoop sodat sy kan uittrek.”

				Cara was net een keer in Engeland. Dis een land waarheen Paul nie wou reis nie. Telkens was dit eerder Europa wat hom gelok het. Laura het Cara laat oorvlieg nadat sy When we belong se finale weergawe gelees het. 

				Die huis in die buitewyke van Dorking het Laura glo by haar ouma geërf. Haar agentskap het sy vanuit die boonste verdieping van die lieflike klipkothuis bedryf en onder gewoon. In daardie stadium nog saam met Marge, maar daar was toe al onmin. Volgens Laura kon sy nie meer Marge se jaloesie veel nie en Cara het self die krag van daardie jaloesie gevoel in Marge se vyandige gesindheid teenoor haar. Sy het Cara nie net daarvan verdink dat sy haar oog op Laura het nie; dit was ook duidelik dat sy nydig was oor die sukses wat Laura vir die nuwe manuskrip voorspel het. Miskien omdat Marge skryfaspirasies gehad het wat klaarblyklik nooit vrugte afgewerp het nie.

			

			
				“Typical. The rich becomes richer and the poor poorer. Now there’s justice for you,” het Marge snedig opgemerk toe hulle drie een aand saamgeëet het om die voorskot te vier wat Laura vir Cara by die uitgewery beding het. 

				Cara wou vra wat sy bedoel – Marge kon tog sekerlik nie geweet het Cara is ’n Van der Linde nie. Net Laura het geweet When we belong is effens outobiografies en sy het geweet dis vertroulik. Maar toe besef Cara dat sy in haar eie reg dalk vir ander ryk mag voorkom. Dit was ’n vreemde gewaarwording.

				“Meow,” was al wat Laura gesê het en het haar verder nie aan Marge gesteur nie. Wat Marge natuurlik nog verder die hoenders in gemaak het. Dit was ook die laaste keer wat Cara vir Marge gesien het voor sy teruggekom het Suid-Afrika toe.

				Die laaste twee dae van haar besoek het Laura Cara ’n paar besienswaardighede gewys. In die loop van hulle omwandelinge laat val dat sy Marge gaan vra om uit haar huis uit te trek, al beteken dit sy sal Marge steeds moet onderhou. 

			

			
				Klaarblyklik het dit amper ’n jaar geduur om dit reg te kry.

				Emosie wil weer die oorhand kry by die herinneringe, maar Cara byt die trane terug. “Ek kan dit net eenvoudig nie glo nie.” 

				Kevin skud bloot sy kop en staar na die vloer.

				“Marge sal ons seker op die hoogte hou. Sy klink heeltemal verpletter. Maar nou ja, hulle was ’n hele klompie jare saam, al was dit maar ’n stormagtige verhouding.” Hy gooi die laaste van die drank in sy keel af. “Daar sal seker net ’n gedenkgeleentheid wees. Laura was nou nie juis ’n kerkmens nie.”

				Marge sal haar beslis nie op die hoogte hou nie, maar Cara kan in elk geval nog nie so ver dink nie. Dat Laura dood is, voel nog te onwerklik.

				’n Drietandvurk het haar lewe deurboor. Paul, Karel wat weer gaan pa word en hulle uitval, en nou Laura. Drie aardskuddende gebeurtenisse so kort op mekaar is genoeg om mens te laat wonder wat jy verkeerd gedoen het.

			

			
				“Ek was van plan om môre so seweuur se kant hier weg te trek, terug huis toe. Ek sou aangebied het dat jy saamry George toe, maar ek moet by ’n paar plekke aandoen wat dit ’n lang rit gaan maak. Ek kan jou egter by die lughawe gaan aflaai as jy ’n vlug kan kry?”

				Cara staan op. “Ek sal gou kyk of ek op die internet kan regkom met ’n vlug en jou môreoggend sê. Jy is seker doodmoeg en wil gaan slaap. Dis al amper middernag.”

				“So moeg as wat ek is, twyfel ek of ek dadelik aan die slaap sal raak. Kyk gou en kom sê of jy reggekom het, dan weet ek hoe om my dag te beplan.”

				“Ek kan maar ’n taxi ook neem.”

				Hy skud sy kop. “Kyk maar eers. Ek drink intussen nog ’n whisky.”

				Verstommend hoe mens nog kan funksioneer nadat jy dié soort nuus gekry het, dink Cara terwyl sy wag vir die webwerf om oop te maak. Hoe die skok tog nog genoeg ruimte laat vir praktiese besluitneming en optrede. 

				Vyftien minute later is haar vlug bespreek. Dankie tog vir tegnologie. Soms, in elk geval.

				Kevin staan op uit die stoel toe sy onder kom. “En?”

			

			
				“Vlugtyd is net ná tien, ek moet dus op die laatste negeuur daar wees, maar jy kan my vroeër ook gaan aflaai as jy wil. As dit reg is met jou.” Hy het sy baadjie uitgetrek en vervang met ’n trui. Sy hare is deurmekaar asof hy sy hande ’n hele paar keer daardeur gestoot het en sy oë is effens rooierig.

				“As ons halfagt ry, is ons so kwart oor daar. Sal jy omgee om ’n bietjie langer op die lughawe te wag?”

				Sy skud haar kop. “Glad nie. Ek het jou boek om te lees.” Sy kyk op na hom. “Nag, Kevin. Ek hoop jy kry darem geslaap.” 

				“Jy ook.” Hy huiwer, laat rus toe sy palm teen haar wang. “Dis ’n verskriklike ding wat gebeur het, maar mens is sterker as wat jy dink. E-pos my as jy ’n oor nodig het. Daar is ’n adres op die boek se flapteks.”

				Haar onderlip begin onbedaarlik bewe. “Dankie.” Sy vee ’n traan met haar palm weg.

				Hy keer nog een met sy duim. “Hemel, Cara, die lewe is so kort. So wreed.” Sy ander hand vou ook om haar gesig en ineens is die normaalste ding wat nog vanaand gebeur het dat hy haar kop effens agteroor kantel en haar soen.

			

			
				Dit was moontlik bedoel om ’n troossoen te wees, maar dit is toe nie. Miskien omdat haar asem effens ingeruk het, dalk van ’n snik, dalk van verrassing, maar die volgende oomblik is daar van troos nie sprake nie. 

				Dis die soen van mense wat pas met hulle mortaliteit gekonfronteer is, wat desperaat probeer klou aan wat die lewe bied terwyl hulle nog op die ondermaanse is. Dis die passie van oorlewendes wat wakker gemaak word. Dis ’n intens erotiese soen, simbool van die mens se inherente drang na oorlewing deur voortplanting. Die sterkste drang wat daar is.

				Hoe hulle in Kevin se kamer beland het, weet sy nie. Sy doen net mee aan die oorhaastige poging om klere af te pluk en lyf aan lyf te wees. Van voorspel is daar skaars sprake. Dis ook nie nodig nie. Haar kermkreun toe sy feitlik dadelik ’n orgasme bereik, val feitlik saam met sy verlossingsteun.

				Lang oomblikke skep hulle net hygend asem ná die kort, kragtige paringsdaad. Uiteindelik kantel Kevin hulle, steeds lyf teen lyf, op hul sye en kyk haar in die oë. Hy streel haar hare uit haar gesig.

			

			
				“Moet ek om verskoning vra?” Sy stem is knarserig.

				Sy skud haar kop effentjies.

				“Fok, Cara, ek weet nie wat in ons gevaar het nie, maar op hierdie oomblik is ek nie spyt nie.”

				Sy ook nie, maar sy weet die selfverwyt gaan volg. Sy is ten minste aan die skei, maar sy Simone ...

				Hy soen haar sag. “Moenie. Moenie jouself verwyt nie en ek gaan dieselfde probeer doen.” Hy trek haar stywer teen hom aan en sy ontspan teen hom. 

				Net nog ’n bietjie koester en gekoester word.

				



			

	






			

			
				AGT

				Woensdag 1 Augustus

				Die geluid van ’n selfoonwekker maak haar wakker, maar dis nie ’n bekende luitoon nie. Haar oë vlieg oop en in die straatlig wat deur die ligte gordyne skemer, herken sy Kevin se gelaatstrekke hier langs haar. Hulle lê steeds bors aan bors, steeds in mekaar se arms.

				Laura is dood. Sy het by Kevin geslaap. En nie nét geslaap nie.

				“Hi,” fluister hy en onderbreek só die gedagtekurwe wat net na paniek kan lei.

				“Hi, jy ook,” fluister sy terug. Sy voel sy ereksie teen haar maag opbou.

				“Cara.”

				Sy druk haar vinger teen sy lippe. “In for a penny, in for a pound.” Miskien kan sy die impak van die wete dat Laura nie meer daar is nie, net ’n klein rukkie langer uitstel. Miskien soek sy vir oulaas troos. Miskien is sy maar net ’n tert.

			

			
				Dié keer is daar die geleidelike opbou, ’n meer bedaarde, maar geensins minder erotiese spel van lywe, hande, monde – tot die sinne by die rustiger gang oorneem. 

				Hulle stort saam. Was mekaar. Maak ook in die stort liefde voor sy met haar klere in haar hand en net ’n handdoek om haar lyf boontoe gaan, inpak en ineens besef sy het vir die eerste keer in haar lewe ’n one-night stand gehad. En dit met ’n getroude man. 

				Hulle lê die rit na die lughawe in stilte af. ’n Intens ongemaklike stilte. By die aflaai-en-ry-sone haal hy haar bagasie uit terwyl sy ’n waentjie nader bring. Hy laai die waentjie steeds sonder om na haar te kyk.

				“Kevin?” Sy sluk swaar toe hulle oë ontmoet. “Dit bly tussen ons. Niemand hoef hiervan te weet nie.”

				“Maar ons weet. Hoe gaan jy jou man in die oë kyk?”

				“Ek sal oukei wees. Ek hoop jy ook.” Sy druk ’n ligte soen op sy wang. “Bye, Kevin. Versigtig ry.”

				Sy voel sy oë op haar rug toe sy die waentjie na die ingang begin stoot, maar kyk nie om nie.

			

			
				“E-pos my!” hoor sy net voor die deure oopswiesj, maar sy kyk steeds nie om nie. Dit sal fataal wees, weet sy. Ook om hom te e-pos.

				Nadat sy haar bagasie ingeweeg het, gaan sit sy by ’n restaurantjie en bestel koffie. Sy haal Kevin se boek uit, maar kyk net lank na die foto op die agterblad sonder om dit oop te blaai.

				Dis ’n goeie foto, maar dit verklap nie werklik die warm, polsende mens agter die gelaatstrekke nie.

				Miskien omdat dit verbode vrugte was, maar sy kan nie onthou dat dit selfs in die begin só was tussen haar en Paul nie. Sy het seks met Paul intens geniet, maar die amper kataklismiese erotiek, die magtelose gedrongenheid van vanoggend, die onafwendbaarheid van gisternag het ontbreek. 

				Voor Paul was daar net twee ander. Die een nog jonk en onhandig in die weë van lywe, die ander onbedagsaam. Paul daarenteen was ’n opwindende minnaar wat weet hoe ’n vrou se lyf werk. 

				Kevin. Miskien is dit omdat hulle mekaar gisteraand emosioneel so nodig gehad het maar vreemdelinge was dat seks in daardie stadium die enigste antwoord was. Daarom dat dit so vinnig oor en verby was. Hulle moes aan hulself en aan mekaar bewys hulle leef, al is Laura dood.

			

			
				Maar vanoggend. Dit het in ’n liga van sy eie geval. Hoe dit moontlik is, weet sy nie, maar daar was ’n veel sterker innigheid tussen haar en Kevin vanoggend as wat sy in jare met Paul gedeel het. Amper ’n emosionele verbondenheid. Hulle het nie net met hulle lywe deur die aksies gegaan nie. Dit was nie bloot ’n ywerige afstorm op wedersydse orgasmes nie. Daar was soveel meer betrokke. Meer as seksuele vaardigheid. Ook veel meer as blote troos of ontvlugting.

				Dis juis daardie ander kwaliteit, die een waarop sy haar vinger nie kan lê nie, wat haar met verwondering laat. Daardie iets wat haar op daardie tydstip laat voel het dis nie net ’n eenwording van lywe nie, maar amper ’n heelwording. Asof sy haar pasmaat ontdek het. Asof iets wat haar al haar hele lewe lank ontwyk het, tuisgekom het. 

				Onbegryplik. Dis wat dit is. Maar nie ontkenbaar nie. 

			

			
				Teen die tyd dat sy haar sitplek op die vliegtuig inneem, kan sy ook nie ontken dat sy haar in ander omstandighede as smoorverlief sou gediagnoseer het nie. As sy aan Kevin dink, raak alles in haar aan die bewe en roer. En sy kan nie ophou aan hom dink nie. Sy raak kortasem, voel die soet pyn van intense verlange om by hom te wees. In sy arms. 

				Chemistry. Van die fatale soort.

				Vir die eerste keer het sy amper simpatie met Paul. So seksueel aktief as wat hulle was, het daar tog maar ná twintig jaar die mag van gewoonte ingesluip. Die going through the motions, hoe prettig ook al. Bedrewenheid pleks van gedrewenheid. As die slet naastenby vir Paul doen wat Kevin vir haar gedoen het, kan sy Paul amper vergewe. Net amper, want sy weet as sy en Paul nie uitmekaar was nie, sou gisternag en vanoggend nie gebeur het nie.

				Daar was ’n breukdeel van ’n sekonde waarin sy kon verhoed het dat hulle verder gaan. Dit was in daardie breukdeel wat sy aan Paul se verraad gedink het, maar ongelukkig nie aan die feit dat Kevin getroud is nie.

				Sy wonder wat Laura van die hele affêre sou gesê het. Cara glimlag ylerig. Dis jou skuld, Laura. En waar jy ook al is, is ek seker jy verkneukel jou daarin. 

			

			
				“Baie aantreklik en gaaf, maar ek vrees nie heeltemal sterk genoeg vir jou nie, skat,” het Laura haar gewone eerlike oordeel gevel nadat sy Paul ontmoet het.

				“Gelukkig is ek sterk genoeg vir ons albei,” was al wat Cara geantwoord het voor sy die onderwerp verander het. Tog het Laura se woorde haar bygebly en het Cara vir Laura ’n klein bietjie kwalik geneem omdat sy nie kon insien dat sy en Paul perfek vir mekaar is nie.

				En nou kan sy nie eens vir Laura sê sy was toe reg nie. O hemel, sy gaan Laura so ontsettend mis.

				Die wind waai asof hy betaal word toe sy voor haar pa se huis stilhou. Teen die tyd dat Veronika die wrakdeur oopgesluit en haar verras binnegenooi het, traan Cara se oë so van die wind en sand dat haar geswelde ooglede wat sy van gisternag oorgehou het seker nie te opvallend is nie.

				Gelukkig kan niemand in haar kop loer en uitvind van die warboel wat daar heers nie. Die pendulum swaai van intense hartseer oor Laura tot verwyt omdat sy so onnosel was om te rook terwyl sy vaak moes gewees het. Van verwondering oor wat tussen haar en Kevin gebeur het tot selfkastyding omdat sy dit toegelaat het – al het sy hoe min weerstand gehad. Van verbasing dat Kevin haar lyf so kennelik kon geniet tot selftreiterende bekommernis oor hoe hy haar, haar lyf en die hele petalje nou in die helder daglig sien en daaroor voel. Van ’n pynlike verlange na sy nabyheid tot die pynlike wete dat die gevoelens wat sy vir hom koester, gedoem is. Dat sy hom liefs nooit weer moet sien nie. 

			

			
				Miskien is dit omdat sy soveel teenstrydige emosies ervaar dat dit haar ’n rukkie neem om agter te kom haar pa is besonder vriendelik en tegemoetkomend toe hulle in die sitkamer sit terwyl Veronika koffie maak. Selfs simpatiek in die manier waarop hy haar uitvra oor die verwikkelinge tussen haar en Paul.

				“Paul is iets van die verlede, Pa. Ek sukkel nog, maar ek sal oor hom kom. Daar het egter iets anders gebeur wat werklik vir my verskriklik is. Dis hoekom ek soveel vroeër terug is as wat ek gedink het.” Sy vertel hom wat sy weet van Laura.

			

			
				“Hemel, Cara. Dit ook nog. Dis inderdaad verskriklik. En seker ’n baie groot terugslag vir jou, maar ek is seker jy sal weer ’n goeie agent kry.” Sy gesig is op ’n meelewende plooi getrek. “Hopelik een wat nie gay is nie.”

				Sy kyk hom oopmond aan. “Pa, dit gaan nie oor die feit dat ek nou agentloos is nie. Om die waarheid te sê, ek het nog nie eens daaraan gedink nie! Ek en Laura was meer as net skrywer en agent.” Haar stem laat haar van ontsteltenis in die steek.

				Dis haar pa se beurt om haar geskok aan te kyk. “Moenie vir my sê ... Is dit hoekom Paul ander weivelde gesoek het?”

				“My liewe fók, Pa! Moenie belaglik wees nie. Ek en Laura was goeie vriende. Sy was my mentor.”

				Karel se oë vernou en sy lippe word styf. “Jy is miskien middeljarig, Cara, maar jy bly my dogter. En my dogter sal nié soos ’n slet in my geselskap vloek of my as belaglik afmaak nie, is dit duidelik?”

				Hulle staar mekaar ’n paar hoogs gelaaide oomblikke in die oë. 

				“Wat vir my duidelik is, is dat Pa nie ’n medemenslike chromosoom in Pa se hele lyf het nie, laat staan ’n geen.” Sy vlieg op en gryp haar handsak. “Ek weet nie wat met Pa aangaan nie, maar doen my ’n guns. As jy nie enige empatie met my het nie, moenie maak asof jy dit wel het nie. Ek vermoed jy het jou vermoëns as akteur êrens langs die pad verleer.” Sy swaai die handsak se bande oor haar skouer. “Ek ys om te dink hoeveel keer ek nie deur jou skynheiligheid gesien het nie.” Sy swaai om en loop amper in Veronika vas wat met ’n skinkbord uit die kombuis kom.

			

			
				“Cara! Hou op om jou kinderagtig te gedra en kom sit,” klink haar pa se stem soos ’n sweepslag agter haar op.

				Veronika kyk met groot oë van Cara na Karel. 

				Cara kyk om. Haar pa se gesig is bloedrooi van ergernis. “Pa?”

				Hy lig sy ruie grys wenkbroue.

				“Fok jou.”

				Terwyl sy voordeur toe storm, hoor sy ’n motordeur buite klap.

				Sy kom die besoeker teë toe sy die wrakdeur ooppluk.

				“Hallo, ek is hier om ...”

			

			
				“Hulle is binne. Hallo en koebaai.” Sy probeer die man systap, maar hy laat rus sy hand op haar arm.

				“Is jy oukei?” Die ligbruin oë met die lang wimpers is besorg.

				’n Wildvreemde man en hy gee om of sy oukei is. En daarbinne sit die enigste oorlewende familie wat sy ken en dié gee nie ’n snars om vir haar of haar ellendes nie. “Ek sal wees solank ek my pa nooit weer hoef te sien nie. Wat jy ook al met hom te doen het of wil hê, good luck.” Sy draai uit sy ligte greep en kies effens bedaarder koers na die Freelander toe.

				Sy het al die deur oopgesluit toe sy agterkom die man het haar gevolg. 

				Hy maak die motordeur vir haar oop. “Ek wil my nou nie opdring nie, maar is jy in ’n toestand om te bestuur? Jy lyk baie ontsteld.”

				“Ek is ontsteld, maar ek is heeltemal daartoe in staat om te bestuur.” Sy klim in. Met haar hand op die deurhandvatsel kyk sy op. “Maar dankie vir jou besorgdheid.” Sy maak die deur toe en skakel die viertrek aan.

				Sy kners op haar tande toe die man aan die venster klop, maar laat sak tog die ruit.

			

			
				“As Karel jou pa is, neem ek aan jy is Cara?”

				Sy knik.

				Hy steek sy hand deur die ruit. “Guy Mellet. Ek hoop ons ontmoet mekaar eendag in beter omstandighede.”

				Sy skud vlugtig sy hand. “Ek twyfel of ek ooit weer my voete hier gaan sit. Goed gaan.” Sy trek rukkerig weg, tru amper voor ’n motor in, laat die Freelander vrek, skakel weer aan en kry uiteindelik haar ry.

				’n Vinnige blik in die truspieël bevestig dat Guy Mellet haar agterna kyk. 

				Sy trek al verby Mosselbaai voor sy min of meer kalmeer. Miskien hét sy oorreageer. Miskien het die hutspot van emosies wat in haar borrel en kook, iets daarmee te doen. Praat van skande by skade voeg. Daaraan herinner die effense ongemak op plekke waarvan sy nie bewus wil wees nie en wat deur haar stywe jeans vererger word.

				Waarheen is sy nou eintlik op pad? vra sy haar ’n ent verder af. Vir Paul en die Hermanus-huis sien sy nie kans nie. Veral nie vir Paul, so kort ná die insident met Kevin nie. Insident. O, die menslike vermoë tot eufemisme!

			

			
				Hulle sal mekaar seker moet sien. Dinge uitsorteer. Sy moet nog by ’n prokureur ook uitkom. Maar nou?

				By Stilbaai draai sy op die ingewing van die oomblik in. Sy is in elk geval ’n gevaar op die pad. Moeg en oorstuur. ’n Goeie nagrus sal hopelik weer haar dendriete op aandag kry sodat boodskappe minder verwarrend oorgedra word. 

				Sodat sy kan kompartementaliseer. Laura se dood. Haar verslegtende verhouding met haar pa. Paul se verraad en die egskeiding. Haar verraad en die “insident” met Kevin. Haar toekoms as geskeide vrou en agentlose skrywer. 

				Sodat sy kan probeer begryp hoe die duiwelsvurk se tande so vinnig kon aanteel.

				Die drie inrigtings wat Simone se dokter aanbeveel en Kevin nou een na die ander besoek het, lyk al drie asof dit baie goed bestuur word. Almal het tuine en mooi kamers. Nie een het Misty Blue se uitgestrekte panoramiese uitsig oor die see nie. En ook nie juis skoenlappers nie.

			

			
				Simone sal weet. In haar siel sal sy weet sy is nie op Misty Blue nie. Dat sy verwerp is juis noudat sy liefde, lojaliteit en begrip nodig het, nie net versorging nie.

				Elke keer wat sy gedagtes na Cara dwaal, dwing Kevin dit verbete terug na Simone toe. Hy kan net eenvoudig nie bekostig om oor hulle gekheid te mopper nie. Hy kan veral nie waag om na te dink oor die gevoelens wat Cara by hom ontketen het nie. Lank vergete gevoelens én gevoelens wat hy nog nooit ervaar het nie. Dis nou benewens skuld en selfverwyt. En agterdog oor die vrou wat haar beeldhouerman so sito-sito met soveel oorgawe kon verneuk.

				Oor die eerste keer kan hy hulle albei vergewe. Die tweede en derde keer vanoggend was egter deur en deur verraad.

				Maar dit was ook die hemel self. ’n Warm, gewillige, entoesiastiese vrou in sy arms, teen sy lyf, haar vroulikheid styf om hom gevou. Een wat liefde maak ter wille van die daad, die gee en die ontvang, nie bloot omdat sy wil kinders hê nie. Sonder die vrees dat daar wel ’n kind verwek gaan word wat maar net weer gaan aborteer.

			

			
				Dis eintlik skrikwekkend dat wat hy en Cara aangevang het, die gedagte aan Laura se dood amper oorskadu. Dit het nog nie behoorlik tot hom deurgedring nie. Die skok sit steeds in hom, maar die realiteit daarvan ontwyk hom. Dit voel net eenvoudig nie werklik nie.

				Dit voel nog minder werklik dat daar waaragtig agente is wat hom reeds op sy selfoon gekontak het, weliswaar simpatie uitgespreek het, maar ook onomwonde aangedui het dat hulle hom graag voortaan sal wil verteenwoordig.

				Hy wonder of Cara dieselfde ondervind. En hoe sy daaroor voel. Hoe sy voel, punt. Oor Laura. Oor gisteraand. Oor hom.

				Hy trap die brandstofpedaal dieper in. Hulle manewales het hom laat gemaak. Hy skakel vererg die radio aan. Soek Radio 2000 en word êrens in sy soektog skielik blootgestel aan Pavarotti se O cara mio.

				Dit was ’n goeie besluit. Cara kyk in die gastehuiskamer rond. Nie weelderig nie, maar luuks genoeg. Sy pak uit wat sy vanaand en môre sal nodig kry en skakel teensinnig die selfoon aan wat sy sedert haar vlug nog nie weer geaktiveer het nie.

			

			
				Sy weet daar kan nie ’n oproep van Kevin wees nie om die eenvoudige rede dat hy nie haar nommer het nie. En die enigste persoon wat dit vir hom sou kon gee, is dood. Laura se dood is ’n feit, al voel dit nog nie regtig so nie.

				Dis net Paul wat gebel en klaarblyklik ’n boodskap gelaat het. Hy kan wag.

				Sy wil eers vir Marge bel. Simpatiseer. Hoor wat die reëlings is. As die gedenkgeleentheid nie te gou plaasvind nie, kan sy dalk gaan. Sy sal hopelik ’n noodvisum kan kry. Die enigste probleem is, sy het nie ’n nommer vir Marge nie.

				Miskien het Marge Laura se nommer weer op ’n ander foon geaktiveer. Die selfoon sal in die brand daarmee heen wees. Dit voel baie eienaardig toe sy Laura se selnommer druk, maar dis die enigste moontlike oplossing, aangesien die landlyn natuurlik ook nie sal werk nie. Die foon lui nie eens nie. ’n Verveelde stem lig haar in dat die subscriber nie available is nie. Sy voeg nie by dat die subscriber nooit weer available sal wees nie.

			

			
				Hartseer wil Cara van voor af oorweldig, maar as sy nou opnuut begin huil, sal sy waaragtig nie weer kan ophou nie. Sy onderdruk die fel emosie en luister eerder na Paul se stemposboodskap. Dis kort en kragtig: “Bel my, asseblief. Dis dringend.”

				Sy kry ’n glas en haal ’n botteltjie wyn en ys uit die kroegyskassie voor sy haar op die stoep voor haar kamer tuismaak. Die uitsig is oor die Goukourivier wat Stilbaai-Wes van Stilbaai-Oos skei.

				Ná twee slukke bel sy.

				Die foon lui lank voor Paul antwoord. “Hallo, Cara.” 

				Die bekendheid van sy stem slaan haar op die krop van haar maag. Vir ’n oomblik voel dit asof niks in die afgelope week en ’n half gebeur het nie. Sy wil vir hom sê sy sal môre by die huis wees en vertel van alles wat gebeur het. Soos vroeër.

				“Cara? Is jy daar?”

				“Ja, hallo, Paul,” ruk sy haar reg.

				“Cara, ek verstaan dat jy seker nog oor die skok van my aankondiging probeer kom, ek neem aan dis waarom ek nog niks van jou of jou prokureur gehoor het nie. Maar ek sit met ’n bietjie van ’n komplikasie. Ons sal hierdie egskeiding regtig so gou as moontlik moet afhandel.”

			

			
				“Nè?” is al wat sy kan uitkry. Sy het vergeet hoe week sy melodieuse stem haar altyd kon maak. Ook manlik, maar heel anders as die grinterigheid van Kevin se stem.

				“Ja, die saak staan só. Soos ek gesê het ... Wel ...” Dis die eerste keer ooit dat sy Paul so onseker hoor klink. “Mickey ... Ons sal regtig so spoedig moontlik moet trou. Ons vermoed sy verwag. Dis nog vroeg, maar sy is seker.” 

				Sy onsekere gestamel verras haar so dat die woorde nie dadelik tot haar deurdring nie. Cara sit lang oomblikke net doodstil, die glas wyn nog halfpad op pad na haar mond toe. Paul gaan pa word. Sy Mickey gaan hom gee wat Cara hom nooit kon gegee het nie. ’n Kind. 

				Selfs toe die glas uit haar vingers glip en met ’n knal op die stoepteëls aan flenters spat, kry sy nie ’n woord uit nie.

				“Cara?”

				Sy druk die foon dood, snak na asem en besef toe eers sy het opgehou asemhaal. Soos ’n lewende dooie staan sy op, stap met stokstywe knieë na die spierwit oorgetrekte bed. By die rand daarvan gekom, gee haar bene bes. Sy val op haar maag op die bed neer, gryp die kontinentale kussing en druk dit net betyds teen haar gesig voor die gil uit haar diepste binneste skeur. 

			

			
				Vaagweg is sy bewus van iemand wat diskreet aan die deur klop, maar sy het nie die krag of die moed om te antwoord nie. Afwesig luister sy na die voetstappe wat weer weggaan.

				Sy moes haar aan die slaap gehuil het, want sy skrik wakker toe daar ’n dringender klop is. Sy druk net haar kop dieper in die kussing in.

				“Mevrou Van Dijk?”

				Cara loer teensinnig oor haar skouer.

				Die hospita by wie sy ingeteken het se sout-en-peper-kop loer om die deur, haar sagmoedige gesig op ’n bekommerde plooi getrek. “Ek het iets vroeër vanmiddag hoor val. Is alles in orde?”

				“Ek het ’n glas gebreek,” antwoord sy gesmoord en wens die vrou wil in die lug oplos en verdwyn. “Jammer,” voeg sy by.

				“Dis mos niks nie. Hartjie, wat is dit regtig?” Die kommer in die stem is salf, maar nie genesend nie. Dit versag net rowe wat dalk aan die vorm was.

			

			
				Cara skud haar kop en soek weer die sagte vergetelheid van die kussing op. Langs haar duik die bed in. ’n Hand streel oor haar hare. “Ag foeitog, kind. Huil maar, hoor. Huil maar jou ou hartjie uit.”

				Cara gehoorsaam met oorgawe.

				Elizabeth sit met Simone se hand in hare toe Kevin direk van die motor af die hoofslaapkamer binnestap. Die kontras tussen die bekwame bruin hand en die benerige blouwit een is skreiend.

				“Hoe gaan dit?” 

				Elizabeth skud net haar kop.

				Kevin maak sy oë ’n oomblik toe en haal diep asem. “Sy gaan hier bly, Elizabeth. Ek vat haar nie hier weg nie. As jy nie kans sien nie, verstaan ek. As ek niemand anders kry nie, sal ek self na haar omsien. Na die beste van my vermoë.”

				“Jy wil haar sien doodgaan?” vra sy ná ’n oomblik se stilte. “Haar sien ly?”

				“Nee, maar ek wil hê sy moet weet ek versaak haar nie.” Dis die minste wat hy nou nog kan doen.

			

			
				“Sy weet niks nie, Meneer.”

				“Sy sal weet wanneer dit verby is. Wanneer sy nie meer ’n brein nodig het om dinge te weet nie.” Hopelik sal sy nie ook in haar hiernamaals weet wat gisteraand en vanoggend gebeur het nie. En veral nie dat hy haar nie net met sy lyf verneuk het nie. Cara het iets in hom geroer, ’n snaar aan die vibreer gesit wat hy vermoed net sy weer sal kan stilmaak. 

				Elizabeth staar ’n lang ruk na Simone voor sy opkyk. “Ek sal bly, Meneer.”

				“Dankie. Baie dankie.” 

				“Meneer?” vra Elizabeth net toe hy wil omdraai. “Meneer sal moet sterk wees. Gaan rus. Ek kan sien Meneer is baie moeg. Ek sal vanaand oorslaap. Sommer hier in Mevrou se kamer.” 

				Hy vou sy hande oor die bruin en blouwit paar en gee dit ’n drukkie. “Ek sal môre weer reg wees. Ek belowe.”

				Môre sal Cara nie meer so fel in sy geheue wees nie. Soos ’n sepiafoto wat in die son lê, sal sy daagliks verbleik en hy sal vergeet dat sy iets in hom geraak het wat geen vrou al ooit reggekry het nie. Iets wat hy nie begryp nie en wat hy nie durf probeer begryp of deurgrond nie. 

			

			
				



			

	






			

			
				NEGE

				Sondag 5 Augustus

				Cara kan nie onthou dat enigiemand haar al ooit so onder die vlerk geneem het sonder om enigiets terug te verwag nie. Una du Preez sorg dat sy eet, dra vir haar tee aan, bied ’n skouer om op te huil. Wanneer sy wil praat, kan sy. Wanneer sy nie wil nie, is Una net daar vir haar. Soos ’n engel wat staan kry tussen Cara en die drietandvurk.

				Sondagoggend, toe sy onder die stort staan, weet Cara egter dis tyd om huis toe te gaan. Die paar dae van treur, kwaad wees, haarself jammer kry en ’n magdom ander emosies waardeur sy is, het haar uitgemergel en tog ook gesuiwer. In elk geval sover dit moontlik is in so ’n kort tydsbestek. 

				Sy is nie oor Laura se dood nie en sal dit vir lank nie wees nie, maar die seer is nie meer so verskriklik rou nie. Sy het moed opgegee om Marge in die hande te kry. Die boodskap op Laura se foon bly dieselfde. Sy moet maar net eenvoudig vrede maak daarmee dat sy haar vriendin nie sal kan gaan groet nie.

			

			
				Vir Paul het sy nie weer gebel nie. Sy sien nie kans nie. As hy dan nou pa gaan word, is daar waaragtig niks wat sy daaraan kan doen nie.

				Aan Kevin kan sy nie waag om te dink nie.

				Cara voel asof sy ’n jare lange vriendin agterlaat toe sy wegry. Nee, meer. Una du Preez was ’n surrogaatma. Eintlik meer van ’n ma as wat Myra van der Linde ooit was.

				Hoe nader sy aan Hermanus kom, hoe stywer wen die snaar in haar op. Sy probeer haar verlustig in die blommende kanolalande, maar as sy haar kom kry, sien sy dit skaars raak. Is die ryk geel blertse nie veel meer as kwashale op ’n abstrakte skildery nie. Van Stanford af ry sy al hoe stadiger, maar twaalfuur druk sy die afstandbeheerder van Westcliff se motorhuis.

				Sowel Paul se viertrek as die veteraan-Alfa Spider wat sy ’n ruk terug vir hom gekoop het, is weg. Eers wil sy haar vererg, maar albei motors is in sy naam geregistreer, al het sy daarvoor betaal. Wat wil sy in elk geval met die goed maak? Sy sou dit net waardeer het as hy ten minste gesê het hy wil albei hê.

			

			
				Sy vat haar handsak en stap die ent voordeur toe. Die ander goed kan sy netnou uit die kar laai. Dis soms ongerieflik om die motorhuis in een uithoek van die erf te hê, maar dis geplaas waar dit die seeuitsig die minste kan bederf. Die ou mense was nog bedagsaam.

				Sy sluit die swaar voordeur oop en stap vinnig na die alarmkonsole. Frons toe sy sien die groen liggie is aan pleks van die rooie. Daar is ook nie ’n waarskuwende gepiep nie.

				Paul moes vergeet het om die alarm te aktiveer. Gee seker nie meer om wat wie kom steel nie.

				Cara onderdruk haar ergernis en gaan trek die woonkamer se gordyne oop om die skemerte te verlig. Grouerige dag. Grou see. Met die omdraaislag steek sy in haar spore vas. Waar die plek altyd gesellig, amper te vol was, is daar nou ’n opmerklike ylte te bespeur.

				Die effens verslete rusbank het agtergebly, maar die twee nuwer stoele is weg. Die Hannetjie de Clerq bokant die kaggel is daar, maar die Pieter van der Westhuizen hang nie meer teen die suidelike muur nie. 

			

			
				Paul het hulle onlangser aankope gekies, besef sy toe sy ná die eerste skok met ’n kritieser oog kyk. Antieke Van der Linde-erfstukke het hy gelos. Dank jou die duiwel. Deur die oop voudeurtjies van die kas waarin die groot platskerm-TV wat sy laas jaar aangeskaf het, weggesteek was, sien sy dié is ook weg, sowel as die Blueray. Die DVD’s en CD’s het met minstens die helfte verminder en die B&O-musieksentrum skitter ook in sy afwesigheid.

				Cara kners op haar tande. Dit kon seker erger gewees het.

				Sy dwaal deur die huis, neem bestek op van alles wat Paul hom toegeëien het. Niks waaraan ’n elektriese prop was, het oorgebly nie. Nie eens die mikrogolf of die ketel nie. 

				Met lam bene stap sy op na haar studeerkamer. Daar sou hy sekerlik niks geneem het nie. Daar sal sy effens tot verhaal kan kom.

				Toe sy die deur oopdruk, kan sy egter net verslae rondkyk. Om watter onverstaanbare rede sou Paul albei haar rekenaars geneem het? Selfs haar drukker. 

			

			
				Sy pluk ’n kas oop. Dis dolleeg. Asof iemand net alles sonder aansien des items gevat het. Dis in hierdie kas wat sy haar ekstra ink en drukpapier gehou het. Nuwe penne en potlode. Post-its wat sy in grootmaat gekoop het. Maar dis ’n klein verlies, al is dit honderde, nee, duisende rande se goed. Elke liewe CD en stiffie waarop sy haar werk gebêre het voor sy datastafies en eksterne hardeskywe begin gebruik het, is ook weg. 

				Toe sy haar lessenaarlaai oopruk, gaap dié haar ook leeg aan. Dis waar sy ekstra kontant vir los aankope hou en waaruit sy die huishulp en tuinman betaal. Daar was so drie duisend rand op ’n slag, maar dis nie wat haar hardop laat kreun nie. Ook die datastafies en eksterne hardeskyf waarop al haar nuwe werk gebêre is, is weg.

				Die ander laai waarin sy haar paspoort, kontrakafskrifte en ’n paar ander dokumente gebêre het, is eweneens leeg.

				Haar hande bewe so dat sy skaars die kode om haar selfoon te aktiveer ingetik kry. Uiteindelik kry sy die ding dat dit werk en druk dadelik Paul se nommer op snelbel.

			

			
				“Cara, die Vader weet, ek wens jy wil nie jou foon afsit nie. Ek het my morsdood oor jou bekommer. Waar is jy?”

				“By die huis. En druk jou bekommernis in jou gat, Paul van Dijk. Wat de fok dink jy doen jy? Ek sal jou bleddiewel aankla van diefstal.”

				“Ek het net die helfte gevat, Cara. En ek het gelos waaraan ek weet jy waarde heg. Ek het gedink jy sal dit raaksien en waardeer. Ek het selfs die verdomde groot TV vir jou gelos.”

				“Groot TV? Daar is nie een verbrande TV in die huis oor nie, maar daarmee het ek vrede. Wat de bleddie hel het jou besiel om my rekenaars te neem?”

				“Jou rekenaars? Is jy van jou verstand af? Ek het niks uit jou studeerkamer geneem nie. Ek was nie eens daarbo nie. En wat bedoel jy daar is nie een TV oor nie? Ek het juis net die kleiner een in die pub gevat. Ek was meer as regverdig.”

				“Wel waar is my rekenaars, sou jy sê? En my drukker? En my eksterne hardeskywe en memsticks?” Sy is so na aan trane, sy moet op haar tande byt.

				“Cara? O, my hemel. Moenie vir my sê ... Cara, is die mikrogolf daar? Die musieksentrum?”

			

			
				“Nee, Paul, soos jy sekerlik baie goed weet.”

				“Ek het dit vir jou gelos, Cara, ek sweer. Mickey het haar eie mikrogolf en hi-fi.”

				Cara sluk swaar. ’n Leeftyd se eerlikheid met mekaar en nou belieg hy haar. Sy druk met die agterkant van haar hand teen haar voorkop waar ’n hoofpyn begin klop. “Paul, as jy jou lewe liefhet, moet jy daardie rekenaars terugbring en veral die eksterne hardeskywe. Al my werk, nuut en oud, is daarop.”

				“Iemand moes ingebreek het, dis al wat ek kan dink. En bedaar, jy hou mos alles in jou DoxBox ook.”

				Haar DoxBox. Waartoe sy nie meer toegang het nie. 

				“Waar is jy op die oomblik?” probeer sy die paniek onderdruk.

				“In Vermont. In Mickey se meenthuis.”

				“Waar is die goed wat jy gevat het?”

				“In ’n stoor. In die stoorgeboue agter CTM.”

				“Ek ontmoet jou daar. Jy het tien minute. Bring die sleutels. As jy nie daar is nie of weier om my rekenaars en toebehore terug te gee, bel ek die polisie.” 

			

			
				Hulle kom gelyktydig aan.

				Paul lyk netjies. Aantreklik in chino’s en ’n langmouhemp wat sy nog ten duurste vir hom gekoop het, maar wat hy selde gedra het. Hy verkies die slonserige kunstenaarlook. Of hy het.

				“Hallo, Cara.” 

				“Maak oop,” is al wat sy uitkry.

				Hy het die ordentlikheid om effens verleë te lyk toe hy drie motorhuise een na die ander oopsluit. In een staan die Spider. In nie een van die drie is die groot TV, mikrogolf, musieksentrum of haar rekenaars nie. Wel heelwat meer as wat sy in die vinnigheid raakgesien het weg is uit haar huis.

				“Jy kon dit elders gestoor het.” Sy kyk hom op die rand van magtelose trane aan. “Liewe hel, Paul. Ek is die een wat jou moet haat, nie andersom nie.”

				“Ek haat jou nie, Cara. So absurd as wat dit vir jou mag klink, ek is steeds lief vir jou. Ek sal nooit so iets aan jou doen nie. Jy behoort my beter te ken as dit.”

				“Ek het gedink ek ken jou goed toe ek geglo het jy sal my nooit verneuk nie, Paul. Ek probeer ’n verklaring kry hoekom jy my hele skrywerslewe sal wil uitwis. Haat is die enigste rede waaraan ek kan dink.”

			

			
				“Al wat ek kan dink, is dat daar ’n inbraak was. Ek het laas Saterdag al uitgetrek, Cara. Minder as die week gebruik wat jy my gegee het. Ek het nog nie weer my voete daar gesit nie. Ons moet by die alarmmense probeer uitvind of hulle iets weet. Miskien het hulle jou probeer bel, maar jy sit mos knaend jou foon af en hulle het jou nommer.”

				“Die alarm was nie geaktiveer nie, Paul.” 

				“Onmoontlik. Ek hét dit ná die laaste vrag aangeskakel.” Hy verstar. “O hel.”

				“O hel wat?”

				“Ek het iets vergeet, Sondagmiddag weer teruggegaan. Dis seker moontlik dat ek toe nagelaat het om die alarm aan te skakel.”

				“Wat het jy vergeet?” 

				“Is dit belangrik?”

				“Wat het jy vergeet, Paul?”

				“Ek het net ’n paar ekstra DVD’s geneem. Mickey hou van romcoms en ek het net die aksiemovies gevat.”

				“En toe vergeet jy boonop om die alarm aan te sit. Want Mickey het gewag vir haar deel van die buit.”

			

			
				“Cara, ek is bitter jammer as dit dalk die geval is, maar dis nie asof dit die eerste keer is wat een van ons vergeet om die alarm te aktiveer nie. Kom ons ry sommer direk polisiekantoor toe.”

				“Op ’n Sondag gedurende etenstyd. Wat dink jy gaan dit help?”

				“Ek is bereid om te probeer help. ’n Verklaring af te lê of wat ook al nodig is. Dis die beste wat ek in die omstandighede kan doen, Cara. Vat dit of los dit.”

				“Ek sal jou daar sien,” sug sy.

				“Ek kom. Ek moet net gou bel om te sê ek sal langer neem as wat ek gedink het. Ons was op pad om te gaan uiteet.”

				Cara rol net haar oë en klim in haar kar.

				Terwyl sy parkering soek, wonder Cara vir die hoeveelste keer die afgelope paar jaar wie die idioot was wat opdrag gegee het dat Hermanus se polisiestasie babapienk geverf moet word. Dis eintlik ’n genade dat die verf al verbleik en begin afskilfer het. 

				Die gedagte hou die paniek net ’n oomblik lank terug. Binne word haar vrese bewaarheid. Dis propvol en ruik na ongewaste mense en vars braaksel. “Maar hy het my gemoer!” skree ’n vrou wat opsigtelik onseker op haar voete is. “Kyk hierdie oog van my. Ek kan fokkollie niks nie uit hom sien!”

			

			
				’n Ongeskikte blondekopman stamp Cara behoorlik uit die pad uit toe hy wegdraai van ’n ander toonbank af. Klaarblyklik onverrigter sake. Lyk soos ’n uitlander, ruik soos ’n bordeel waarvan die badkamers se watertoevoer afgeskakel is.

				Iets in haar gee mee. Sy stap holderstebolder verby die mense buitetoe en trek haar longe vol lug. Dan liewer petroldampe.

				Paul kom oor die teerstraat gedraf, moet op die middellyn wag vir ’n stroom motors voor hy by haar kan uitkom.

				“Ek kan nie daar ingaan nie, Paul. Ek sal mal word. Jy sal dit moet uitsorteer. You broke it, you fix it.” Sy kan die trane nie meer keer nie.

				Sy verstyf toe Paul sy arm om haar skouer slaan en haar ’n drukkie gee. Die onpersoonlikheid daarvan draai die dolk in haar hart net nog dieper. 

			

			
				“Gaan huis toe, Cara. Ek sal kyk of ek hulle sover kan kry om iemand uit te stuur. Begin solank ’n lys maak van alles wat weg is.”

				Sy gee hom ’n kyk. ’n Ligte blos kleur sy gladgeskeerde wange. “Ek bedoel alle elektriese en elektroniese goed. Ek sal deur die lys gaan en doodtrek wat ek geneem het.” 

				Sy selfoon lui. Hy stap ’n entjie weg voor hy antwoord. “Ek is jammer, Mickey, maar dit kan nou nie verhelp word nie,” dra die seebries nietemin die woorde na haar toe aan. “Nee, my lief, dit gaan nie altyd so wees nie, ek moet net ...

				“Nee! Poplap, asseblief, dis nie ’n kwessie van vingers klap nie, sy het regtig ’n krisis. Ek is ...” 

				Aan die ergerlike gebaar waarmee hy sy foon in sy sak prop, lei sy af poplap het die ding in sy oor doodgedruk.

				“Ai, die ongeduld van die jeug,” sê sy lakonies toe sy verby hom stap en koers kry na die Freelander toe.

				Sy het ’n lys gemaak van elke liewe elektriese en elektroniese ding waaraan sy kon dink, die kar uitgepak en haar wasgoed uitgesorteer om na die wassery toe te neem voor Paul dikbek opdaag. Sy uiteetplanne is kennelik na die maan.

			

			
				“Hulle het jou verklaring ook nodig, maar hulle sal iemand uitstuur. Miskien môreoggend.”

				Cara moet op haar tande kners om hom nie iets verwoestends toe te voeg nie. Sy hou die lys na hom toe uit. Hy gaan staan by die werkoppervlak, tel die pen langs die foon op en begin doodkrap. Daar is nie vrek baie wat oorbly nie.

				“Ek het die ketel eintlik net geleen. Mickey s’n is nie koordloos nie. Ek sal dit terugbring.” Hy kyk haar nie in die oë toe hy die lys onder ’n kershouer inskuif nie.

				“Paul?”

				Hy kyk na haar, die uitdrukking in sy oë so verleë soos wat sy hom nog nooit gesien het nie.

				“As ek ’n cliché mag gebruik: Wie is jy en wat het jy met Paul van Dijk gemaak?”

				Hy laat sak sy oë. 

				Sy laat haar oë oor die lys gaan en kyk hom ongelowig aan. Sy gee ’n laggie. “Paul? Hou die ketel. En die Russell Hobbs-strykyster en -broodrooster ook. Beskou dit as julle huweliksgeskenk.”


			

			
				Nadat Paul sonder ’n verdere woord, maar duidelik stert tussen die bene weg is, kyk sy weer deur die lys. Sy kry die diewe amper jammer. Al wat hulle gebuit het, sover sy kan agterkom, is die TV, mikrogolf, musieksentrum en die rekenaars. Maar hoekom de hel haar CD’s en stiffies met backups vat? Dit maak nie sin nie. Veral nie die stiffies nie. Nuwer rekenaars akkommodeer dit glad nie meer nie.

				Al wat sy kan dink, is dat hulle haastig was en net voor die voet gegryp het wat hulle kon. Die kaste en laaie in haar studeerkamer net leeggemaak het in die hoop dat daar waardevolle goed tussenin sou wees. Soos nog kontant.

				En daar was, onthou sy nou. In die kas waar sy haar skryfbehoeftes gehou het. Vyf duisend vir die wis en die onwis, in vyf verskillende Cal-C-Vita-houertjies met duisend rand elk in.

				“’n Van der Linde is nooit sonder kontant nie,” het haar pa haar geleer. En ook dat kluise nie die antwoord is nie, dis waar diewe eerste soek.

			

			
				Paul het geweet van die kontant in haar laai, nie van die geld in die kas nie. 

				Sy ril toe sy dink hoe haar privaatheid in sy diepste wese aangetas is. As dit dan nie Paul was nie, was hier vreemde lywe in haar huis. Het hulle asems hier uitgeblaas. Deur haar goed gegaan. Onsigbare voetspore hier gelaat. Hopelik ook vingerafdrukke waarmee die polisie iets sal kan doen. 

				’n Bad. Dis wat sy nodig het. Miskien kan sy só die kontaminasie ten minste van haar lyf af was.

				Die koningsgrootte sleebed in die hoofslaapkamer was Paul se keuse. Sy gooi haar handsak daarop neer en kyk hande in die sye om haar rond. Die kamer voel vreemd. Nie asof sy al twintig jaar lank hier geslaap, aan- en uitgetrek, liefde gemaak het nie.

				In die aantrekkamer gaan sy deur haar klere. Sover sy kan agterkom, is niks weg nie, maar dis vir haar al asof dit nie lyk soos sy dit gelaat het nie. Asof hande hier deur haar goed aan hangers geblaai het, daar die hopies truie en T-hemde versteur het.

			

			
				In die badkamer draai sy die warmkraan oop voor sy die toilet gebruik. Sy bly toe-oë sit lank nadat die natuur sy gang gegaan het. Probeer kalmeer. Probeer dink wat kom volgende. Ná die bad. 

				Toe sy uiteindelik haar oë oopmaak en opstaan, val haar blik op die sewe kerse om die rand van die groot ovaal bad waarmee hulle ’n paar jaar gelede die geroeste gietyster een vervang het. Sy en Paul is lief om saam te bad. By kerslig. Wás lief. 

				Maar hulle het lanklaas en sy het die kerse elke keer ná die tyd vervang. En tog is elkeen van die sewe tot op die blaker toe uitgebrand.

				Asof sy blind was en nou weer vir die eerste keer kan sien, merk sy die res op. Die effense ring waar die bad nie uitgewas is soos sy gewoonlik dadelik doen nie. Twee gebruikte sjampanjeglase. Een met lipstiffie aan die rand. Rooier as die sagte pienk wat sy gebruik. Badskuim wat sy nie gekoop het nie, staan proploos daarnaas. Die seep is van die soort wat sy soms gebruik, maar die gekrulde skaamhaar wat daarin droog geword het, weet sy is nie hare nie. 

				Die klanklose gil stoot uit die diepste, donkerste deel van haar lyf op. Toe sy haar asem tussen die snikke deur terugkry, pluk sy die prop uit en draai die krane toe. Vlug blindelings uit die badkamer waar sy weet Paul en sy slet onlangs saam gebad en seks gehad het. 

			

			
				Sy storm op die slaapkamer se balkon uit. Pluk vlae seelug in haar longe in. Hoe durf hy? In haar huis. Op presies dieselfde manier wat sy en hy altyd saam gebad het. Met kerslig en sjampanje. Seker uit haar versameling Veuve Clicquot boonop.

				Die prentjie van wat daar in die badkamer plaasgevind het, sien sy so duidelik asof dit ’n fliek is wat sy vir die hoeveelste keer sien. Kan elke volgende handeling voorspel, die dialoog ken sy uit haar kop. Al verskil is dat die hoofrol nie deur dieselfde aktrise as altyd gespeel word nie. Dié is vervang deur ’n kind wat skaars droog agter die ore is. Die soort kind wat pruil omdat Paul sy steeds wettige vrou teensinnig probeer help nadat hý vergeet het om die verdomde alarm te aktiveer. Toe hy romcoms ook deel van die buit gemaak het omdat die fokken kínd ’n voorliefde daarvoor het.

			

			
				Toe sy uiteindelik terugdraai en die slaapkamer binnestap, gryp sy net haar handsak. Sy maak vir haar ’n bed in die gastekamer op en stort daar. Daarna maak sy haar skootrekenaar op ’n tafeltjie voor die venster staan. Daardie DoxBox moenie vandag met haar sukkel nie. Sy staar uit oor die see terwyl sy wag dat Windows laai. 

				Niks voel werklik nie. Niks nie. Met iemand moet sy praat. Iemand wat saam met haar kan kwaad wees. Wat haar verwildering sal verstaan. Sy het Laura se nommer klaar gedruk voor sy onthou dat ook sy nie meer daar is nie.

				Cara laat sak haar kop in haar hande. Wag en wag. Die geluid wat uiteindelik van die rekenaar af opklink, is onbekend. 

				Sy soek-soek met een hand na haar leesbril terwyl sy haar oë skreef om te lees. Fatal error! Hard drive crashing, kan sy uitmaak. Iets van immediately en back up disc. You have 12 seconds ... 11 ... 10 ... Sy het nie ’n enkele datastafie om in die USB te druk nie, selfs al sou sy meer tyd gehad het.

				Oopmond staar sy na die aftelling tot dit 1 second bereik en die skerm onmiddellik swart word. 

			

			
				Niks. Daar is waarskynlik niks oor van enigiets wat sy ooit geskryf het nie. ’n Hele loopbaan is uitgewis. 

				Dit kan nie toeval wees nie. Nie eens in die werklikheid nie. So wreed is die heelal nie. 

				Of is dit? Is dit daarop uit om mens van alle kante af te verpletter as dit eers toys uit die cot begin gooi? 

				Een klein meteoriet op ’n slag is nie pret nie. Ag, nee wat, kom ons draai die krane oop en kyk wat gebeur. Te hel met die dinosourusse en ander bewoners van die blou planeet. Die sterkstes sal wel oorleef. Dalk.

				Maandag 6 Augustus

				Die polisie kom neem halfhartig vingerafdrukke, spoor ’n balaklawa in die tuin op, maar dis al. Sy weet sommer hier gaan niks van kom nie. Dit kon sy aflei uit die vraag of sy ’n saaknommer wil hê vir versekeringsdoeleindes. En die bevestigende antwoord op haar vraag of sy die huis maar mag skoonmaak.

			

			
				Sy bel haar huishulp, maar dié is in die Transkei. “Mister Paul told me to take holiday,” verduidelik sy verskonend.


				In die huis met sy bewyse van diefstal en Paul se badsessie met die ma van sy ongebore kind, kan sy nie ’n oomblik langer bly nie. 

				Haar eerste stop is by die rekenaarwinkel. Waar sy moet hoor dit kan ’n virus wees wat haar skootrekenaar aangeval het ondanks haar antivirusprogram. Maar sy moet ook nie uit gedagte verloor dat rekenaars, veral skootrekenaars, ’n beperkte lewensduur het nie. Hare is al meer as drie jaar oud. Ook nie meer onder waarborg nie. Dis hoe lank rekenaars maar hou. Die kanse is nul dat die inligting herwin kan word al sê almal daar is altyd ways en means. Die mannetjie lyk selfs verveeld toe hy haar inlig hy kan ’n nuwe rekenaar teen ’n goeie prys aan haar verkoop.

				Hy lyk minder verveeld toe sy hom aansê om die onnoemlike met homself aan te vang en die skootrekenaar van die toonbank afklap dat dit daar trek en met ’n gekletter op die grond beland. 

				By die eiendomsagent moet sy hoor die persoon wat ’n aanbod op haar huis wou maak, het reeds ’n ander eiendom gekoop en dat huise in daardie prysklas tans feitlik onverkoopbaar is. En in die winter nog minder as rondom die Desembervakansie wanneer mense dalk nog sal oorweging skenk aan ’n huisie by die see. Maar selfs dan in meer bekostigbare prysklasse. Al wat hulle kan doen, is om dit te lys en te kyk wat gebeur.

			

			
				Die boodskap word anders verwoord, maar die betekenis bly dieselfde toe sy van eiendomsagent na eiendomsagent dwaal.

				Sy voel soos ’n tagtigjarige toe sy by Burgundy’s by ’n tafeltjie neersak. Moeg, der dagen sat, ylhoofdig, vuisvoos. Ná die eerste glas wyn slaan die moeg om in moerigheid.

				’n Driekwart bottel wyn en ’n hele paar oproepe later, bel sy Paul.

				“Cara?” Hy klink ongemaklik.

				“Dag, Paul. Wie is jou prokureur?” Sy maak haar oë toe teen die duiseligheid wat haar oorval. Dis ’n groot sprong tussen doodmoeg en de moer in.

				Hy noem die naam van die bekendste egskeidingsprokureur op die dorp.

				“Jy moet mooi luister, Paul, want ek is net in staat om dit een keer te sê.”

			

			
				“Cara?”

				“Laat weet jou prokureur dat jy liefs vandag nog, maar voor môremiddag twaalfuur ’n skikkingsvoorstel by my moet hê. As ek nie voor môre twaalfuur teken nie, kan julle wag tot die perde horings kry en die varke vleuels. Dan het ek vrede met jou en jou flossie en julle nageslag. Het jy ’n pen?”

				“Cara, is jy oukei? Jy klink snaaks.”

				“Nee, Paul, ek is nie oukei nie. As ek snaaks klink, het ek rede. Het jy ’n pen?”

				“Ja, maar ...”

				“Skryf neer. Dis hoe ek bereid is om te skik en op geen ander manier nie. Môre kom ’n verhuisingsmaatskappy om die goed wat ek nog uit die huis wil hê, op te pak. Dis hoofsaaklik die erfstukke, my boeke en persoonlike goed. Jy kan alles kry wat oorbly en terugtrek. Tot tyd en wyl jy ’n koper kry, betaal jy okkupasiehuur. As die huis verkoop, kry jy die helfte. En let wel, dit sal jou verantwoordelikheid wees om ’n koper te kry. Verder kry jy nie ’n dooie duit uit my nie. Verstaan jy my mooi?” 

				“Maar ...”

				“Maar se moer. Dis hoe dit werk, Paul. Die markwaarde is om en by twaalf miljoen. Ingeval jou rekenkunde jou in die steek laat, dit beteken om en by ses miljoen vir jou. Take it or leave it.”

			

			
				“Maar waarvan gaan ek intussen leef? Waar gaan ek geld vir okkupasiehuur vandaan kry?”

				Daaraan, dink sy met meer as ’n tikkie leedvermaak, moes jy gedink het voor jou flossie my seep so onverskillig gebruik het. “Ek neem aan jou Mickey kan vir jou sorg tot die huis verkoop is.”

				“En die uitkeerpolisse en alles? Die aandele?” Dit klink asof hy nie eens gehoor het wat sy gesê het nie.

				“Soos jy weet, is alles in my naam aangesien ek daarvoor betaal het. Jy en jou Mickey kan julle eie polisse uitneem en julle eie aandele aankoop. Vat of laat staan. Dis jou enigste opsies. En Paul, jy weet sekerlik ek kan die beste advokaat in die land kry. Veral met my pa se kontakte. Lind mag ’n monster wees, maar monsters het hulle voordele. En my pa is juis woedend dat die Westcliff-huis deel van die gemors is. Hy reken daar is maniere om dit uit die skikking te sluit en dan kry jy natuurlik veel minder as waarop jy en jou Mickey sekerlik gebargain het.” Die leuen vloei so maklik oor haar lippe dat dit haar ’n oomblik neem om te besef sy sit vir Paul van alle mense en lieg. En nog ’n oomblik om te besef sy gebruik vir die eerste keer in haar lewe haar pa se naam en Lind se gesag om iets in haar guns te laat werk.

			

			
				“Jy is wreed, Cara.”

				“Wreed? Ék?” Sy gee ’n magtelose laggie. “Paul, as jy dit enigsins kan bekostig, gaan sien ’n shrink en gaan vra hom wat wreed is. Maar ek raai jou aan om heel eerste jou prokureur te kontak. Soos ek gesê het, ek ry môre twaalfuur. As ek teen daardie tyd nog nie die skikkingsooreenkoms geteken het nie, kan jy maar sewe jaar wag om die huwelik nietig te laat verklaar. Ek dink dis hoe lank dit neem, maar ek praat onder korreksie.” Sy druk die foon dood.

				Ná gister is daar geen twyfel by haar nie. Sy sal nooit weer in daardie huis kan bly nie. Tussen die inbrekers en Paul en sy flossie het hulle alles wat goed en mooi daaraan was, vernietig. En hoekom moet sy sukkel om dit verkoop te kry? Dis nie sy wat hard-up is nie. Dis nie sy wat rondgeneuk het nie. In elk geval nie voor haar huwelik reeds op die rotse was nie. En daardie one-night stand gaan sy haarself waaragtig in die omstandighede vergewe.

			

			
				Môre om twaalfuur begin haar nuwe lewe. Sy het haar man verloor, maar nie haar identiteit nie. Sy het haar huis verloor, maar sy is haar eie haard. Sy het haar nuutste manuskrip verloor, maar nie haar skryfvermoë nie. Sy het dalk haar pa en haar erfenis verloor, maar sy sal dit ook te bowe kom. Sy sal oorleef. Al is dit net-net.

				Sy sal haar goed voorlopig laat stoor en sy het nog die sleutels vir die Brenton-huis. Dit sal haar tyd gun om haar besluite te neem en haar lewe weer op koers te kry. Nuwe rekenaars kan sy koop. Nuwe stories kan sy uitdink. ’n Ander agent sal sy ook kry. Sy moet net onthou om by Marge navraag te doen oor die oorspronklike kontrakte en ander dokumente wat Laura in haar brandkluis gehou het. Êrens moet sy darem haar nommer in die hande kan kry.

				Die bottel wyn is leeg teen die tyd dat sy weer wonder hoekom Marge haar toe nooit laat weet het van ’n gedenkgeleentheid nie. Met haar wêreld wat so van alle kante af inmekaar begin tuimel het, twyfel Cara in elk geval of sy Londen toe sou gegaan het daarvoor, selfs al was haar paspoort nie ook daarmee heen nie. Nogtans was dit baie kleinlik van Marge om haar nie die keuse te gee nie. 

			

			
				Maar moontlik sal Marge haar tog help om afskrifte van dokumente te maak om na potensiële agente te stuur. Al is dit net uit respek vir Laura. En moontlik sal daar ook ’n dokument of iets wees wat lig kan werp op wie die filmregte wou koop.

				Uiteindelik is niks en niemand onvervangbaar nie. As ’n dierbare vriendin en mentor sal Cara haar altyd mis, maar in haar professionele hoedanigheid is selfs Laura nie onmisbaar nie. 

				Dis dalk net haar eie siel wat nie so maklik vervang sal kan word nie. En dié, voel dit vir Cara terwyl sy effens gedisoriënteerd na die Freelander toe stap, het êrens sleg in die stof gebyt.

				



			

	






			

			
				TIEN

				Dinsdag 7 Augustus

				Ongelooflik hoeveel stof onder meubels en matte, agter skilderye en boeke kan versamel sonder dat mens dit agterkom. 

				Cara trek die voordeur met wrange genoegdoening agter haar toe. Die meubelwa is reeds op pad na die stoor waar haar goed sal staan tot sy dit nodig het. Sy gaan nottedêm skoon of selfs netjies maak of laat maak nie. Mickey Muis kan maar haar plastiekhandskoentjies aantrek en spit en polish aan twintig jaar se opgaarsels.

				Sy sou wat wou gee om Paul se gesig te sien wanneer hy die deur oopmaak en sien wat daaragter aangaan. Die skikkingsooreenkoms en ander dokumente het sy sommer op die stoep deurgelees toe hy dit vanoggend deurgebring het. Die okkupasiehuur wat hulle voorgestel het, is belaglik laag, maar sy het net geteken. Krag vir kibbel was daar nie.

			

			
				Dat hy en sy prokureur tot haar skikkingsvoorstel ingestem het, verbyster haar nou nog. Dalk omdat hulle nie seker is hoeveel sy werd is nie. Of dalk weet hulle hoe haar finansies op die oomblik daar uitsien, en vat hulle eerder wat hulle kan kry as om vir ’n paar honderd duisend hierdie of daardie kant toe te baklei. Gelukkig weet hulle nie van die voorskot en tantième wat nog kom nie. En hulle hoef nie. Dit word eers einde Oktober uitbetaal. Teen daardie tyd wil Paul sekerlik al geskei wees.

				Dis sy probleem. Laat hy maar self uitvind hoe moeilik dit is om die plek te probeer verkoop. Om dit te onderhou tot tyd en wyl dit verkoop. Hy het nie die vaagste benul hoeveel dit kos nie. Laat die ellendeling suffer. Sy was haar hande. As hy ’n koper kry, kan hy met ’n paar miljoen wegstap. Die minste wat hy kan doen, is daarvoor werk.

				Hoe graag sou sy nie vir Laura wou vertel dat sy Paul so op ’n manier ’n bietjie terugkry vir sy verraad nie. Maar dit kan nou eenmaal nie.

				Sy kyk vir oulaas na die see en branders. Asof hy groet, steek ’n walvis sy vin in die lug. Nog een blaas en dan breek daar ’n stert deur die water.

			

			
				“Sien julle dalk eendag in ’n ander baai,” fluister sy en klim verblind deur trane in haar motor.

				Die moegheid slaan haar net anderkant Riviersonderend. 

				Sy hou uit tot in Stilbaai.

				Una du Preez verwelkom haar met ope arms. Sy gee Cara net een kyk en beveel haar om te gaan rus. 

				Toe Cara laatmiddag wakker word, voel sy beter. Nie goed nie, maar ten minste nie meer asof sy op die rand van ’n afgrond wankel nie. Sy stort en gaan soek Una op. Blaker die essensie van wat gebeur het sedert sy laas hier was uit. Voel hoe engel Una weer tussen haar en die vurk met vele tande inskuif.

				Una troos, praat moed in. Net op een punt gee sy nie haar ondersteuning heelhartig nie. “Hy trou Saterdag, Caratjie. Hy is en bly jou pa. Hy sal jou daar wil hê. Al is julle kwaad vir mekaar,” vermaan Una haar toe hulle op die ruim stoep sit, elkeen met ’n glas wyn in die hand.

			

			
				“Hy kan my mos ook bel.”

				“Hy is ’n man. ’n Trotse man, klink dit my. Ek het al geleer mens probeer jou sover moontlik van verwyt en selfverwyt vrywaar.”

				Dis eers ’n paar uur later dat sy met ’n sug haar foon optel en bel. 

				“Dag, Cara.” Sy stem is streng, maar hy het onmiddellik geantwoord. Al is dit skuins voor tien.

				“Oor die troue, Pa. Wil jy my nog daar hê?” Haar stem is hees van al die huil en skree.

				“Ek het gehoop jy bel om my om verskoning te vra.”

				“Toe nie. Ek het rede gehad om dit te lose. Maar ek is bereid om julle troue by te woon en julle alles van die beste toe te wens. As Pa my daar wil hê.”

				Dis lank stil aan die ander kant. “As jy jou sal gedra en belowe om dit nie weer te ‘lose’ nie, sal ek jou graag op die troue wil hê.”

				“Ek sal my ter wille van die geleentheid probeer gedra.”

				“Dankie, Cara. Kom sommer Vrydag al. Dis ’n oggendtroue. Baie klein en privaat. Ons hou dit by Oubaai. In een van die klubhuis se onthaalsale. Ons bring ons huweliksnag ook op Oubaai deur. Ek kan vir jou ook akkommodasie reël.”

			

			
				Huweliksnag. Cara sou haar oë gerol het as sy nie so moeg was nie. “Ek is in Stilbaai. Ek sou net vanaand hier oorgeslaap het, maar ek is seker ek sal die paar dae hier kan bly. Ek ry sommer van hier af Oubaai toe. As julle nie omgee nie, sal ek daardie aand in die Outeniekwa-huis oorslaap aangesien julle tog nie daar is nie.”

				“Jy kan daar oorslaap en bly so lank as wat jy wil. Ons vlieg die volgende dag. ’n Week in Skotland waar ons op St Andrews se Royal and Ancient-gholfbaan gaan speel en daarna toer ons vir drie weke deur Oos-Europa. Veronika wil veral graag Kroasië sien. Praag en Boedapest ook. Ek weet nie eens mooi waarheen ons orals gaan nie; sy het die besprekings gedoen. Maar dis sulke plekke. Sy het glo ’n familielid ook daar êrens wat sy wil gaan groet.” Hy huiwer. “Cara, ek wil nie hê ons moet weer in ’n argument betrokke raak nie, maar wat nou van die Westcliff-huis?”

				“Dis in die mark.” Hoe minder haar pa weet, hoe minder kanse is daar op ’n argument, maar lieg kan sy ook nie. 

			

			
				Hy sug diep. “As ek kon, het ek dit teruggekoop, of minstens Paul se deel uitbetaal, maar dinge is ’n bietjie vas nou met die koop van die Oubaai-huis en als. Bouwerk kos mos altyd meer as wat mens dink en ons moes ’n paar veranderings aanbring ter wille van die baba.” 

				“Ek verwag dit nie, Pa. Ek sou Paul seker oor ’n periode kon uitbetaal as ek wou, maar dit sal komplikasies meebring en my finansiële posisie in die weegskaal plaas.” Sy sê liefs nie dat sy Paul eintlik tot verantwoordelikheid roep deur die huis op hom af te laai nie. “Buitendien, ek wil nooit weer my voete daar sit nie.”

				“Waar gaan jy dan nou woon?”

				“Voorlopig gaan ek so ’n bietjie swerf. Kyk wat my opsies is.” Dis beter as hy nie weet sy beoog om weer Brenton toe te gaan nie. Hy het darem net te hard probeer om haar ná sy aanvanklike aanbod daar weg te kry. En Willa Wolfaardt se uitlatings het haar wel aan die begin geskok, maar sy sal graag wil uitvind wat eintlik daar aangegaan het. Sodra sy weer die krag daarvoor het, in elk geval. “Ek is net jammer ek is die oorsaak dat ’n Van der Linde-huis nou nie meer een gaan wees nie,” bepaal sy haar weer by die hede.

			

			
				“Dis net ek en jy wat oor is, Cara. Mens kan net in een huis op ’n slag leef,” verras hy haar. “Klein Carl sal in elk geval nie die agtergrond daarvan ken nie. Waarskynlik nie waardering vir so ’n ou huis hê teen die tyd dat hy groot is nie.”

				Klein Carl? “Kon julle dan al die geslag van die baba bepaal?”

				“Nee, eers op vyftien weke en dan is ons op ons wittebrood. Ons sal moet wag tot ons terug is om uit te vind, maar Veronika sê sy weet intuïtief dis ’n seun.”

				“Ek hou duim vas vir Pa se onthalwe. Dan sien ek Pa-hulle by Oubaai?”

				“Die troue is halfelf vir elfuur met ’n noenmaal daarna. Sorg dat jy so halftien daar is, dan kan ek en jy darem eers ’n glasie op ons eie klink?”

				“Ek maak so.” 

				Toe sy aflui, is sy dankbaar sy het na Una geluister. Ter wille van haar pa sal sy deur die troue worstel. En miskien is dit nie ’n slegte plan om vir ’n maand op Outeniekwastrand te gaan bly nie. Dis ten minste ’n bekende huis. Een waar sy ’n kamer het waarin sy sedert kindsbeen geslaap het, al was dit net vakansies. Eers saam met haar niggies, later alleen en toe weliswaar saam met Paul. Maar dis nie ’n kamer waar hulle ooit liefde gemaak het nie. Daarvoor het haar pa se teenwoordigheid in die huis Paul heeltemal te veel geïntimideer. Wat beteken het hulle het nooit langer as ’n dag of twee, drie daar oorgebly nie. Soms sommer op pad huis toe by ’n gastehuis ingeval, en laggend hulle ontneemde behoeftes bevredig.

			

			
				Maar daaraan weier sy om verder te dink.

				Saterdag 11 Augustus

				Veronika het seker die weer ook gereël. Dis ’n stralende dag en warm vir Augustus, maar koel genoeg dat daar nie ’n sweetjie op ’n bolip sal uitbreek nie.

				Gelukkig kon Cara nogal ’n redelik elegante uitrustinkie aanmekaarslaan uit haar spandabele aankope in Knysna. Swart leggings en ’n wasige silwerkleurige affêre oor ’n parmantige swart rokkie. Nog ’n moulose gedoentetjie bo-oor verskaf ’n effens meer vaartbelynde effek oor die heupe. Sy weet sy lyk meer as skaflik en sy verbeel haar sy het ’n bietjie gewig verloor. Beste dieet in die wêreld? Skei en verloor alles en almal wat vir jou dierbaar is.

			

			
				Una het gister vir haar ’n gesigsbehandeling gereël by ’n salon op die dorp en sy het haar hande en voete self versorg. Sy raak al ’n bietjie beter daarmee. 

				Sy voel goed toe ’n portier haar na ’n privaat vertrek in Oubaai se manjifieke klubhuis lei. Haar pa se oë gaan ook goedkeurend oor haar toe sy instap. 

				“Maggies, Cara, dis mos hoe jy behoort te lyk.” Hy vou haar in sy arms toe. “Baie dankie dat jy hier is.”

				“Ek is bly ek kan hier wees, Pa.” Sy bedoel dit, besef sy toe die woorde uit is. “Ek is jammer ek het op Pa gevloek.”

				“Het jy dit bedoel?” Hy draai weg na die ysemmer waarin ’n bottel Dom Pérignon bewasem in die ys staan.

				“Op daardie oomblik, ja.” 

				Sy hande verstil om die prop. Hy meet haar met sy oë.

			

			
				Cara hou haar asem op. Ag, hemel, het sy nou weer alles beduiwel? Boonop haar pa se troudag.

				Karel se glimlag is effentjies, maar dis daar. Die prop floep beskaaf uit die bottel. Hy skink eers die twee glase vol en hou een na haar toe uit voor sy oë hare ontmoet. “Cara, heimlik is daar sekerlik al baie op my gevloek. Dit skeel my geen snars nie. Dat my dogter dit hardop gedoen het, staan my nie aan nie. Maar ek waardeer jou eerlikheid en ek hoop ek gee jou nooit weer rede nie.”

				Hy lig sy glas en sy laat hare daarteen klingel.

				Waarop drink mens in hierdie geval? ’n Lang, gelukkige huwelikslewe as die bruidegom al sewentig is? Kinders by dosyne? Tant Koek se hoenderhaan? “Ek hoop Pa en Veronika is baie gelukkig,” is uiteindelik al wat sy kan sê.

				“Dankie, Cara. En ek hoop jy vind eendag weer iemand om jou lewe mee te deel.”

				Sy knik net en neem ’n slukkie. Dis nie wat sy haarself toewens nie. Nooit weer sal sy toelaat dat ’n man haar be-all and end-all word nie. ’n Bietjie buitemuurse seks nou en dan sal sy dalk later oorweeg, maar niks meer nie.

			

			
				As die huwelik so glad en perfek verloop soos die troue, het haar pa die regte besluit geneem. Veronika lyk asemrowend. Haar rok is slim gesny sodat die bultjie nie wys nie en tog sexy aan haar lyk.

				Die huweliksbevestiger kwyt hom goed van sy taak met genoeg erns en humor vermeng. En dit duur ook nie te lank voor hy bevestig dat Karel Frederik van der Linde en Elvira Veronika Lubbe nou in die heilige eg verbind is nie. 

				Die tafels is ’n lus vir die oog. Die orgideë in die tafelruikers so vars, mens kan jou amper verbeel die dou lê nog daarop. Die kos is verruklik. Die ongeveer vyftig gaste raak vrolik sonder om dronk te raak. 

				Alles in ag genome, ’n sjiek geleentheid waaroor haar ma sekerlik, uit ’n sosiale oogpunt gesien, haar seën sou uitgespreek het. En Myra van der Linde het alles van sjiek geweet. Net nie van warmte en innigheid nie.

				“Ek is bly julle het vrede gemaak.”

				Cara draai haar kop verbaas na die man wat aan haar sy verskyn waar sy op die veranda oor die golwende gholfbaan en die see uitkyk. Sy herken hom nie en tog lyk hy effens bekend. Net ’n paar sentimeter langer as sy. Bruin hare met grys aan die slape. Nie besonder aantreklik nie, maar ook nie besonder onaantreklik nie. Nie oorgewig nie, nie skraal nie. In die geheel gesien ’n doodgewone man, en tog is daar iets aan hom wat hom minder gewoon maak. ’n Aura wat hy uitstraal. Selfversekerdheid wat dalk aan arrogansie wil-wil grens. Asof hy weet wie hy is en weet mense onderskat hom soms. Sy oë is ligbruin en vriendelik, waarderend ook. En nogal sexy. Seker die lang wimpers.

			

			
				“Ek is jammer, ek kan nie onthou waar ons mekaar ontmoet het nie?”

				“Ek neem jou nie kwalik nie, Cara. Dit was vlugtig en jy was baie ontsteld.”

				Die glimlag en eweredige tande lui ’n klokkie, maar sy kan hom steeds nie plaas nie. 

				“Guy Mellet. Buite jou pa se huis. Toe jy gesweer het jy sal nooit weer jou voete daar sit nie.”

				“O, gits. Ja, ja, natuurlik. Jammer.”

				“Geen rede om jammer te sê nie. Sal ek jou glasie vul?”

			

			
				Sy kyk af na die leë sjampanjeglas. Probeer onthou hoeveel keer dit reeds hervul is. Met die flukse kelners in die omgewing is dit ’n onbegonne taak om telling te hou, maar sy voel nog nie juis ’n effek nie. Miskien omdat sy en Paul gereeld sjampanje en vonkelwyn drink. Nog ’n smaak wat hulle deel. Steeds deel, lei sy af uit die glase wat op die badrand gestaan het. 

				Don’t go there.

				Terwyl sy nog probeer somme maak en herinneringe onderdruk, steek Guy sy hand in die lug. ’n Kelner staan gereed om te skink. Guy lig sy wenkbroue vraend. 

				Sy hou daarvan dat hy haar steeds die keuse gun. “Net so ’n halwe glasie dan.”

				“Skoon glas, asseblief,” keer Guy toe die kelner net die oue wil hervul.

				By die huis het sy en Paul maar so oor en weer glase vir mekaar volgemaak. Wie ook al naaste aan die wynbottel was, het geskink. In restaurante het Paul probeer galant wees, maar by funksies soos kunsuitstallings het hy dikwels van haar vergeet terwyl hy sogenaamd mingle en network.

				Hoe is dit dat sy nooit agtergekom het watse fake hy eintlik was nie? Kan mens twintig jaar lank deur die liefde verblind wees? Ja, mens kan. Sy is ’n lewensgrootte bewys daarvan.

			

			
				“Dankie, Guy. Jy is baie bedagsaam.”

				Hy glimlag net en lig sy glas toe hare arriveer. “Op ons wedersiens. My wens van destyds is bewaarheid.”

				“Jy is die IT-foendi wat die spore van die hacker op my pa se stelsel gekry het?” Sy weet nie eens mooi wat sy sê nie. Wat is ’n stelsel? Wat is IT presies? Maar wat antwoord mens op ’n opmerking soos die een oor ’n wens wat bewaarheid is?

				“Jy kan dit so stel, ja. Die ou is ’n pro, dis vir seker.”

				“Kan ’n hacker ’n mens se skootrekenaar se hardeskyf laat crash?” Sy wens sy het vir ys gevra. Al is dit Dom Pérignon en al is dit koud, hou sy van ys wat in haar glas klingel.

				“Hardeskywe crash soms sonder dat mens kan bepaal waarom. Veral laptops s’n. Het dit met joune gebeur?”

				Sy knik. “Ek wil juis Maandag in George gaan kyk vir ’n nuwe een. Eers net ’n skootrekenaar, maar later dalk ’n gewone rekenaar ook. En ’n drukker.”

			

			
				“Moenie vir my sê alles het op een slag die gees gegee nie?” Sy hand rus liggies op haar voorarm. Sy oë is simpatiek. Maar nie net simpatiek nie.

				Hy flankeer met haar. Onbeskaamd. Nie noodwendig met woorde nie, maar elke gebaar, elke kyk is daarop gemik om haar te laat verstaan hy dink sy is begeerlik. Salf vir haar siel, maar ook gevaarlik. Daaroor sal sy haar egter môre bekommer. Vandag kan sy maar terug flankeer. 

				“As jy vir my ys vir my sjampanje kan reël, vertel ek jou die hartseer verhaal van my tegnologiese tragedies. Dis nou as jy dit wil hoor.” 

				Hy glimlag. Dis ’n sexy glimlag. ’n Ingenome een ook. Hy weet sy het aan die aas begin knibbel. “Graag, Cara, ek wil baie graag enigiets van jou hoor, of dit tragedies is of nie.” Hy hou haar oë ’n oomblik voor hy haar glas by haar neem en wyntafel toe stap. 

				Die dowwe hoofpyn is haar eerste gewaarwording. Die feit dat sy nie die vaagste benul het waar sy haar bevind nie, die tweede. Die derde laat haar bloed ys: ’n Man lê lepel met haar en dis nie Paul nie. Dis nie Paul se hand wat haar bors omskulp nie. Nie sy duim wat liggies met haar tepel speel nie. Nie sy ereksie teen die holte van haar rug nie. 

			

			
				Dis nie Paul wat nader leun en haar in haar nek soen, net mooi waar sy die kwesbaarste is nie. Presies op die stukkie senuwees waar nek en skouer bymekaarkom, die plekkie wat in direkte verbintenis met haar onderlyf is en begeerte onmiddellik en verlammend deur haar stuur asof die bedrading van haar lyf net daarvoor geprogrammeer is.

				“Môre, prinses,” fluister hy diep in haar oorskulp. Nog ’n erotiese sone wat haar laat swymel.

				Die laaste slaap wyk. Die kamer is donker toe sy haar oë moeisaam oopforseer. Sy probeer regop kom, maar word sagkens teruggehou. 

				“Sj. Dis nog baie vroeg. Nog voor hanekraai. Maak toe jou oë. Ontspan net en geniet.” Sy stem is sag, hipnoties. “Nee, moenie bang wees nie. Jy is volkome veilig. Sj, sj.” ’n Sagte hand streel oor haar sy, oor die lengte van haar arm, die sagte binnearm ook – troostend amper. 

			

			
				Sy ontspan onwillekeurig, maak haar oë toe. 

				’n Erotiese droom. Dis waarin sy haar bevind. ’n Heerlike een. Een wat moet vergoed vir die nare droom wat dit voorafgegaan het. Die een waar Paul ...

				“Ontspan, prinses,” kom die skaars hoorbare fluistering weer. “Jy het troos nodig. ’n Bietjie bederf. So ’n nare tyd agter die rug. Sj.” 

				Die droomvreemdeling in haar bed, of wie se bed dit ook al in die droom is, weet presies wat hy doen terwyl hy oor haar streel. Saggies, saggies raak. Liggies, liggies liefkoos. Op al die regte plekke terg.

				Sy sink weg in ’n plek waar net die speelse aanrakings bestaan, word lyf sonder verstand. Net een groot, erotiese sone. 

				Sy laat haar meesleur terwyl lippe en tong ’n strykstok word wat die snare van haar lyf bespeel. Nou adagio, dan andante, andante. Allegro, scherzo, adagio, appassionata. 

				Vergete terme uit musieklesse wat sy gehaat het, maak skielik sin. Noudat haar lyf die instrument is.

			

			
				In hierdie droom is daar nie sprake van liefde nie. Nie sprake van paringsdrang nie. Nie sprake van twee mense wat gee en ontvang nie. 

				In hierdie droom is sy die objek wat plesier moet word sonder dat enigiets terug verwag word. Sy hoef nie eens terug te soen nie, want sy word nie gesoen nie. Nie op die mond nie.

				Die prinses het ’n slaaf wat haar wense uitvoer, haar begeertes vervul sonder dat sy dit eens hoef te verwoord. Behoeftes wat sy nie geweet het sy het nie, skep en vervul hy. Sy kan net ontvang en ontvang en ontvang sonder die verantwoordelikheid om terug te plesier. Sy kan net die wilde vrou wees. So selfsugtig en gulsig en onbeskeie wees as wat sy wil.

				“Nog,” hoor sy haarself hees fluister. 

				Die man in haar droom gehoorsaam haar opdrag. Met sy slim tong, sy behendige lippe, sy warm asem, sy verleidelike hande en sy sensitiewe vingers, maar nie met sy lyf nie. Haar slaaf is totaal en al onbaatsugtig.

				Sondag 12 Augustus

			

			
				Toe Cara wakker word, is die swaar vlootblou gordyne oopgetrek. Dis bewolk en triestig buite. Sy lê in haar bed in haar pa se Outeniekwastrand-huis. Die naaste wat sy op die oomblik aan ’n eie bed het. 

				Die droom dryf in flardes na haar bewussyn. Oomblikke lank onthou sy net die intense plesier, tot sy op haar sy draai.

				’n Droom was dit nie. Daarvan getuig die teerheid en ongemak wat ’n oordosis orgasmes en dit wat daartoe lei, noodwendig tot gevolg het. En die beker koffie wat op die bedkassie staan en stoom ook. Sy sak met ’n kreun teen haar kussings terug. 

				Wat op aarde het gebeur? Wie? Wat?

				Sy maak haar oë toe, probeer onthou. Die troue. Dom Pérignon. Baie daarvan. Guy Mellet. 

				Guy wat haar tegnologiese tragedies aanhoor. Haar raad gee oor haar DoxBox, raad waarvan sy geen snars verstaan nie. Wat belowe om haar daarmee te help. Ook om ’n nuwe rekenaar te koop. Haar op pad toilet toe agter ’n muur intrek. Haar soen dat haar tone daarvan krul. 

				En toe sy weer uit die kleedkamers kom en effens struikel, haar bekommerd inlig sy sal nie kan bestuur nie. Aanbied om haar huis toe te neem. Outeniekwastrand toe. In haar motor. Hy sal iemand kry om hom te help om syne later te kom haal.

			

			
				Sy moes op pad hierheen aan die slaap geraak het, maar sy onthou vaagweg dat hy haar hand om die lyf die huis ingehelp het. En dis so ver sy onthou.

				“Wakker?”

				Cara maak haar oë stadig oop. In een van die gastejaponne staan hy kaalvoet teen die deurraam geleun, sy arms gevou, enkels gekruis, ’n glimlag om sy mond. 

				Sy maak haar oë weer toe, draai op haar sy en druk haar gesig in die kussing. Verleentheid spoel in golwe oor haar. 

				Sy hoor sy voetstappe nader kom.

				“Gaan net weg. Asseblief.” 

				Hy streel haar deurmekaar hare van haar wang af. Soen haar teen haar slaap. “Moenie skaam wees nie, Cara.” Die bed duik langs haar in.

				Sy loer met een oog op na hom. “Asseblief. Gaan weg?”

				Hy skud sy kop. “Nie voor jy vrede gemaak het daarmee dat ek jou bloot die geleentheid wou gun om van al jou frustrasies ontslae te raak nie. Jy het so ’n rowwe tyd agter die rug.” Hy druk ’n gekoekte sliert hare agter haar oor in. “Jy het geen idee wat ’n voorreg dit vir my was nie.” 

			

			
				“En jy?”

				“Ek wou nie vir jou seks gee nie. Net ontlading. My geskenk aan jou omdat ek dink jy is amazing.” 

				“Sulke geskenke is nie deel van my verwysingsraamwerk nie.” Haar wantrouige kyk word met ’n glimlag beloon. ’n Vertederende een. 

				“Ek reken dit is nou. En dit behoort te wees. Kom, sit regop en drink jou koffie voor dit koud is.” 

				Sy skuifel regopper, haar hande verbete om die laken se soom geklem om haar borste toe te hou.

				Die vonkeling in sy oë laat haar besef dat hy veel, veel meer as haar borste gesien het. Of nee, dit was donker. Genadiglik.

				“Dis daglig,” mompel sy en neem die beker wat hy na haar toe uithou nadat sy die laken styf onder haar oksels ingedruk het.

			

			
				Sy neem ’n slukkie, verwag daar gaan suiker in wees, maar daar is nie. “Hoe weet jy ek drink melk, maar nie suiker in my koffie nie?”

				“Ek het jou gevra, op pad hierheen. Vir jou gesê ek sal vir jou koffie in die bed bring voor ek ’n plan prakseer om my motor te gaan haal.”

				“En ek het ingestem dat jy oorslaap?”

				Hy knik.

				Hemel, was sy so dronk? Ja, sy was. Daar is groot stukke van gistermiddag en gisteraand wat sy nie onthou nie. 

				“Hoe laat het ons hier aangekom?” 

				“Net ná donker. Die paartie het langer aangehou as wat mens sou verwag van ’n oggendtroue. Toe ons daar weg is, was daar nog ’n hele paar bittereinders.”

				Selfs met die eskapade tussenin moes sy dus lank geslaap het. Seker dié dat sy nie juis ’n hangover het nie. Net die allesoorweldigende verleentheid. Selfminagting. 

				“My pa? Het hy gesien dat ek nie heeltemal ...” Sy maak keel skoon.

				“Ek het vir hom gesê jy is effens tipsy en ek het aangebied om jou huis toe te neem. Hy was baie joviaal daaroor. My bedank en die dood voor die oë gesweer as jy iets oorkom.”

			

			
				“Wel, ek het iets oorgekom!” 

				Guy lig sy wenkbroue. Sy oë glinster, al probeer hy die glimlag wegsteek. “Wat het jou oorgekom?”

				“Om mee te begin, jy het kaal saam met my tussen die lakens beland.”

				“Jy het gevra dat ek langs jou kom lê. Jou vashou.”

				“Ek kan dit glad nie onthou nie!”

				Hy roer sy skouers effentjies. “Wel jy het. En ek het gedink, wel, wat mans maar gewoonlik dink. Maar toe ek agter jou rug inkruip, was jy reeds vas aan die slaap. ’n Bom wat langs jou ontplof, sou jou nie wakker kon maak nie.”

				“En toe jy agterkom jy het verkeerd gedink, staan jy nie suutjies op, trek aan en waai nie?”

				“Cara, waarheen moes ek sonder kar waai? En ek was ook nie heeltemal nugter nie. Inteendeel. En ek was moeg. Toe ek eers my lê gekry het, wou ek ook net slaap. Om jou te kon vashou, was ’n heerlike bonus. Daar is nie ’n lekkerder manier om aan die slaap te raak nie.”

			

			
				“En toe jy wakker word? In die middernagtelike ure?”

				“Toe lê ek vir wie weet hoe lank doodstil agter jou en dink aan alles wat jy my vertel het. Aan alles wat jou pa en Veronika onbedoeld oor jou in ons gesprekke laat val het. Ek het besef hoe uitgemergel jy moet wees. Ek het jou nie doelbewus begin liefkoos nie, dit het vanself, amper ingedagte gebeur. Ek het nie enigiets vooraf besluit nie. Maar toe jy ook so min of meer wakker word en jou lyf reageer ... Instink het net oorgeneem.”

				“En jou manlike instink sluit in dat jy my laat orgasmes kry sonder dat jy my soen of self ... Jy weet.” Selfs haar ore gloei toe sy dit sê.

				“Nee. Dit was nie manlike instink nie. Dit was ’n wilsbesluit. Omdat ek nie net man is nie, maar mens ook. Een met begrip.”

				“En ek moet jou glo.” 

				“Dat ek besef het jy het meer as seks nodig? Dat jy nie wou vashou en soen en cuddle nie? Dat jy wou ontlaai? Ja, jy kan my glo.”

				Cara sit die beker blindelings neer en druk haar hande voor haar gesig. “Gaan weg, Guy, asseblief. Ek dink nie ek gaan ooit hieroor kom nie.” Veral nie die feit dat haar lyf ondanks die battlescars van gisteraand al weer met haar praat nie, die plekke wat hy ontdek het weer begin gloei by die herinnering aan wat hy alles aan haar gedoen het. Nee, vír haar gedoen het.

			

			
				“Cara, moenie skaam wees oor jou seksualiteit en sensualiteit nie, toe? Dis ’n wonderlike gawe om die lyflike te kan geniet.” 

				Skaam? Nee, sy is nie skaam oor haar seksualiteit nie. Sy het dit ten volle saam met Paul uitgeleef. Saam met die man wat sy liefhet. Maar met ’n vreemde man? Sy kan nog steeds nie na hom kyk nie.

				“Moenie iets wat so spesiaal was, bederf met onnodige skuldgevoelens en preutsheid nie. Vir my voel dit soos ’n eer wat my te beurt geval het.” Sy stem kraak. “’n Enorme eer.”

				Sy loer deur haar vingers na hom. Hy lyk waaragtig doodernstig. Sy sexy oë gloei. Sy maak net hare weer toe en skud haar kop. “Ek ken jou nie eens nie.” Gek. Mens raak gek as jou man jou vir ’n flossie drop. Dis al verklaring. Eers Kevin en nou hierdie man. Sy weet nie eens of sy van hom hou nie.

				“Maar ek ken jou. Stry, ek het presies geweet wat jy wanneer nodig gehad het. Dit was asof jou lyf my voorgesê het. Ek moes net luister en gehoorsaam. En ek wil so bitter graag na jou liggaam se behoeftes luister en gehoorsaam, Cara. Vir so lank jy my nodig het om oor Paul te kom, is ek beskikbaar vir jou. Net om jou te plesier. Dis vir my genoeg. Ek weet jy is nog nie gereed vir meer nie. Ek verstaan dit.” 

			

			
				Cara skud haar kop wild, kruip na die ander kant van die bed toe en klim uit met haar rug na hom toe. Sy gryp die gastejapon uit die kas, trek dit haastig aan en pluk die gordel styf voor sy na hom kyk. “Iets hieraan is nie reg nie. Nee, korreksie. Niks hieraan is reg nie. Net nie reg nie.” 

				Guy stap om die bed en kom reg voor haar tot stilstand. Toe sy ’n tree agteruit gee, is haar rug teen die kas. Sy kan nêrens heen toe hy sy hand lig en die gordel weer ooptrek nie. Die twee pante val oop. 

				“Kyk, Cara, jou lyf stem nie saam nie.”

				Sy hoef nie te kyk nie. Sy weet haar tepels verraai haar. Sy ruk die pante toe. Guy Mellet, weet sy nou, het ’n gulsige monster in haar lyf wakker gemaak. ’n Monster wat teen haar grein in, seks bloot ter wille van orgasme geniet. 

			

			
				 “Ek gaan bad. Ek sal bly wees as jy weg is teen die tyd dat ek klaar is. Ek is seker jy sal iemand kry om jou te kom haal.” 

				Hy knik sedig, maar sy oë glinster. “Ek kom tel jou môre tienuur op om vir jou ’n nuwe rekenaar te koop. As jy wil, kan ek dit vir jou opstel ook. Met ’n ordentlike antivirusprogram.”

				“Ek dink nie dis ’n goeie plan nie.”

				“Wys jou hoe verskil mense van opinie. Ek sal tienuur hier wees.” En daarmee kyk hy haar nog ’n keer openlik en goedkeurend op en af voor hy luiters begin aantrek.

				Maandag 13 Augustus

				Guy se aanbod om haar met die rekenaar te help was lippetaal, besluit Cara toe hy teen tienuur nog nie opgedaag het nie. En dank die gode daarvoor. Dit sal haar pas as sy hom nooit weer sien nie. 

				Yeah right, dis hoekom jou lyf elke keer aan die gloei gaan wanneer jy aan eergisteraand dink. Al kasty jou kop jou.

			

			
				Hoe de hel het hy dit reggekry om haar in ’n plesiervraat te omskep?

				Haar jeans sit losserig om haar heupe en middel, maar voel te klein elders. Haar borste voel swaar. Haar voete tintel asof dit van nuuts af bloedsirkulasie ontdek het. Dis asof sy elke haartjie op haar lyf kan voel vibreer. Soos magneetvylsels wat regop staan.

				Sy is nog aan die wik en weeg of sy kans sien om George toe te gaan toe sy ’n voertuig hoor stilhou. Kort daarna speel Für Elise. Toe sy die wrakdeur oopmaak, is dit nie sy sexy oë wat alles van haar gesien het wat vir ander verborge is wat haar opval nie. Dis sy neutrale gesigsuitdrukking.

				“Môre, me Van der Linde, jou chauffeur en rekenaarkundige is tot jou diens.” Hy buig spottend.

				“Hallo, Guy.”

				In die daglig is sy nie meer die prinses nie. Is sy oorgewig, vier en veertigjarige Cara wat sekerlik net ’n erotiese droom gehad het. Een oor hierdie man wat nie aantreklik of onaantreklik, kort of lank, vet of skraal is nie. En heel waarskynlik nog nie vier en veertig nie.

			

			
				“Reg om te ry?”

				’n Oomblik lank oorweeg sy om hom weg te stuur. Te sê sy kan self vir haar ’n rekenaar koop en opstel. Maar sy hét hulp nodig. As hy haar kan help om haar DoxBox weer operasioneel te kry, kan sy met haar werk en lewe aangaan.

				Sy knik. “Dankie. Ek het gedink jy het van jou aanbod vergeet.” Sy mik vir die Freelander toe hulle by die hekkie uitgaan, maar hy skud sy kop. 

				Hy maak sy motor se passasiersdeur vir haar oop. “Ek verstaan ’n Volvo is die veiligste motor op die pad. En ons wil nie hê die baas se dogter moet seerkry nie.” 

				“Die baas?”

				“Ek lewer ’n gespesialiseerde diens aan jou pa en aan Lind. Op kontraktuele basis. Dit maak hom vir die duur daarvan my baas.”

				 Probeer hy sê hulle het dalk ’n grens oorgesteek in hulle dronkenskap, maar hy wil dit weer daarstel? 

				Sy vermy sy oë toe hy agter die stuur inskuif en na haar toe draai. “Cara, dis ’n moeilike situasie. Vandag is ek tot jou diens as Lind se werknemer wat die baas se dogter ’n guns doen. Ons spel staan egter los van jou pa en Lind.”

			

			
				Die hitte van sy palm toe hy sy hand op haar knie laat rus, laat haar smelt. Uiterlik probeer sy haar daarteen staal. “Watter spel?” Sy kyk hom tersluiks aan. 

				Guy antwoord nie, skakel net die enjin aan en trek weg. 

				Eers nadat hy by die winkelsentrum parkeer het, kyk hy weer na haar. “Ek wil jou weer sien, Cara. Ek wil jou weer plesier. Of dit nou tot meer kan lei of nie.” 

				Hy wag nie vir haar reaksie nie, klim net uit en stap om om haar deur vir haar oop te maak.

				



			

	






			

			
				ELF

				Saterdag 1 September 

				Cara staar na haar nuwe skootrekenaar soos feitlik elke dag die afgelope twee weke. Soms duur dit langer voor sy ’n woord getik kry as ander kere. Die nuwe storie wat min of meer wou vorm aanneem, ontwyk haar vandag heeltemal.

				Haar ou skootrekenaar se sagteware het waarskynlik onstabiel geraak, het Guy verduidelik nadat hy wie weet hoe lank vergeefs gesukkel het om Mignon Maydon en haar DoxBox weer in die lewe te roep. Die sagteware het moontlik outomaties, maar foutiewelik “regstellings” gemaak en dié kan nie reggestel word nie omdat hy nie die veranderings kan nagaan nie. Dit help ook nie dat sy nie seker is van haar wagwoord nie. Die datastafie waarop dit gestoor is, is natuurlik ook met die inbraak daarmee heen. 

				Dis in elk geval die somtotaal wat sy van sy lang verduideliking gesnap het. 

			

			
				In die dae daarna het sy met toenemende magteloosheid besef sy sal nooit weer die opvolg van When we belong kan skryf soos dit was nie. Al kon sy groot dele onthou, was die skryfwerk self futloos. 

				Uiteindelik het sy alles wat sy probeer oorskryf het, net uitgewis en begin dink aan ’n nuwe storie. Maar sy sukkel. Haar gedagtes boer heeltemal te veel by Guy.

				Hy speel die spel goed. Sy weet nooit wanneer hy gaan opdaag en wanneer nie. Miskien daarom dat sy altyd gereed is.

				Selfs die twee keer wat hulle gaan uiteet en fliek het, het die spel heeltyd naby die oppervlak gehuiwer. Die afwagting op wat gaan volg, was amper tasbaar in die lug. 

				Wat sy vir Guy voel, is nie verliefdheid nie, laat staan liefde. Wat dit is, wil sy nie uitpluis nie. Al wat sy weet, is sy het geen verweer teen die verleidelikheid van die seksuele mikroklimaat wat hulle geskep het nie. Al besef sy teen hierdie tyd hy is nie werklik die prinses se slaaf nie. Sy is nou die slaaf. Nee, die verslaafde. 

				Daar is net een reël in die spel. Cara moet plesier word. Maar sy is uitgelewer aan sy wispelturigheid oor wanneer hy haar gaan plesier en hoe hy besluit om die spel van dag tot dag te speel. Die onsekerheid maak haar mal. Mal van frustrasie, maar ook mal van afwagting. 

			

			
				Karel-hulle kom oor minder as twee weke terug. Haar egskeiding is geskeduleer vir Vrydag 5 Oktober. Paul en sy Mickey trou die dag daarna. Sy is toe verwagtend. Dis die dinge waaraan sy behoort aandag te gee, pleks van heeltyd wonder wanneer Guy se volgende besoek sal wees. Hoe hy volgende keer met haar lyf gaan toor.

				On the rebound het skielik vir haar ’n heel ander betekenis gekry.

				Miskien is dit ’n desperate poging om te vergeet dat Paul binnekort ’n jong dingetjie se man gaan wees en oor ’n rukkie ’n pa. En te vergeet dat Laura dood is en hoe ontsettend sy haar mis. Laura het ’n leemte gelaat wat Cara nie eens behoorlik besef het sy gevul het nie. 

				Ja, miskien probeer sy bloot vergetelheid vind in orgasmes. Dis sekerlik minder skadelik as om haar sorge in drank te verdrink. Vir die liggaam, in elk geval. Watse skade dit aan haar siel doen, wil sy nie weet nie. Ook nie dat sy in ’n ontkenningsfase is nie. Immoreel en hedonisties optree. Guy misbruik. 

			

			
				Sy weet wel dit sal moet end kry. Spoedig. 

				En sy weet die spel verskil hemelsbreed van haar indiskresie met Kevin Ryan. Sy is egter te bang om te identifiseer in watter opsigte dit verskil. Dis genoeg om te weet wat sy en Kevin gedeel het was dalk verkeerd, maar het niks van die banaliteit van die spel met Guy ingehou nie. 

				Sy het nou nog nie Kevin se boek verder as daardie eerste hoofstuk gelees nie. Sy durf nie. Sy weet hoeveel boeke van skrywers verklap en dit dien geen doel om dalk bevestiging te kry dat hy die soort man is wat sy dink hy is nie. Die soort man wat haar besonder aanstaan.

				En tog betrap sy haar soveel keer dat sy na die foto op die agterblad staar. Na hom verlang met ’n intensiteit wat die verstand te bowe gaan. Verlang om weer sy lyf teen hare te voel ook, ja. Maar veral verlang na hom as die mens en man wat sy in daardie kort rukkie leer ken het.

				En dit maak die spel tussen haar en Guy net soveel onaanvaarbaarder.

			

			
				Sou dinge anders verloop het as Kevin nie getroud was nie? Dis die een vraag wat altyd by haar opkom. Die antwoord wissel, afhangende van haar bui. 

				Ja, daar is iets tussen hulle. Onbegryplik in die lig daarvan dat hulle net ’n paar ure in mekaar se geselskap was, maar onteenseglik daar. As Kevin nie getroud was nie, sou iets daarvan kon kom sodra sy oor die ergste van Paul se verraad en haar egskeiding is. Wat, weet g’n mens nie, maar wel iets. 

				Op die meeste ander dae is die antwoord nee. 

				Nee, dis gekheid. Of hy nou getroud is of nie, dit gaan nog jare duur voor sy oor Paul is. So ’n met-die-eerste-oogopslag-aangetrokkenheid is ’n kunsmatige ding en kan net op ’n ramp uitloop. Dit was net reaksie op die traumatiese gebeurtenisse wat haar kort ná mekaar getref het. Veral Laura se dood. 

				Nee, daar bestaan nie iets soos romantiese predestinasie nie. Hoe kan mens binne ’n paar uur weet jy het die man ontmoet wat van voor die Skepping af vir jou bedoel is? Dit gebeur net in Mills & Boon-boeke.

			

			
				Die ander vraag wat haar nog gereelder teister, is of sy heeltemal van haar verstand af is. Daarop is die antwoord merendeel ’n onomwonde ja.

				“Meneer Ryan?” vra Elizabeth in haar sagte stem toe Simone vir die nag versorg is.

				Hy kyk vraend na haar, eintlik te uitgemergel om enigiets verder te bespreek. Al waaraan hy kan dink, is die salwende whisky wat wag en ’n boek om sy aandag van die werklikheid af te trek.

				“Hoekom straf jy jouself so? Ek kan haar smiddae bad en insmeer. Jy betaal my.”

				“Ek kan nie verwag dat jy dit elke dag doen nie, Elizabeth. Dis erg genoeg dat jy die toiletgoed hanteer. En om hemelsnaam, noem my Kevin.”

				“Dis vandat jy van die Kaap af teruggekom het dat jy lyk asof jy boete doen vir die een of ander groot sonde. Kyk hoe lyk jy. Die baard. Die hare wie weet wanneer laas geknip. Maer geword ook. En moenie weer vir my sê dis oor jou agent wat dood is nie. Mense gaan dood. Op wrede maniere. Maar jou boesemvriendin was sy nie. Ek verstaan die skok, maar wat ek hier voor my sien, is nie iemand wat ’n baas van ’n aard in ’n ver land verloor het nie. Daar is iets anders wat jou ry en dis nie die regte tyd om jou te laat ry nie. Jy het jou besluit geneem om Mevrou hier te hou en of ek nou saamstem of nie, jy moet jou kragte behou as jy daardie besluit wil deurvoer. Dit gaan nie help jy sak inmekaar en ek sit met julle albei nie.”

			

			
				“Ek sal beter eet. Meer probeer slaap,” mompel hy. Sy het iets beet. Hy voel behoorlik op breekpunt.

				“Ek weet dis nie my plek om te vra nie, maar is dit altemit ’n vrou? Een wat jy in die Kaap ontmoet het?”

				Hy kyk haar ’n oomblik sprakeloos aan, hark deur sy hare, draai weg en skink die whisky waarna hy so smag. Al drink hy, ná ’n paar betigtende kyke in die verlede, gewoonlik nie voor Elizabeth nie. 

				“So gedink. En nou kasty jy jouself. Oor jy mens is. Oor jy man is.” Sy skud haar kop. “Jou vrou se lyf is aan die doodgaan, haar brein is reeds dood. En dit was só lank voor jy Kaap toe was. En moenie dink ek weet nie dat julle lankal nie meer Adam en Eva in die paradys was nie. Mevrou het hier in die begin nog baie gesels. Al hoe meer deurmekaar gepraat, ja, maar ek is nie onnosel nie. En as mens al goed op pad is sestig toe, soos ek, het jy al baie van die lewe gesien.” 

			

			
				Sy laat rus haar hand op sy skouer. “Meneer Ryan, mens lewe net een keer en daardie keertjie is maar kort. Jy doen alles in jou vermoë vir Mevrou. Dis goed genoeg. Sy weet van niks meer nie. En vir die Liewenheer kan jy in elk geval niks wegsteek of sy guns afkoop met goeie dade nie. En die Liewenheer, glo ek, verwag nie dat jy jouself verloën net omdat jy lewe terwyl Mevrou sterwe nie.” 

				Kevin neem ’n diep sluk van die whisky, maar antwoord nie. 

				“Ek sê nie jy moet rond en bont vry terwyl jou vrou aan ’t sterwe is nie. Maar as jy ’n vrou ontmoet het wat spesiaal is, gryp die genade daarvan aan. Want Mevrou se lewe is klaar geleef. Maande gelede al. Joune nie.”

				Steeds sê hy niks, staar net in sy glas af.

				“Nou ja, wel te ruste, Meneer. En pasop vir te veel van daai goed.” Sy beduie na die glas en verdwyn in Simone se kamer waar hy op Elizabeth se aandrang nog ’n bed ingedra het.

				Hy maak die whisky klaar, skakel die hoofligte af en ná ’n kort huiwering klop hy aan die siekeboeg se deur.

			

			
				“Ja?” kom dit dofweg.

				“Hoekom het die Liewenheer dan iemand na my toe gestuur wat getroud is, Elizabeth?”

				Dis stil aan die ander kant.

				Net toe hy dink sy gaan nie antwoord nie, gaan die deur op ’n kier oop. Die een bruin oog wat sigbaar is, blink simpatiek. “Dit sal ek nou nie weet nie, meneer Kevin. Dis vir my ’n raaisel.” 

				“Vir my ook, Elizabeth,” sug hy. “Vir my ook.”

				Want hy sou homself soveel makliker kon vergewe as Cara nie ’n ander man se vrou was nie. 

				Al wat oorbly, is om vas te hou aan die besef dat hy êrens iets in haar misgelees het. Want ’n vrou wat haar man so maklik verneuk, wil hy buitendien nie hê nie. Dit kan net tot verdere pyn lei. Daarom dat hy haar nie bel nie, al het hy haar Hermanus-huisnommer deur gidsinligting gekry. Al het hy hoeveel keer al met die foon in sy hand gestaan, maar dan weer doodgedruk voor hy die laaste nommer inpons.

			

			
				Hierdie gehunker na haar, en dit ná so ’n kort samesyn, sal wel mettertyd verdwyn. Dis in elk geval kranksinnig.

				Sondag 2 September 

				’n Onbegryplike melancholie, so tasbaar dit sal ’n stoel kan volsit, teister Cara al van vroegdag af.

				Toe Für Elise seweuur die aand deur die huis dawer, wil sy dit eers ignoreer, maar gaan maak dan tog die deur oop. 

				Guy hou in sy een hand ’n bos pienk rose, in die ander ’n bottel Veuve Clicquot met ’n pienk strik om die nek.

				“Hallo, Cara.”

				“Guy, ek dink nie ons ...”

				“Slaaf het die aand af, prinses kan ontspan,” val hy haar in die rede. Wanneer het hy geleer om haar so goed te lees? Hoe weet hy dat sy nie meer kans sien vir hierdie waansin nie? Dit het sy in die middernagtelike ure finaal besef.

				Sy sug en hou die deur wyer oop. “In daardie geval kan jy inkom. Ons moet in elk geval praat.” Sy sal met ’n laaste greintjie grasie uit die stryd probeer tree en dit so diplomaties as moontlik aan hom verduidelik. 

			

			
				Sy sit die rose in die water en sak op ’n leunstoel in die woonkamer neer. Guy het ’n ysemmer vir die sjampanje gekry en twee glase langsaan staangemaak. 

				“Guy, daar is nie ’n maklike manier ...”

				Hy maak haar stil met die skud van sy kop. “Ek verstaan. En ek is jammer as ek ’n bietjie oorboord gegaan het met die spel. Dis net, jy toor met my, Cara.”

				“Guy, ek het net soveel aandeel daaraan gehad as jy, maar nou is dit ...”

				“Sj.” 

				Teensinnig laat sy hom toe om haar uit die leunstoel op te trek sodat sy voor hom staan. 

				Met sy oë in hare sak hy op sy knie af. Sy oë blink weer met daardie byna onnatuurlike glans wat sy agtergekom het toe te skryf is aan sy gewoonte om gereeld oogdruppels te gebruik.

				“Cara, ek ...”

				Cara gee ’n tree terug toe sy begin vermoed wat gaan kom. “Guy, moenie.”

				“Asseblief, Cara, luister net. Ek het jou lief. Vanaf die oomblik toe ek jou die heel eerste keer hier buite jou pa se huis gesien het. ”

			

			
				Sy lig haar hand, probeer só keer dat hy verder praat, maar kry nie ’n woord uit nie.

				Hy grawe in sy sak. “Ek weet jy kan dit nog nie dra nie, maar ek wil jou wys hoe diep my liefde vir jou is.” Hy slaan die ringboksie oop en hou dit na haar toe uit. Die diamant is skrikwekkend groot en blink. “Wanneer jou egskeiding deur is, sal jy asseblief met my trou?”

				Cara skud haar kop, deels in ontkenning, deels om van die onwerklikheid ontslae te raak. “Ek kan nie. Dis te gou. Hemel, ek is nog nie eens geskei nie en buitendien, ek voel nie ...”

				“Ek sal jou die wêreld se tyd gun,” val hy haar in die rede, “maar ek wil net hê jy moet weet ek het jou lief. Die prinses is deel van jou, maar ek het die hele wonderlike Cara van der Linde lief. Nes jy is.”

				Hoe sê sy vir hom dat sy bitter spyt is oor hierdie bisarre interlude? Dat die woord “liefde” net glad nie te vereenselwig is met wat daar tussen hulle is nie? “Ons ken mekaar nog net twee weke, Guy.”

			

			
				“Dis ’n maand vandat ek jou die eerste keer gesien het. Toe het ek al geweet. Buitendien, as ek in twee weke so versot op jou kon raak, wil ek nie weet watse jibbering idiot ek oor ’n paar maande gaan wees nie. Maar goed.” Hy kom regop, maak die boksie toe en hou dit in die lug. “Dié bêre ek tot die dag dat jy gereed is. Ek weet ek het ’n bietjie vinnig op jou afgekom, maar ek wil hê jy moet weet waar jy met my en my hart staan.”

				Sy sou verkies het om nie te weet nie. Hemel, wat nou? Die hele fantasiewêreld wat sy met Guy deel, is skielik op sy kop gekeer. En só op die kop gekeer, is daar iets obseens aan. 

				Hy wou haar van Paul laat vergeet, het hy gesê. Dis al. En nou dit?

				Verstommend genoeg, het hy inderdaad haar aandag van Paul afgelei. Die man met wie sy twee dekades getroud was, voel nou vir haar soos ’n skim in ’n vergete droom. 

				Guy het ook haar aandag afgelei van Kevin en die gevoelens wat daar so ontydig ontketen is. Dit het nie verhoed dat Kevin gereeld in haar gedagtes opduik nie, maar dit het gehelp om die gedagtes aan hom op ’n beheerbare afstand te hou.

			

			
				“Cara, ek hoop nie ek het jou nou heeltemal afgeskrik nie?” Die sexy oë is bekommerd. En nie meer vir haar sexy nie.

				Sy hou dié keer albei haar hande verwerend in die lug. “Dis te veel. Te vinnig. Ek kan dit nie hanteer nie. Nie nou nie. Asseblief, probeer verstaan.”

				Hy vou sy hande om haar wange, soen haar sag en troostend. “Ek is so jammer. Ek moes besef het jy is nog broos.” Hy soen haar op haar neus, asof sy ’n kind is. “Sê jou wat. Ek los die Veuve hier vir jou en verkas. Gee jou tyd om te verwerk wat ek gesê het. Bel my as jy gereed is om te praat. Of dit nou môre is of oor ’n week of twee. En slaaf is natuurlik ook in boeie geslaan tot jy hom bevry. As jy sou wou. Oukei?”

				Sy knik, die knop in haar keel te groot. Nog ’n ligte soen en hy is weg. Die wrakdeur klik toe. Sy sluit albei die deure nog voor die Volvo se enjingeluid weggesterf het.

				Hemel, trou! ’n Huwelik is die heel laaste ding waarin sy haar vir die afsienbare toekoms wil begewe. En beslis nie met Guy nie.

				En tog is Guy se liefdesverklaring soos koue water op ’n brandwond. Soos alwynjel op sonbrand. Soos ’n Disprin vir ’n hoofpyn.

			

			
				Dit vat niks heeltemal weg nie, maar dit laat jou effens beter voel. Tydelik.

				



			

	






			

			
				TWAALF

				Maandag 3 September

				Dis asof die ruimte wat Guy onderneem het om haar te gee weer haar kop oopgemaak het, besef Cara die volgende oggend ná die eerste goeie nagrus in ’n lang tyd. Dit voel asof sy in ’n kerker opgesluit was. Een wat sy help bou en vrywillig bewoon het.

				Maar dank die gode sy het ontsnap. 

				Ironies genoeg was sy liefdesverklaring die spyker in die doodskis. Dit het die keerpunt gebring wat sy te swak was om self te bewerkstellig. Sowel die spel as die spell is verbreek, haar verslawing is opgehef. 

				Dit het haar ook laat besef hoe gevaarlik enige seksuele speletjie is. Maar sy gaan waaragtig nie teenoor Guy skuldig voel nie. Dis hy wat die hele ding geïnisieer het. Dit onthef haar nie van blaam nie, maar hy het die reëls oortree. Emosioneel betrokke geraak pleks dat dit net by die lyflike gebly het.

			

			
				Nou moet praktiese en belangrike sake egter dringend haar volle aandag kry. Haar skryfwerk in die besonder. Sy sal so gou moontlik iets daadwerkliks moet doen om ’n nuwe agent te kry. Die een persoon wat vir haar sou kon sê wat om te doen, wie om waaroor te nader, is natuurlik Laura. Die ironie is skreiend. 

				Al sien sy daarteen op, is die eerste logiese stap om by Marge navraag te doen oor die dokumente wat Laura in die brandkluis gehou het. As sy net geweet het hoe om Marge in die hande te kry sonder om Kevin te kontak.

				Een ding weet sy. Laura was reg. Sy sal moet aanvaar die aap van haar identiteit sal uit die mou moet kom. Benewens die probleem met publisiteit, het dit baie administrasie geverg om net met die skuilnaam te werk en haar regte naam geheim te hou. ’n Vreemde agent sal glad nie die geduld daarvoor hê nie. 

				Aan die ander kant is anonimiteit ook nie meer so ’n vreeslike ding vir haar nie. As haar pa hom oor die Van der Linde-konnotasie wil wip, is dit sy saak. Hulle verhouding het wesenlik verander sedert daardie eerste argument op die strand. Vir die eerste keer in haar lewe weet sy sy kan haar man teen hom staan. 

			

			
				Vir Paul sien sy ook nou in ’n heel ander lig. Sy sogenaamd intellektuele houding, besef sy nou, was aansit. Aangeplakte meerderwaardigheid om beter oor homself en sy gebrek aan sukses as kunstenaar te voel. 

				Op ’n manier kan sy dit verstaan. Sy ouers was vooraanstaande akademici. Sy violissuster was reeds op ’n hoë sport van die leer na roem toe sy op pad na ’n konsert in ’n motorongeluk oorlede is. Paul, daarenteen, kon hom op niks beroem nie – nie eens ’n graad in beeldende kunste waaraan hy vyf jaar studeer het voor hy opgeskop het nie. Haar pa se insinuasie nou die dag het dalk tog meriete. 

				Paul hét moontlik gedink hy het met sy watsenaam in die botter geval toe hy met ’n Van der Linde getroud is. Maar dit het natuurlik geboemerang toe Cara geweier het dat Karel hulle onderhou. Selfs toe hulle vasgebrand het, het sy net die heel nodigste geleen en uiteindelik elke sent, met rente, terugbetaal. 

				Hoe dit ook al sy, as sy destyds geweet het sy gaan eendag ’n hit skryf, het sy haar veel minder aan Paul se snobisme gesteur. When we belong is dalk nie onsterflike kuns nie, maar die resensente het haar geloof vir onder meer die egtheid van haar karakters – die deernis met individue in die besonder – maar ook haar begrip vir die wyer opset van menswees.

			

			
				Laura se leiding en die strukturele redakteur se verslag het baie daarmee te doen gehad. Maar al weet sy daar sal nooit weer ’n Laura wees nie en al mis sy Laura nog daagliks, gaan die lewe aan. En haar skryfwerk sal ook. 

				Die manuskrip wat op When we belong vervolg, is nou daarmee heen, maar sy moet steeds ’n agent kry om haar sake in Londen te hanteer. 

				Vir Laura het sy genader nadat sy haar naam op ’n skrywerswebwerf gesien en gelees het dat sy ’n klein maar effektiewe agentskap bedryf wat in romantiese fiksie spesialiseer. 

				Cara wens sy kon die agent van wie Laura met soveel lof gepraat het, nou genader het. “As jy vir Rachel Raphael agter jou gehad het,” het Laura kort voor die verskyning van When we belong gesê, “kon die roem soveel vinniger gekom het. Hoe sy dit regkry, weet g’n mens nie, maar as Rachel haar vingers klap, kniel die media aan haar voete. En sy is dêm goed met wat sy doen.”

			

			
				Maar ongelukkig het Laura ook gesê Rachel aanvaar nie nuwe kliënte nie. Help dus nie Cara nader haar nie. 

				Die internet is vrot van lyste met agente se name en akkolades, maar dit gaan haar dae, selfs weke neem om daardeur gesif te kry. 

				Hopelik is daar ’n makliker manier. Laura het haar verbied om haar in die outeursnota te bedank. Sy wou nie hê massas manuskripvoorleggings moet in haar e-posbus beland omdat, soos sy dit gestel het, “every keyboard-tapping idiot” dink sy kan soos Mignon Maydon skryf en wil Laura as agent hê nie. 

				Gelukkig voel ander skrywers se agente nie so oor die saak nie. Al wat sy nou hoef te doen, is om Wordsworth toe te gaan in George, in boeke min of meer in dieselfde genre as hare te kyk en te sien watter agent die skrywer bedank. Dan kan sy meer doelgerig met haar internetnavorsing begin.

				Wat sy natuurlik ook kan doen, is om vir Kevin ’n e-pos te stuur. Om Marge se nommer by hom te kry en ook om te vra of hy al begin rondkyk het vir ’n nuwe agent. Of hy dalk voorstelle of ’n kortlys het. Maar dis ’n laaste uitweg. En ook maar net as sy die moed bymekaargeskraap kan kry. Netnou kry hy die verkeerde indruk. ’n Indruk wat natuurlik nie so ver verkeerd sal wees nie. Want sy sal hom bitter graag wil kontak. Om die regte, maar ook al die verkeerde redes.

			

			
				Die eerste ding wat sy sien toe sy op Wordsworth se verwelkomende deure afstap, is genoeg om haar viervoet te laat vassteek: Die gesig wat lewensgroot op ’n plakkaat pryk wat aan die binnekant teen die venster vasgeplak is.

				Kevin Ryan, verkondig die plakkaat asof sy nie sy gesig in ’n skare van duisend sal herken nie. Booktalk & Book signing. Wednesday, 5th September. 18:00 for 18:30. Refreshments will be served.

				Sy het ’n refreshment nodig. Nou onmiddellik. Haar bene dra haar net-net na die naaste koffiewinkel. 

				Liewe hemel, besluit sy terwyl sy vir haar cappuccino wag, sy het in ’n regte tert verander. As die een man haar nie in ’n bisarre fantasiewêreld betrek nie, swymel sy oor ’n ander se foto. 

			

			
				Wat op aarde het gebeur met die vrou wat vir twintig jaar sielsaliggelukkig getroud was? Dis amper asof sy daardie vrou nie onthou nie. Sy weet net sy moes herkenbaar gewees het aan die oogklappe wat sy gedra het. 


				Cara weet nie of sy skamer is oor sy vir so lank blind was of oor sy ’n seksfantasie uitgeleef het met ’n man van wie sy nie seker is sy hou nie. Maar sy weet wel dit sal moeilikheid soek wees om weer vir Kevin te sien.

				Woensdag 5 September 


				Sy moes geweet het dis futiel om te dink sy sal die boekpraatjie kan ignoreer en rustig in Outeniekwastrand bly sit terwyl Kevin hier praat.

				Sy kan by hom hoor hoe Laura se gedenkgeleentheid afgeloop het. Uitvind van ’n agent. Marge se nommer kry. As sy hom weer gesien het, sal sy besef sy was laf. Dat sy haar die instinktiewe band wat sy tussen hulle aangevoel het, verbeel het. Dat hy maar net ’n gewone man is wat toevallig ook skryf – nie iemand wat haar sonder om eens te probeer, oorrompel het met wie en wat hy is nie. Op die slegste moontlike tydstip. 

			

			
				Miskien sal sy besef dat dit maar bloot omstandighede was wat hulle daardie kort rukkie in Kaapstad in mekaar se arms gedryf het. Ook van haar kant af. Die behoefte om vrou te voel ná die klap wat Paul uitgedeel het. En dalk dring die besef finaal tot haar deur dat hy niks beter as Paul, haar pa en haar oupa is nie. Dat wat hulle in die Kaap gedeel het, vir hom niks meer beteken het as ’n los gelukkie nie. Dat hy maar net soos enige ander man bedraad is. Huwelike en beloftes oor tot die dood ons skei of te not.

				Dis maar ’n paar van vele redes waarmee sy vorendag kon kom om wel die boekpraatjie by te woon. Al weet sy eintlik wil sy hom maar net weer sien. Hom weer hoor praat. 

				Daar is reeds ’n gemaal van mense wat met wynglase in die hand tussen die boekrakke rondloop. Vir Kevin sien sy nie. Sy kry vir haar ook wyn en gaan skuil agter ’n rak van waar sy die deur kan dophou.

			

			
				Hy stap op die kop kwart oor ses in, groet die boekwinkelpersoneel wat hom inwag en knik dankie toe hy ook ’n glas wyn kry. Hy word gewys waar die hoë driepootstoel is waarop hy moet sit en die mikrofoon word reggestel.

				Die kepe langs sy mond lyk dieper as wat sy onthou. Sy verbeel haar hy het gewig verloor. Sy hare is langer en gryser, sy gesig bleek soos iemand wat onlangs ’n baard afgeskeer het. 

				Dit was ’n fout om te kom, weet sy dadelik. Hy is vir haar aantrekliker as ooit. En dis nie net sy voorkoms wat haar aantrek nie. Sy manier van stap, hoe hy mense groet. Sy glimlag – beskeie, maar nie verleë nie. Alles aan hom trek haar aan, antwoord ’n vraag in haar diepste binneste. Nie dat sy weet wat die vraag of die antwoord is nie. Al wat sy weet, is dat iets in die regte voeë glip wanneer sy na hom kyk.

				Dis amper absurder as wat dit ook al tussen haar en Guy was. Sy is nog nie eens twee maande weg van Paul af nie, nog nie eens geskei nie. 

				Sy is besete. Dis al wat sin maak. Of daar was ’n kortsluiting in haar brein. Dalk van die skok. Dié dat sy jammerlik gryp na elke grashalm wat ’n man na haar toe uithou. Hoe dit ook al sy, die Cara van Dijk wat hier agter die rak staan, is nie die vrou wat sy al amper vyf en veertig jaar lank ken nie. Sy het nie die vaagste benul wie sy is nie.

			

			
				Op die kop halfsewe stel die boekwinkelbestuurder Kevin aan die woord. Cara beweeg effens agter haar wegkruiprak uit om beter te kan hoor.

				Hy is so vermaaklik soos die vorige keer, maar herhaal nie sy praatjie nie. Sy invalshoek is anders omdat sy gehoor anders is. Hy praat steeds gemaklik en met selfvertroue, en tog is daar iets effens afwesig aan hom. Teen die tyd dat daar geleentheid is vir vrae, het hy egter sy gehoor in die holte van sy hand.

				“Het die tragiese dood van jou agent ’n groot impak op jou gehad?” wil ’n vrou weet ná ’n paar vrae oor die boek.

				Kevin knik. “Dit is ’n groot persoonlike tragedie vir my, maar ook ’n groot terugslag vir die boekwêreld. Ek en my boeke is egter nou in die hande van ’n baie bekwame agent en ek is vol vertroue dat ek en Jim Pegg van Pegasus Literary Agency in Londen vorentoe goed sal saamwerk.”

			

			
				Daar gaan haar kans om deur middel van Kevin geholpe te raak. Jim Pegg is ’n bekende agent, Pegasus ’n uitstekende agentskap, maar hulle spesialiseer in machofiksie. Pegg sal nie belangstel in ’n kliënt wat familiedramas met romantiese ondertone skryf nie.

				Sy skrik toe die man skuins langs haar sy hand opsteek en Kevin in hulle rigting kyk. Te laat om agter die boekrak in te tree. Kevin se glimlag verbreed ’n oomblik lank toe hy haar sien, verstar toe asof hy hom bedink.

				Sy hoor nie eens wat die man vra nie en neem ook nie Kevin se antwoord in nie. Toe die boekwinkelbestuurder Kevin ná nog ’n paar vrae bedank en daarna beduie na die tafel waar Kevin boeke sal teken, probeer sy vinnig uitglip, maar word in die gemaal vertraag.

				’n Hand op haar arm laat haar omkyk.

				“Hallo, Cara.”

				“Kevin,” adem sy, ruk haar reg. “Dit was ’n baie interessante praatjie.”

				“Dankie.” Hy huiwer effens. “Ek gaan nog ’n rukkie besig wees met die teken van die boeke, maar wat van iets te drinke daarna? As jy kan wag? Wíl wag?”

			

			
				Sy weet sy moet nee sê, maar sy knik. “Die visrestaurant om die hoek?”

				Hy knik. “Skuus, ek moet gaan. Sien jou daar.”

				Wat de bliksem makeer hom? Hy het vir Elizabeth gesê hy kom sou gou moontlik terug huis toe. Simone was al heelmiddag baie onrustig. Hy weet hy soek moeilikheid. Maar wat de hel maak Cara hier in George?

				Hy glimlag vir die vrou voor in die ry wat ’n boek na hom toe uithou, soek sy pen en kom agter sy hande bewe. Toe hy die datum wil skryf, kan hy dit vir ’n oomblik nie onthou nie.

				Hy wend ’n daadwerklike poging aan om hom reg te ruk en kry dit so min of meer reg, maar teen die tyd dat hy die laaste boek geteken het, kan hy anders as gewoonlik nie ’n enkele gesig of naam onthou nie.

				Gelukkig het hy vir die winkelbestuurder gesê hy sal so gou moontlik moet teruggaan en dié hou hom nie te lank besig nie.

				Hy sien Cara dadelik sit. Asof sy sy blik aanvoel, kyk sy op. Across a crowded room, dink hy onwillekeurig en weet dat wat ook al hierdie eienaardige ding is wat tussen hom en Cara aan die werk is, hy min weerstand daarteen het.

			

			
				And night after night, as strange as it seems, the sound of her laughter will sing in your dreams, dwarrel die res van die liedjie deur sy kop toe hy na haar toe stap. Dis dalk waar, maar dit is nie ’n Enchanted evening hierdie nie. Dit kan nie een wees nie.

				Hy gaan sit oorkant haar, knel sy vingers inmekaar. Who can explain it? Who can tell you why? Fools give you reasons, wise men never try. Wie ook al die lirieke geskryf het, het geweet waarvan hy of sy praat. Hulle oë ontmoet weer en hy weet sy voel presies soos hy: onmagtig om te stry teen die aantrekkingskrag wat tussen hulle vibreer. 

				Selfs die gedagte daaraan dat sy ’n getroude vrou is, een wat haar man goedsmoeds verneuk, verander niks aan die reaksie van sy lyf nie, en nog minder aan die impak op sy hele syn. Vir die eerste keer sedert daardie oggend in die Kaap voel hy weer asof hy werklik leef. Asof hy asemhaal omdat hy wil, nie omdat hy noodgedwonge moet nie.

				“Dis ’n verrassing om jou hier te sien, Cara?” 

			

			
				Cara is nie seker of die verrassing vir hom aangenaam was nie. Sy oë is onleesbaar.

				“My pa woon in die omgewing. Ek pas sy huis op terwyl hy oorsee is. En toe sien ek Maandag die plakkaat.”

				“Wil Meneer iets bestel?”

				Kevin kyk op na die kelnerin wat langs hulle verskyn het en knik. “Jameson en soda. Cara?”

				Sy kyk af na die koppie waarin die skuimrand van die cappuccino nog lê, en huiwer ’n oomblik lank. “’n Glas witwyn, asseblief. Droog, met ys.” Net een glas, vermaan sy haarself. Net om hierdie spanning tussen hulle te versag. Selfs saam met die halwe glas wyn wat sy by die boekpraatjie gedrink het, behoort dit haar darem nie weer onverantwoordelik te maak soos op haar pa se troue nie.

				“Was jy toe by Laura se gedenkgeleentheid?” vra hy toe die kelnerin wegstap. “Ek kon dit ongelukkig nie maak nie.”

				Cara skud haar kop. “Niemand het my in kennis gestel dat daar een was nie. Moontlik omdat Marge nie eintlik vir my ooghare het nie. En ek kan Marge nie in die hande kry nie. Ek het juis gewonder of ek haar nommer by jou kan kry?”

			

			
				Hy lig sy wenkbroue. “Dan het jy nie gehoor nie?”

				“Wat gehoor?”

				“Marge is soek. Ek het haar ook al ’n paar maal gebel, maar sy antwoord nie en die stempos is nie geaktiveer nie. Sy was nie eens by die gedenkgeleentheid nie. Niemand weet waar sy is nie.”

				“Nooit.” Sy asem die woord uit. “Marge is tog nie die tipe om sommer net pad te vat nie?” Sou Laura se dood haar dan so hard geslaan het?

				“Ek het ook nie so gedink nie. Ek het dit ook maar net gehoor by een van die agente wat my ná Laura se dood verpes het. Dié het gereken dit het dalk te doen daarmee dat Laura intestaat gesterf het, of as daar ’n testament was, dit saam met die res in vlamme opgegaan het. Marge was finansieel afhanklik van Laura, al was hulle uitmekaar. Sonder testament, en met dié dat hulle uitmekaar is, sal sy egter niks uit die boedel kry nie. Boonop was Marge se woonstel in Laura se naam en Marge kon nie die paaiement bekostig nie.”

			

			
				Haar hande klem om die leë koppie. “Maar Laura het ’n brandkluis gehad. Die testament was tog sekerlik daarin?”

				“Dit het glo oopgestaan toe die brand uitgebreek het. Alles daarin is ook vernietig. Dit veroorsaak natuurlik oneindige probleme. Jim Pegg sukkel hom dood om al die kloutjies by die regte ore te kry met al die vertalings en dinge. Ek het natuurlik afskrifte van al my kontrakte, maar daar is onderhandelings wat nog nie gefinaliseer was nie. Kla jou nuwe agent nie ook daaroor nie?”

				Cara skud haar kop verdwaas. “Ek het nog nie ’n nuwe agent nie.” Nou verstaan sy beter waarom niemand haar nog gekontak het nie. En toe slaan dit haar soos ’n hamer teen die voorkop. Niemand behalwe Marge weet hoe lyk Mignon Maydon nie. En met Marge soek en die dokumente verbrand, is daar nou waaragtig niks meer oor om te bewys Cara is Mignon Maydon nie. Die uitgewer se kontrak met haar bevat net haar skuilnaam, aangesien sy op volkome anonimiteit aangedring en alles deur Laura gekanaliseer het.

			

			
				“O, liewe hemel.” Sy laat sak haar voorkop in haar palm.

				“Wat?” Hy kyk haar bekommerd aan.

				“Ek dink ek bestaan nie meer nie.”

				“Ekskuus?”

				“Ek bedoel my skryfpersona.” Sy verduidelik vlugtig van haar en Laura se ooreenkoms om haar identiteit geheim te hou en van die diefstal by haar huis, maar laat Paul uit die prentjie. Oor haar hangende egskeiding wil sy beslis nie met Kevin Ryan van alle mense praat nie. Wie wil nou erken jou man het jou vir ’n jong dingetjie gelos? 

				“Onder watter skuilnaam skryf jy?” 

				Sy huiwer net ’n oomblik. “Mignon Maydon.”

				Sy frons keep diep. “Maar Cara, Mignon Maydon het ’n roerende toespraak by Laura se gedenkgeleentheid gelewer. Ek het dit in die Huffington Post gelees. Ook dat sy uit haar privaat kas geklim het. Klaarblyklik het sy soos jy gevoel oor anonimiteit, maar nou van plan verander.”

				Verdwasing maak haar stom. 

				Die kelnerin skuif hulle drankies voor hulle in en vra of hulle gereed is om te bestel. Dit gebeur egter op die periferie van haar bewussyn.

			

			
				Sy skud haar kop onwillekeurig toe Kevin vraend na haar kyk, klaarblyklik om uit te vind of sy iets wil eet, en is net vaagweg bewus dat Kevin vir die kelnerin sê dit sal voorlopig al wees.

				“Was daar ’n foto?” vra sy.

				Kevin neem eers ’n sluk en skud dan sy kop. “Nee. Sy het glo gevoel dit sal die aandag aftrek van Laura en die doel agter die gedenkgeleentheid, maar sy het gesê sy is permanent uit die kas en sal in die vervolg onderhoude toestaan en foto’s toelaat. Haar nuwe agent, Rachel Raphael, het haar oortuig. Veral noudat haar jongste boek verfilm gaan word.”

				Rachel Raphael. Mignon Maydon het dit regtig gemaak as Rachel haar aanvaar het, ondanks die feit dat sy nie nuwe kliënte aanneem nie. Net jammer die Mignon Maydon wat roerende toesprake maak, uit die kas geklim het en Rachel Raphael as nuwe agent het, is nie Cara van Dijk nie. 

				“Maar hoe is dit moontlik?” Sy skud weer haar kop. “Het sy gesê wat die boek wat verfilm gaan word se titel is?” Dis ’n stupid vraag, sy weet reeds wat die enigste antwoord kan wees.

			

			
				“When we belong. ’n Familiedrama, dink ek. Sy is glo reeds klaar met die opvolg, en beoog ’n derde boek om ’n trilogie te vorm.”

				Cara se onderlip gaan onbedaarlik aan die bewe. Hoe het hulle haar nuwe manuskrip in die hande gekry? Die DoxBox? 

				“Kevin, dis ’n duiwelse komplot. Ék is Mignon Maydon. En ek het nie ’n voet uit Suid-Afrika versit nie. Ek was nie by die gedenkgeleentheid nie. Ek het nie eens ’n paspoort om mee landuit te gaan nie. Dis ook gesteel saam met al die afskrifte van my kontrakte. En ék het albei Belong-boeke geskryf. Die tweede een is nog nie eens heeltemal klaar nie. Ek het ’n vermoede dis uit my DoxBox gesteel. Om die waarheid te sê, my hele DoxBox het in die niet verdwyn. Nes my Mignon Maydon-e-posadres. Al wat ek kan dink, is dat iemand my skrywersidentiteit oorgeneem het.”

				“Maar dan sal jy dit mos kan bewys? Op die een of ander manier? Die uitgewer se tantièmeoorbetalings aan Laura, byvoorbeeld. En Laura s’n aan jou. Dit moet tog op jou bankstate wys, al verskyn die naam Mignon Maydon nie daarop nie.”

			

			
				“Mignon Maydon se tantième is in Laura se rekening inbetaal en sy het dit weer aan my oorbetaal nadat haar kommissie en BTW afgetrek is. Dit bewys niks nie, behalwe dat ek tantième verdien het. Ek kon enigiets geskryf het, onder enige naam. Ek en jy is lank nie haar enigste kliënte nie, nie eens haar enigste Suid-Afrikaanse kliënte nie. Ek weet daar is nog een of twee skrywers hier te lande in haar Mills & Boon-stal, al weet ek nie wie dit is nie.” 

				“Wel, jou uitgewers sal die volgende tantième wat aan jou verskuldig is, êrens moet inbetaal. Jy sal hulle moet kontak.”

				“Maar verstaan jy nie? Ek het geen bewyse dat ek Mignon Maydon is nie. En nou is daar iemand wat sê sý is!” En sy gaan waarskynlik daardie yslike voorskot vir die lewering van die tweede manuskrip ook kry. As sy dit nie reeds ingepalm het nie. En die film ...

				“Daar moet êrens iets wees. Maar interessantheidshalwe, hoekom het jy jou identiteit in die eerste plek so dig gehou? Dis nie die genre wat ek gewoonlik lees nie, maar selfs ek weet die boek boer op die topverkoperlyste. Dis tog iets om op trots te wees?”

			

			
				“Ek het eers vir Mills & Boon geskryf. My man wou nie hê ek moet die Van Dijk-naam gebruik nie. Sy ouers is akademici en sou hulle skaam. Hy ook. My pa sou waarskynlik dieselfde gevoel het as ek onder my nooiensvan geskryf het. Dinge het verander met When we belong, maar daarin is nou weer twee baie patriargale karakters wat op my pa en oupa geskoei is. Hulle word nie baie simpatiek uitgebeeld nie. Ag, dis eintlik ’n lang en baie stupid storie. Ek wil jou nie daarmee verveel nie.” 

				“Ek luister graag.” Hy verstyf toe sy selfoon lui. “Skuus, verskoon my.” Hy hardloop omtrent by die restaurant uit, selfoon teen sy oor.

				Cara drink twee groot slukke wyn. Dis nie moontlik nie. Dis net eenvoudig nie moontlik nie. Sy sal hom vertel waar dit begin het. Van die familiegoed. Van haar pa en die Van der Lindes. Van Paul. Sy moet iemand vertel. Sy het ’n klankbord nodig.

			

			
				En dis omtrent die enigste gedagtes waarmee sy vorendag kan kom voor Kevin terugkeer. Hy gaan sit nie weer nie, haal net note uit sy agtersak en sit honderd rand neer. “Cara, ek is bitter jammer, maar ek moet onmiddellik huis toe gaan. My vrou. Daar is ’n krisis. Ek is regtig jammer.”

				Jou vrou het ’n krisis? wil sy vra. Wat de moer dink jy het ek? ’n Bietjie groter probleem as ’n spinnekop of ’n kragonderbreking of wat ook al kwalifiseer as ’n krisis in mevrou Kevin Ryan se lewe.

				“Dis in die haak. Versigtig ry,” is egter al wat sy sê. Sy vrou het immers alle aanspraak op sy aandag, al het sy net vir ’n spinnekop geskrik.

				“Jy ook. Ek is regtig jammer. Kontak my, toe? Jy het my e-posadres.”

				“Ry, Kevin. Ek sal heeltemal oukei wees. Dis waarskynlik net ’n misverstand. Ek sal dit uitsorteer.” Maar sy weet daar is nie ’n kans in ’n miljoen dat daar net ’n vergissing kan wees nie. En ook nie een in tien miljoen dat sy Kevin ooit weer sal kontak nie. 

				Mevrou Ryan is dalk net ’n hipotetiese konsep in Cara van Dijk se kop, maar sy is definitief ’n groot prioriteit in Kevin se lewe. Al slaap hy rond.

			

			
				



			

	






			

			
				DERTIEN

				Maandag 10 September

				Sedert Woensdagaand antwoord sy nie haar selfoon of die landlyn nie, hou sy alle deure gesluit en steur sy haar nie aan Für Elise nie. Hy het gesê sy moet hóm bel en sy sien waaragtig nie kans vir Guy nie, hoe groot haar behoefte ook al is om vasgehou te word, te voel iemand in die wye wêreld gee ten minste om. Miskien omdat sy weet wat sy by hom kry, kan haar nie troos nie. 

				Rachel Raphael het haar nog steeds nie verwerdig om Cara se e-pos te beantwoord nie, sien sy toe sy haar e-posprogram die oggend oopmaak. Nie die eerste of die tweede brief nie.

				Op die internet het sy die artikel in die Huffington Post oor Laura se gedenkgeleentheid twee weke ná haar dood te lese gekry. Die mense wat dit gereël het, het spesiaal daarmee gewag sodat Mignon dit kon bywoon. Verder het Cara se soektog met “Mignon Maydon” as die soekwoorde niks opgelewer wat sy nie reeds weet nie. Dis nou behalwe ’n aankondiging in ’n skinderkoerant dat When we belong verfilm gaan word en daar reeds ’n kortlys is van moontlike spelers in die hoofrolle. Meryl Streep oorweeg die rol van die matriarg gunstig, maar dit sal afhang van ’n ander verpligting. Daar is sprake dat Charlize Theron genader is vir die hoofrol, deels aangesien die hoofkarakter Afrikaans is en die grootste gedeelte van die verhaal in Suid-Afrika afspeel. Dis egter nog nie bevestig nie.

			

			
				Teen elfuur kan Cara dit nie meer hou nie. Sy skakel die Londense nommer vir Rachel Raphael Literary Agency en vra om met Rachel te praat.

				“May I ask who is calling?” kom die Britse stem wat Cara onmiddellik na Laura laat verlang.

				“Cara van Dijk.” Sodra daardie ellendige egskeiding deur is, verander sy haar van terug na Van der Linde. Sy kry ’n naar kol op haar maag elke keer as sy “Van Dijk” sê. 

				“I’m afraid you’re not on the list of callers she accepts calls from, ma’am.”

				“I really need to talk to her. There is some misunderstanding – about my pseudonym. I write under the name Mignon Maydon.” 

			

			
				Daar is ’n kort stilte. “Madam, Ms Raphael is at this very moment in a Skype-conference with the real Ms Maydon and the scriptwriter. May I suggest you try your jokes on people more gullible.”

				Die foon word summier in haar oor neergesit.

				Punch drunk. Vuisvoos. Dis hoe sy voel, in watter taal ook al. Dis asof die bodem van alles wat vir haar sin gemaak het, uitgeval het.

				Dit kon sy gewees het wat op hierdie oomblik per Skype met die draaiboekskrywer oorleg gepleeg het oor hoe om haar karakters op die silwerdoek tot visuele lewe te bring. Nee, nie net kon nie, dit móés sy gewees het. 

				Sy gaan lê in ’n fetusposisie op haar bed, krul haarself om haar pyn. Toe Guy wie weet hoeveel later bel, antwoord sy. Toe Für Elise speel, gaan maak sy oop.

				Vergetelheid pleks van ware troos, ontlading pleks van liefde moet nou maar goed genoeg wees. As dit dan al is wat sy kan kry, sal sy dit aangryp. Guy is ten minste daar vir haar.

			

			
				Woensdag 12 September

				Veronika is die verpersoonliking van die bruid wat van haar wittebrood terugkeer, maar Karel lyk bleek en afgerem toe hulle die aand van die lughawe af aankom.

				Cara het moeite gedoen en ’n behoorlike feesmaal vir hulle voorberei ná ’n inkopietog wat twee deli’s en Woolies ingesluit het, maar Karel pik skaars aan die kos.

				Veronika se lyf het in die maand wat hulle weg was, haar swangerskap aangegryp en blom bloesend en gesond. Daar is nou iets aards aan haar skoonheid, iets oersexy wat niks te doen het met enkels wat nie meer so skraal en skouerbene wat nie meer so hoekig is nie. Waar sy altyd uitsonderlik mooi was, is sy nou beeldskoon op ’n heel ander manier.

				“Jy het gewig verloor, Cara,” sê haar pa toe hulle twee in die sitkamer agterbly nadat Veronika aangekondig het sy gaan bad.

				“Dit klink nie juis soos ’n kompliment nie,” probeer sy skerts.

				“Dit is bedoel as een, maar ek is bekommerd daaroor dat jy so ongelukkig lyk.”

				Sy gaan haar pa waaragtig nie vanaand opsaal met die Mignon Maydon-ellendes nie. Hy sal in elk geval nie veel begrip hê nie. En hy lyk te moeg. Buitendien, netnou kry hy dit in sy kop om die boek te lees.

			

			
				“Was die vlug uitputtend?” vra sy liewer.

				“Dit was. Die hele spul was uitputtend verby. Ek weet nie waar kry Veronika haar energie vandaan nie. Is ’n verwagtende vrou nie veronderstel om gou moeg te word nie?”

				Cara haal haar skouers op. “Ek sal nie weet nie, Pa, maar sy is jonk en fiks en dit lyk asof sy op die swangerskap floreer.”

				“Vra my. Sy het nie einde nie. Ek was in een stadium so moeg, ek het selfs haar besoek aan haar oom, of wat hy ook al is, misgeloop. Gelukkig het Veronika my nie kwalik geneem nie.” Sy glimlag is ylerig. “Maar kom ons laat dit daar. Wat het daar op die troue gebeur dat jy nie eens kom groet het nie?”

				“Ek is jammer. Oordosis Dom en ek wou nie verleentheid veroorsaak nie.” Tot vandag toe kan sy nie glo dat die sjampanje haar so gevang het nie. Sy het uiteraard meer gedrink as wat sy moes, maar soveel dat sy so onkapabel was? Seker maar die spanning wat daartoe bygedra het.

			

			
				“En ek lei af die Mellet-man het jou toe veilig by die huis gekry en hopelik ongedeerd gelaat?”

				Haar pa is nie ’n fool nie, besef sy van nuuts af. “Wel, ons het mekaar sedertdien ’n paar maal gesien. Gaan uiteet en so.”

				Karel se wenkbroue wip. “Cara, jy is nog nie eens geskei nie.”

				“Ek weet, Pa. Dis nie ernstig nie. Net ’n fling. ’n Rebound-ding.”

				“Miskien wil ek nie te veel daarvan weet nie, maar ek het nie gedink hy is jou tipe nie. Goed in sy werk, suksesvol, maar ’n bietjie ... Ek weet nie. Te gemiddeld.” Hy maak sy oë toe en leun terug teen die rusbank se rugleuning. “Het jy al planne gemaak vir vorentoe?”

				“Nie juis nie. Ek sal seker êrens vir my ’n huis moet koop, van voor af begin, maar ek het nog nie besluit waar ek wil bly nie. Ek voel so half in limbo. Miskien sal dit beter gaan as die skeisaak eers afgehandel is. As alles fait accompli is.” Nie dat sy nou juis in die posisie is om huise te koop nie. Nie sonder haar tantième en die voorskot nie. Nog minder sonder vooruitsigte van voorskotte en tantième in die afsienbare toekoms. Maar dit hoef haar pa nie te weet nie. Sodra die Westcliff-huis verkoop is, sal sy kan koers kry.

			

			
				Sy behoort die paspoort waarvoor sy gister aansoek gedoen het, teen einde Oktober te kry. As sy dié eers het, kan sy dalk in Engeland uitkom. Marge probeer opspoor. Met Rachel Raphael gaan probeer praat. Iets probeer doen. Wat ook al.

				“Skok maak so met ’n mens.” Karel se oë fladder oop. “Ek wil net nie hê jy moet weer Brenton toe gaan nie. Dis te eensaam daar, en onveilig so op jou eie. En die plek is aaklig. Dit kan nie jou gemoedstoestand goed doen nie. Ons kan ’n ander plan maak as jy my kans gee om weer my voete te vind.”

				“Ek kan self regkom, Pa, maar dankie.” Haar besluit om Brenton toe te gaan, is reeds geneem. Of sy nou sy toestemming het of nie. Hier by haar pa en Veronika kan sy nie bly nie. En sy wil wegkom van Guy af. Dis te maklik om hom as kruk te gebruik. Sy moet die Mignon Maydon-saak koelkop benader en daarvoor het sy afsondering nodig. 

				Buitendien, sy sal mooi moet omsien na haar finansies. Sy is voorlopig heel oukei daaraan toe, maar vir hoe lank gaan sy sukkel om die gemors in Londen uitgesorteer te kry? As sy dit ooit uitgesorteer kry. En selfs al skryf sy ’n nuwe storie onder ’n nuwe naam, kry ’n agent, en word gepubliseer, kan dit twee jaar of selfs langer neem voor sy ’n voorskot of tantième kry.

			

			
				Karel kom met ’n steun orent en moet aan die armleuning vashou toe hy regop is. “Nou toe, laat ek in die bed kom. Dit was ’n baie lang dag en môre het Veronika ’n vroeërige afspraak by die ginekoloog.”

				“Moet Pa nie ook liewer ’n dokter gaan sien nie? Pa lyk nie goed nie.”

				“Niks wat ’n bietjie rus en vrede nie sal regmaak nie. Die dokters skryf in elk geval net elke keer nog medikasie voor. Ek voel al soos ’n pil op twee bene.” Hy soen haar op haar kroontjie. “Nag, my kind.”

				“Nag, Pa.”

				Hy lyk soos ’n ou man toe hy wegstap. Ouer as sy amper sewentig jaar.

				Kevin slaan sy arms om Elizabeth se skouers, hou haar ’n oomblik vas. “Ek is jammer ek sit jou hierdeur.”

				Elizabeth vee die trane met haar palm van haar wange af en skud haar kop. “Dis my werk, meneer Kevin. Niemand se werk is net lekker nie. En jy was darem vanaand hier. Daardie eerste keer laas week, toe jy in George was, dit was verskriklik. Al het die dokter my van die begin af gewaarsku dit mag dalk gebeur.”

			

			
				Kevin kan hom dit indink. Nou weet hulle so min of meer wat om te verwag, weet hulle dit klaar ná ’n ruk op, maar toe Simone die eerste stuipeaanval gehad het, sit hy en twak praat met Cara van bleddie Dijk, en die arme Elizabeth moes sien kom klaar. Teen die tyd dat hy by die huis gekom het, was die ergste lankal verby.

				Elizabeth staan terug en blaas haar neus. Haar oë is troebel toe sy na hom kyk. “Ek het nooit in genadedood geglo nie, maar nou? Ek dink dis wreed om ’n mens so te laat ly net omdat haar hart nie wil ophou klop nie.”

				Kevin sug net diep. Hoeveel keer het hy self nie al sulke gedagtes gekoester nie?

				“Dan sê ek maar nag, meneer Kevin.”

				“Nag, Elizabeth, en roep my enige tyd as daar probleme is, oukei?”

				“Dis net die stuipeaanvalle wat my onderkry. Die res kan ek hanteer. Lekker slaap.”

			

			
				Kevin stap die trappe na sy studeerkamer traag op en sak voor sy rekenaar neer. Hy het pas ’n e-brief van sy nuwe agent oopgemaak toe Elizabeth se geroep hom hier laat opspring het. Dis hopelik ’n antwoord op sy navraag of Pegasus Cara kan akkommodeer. Hoekom hy hom bemoei, weet hy nie. Hy weet net hy moet ten minste probeer help. Dit trek ook darem sy aandag van Simone af.

				Hy lees die brief sonder dat sy volle aandag daarby is. Toe ’n tweede keer, sodat die betekenis insink. 

				Jim is jammer, maar hulle kan nie uitsonderings maak nie. Hulle hanteer nie manuskripte in enige soort romantiese genre nie. Misdaadfiksie, van die hardebaardsoort, is hulle spesialiteit. Maar selfs al sou hulle bereid wees om ’n uitsondering te maak, sal Pegasus nie met ’n tang aan Cara van Dijk raak nie. Sy is ’n nutcase wat haar klaarblyklik verbeel sy is Mignon Maydon. 

				Die riemtelegram loop al die hele boekewêreld vol oor hoe sy Rachel Raphael verpes. In so ’n mate dat hulle nou huiwerig is om ’n foto van Mignon te plaas. Hulle oorweeg ’n interdik teen Cara en het reeds haar e-posadres geblokkeer.

			

			
				I would strenuously advise you to stay away from the woman and distance you as far as possible from her and her claim, old chap. The literary pond is small and readers are fickle. Mignon Maydon is the flavour of the day, don’t compromise yourself or your career and popularity, sluit hy af.

				Kevin sit gekweld agteroor. Hy weet nie wat hom die meeste ontstel nie. Die aanklag teen Cara of die feit dat hy waaragtig nie weet wie om te glo nie. As Cara onskuldig is en iemand het haar skryfnaam oorgeneem, behoort hy te help om die saak reg te stel. Nie omdat hy by haar geslaap het nie, maar om ’n skreiende onreg reg te stel. 

				Maar as sy wel ’n nutcase is? 

				Dit lyk dalk asof hy ’n oornagsukses is, maar dis net te danke aan Laura dat hy welslae behaal het. Sy boeke val nie in ’n vaste misdaadgenre nie. Dis een van die redes waarom dit hom jare geneem het om “oornag” suksesvol te raak. 

				As Laura hom nie desondanks as kliënt aanvaar en die risiko geloop het om sy soort boeke by uitgewers te probeer smous en aan te hou tot sy iemand gekry het nie, sou dit nooit gebeur het nie. Sy het hom selfs vergewe dat hy nie in haar spesialiteitsveld, romantiese fiksie, skryf nie. Jim Pegg oes nou maar eintlik net wat Laura gesaai en tot wasdom gebring het.

			

			
				Kevin besef deeglik hy kan nie bekostig om hom die gramskap van die literêre visdam of sy lesers op die hals te haal nie. 

				Hy maak sy oë toe, herleef die oggend ná Laura se dood. Sien Cara ook weer voor hom soos sy oorkant hom in die visrestaurant gesit het. Wonder weer wat haar so ontstel het toe sy langs die pad in haar motor gesit het. 

				Brenton. Kaapstad. En nou George. Dis asof die heelal hulle aan die een kant na mekaar toe dwing en aan die ander kant soveel moontlik struikelblokke in hulle weg plaas.

				Hy kan nie help om vir die soveelste keer te wonder hoe anders dinge sou gewees het as sy nie getroud was nie. Hy trek sy toetsbord nader, huiwer en tik dan “Van Dijk + sculptor” in as soekwoorde.

				Daar is honderd agt en tagtig duisend hits. Hy voeg Hermanus by en verklein die soektog na Suid-Afrikaanse webblaaie. Heel bo aan die nuwe lys is www.paulvandijk@paulvandijk.co.za. 

			

			
				Terwyl hy wag vir die blad om te laai skink hy vir hom ’n whisky. Toe hy weer gaan sit, staar hy in Cara se man se bakkies vas. ’n Baie aantreklike bakkies. Rolprentsteraantreklik. Die soort wat vroue se knieë lam maak. Hy rol ondertoe op die blad. 

				Hy weet nou nie juis veel van beeldhouwerk af nie, maar die foto’s, geneem in ’n galery of ’n ding waar daar min ander kunswerke is, laat hom kopskud. Liewe hemel, wie sal so ’n spul skroot in sy voorportaal of selfs tuin wil hê?

				Hy lees ’n stuk oor outsider art wat ook op die blad verskyn. Daar is ’n paar kleinerige foto’s van voorbeelde van dié kunsvorm. Helen Martins se beelde by die Uilhuis, Outa Lappies van Prins Albert se maaksels en ’n paar oorsese goed.

				Weer kyk hy na die foto’s van Paul van Dijk se werk. En weer skud hy sy kop. Vir Helen Martins en die res kan hy nog waardering hê. Maar ’n spul yster aanmekaargesweis sonder dat mens enige patroon daaragter kan uitmaak? Nee, dit doen dit werklik nie vir hom nie. Maar dalk is die man wêreldbekend en maak sakke vol geld. Wat sal hy nou weet? Gee hom ’n berg om te klim, ’n woestyn om oor te steek of ’n stuk water om te bevaar. Dis die soort goed wat hy verstaan. Nie dié soort kuns nie.

			

			
				Lank staar hy na die gesig. Die hoekige kakebeen. Die helderblou oë. Spierwitte tande. Die dagoue baard. Grysblonde hare, deurmekaar en langerig soos dit ’n kunstenaar betaam.

				Selfs al is hy ’n man, kan Kevin die sensualiteit van die mond raaksien. Maar dis vir hom grillerig. Iets aan daardie mond stoot hom van die man af. Of dis dalk net afguns.

				Hy klik op ’n kleiner, amper weggesteekte foto wat by ’n kunsuitstalling geneem is. Nes hy gedink het, sien hy toe dit volgrootte oopmaak. Cara wat laggend opkyk na haar man, haar arm om sy lyf geslaan, die lyftaal so duidelik bewonderend, amper vererend. En dit terwyl Paul van Dijk net na die kamera staar en probeer cool lyk. En dit regkry.

				Jou gelukkige bliksem, dink Kevin wrewelrig voor hy die blad ergerlik toemaak. Hy het looks, hy is über cool en hy het Cara.

			

			
				En tog het sy die man verneuk. Hoekom?

				Maar wie is hy om te praat? Hy het Simone verneuk terwyl sy hom op haar nodigste het. En hy kan nou maar redeneer dat Simone niks meer weet nie, dat dit nie meer Simone is wat in daardie dop van ’n lyf woon nie. Die feit bly staan, hy is nog met haar getroud. En sal wees totdat Elizabeth se Liewenheer besluit om haar uit haar ellende te verlos.

				Donderdag 13 September 

				“... probeer jou gesond hou vir ons kind se onthalwe, en dan is jy só! Op jou ouderdom en met jou cholesteroltelling is spek en eiers gif, Karel.”

				Cara steek in die kombuisdeur vas en wil nog omdraai en vlug, maar Veronika het haar klaar gesien. Haar wange vlam hoogrooi. 

				“Kom sit, Cara. Koffie?” Daar is ’n trilling in haar stem, asof sy met moeite gasvry probeer bly.

				Karel sit dikbek en por met ’n getande lepeltjie aan ’n halwe pomelo. 

			

			
				“Dankie, maar ek wil maar pad kry.” Cara sal moor vir ’n koppie koffie, maar in hierdie gelade atmosfeer sal sy dit nie afgesluk kry nie. 

				Haar pa kyk op. “Het jy dan al klaar gepak?”

				“Ja, maar ek het ’n paar goed in een van die kaste gelos. Ek hoop nie julle gee om nie. Dis goed wat ek nie nou nodig het nie. Sal dit volgende keer kom haal, sodra ek beter weet hoe my dinge loop. As dit oukei is?”

				“Dis in die haak. Onthou net ons trek einde van die maand oor Oubaai toe. Die nuwe eienaars wil die eerste Oktober hulle intrek hier neem. Dis oor twee weke.” Veronika loop beslis nie oor van vriendelikheid nie.

				“Ek sal dit in gedagte hou. Dankie.” Jou gat, my skat, dis my pa se huis en die verhuisingsfirma kan my ou paar goedjies ook maar pak, kan Cara nie help om te dink nie. Voel dan sleg daaroor. Sy moet nou maar eenmaal aanvaar dat hierdie mooi jong vrou haar pa se wettige vrou is. Haar stiefma. Red ’n volk.

				“Waarheen gaan jy hiervandaan?” Haar pa skuif die bordjie met die verflenterde, maar skaars geëte vrug daarop beslis weg.

			

			
				“Sommer ’n bietjie toer. Die spinnerakke uit my kop kry.” Hopelik het haar pa nog nie besef die Brenton-huis se sleutels is steeds nie terug op die sleutelrak in die studeerkamer nie.

				“Nou maar toe.” Hy skuif die stoel knarsend agteruit en kom orent terwyl hy sy mond met sy servet afvee. Hy soen haar op albei wange. “Geniet dit en laat weet nou en dan hoe dit gaan.”

				“Ek maak so. Dankie dat ek hier kon bly.” Sy mik om Veronika ’n ligte drukkie te gee, maar die uitdrukking in Veronika se oë laat haar anders besluit. Nie vyandig nie, maar beslis nie verwelkomend nie. “Totsiens, Veronika.”

				“Mooi ry, Cara.”

				Daar is niks meer te sê nie. Nie een van die twee stap saam met haar uit nie. Cara haal verlig asem toe sy buite kom. Sy ken ’n wittebrood wat verby is as sy hom sien.

				Sy is amper by die Freelander toe Guy se Volvo voor die hek stilhou.

				Sy oë is verwytend toe hy voor haar kom staan. “Wat sluip jy weg soos ’n dief in die nag? Of wou jy my nog kom groet het?”

			

			
				Nee, sy wou nie. Sy wou wegsluip.

				“Hoe weet jy ek is op pad?”

				“Ek het vanoggend gebel om te hoor of jou pa-hulle al terug is. Daar was ’n paar verwikkelinge wat ek met hom moet bespreek. Toe sê Veronika vir my jy gaan pad vat. Hoe kan jy sommer net so weggaan sonder om vir my te sê?” Die verwyt lê swaar in sy stem.

				“Guy, ek gaan vir ’n rukkie rondry. ’n Week, dalk twee. Ek het nie gedink ek het jou toestemming nodig nie?”

				Hy kyk haar ’n oomblik lank stil aan. “Nee, jy het nie, maar dink jy nie dis net goeie maniere om die man in jou lewe te laat weet wat jy beplan nie? Minstens te groet nie?”

				“Dit is seker, maar Guy, jy is nie op die huidige oomblik die man in my lewe nie. Ek is nog getroud. Ek het jou gesê ek het tyd nodig. Ek het dalk nagelaat om te sê ek het ook ruimte nodig. Baie ruimte.”

				Guy lyk dadelik boetvaardig. “Natuurlik, prinses, ek is jammer.” Sy hand skulp om haar wang en hy soen haar lig, maar innig. Sy wens hy het haar nie “prinses” genoem nie. Dan sou sy dalk die soen meer waardeer het. 


				“Ek gun jou al die tyd en ruimte wat jy nodig het, Cara. Laat weet my net nou en dan waar jy is? Hoe dit gaan?”

			

			
				Sy knik, maar ontwyk sy oë. Voor hy die irritasie sien. Besef hy nie hy het nie die reg om haar iets te “gun” nie? Dat sy deels ook van hom af wegvlug nie? Dat sy geen behoefte daaraan het om hom of enigiemand anders te laat weet waar sy is nie?

				Sy weet sy is onregverdig. Guy voel meer vir haar as waarvoor sy gereed is; sy het hom seker aanleiding gegee om meer te verwag. Dit was ’n enorme flater. Een wat sy sal moet regstel of wat hopelik self sal regkom as sy lank genoeg wegbly. Uit die oog, uit die hart.

				Die Brenton-huis is nog fortagtiger as wat sy onthou. Toe Cara stilhou, sien sy Willa se gordyne roer. Cara onderdruk ’n glimlag. Nou toe, gaan jy my weer bel en probeer verwilder? Dié keer is ek reg vir jou.

				Cara het alles net mooi uit die Freelander gepak toe die landlyn lui. Sy haal ’n keer diep asem. “Ja, Willa, wat is dit dié keer?” antwoord sy.

				Die stilte aan die ander kant druis.

				“Wat weet jy van Willa af?” Haar pa klink asof hy op die punt is om ’n koronêr te skiet.

			

			
				Cara is so onkant betrap dat sy aan niks kan dink om te sê nie.

				“Verbeel ek my, of het ek gesê ek wil nie hê jy moet Brenton toe gaan nie?”

				“Verbeel ek my of het Pa gesê ek kan hier bly so lank ek wil?”

				“Dit was voor ek van plan verander het.”

				“Oor Willa?”

				“Omdat dit my huis is en ek van plan kan verander soos en wanneer ek wil. Die ding is op die punt om inmekaar te val. Dis onveilig. Ek gee nie om waar jy gaan bly nie, jy trek net onmiddellik daar uit. Ek sal betaal. Al gaan bly jy in die verdomde Beacon Isle. Verstaan ons mekaar?”

				Cara weet sy gaan moet kophou, maar die woede wat deur haar bruis, maak dit moeilik. “Is Pa bang ek vind uit van oupa Carolus se harem? Jammer, maar dis te laat.”

				Nog ’n suisende stilte. “Cara, moenie maak dat ek ons albei verneder en die polisie kry om jou daar uit te sit nie. Glo my, ek sal.”

				Die lesing op haar woedeskaal styg met rasse skrede. “Pa, druk jou huis en druk Beacon Isle ook. Die feit bly staan, die aap is uit die mou. Jy en jou pa was hoereerders. Ek weet dit nou en niks kan enigiets aan die saak verander nie. En net om seker te maak Pa verstaan: Die arme Willa is ’n stokou en inderdaad moeilike ou vrou, maar sy het geen skuld hieraan nie, oukei? Dus help dit nie jy dreig haar met wat ook al nie. Ek verloor net verder my respek vir jou.”

			

			
				“Respek? En wie is jy nogal om van respek te praat? ’n Van der Linde wat die naam in geen opsig waardig is nie. Verloor haar erfhuis. Bly aan die lewe omdat huisvroutjies haar cheap thrills-boekies koop om te ontsnap van die wete dat hulle fokkol vir die samelewing beteken. En as jy nie eens ’n poephol soos Van Dijk as man kan behou nie, wil ek nie weet hoe useless jy is nie.”

				Sy sweer die gehoorbuis aan sy kant is sopnat van die spoeg. Cara se blus is skielik net uit. “Ja, Pa. Goed, Pa. Is dit al, Pa?”

				“Nee, dis nie al nie! Wat maak ’n getekende boek van Kevin Ryan op jou bedkassie? En daardie boodskap ... Wat het jy aan die vent? Hoer en rumoer jy met hom ook soos met daardie suutjiespoep Guy Mellet? Het ek ’n donnerse slet grootgemaak?”

			

			
				“Ja, jy het. Nie grootgemaak nie, natuurlik, maar wel verwek. Die eintlike vraag is egter: Hoekom is jy verbaas?” Moegheid en mismoedigheid spoel oor haar soos twee fratsbranders wat teen ’n skerp hoek met mekaar bots.

				“Waarvandaan ken jy Kevin Ryan?”

				“Jirlikheid, Pa, wat de hel maak dit saak wie se boeke ek lees? Of wil Pa nou daaroor ook beheer uitoefen?”

				“To Cara. You are a remarkable woman. Wat de fok moet ek daaruit aflei? Beslis nie dat jy bloot sy boeke lees nie. Is dit hoekom jy ten alle koste Brenton toe wou neuk? Het jy geen respek vir sy vrou nie?”

				Cara probeer helderheid kry voor sy antwoord, maar waarom haar pa skielik oor Kevin Ryan aangaan en boonop sy vrou bysleep, is op die oomblik ’n duistere raaisel. “Pa, gaan raak kalm en hou op daardie snertpille drink wat jou in ’n monster verander. Intussen sal ek uit hierdie ellendige huis trek en my heil elders gaan soek. Op enige ander bleddie plek as enigiets wat ooit aan ’n Van der Linde behoort het. Oukei?” Sy klap die gehoorbuis terug op die mik en voeg die daad by die woord.

			

			
				Terwyl sy haar goed terugpak, meesal smyt, probeer sy sin maak van haar pa se gekarring oor Kevin, maar sy verstaan geen snars daarvan nie.

				Sy sluit die huis en marsjeer na Willa se huis toe. Gaan met die buitetrap op en hamer aan die voordeur tot sy voetstappe hoor.

				“Wil jy die plek afbreek?” Die flets oë kyk haar venynig aan.

				“Nee, ek wil die sleutel vir jou gee sodat jy dit kan druk waar dit seermaak. Dank jou die duiwel vir jou inmenging.”

				“Jy verstaan nie. Hy het gedreig hy gaan my hier uitsit.”

				“Ek dag dis jou huis? Een waarvoor jy so hard gewerk het.” Cara voel nie eens simpatie nie, al is daar ineens iets verwese aan die oumens.

				“Ek hét hard daarvoor gewerk, maar dis nog steeds in ’n trust. Al vier die huise is. Een waarvan jou pa hooftrustee is. Ons is dalk afgekoop, maar toe nie vrygekoop soos ek gedink het nie.”

				“Afgekoop?”

				Willa kyk af na die sleutels in haar hande. Kyk dan weerspannig op. “Ja, ons was die afgekooptes. Ek is die enigste oorlewende van die harem. Ons stilswye is gekoop met verblyf en ’n toelaag. En glo my, ons was nie die enigstes nie.”

			

			
				“En dit maak dit reg? Dat julle nie die enigstes was nie?”

				Willa skud haar kop. “Reg en verkeerd beteken niks as mens teen ’n moondheid soos Lind te staan kom nie. Jy swem saam waar die stroom jou neem of jy versuip.”

				“’n Moondheid?” Maar dis waar, besef Cara terwyl sy die vraag vra. Lind het wette van sy eie. Regeer met ’n ysere hand. Oor ’n wye spektrum. Al bestaan die Broederbond nie meer nie en al loop die soustrein nou op ander spore.

				Die venyn verdwyn uit Willa se oë. Dis asof sy voor Cara se oë nog tien jaar ouer word. “Cara, ek is jammer. Ek moes hom bel, ek het nie ’n keuse gehad nie. Hy het my die dood voor die oë gesweer as ek ooit weer met jou praat. As ek hom nie laat weet het nie, en hy het uitgevind jy is hier, sit ek op straat. Ek het nie meer baie jare oor nie. Ek het swaar betaal aan my foute. Betaal steeds. Ek wil net rustig hier bly tot die doodsengel my kom haal. Hier waar ek kan asemhaal. Hier waar ons saam ons boete vir ons sondes gedoen het. Ek en die res van die harem. Hier voel ek hulle nog om my. Kan ek nog met hulle praat al antwoord hulle nie.”

			

			
				Cara sug diep. Sy wil kwaad bly vir hierdie ou vrou met haar swaar stem en hardkoppige oë wat nou pleitend geword het. Maar sy kan nie. “Dis seker nie die einde van die aarde dat ek nie hier kan bly nie. Maar ek moet erken, ek sou graag meer van die harem wou gehoor het.”

				“Laat slapende honde met rus, Cara. Glo my, jy wil nie in hierdie byenes krap nie. Dis nie hommelbye nie. Dis killer bees.” Daarmee druk sy die deur toe en die sleutel knars in die slot.

				



			

	






			

			
				VEERTIEN

				By ’n restaurantjie in Knysna wat adverteer dit beskik oor ’n internethotspot, kry sy ’n tafel in ’n hoek waar sy haar skootrekenaar kan staanmaak. Sy bestel koffie en google Plettenberg Bay+The Crags+guest-farm.

				Dit neem slegs ’n paar minute om die gasteplaas te identifiseer waar die gasheer en gasvrou se naam as Jaco en Antoinette van der Linde aangegee word.

				So maklik as mens eers weet waarvoor jy moet soek en dit dan doen. Dis verdomp hoog tyd dat sy uitvind wat in die Van der Linde-familie se verlede aangegaan het. Slapende honde se dinges.

				Teen die tyd dat sy haar koffie gedrink en die rekenaar weer gebêre het, weet sy hoeveel chalets hulle het, dat hulle vrek duur is en het sy die roete daarheen min of meer gememoriseer.

				Cara kry die gasteplaas maklik, danksy duidelike aanwysings van die hoofpad af.

			

			
				Sy herken die man wat die deur vir haar oopmaak onmiddellik. 

				Jaco van der Linde lyk na sy oudste broer en tog ook nie. Die gelaatstrekke stem ooreen, maar die spore wat sy geaardheid metterjare op sy gesig gelaat en in sy vel geëts het, verraai hy is minder bedonnerd en glimlag meer. Sy oë is sagter. En hy het ’n snor. Nogal baie soos oupa Carolus s’n.

				Spreek sy hom aan as oom of meneer? Sy steek haar hand uit. “Middag, oom Jaco. Jy sal my dalk nie onthou nie, maar ...”

				“Jy is Karel en Myra se dogter. Carolina. Jy trek op Myra, maar jy het ’n Van der Linde-ken en iets om die oë.” Sy blik is behoedsaam, maar hy skud haar hand. Hy vou egter dadelik sy arms en nooi haar nie in nie. “Ek neem aan jy soek nie verblyf in die chalets nie. Buitendien, ons is vol bespreek.” Die laaste sin voeg hy oorhaastig by, opsigtelik bang sy soek dalk wel verblyf.

				Êrens blaf honde. Sy verbeel haar sy hoor ’n papegaai. Dit klink so huislik. Asof hier regtig ’n gesin woon.

				“Ek wil nie pla nie, Oom, maar ek wil graag weet wat werklik die breuk in die familie veroorsaak het.” Sy kant van die saak, in elk geval.

			

			
				Sy onderlip kruip onder sy snor in en sy ken plooi om dieselfde duikie wat sy ook het. Asof hulle by geboorte só gestempel is as Van der Lindes.

				“Hoekom, ounooi?” Die troetelnaam betrap haar onkant.

				“Ek probeer dinge verstaan. ’n Klomp goed in my lewe begin sleg verkeerd loop en ek wil regtig net probeer agterkom wat aangaan.” Haar oë begin brand. Hemel, sy moet nou net nie aan die grens gaan net omdat haar oom haar ounooi genoem het nie.

				Sy vergeelde botande hark vertwyfeld oor sy onderlip. “Kyk, ounooi, ek weet dit sal goeie maniere wees om jou in te nooi, koffie aan te bied en oor die verlede te gesels. Maar dit gaan nie gebeur nie. Die skeuring het te diep geloop en die verraad nog dieper. Ek moet my gesin in ag neem. My kleinkinders vrywaar van die gevolge van die sondes wat gepleeg is. Dis erg genoeg dat my twee dogters blootgestel was aan die onmin.”

				“Ek weet dit het oor Elsabe gegaan en my pa se fling met haar,” gooi sy ’n klip in die bos.

			

			
				“’n Fling? Ek sal nie ’n verhouding wat vyf jaar geduur het ’n fling noem nie.”

				“Vyf jaar?” Sy gaap hom aan.

				Hy kyk haar net stil aan.

				“Goed, dis ’n lang tyd, maar is een broer se buite-egtelike verhouding genoeg om ’n hele familie te vernietig?”

				“So iets kan ek nooit goedkeur nie, maar dis nie heeltemal so eenvoudig nie. Elsabe het verwag toe sy verdwyn het.”

				“Ek weet.”

				“Jou pa het ontken dis sy kind omdat buite-egtelike kinders nog nooit as Van der Lindes getel het nie. En hy het geweet Myra sal hom los as daar ’n kind betrokke is. En Myra het te veel van Lind en die Van der Lindes geweet om van haar ’n vyand te maak. Sy sou hom ook baie geld gekos het.”

				“Maar Elsabe was getroud, dit kon haar man se kind gewees het? Of sy kon nog ’n lover gehad het?” Sy gryp na strooihalms.

				“Haar man het verdwyn, ses maande nadat Karel die verhouding met haar aangeknoop het. Sy het eers meer as vier jaar later verwagtend geraak. Waarskynlik omdat sy moeg was om tweede viool te speel en Karel in ’n rigting wou dwing. ’n Ander minnaar? Ek betwyfel dit ten sterkste. Vir Elsabe het die son saam met Karel opgekom en gesak.”

			

			
				Cara sluk swaar toe die implikasie agter die woord tesame met die uitdrukking op Jaco se gesig tot haar deurdring. “Jy dink die kind was my pa s’n. En jy dink hy het iets te doen gehad met die man se verdwyning ook? En Elsabe s’n?”

				Hy gee haar net weer sy stil maar betekenisvolle kyk.

				“Soos ek verstaan, het oupa Carolus haar omgekoop om te verdwyn. My pa kon dieselfde met haar man gedoen het?”

				“Laat staan, ounooi. Aanvaar dat daar goed is wat mens nooit sal weet nie en ook goed wat jy eintlik nie wou geweet het nie, maar dit te laat besef. Moenie dieselfde fout as ek begaan en ten alle koste probeer uitvind wat gebeur het nie. Die waarheid is soms verskrikliker as enigiets wat verbeelding kan optower.”

				“Jou waarskuwing kom te laat, oom Jaco. Buitendien, ek moet uitvind, of ek nou wil of nie. Daar is iets onnatuurliks aan die soort goed wat deesdae met my en met mense na aan my gebeur.”

			

			
				“Ek gaan nie betrokke raak nie, ounooi. Ek hoop dit gaan jou goed.” Hy tree terug en begin die deur toemaak.

				Sy keer met haar palm teen die deur. “Asseblief, gee my dan net ’n leidraad?”

				Hy huiwer en sug. “Ek weet nie wat in jou lewe aangaan en of dit met die verlede verband hou nie, maar as jy wil weet wat die begin van die onheil was, begin by jou ontvoering.” Die beslistheid waarmee hy die deur toedruk en die klank van die sleutel wat in die slot draai, bevestig die finaliteit in sy stemtoon. Uit hom uit gaan sy niks meer kry nie.

				Cara klim terug in die Freelander en sug. Die ontvoering. Great. Al wat sy moet doen, is uitvind wat niemand in drie en dertig jaar nog kon uitpluis nie. En wat de hel het haar ontvoering uit te waai met haar pa se buite-egtelike kind – as hy ooit een gehad het? 

				Die volgende gedagte slaan haar wind halfpad uit. Sy wat al die jare gesmag het na broers en susters, kan ’n halfbroer of halfsuster hê. 

			

			
				Sy trek al by Wildernis toe sy besef waarheen sy op pad is. By die uitkykpunt teen Kaaimanspas op trek sy van die pad af en bel Una du Preez.

				“Ek weet dis amper naweek, maar het jy ’n gaatjie vir my? Vir so twee weke?” vra sy ná Una se verwelkomende groet.

				“Ek het mense, maar jy is baie welkom. Ek sal die ander gaste ’n bietjie rondskuif en jou kamer vir jou regkry. Jy kan bly so lank jy wil. Hoe laat gaan jy hier wees?”

				Cara kry skoon ’n knop in haar keel. Sy moet sluk voor sy kan praat. “Ná donker eers. Ek is nog ’n hele ent weg.”

				“Versigtig ry, hartjie. Ek sal vir jou kos reghou.”

				Toe sy aflui, sien Cara daar is ’n SMS van haar pa. Sy haal diep asem voor sy dit oopmaak.

				Net ingeval jy enigsins sou belangstel, bevestiging gekry dis ’n seuntjie.

				Sy gaan ’n halfbroertjie ryker word, haar pa kry sy kroonprinsie en Lind ’n erfgenaam. Die gedagte laat haar koud. Good luck, klein Carl.

				Cara doen by die vulstasie voor George aan. Was haar hande en gesig en maak die Freelander vol brandstof voor sy weer in die pad val.

			

			
				Bogger die Van der Lindes, hulle geheime en die nuwe erfgenaampie. Bogger Rachel Raphael. En bogger Guy. Nou wil sy eers weer mens word by die een vrou wat haar laat voel asof sy regtig belangstel in Cara se wel en wee. Daar sal sy weer behoorlik aan die skryf kan kom. En dalk tussenin kan probeer uitvind wat daar op die internet te vinde is oor haar ontvoering meer as drie dekades gelede.

				“Kevin Ryan?” antwoord hy die landlyn toe hy agterkom Elizabeth gaan nie optel nie. Miskien slaap sy. Hulle is albei tot die dood toe uitgeput nadat Simone weer in die vroeë oggendure konvulsies gekry het.

				“Wat is daar tussen jou en Cara aan die gang? Ek dag jy wil van ons Van der Lindes niks weet nie, en nou dit.”

				“Cara?” Kevin skud sy kop asof hy probeer wakker word. Dis erg genoeg dat hy met Karel moet praat, maar hoe Cara nou ter sprake kom, gaan sy verstand te bowe. “Cara van Dijk?”

				“Hoeveel Caras ken jy? En hoe ken jy haar? Ek hoop nie jy probeer my bykom deur my dogter nie. Ek het my kant gebring met Simone. Sy het nog nooit enigiets gehad om oor te kla nie. Ek was selfs bereid om haar mediese onkoste en die inrigting te betaal. Dis jy wat my aanbod in my gesig teruggesmyt het.”

			

			
				“Jou dogter?” Die res het hom verbygegaan. “Cara van Dijk is jou dogter?” Hy klink seker soos ’n swaap, maar die betekenis wil nie behoorlik deurdring nie.

				“Antwoord my donnerse vraag. Hoe ken jy haar?”

				“Dit, Karel van der Linde, het met jou niks uit te waai nie. Maar troos jou daaraan, noudat ek weet sy is jou dogter, wil ek haar beslis nooit weer sien nie.” Kevin plak die foon neer en sak op die naaste stoel neer.

				Die foon begin weer lui. Kevin ignoreer dit. Is dan jammer toe hy Elizabeth sien nader draf.

				“Die Ryans se huis?” Haar oë draai na Kevin toe terwyl sy luister na ’n lang relaas. “Ek sal vir hom sê, meneer Van der Linde, maar net ingeval jy wou weet, mevrou Ryan gaan baie vinnig agteruit. As jy dalk wou kom afskeid neem.” Elizabeth staar na die vloer terwyl sy weer luister. “Ja, meneer Van der Linde. Tot siens.”

			

			
				Kevin hou sy hande in ’n verwerende gebaar voor hom. “Ek wil nie weet nie.”

				Elizabeth kom staan voor hom. “Ja, jy wil. Meneer Van der Linde sê as hy uitvind jy het enigiets verder met Cara te doen, moet die hele Misty Blue binne vier en twintig uur ontruim wees. Dis sy eerste en laaste waarskuwing. En ek haal aan: Dit geld of Simone nou halfdood is of nie.” Sy kyk hom stip aan. “Nou vra ek my af, wie is hierdie Cara?”

				“Sy bliksemse dogter.” Kevin spring op en druk sy hande in sy sakke, knak sy nek agteroor. Hoe de fok is dit moontlik?

				“Dis wat sy van hom is. Wat is sy van jou?”

				Kevin haal diep asem voor hy na haar kyk. “Die getroude vrou wat jou Liewenheer vir my gestuur het om my lewe net nog verder te versuur. Tevrede?” Hy draai op sy hakke om en marsjeer by die huis uit. 

				Karel druk die pil met bewende hande onder sy tong in. Hoe kan alles nou so verkeerd loop. Juis noudat sy erfgenaam op pad is? ’n Seun! Uiteindelik.

			

			
				Hoereerders. Hoe durf sy eie dogter hom so noem? Sy pa dalk, maar nie hy nie. Vir hom was daar net Myra en Elsabe. En hy het reg laat geskied aan Myra. Haar nooit afgeskeep nie. Is dit sy skuld dat sy pa agter al wat rok dra aan was? Dat daar weddenskappe aangegaan is oor wie van Lind se vroulike personeel volgende sy bed sal warm hou? Sommiges jonger as Karel.

				En wat het sy pa besiel om daardie een klompie uit te sonder? Om daardie spul vroue so op ’n hoop in Brenton te voorsien van huis en inkomste?

				“’n Man het sy gunstelinge,” was al wat sy pa daaroor te sê gehad het.

				Willa Wolfaardt, dié kan hy nog verstaan. Sy was die slimste van die lot. Het die meeste geweet en die res die raakste geraai. Hy kan verstaan dat haar stilswye afgekoop moes word, veral nadat Elsabe in haar onnoselheid besluit het om Willa haar vertroueling te maak. Gelukkig was daar geen bewyse nie en baie mense sou skade ly as Willa sou praat. Ook mense vir wie sy omgegee het. Maar die meeste is nou dood of landuit.

			

			
				Wat het Willa alles vir Cara vertel? As dit net is dat daar ’n harem was, is die skade beheerbaar. Maar hoe de donner kon hy in die eerste plek daardie oggend op die strand van Willa vergeet het? 

				Alhoewel, met die ander drie wat so een na die ander dood is, het daardie probleem in die Van der Lindes se lewe ver agtertoe geskuif op sy prioriteitslys. Hy het lanklaas regtig aan Willa gedink. Simone was veel meer op die voorgrond.

				En hy wou Cara uit sy hare hê. Uit Veronika s’n ook. Cara se teenwoordigheid maak haar ongemaklik, het sy gesê. Vir hom ook, veral met haar verdagmakery oor Veronika. Al het sy net verwoord wat ook soms deur sy kop gegaan het.

				Met die ander ou teef wat in In der minne gebly het se onlangse dood, was dit die eerste plek waaraan hy kon dink om Cara heen te stuur ná daardie vieslike uitval. Nooit aan Willa gedink nie. En nou sal hy danksy daardie rampspoedige glips ’n plan met die ou vrou moet maak. Vinnig ook.

			

			
				Die wind sny ysig deur Kevin. Hier op Misty Blue, so hoog bokant die see, is dit altyd koud. As hy ’n Brenton Blue-skoenlapper was, sou hy ook nie hier wou gebly het nie.

				Om die waarheid te sê, hy wou nooit hier gebly het nie. Hier op die Van der Linde-grond wat moes afkoop wat nooit afgekoop kan word nie. Maar dit was Simone se habitat, en daarom moes dit syne word. Omdat hy gedink het hy kan hom vestig. Omdat hy hom verbeel het hy het uiteindelik die rus en vrede, ware liefde wat hy sy lewe lank so graag wou ervaar, gevind. Hom verbeel het die swerwersbloed wat hy van sy pa geërf het, het sy uitwerking verloor teen sy behoefte om te behoort.

				Dié behoefte het sy pa nooit gehad nie en sy ma het sy pa se swerflus gedeel. Sy het verstaan dat sy pa nooit ’n voorstedelike lewe kan lei nie, nooit werklik ’n holte vir sy voet sou vind nie. Daarom het sy ingestem om haar enigste seun op sesjarige ouderdom in ’n koshuis te sit en hom net met lang vakansies te sien.

				Soms wonder hy hoekom sommige mense kinders het. Mense soos sy ouers vir wie hy ’n terloopsheid in die lewe was. So onbegryplik as wat dit mag klink, was hy nie ’n glips soos Simone nie. Sy ouers wou ’n kind gehad het. ’n Seun. Hulle wou hom net nie grootmaak nie. 

			

			
				Mense soos Karel van der Linde wat heel in die begin, toe hulle nog op redelike voet was, laat val het hy beskou die feit dat hy ’n Carolina pleks van ’n Carolus verwek het as sy enigste mislukking in die lewe. 

				Hoe de hel was hy veronderstel om te raai dat Carolina van der Linde en Cara van Dijk een en dieselfde mens is?

				Hoe de fok het dit gebeur dat hulle weë gekruis het?

				Dis eers toe hy sistematies terugdink dat hy besef Karel en Laura was die gemeenskaplike faktore. Twaalf jaar gelede toe Karel hom gevra het hoekom hy nie sy avonture as storiemateriaal gebruik nie, is die meganisme reeds aan die gang gesit. Dit was toe hy nog so moeilik geloop het ná die ongeluk en net volle gebruik van een arm gehad het.

				Simone het gedink dis ’n goeie voorstel. ’n Manier om hom ten minste besig te hou. Sy het hom gehelp. Hom in die geheimenisse van rekenaars ingelei. Vir hom boeke gekoop om te lees. Die soort boeke wat hy dalk sal kan skryf. Boeke oor die kuns en die vlyt van skryf ook.

			

			
				Met een hand het hy begin tik. Later met twee. Teen die tyd dat hy weer mobiel was, het die gogga gebyt. Het hy agtergekom hy geniet die skrywery.

				Amper twee jaar later was hy klaar met sy eerste storie. Simone het iemand gekry om sy manuskrip te evalueer en, nadat hy weer daardeur is, te redigeer. Toe dit so afgerond was as wat hy dit kon kry, het sy Laura se kontakbesonderhede by Karel gekry. 

				Hoe moes hy weet dis omdat Karel se eie bliksemse dogter skryf dat hy enigiets van ’n literêre agent geweet het? Hy was wel verras dat Karel die besonderhede so geredelik beskikbaar gehad het, maar hy het geweet Karel se sakebelange strek ver en wyd en hy ken mense in feitlik elke sakesektor.

				Kevin het vir Laura ’n brief geskryf en drie hoofstukke saamgestuur. Laura het hom laat weet sy hou van wat sy gelees het en hy kan die res ook maar e-pos. Sy het gesukkel om die eerste boek geplaas te kry, maar toe dit eers gepubliseer was, het die verkope haar reg bewys, al het dit ook ’n ruk geduur voor dit momentum gekry het. 

			

			
				As hy nou daaraan dink, is dit eintlik ’n wonderwerk dat dit twaalf jaar geneem het voor hy en Cara by mekaar uitgekom het. Twee Suid-Afrikaanse skrywers met dieselfde agent se weë moes seker noodwendig kruis. En dan albei nog van die Kaap af ook.

				Sy geswerf ná sy herstel het moontlik daartoe bygedra dat hulle mekaar nie vroeër raakgeloop het nie, maar uiteindelik was dit seker onvermydelik.

				Nie dat dit regtig belangrik is hoe hulle by mekaar uitgekom het nie. Dis ’n ramp, hoe mens ook al daarna kyk. Selfs al was hulle nie een getroud nie, wil hy van ’n Van der Linde nooit weer in sy lewe hoor nie. 

				Soms is hy spyt dat Simone hom van haar agtergrond vertel het. Van haar ma en haar verbintenis met die Van der Lindes. Van die hele affêre van die afgekooptes van Brenton, net ’n paar kilometer van Misty Blue af. Van die manier waarop Karel Simone sedert haar kinderdae behandel het. 

				Hy wil vergeet dat daar mense is wat glo geld is God. Glo dat nie familie of geliefdes of vriende ’n belangriker rol speel as dat hulle omgekoop kan word om te doen wat die baas van Lind sê hulle moet doen nie. Mense wat hulle eie bloed kan versaak wanneer siekte sy tol eis en glo hulle kan wegstap solank hulle ’n tjek uitgeskryf het.

			

			
				Sodra Simone se siekte hom uitgespeel het, sal hy Misty Blue se stof van sy voete afskud en elders nuut begin.

				Dis net ironies dat hy daartoe in staat is om elders nuut te begin omdat Karel se dogter ’n skrywer is. Want as sy nie was nie, sou Karel waarskynlik nooit daaraan gedink het om voor te stel dat Kevin begin skryf nie. Sou Karel nie Laura se kontakbesonderhede gehad het nie en sou Kevin Ryan nooit gewees het waar hy nou is nie. Al weet Cara niks van enige van hierdie dinge nie, is sy sukses as skrywer indirek aan haar te danke.

				En dit beteken dat hy nie sy hande kan was van die Mignon Maydon-debakel nie. Maar eers moet hy uitvind presies hoe dinge inmekaarsteek. Miskien is Cara maar net so ’n slang soos die res van die familie. Dalk is sy werklik ’n nutcase soos Jim sê. Hy onthou miskien min van wat Laura vir hom oor Cara vertel het, maar hy onthou wel dat sy gesê het sy skryf Mills & Boon. Of het dit geskryf. Het Cara dalk die geleentheid gesien om ’n ander se roem vir haar in te palm? Maar hoe sou sy dink gaan sy daarmee wegkom? 

			

			
				Wat hy ook al uitvind en hoe hy ook al die saak hanteer, hy moet net seker maak hulle paaie kruis nie in die proses nie. Hoe hy dit gaan regkry, weet geen mens nie. Maar ondanks al sy swerwerpa se foute, het Kevin een ding by hom geleer. 

				“Kev, my boy,” het hy altyd gesê, “there is no such thing as impossible. The impossible just takes longer and more effort than the possible. That is, until your luck runs out. But that is something entirely different.”

				Sy pa en ma se “luck” het hulle in die steek gelaat toe hulle diep in die sestig was en vir oulaas die Mariana Straights wou duik. Die duikleier het te laat agtergekom die twee oudste duikbuddies in die groep het êrens tussen die laaste wagpunt en die oppervlak verdwyn.

				Hulle liggame is eers ure later gevind.

				“My old twinflame,” het sy ma altyd na sy pa verwys. En saam-saam soos hulle altyd in die lewe was, is hulle dood.

			

			
				Dis miskien daarom dat hy hulle grotendeels kan vergewe vir sy eensame jeug. Ten minste het hulle enduit alles veil vir mekaar gehad. Miskien het hulle hom gesien as die simbool van hulle verknogtheid aan mekaar, al het hulle hom soos ’n buitestander laat voel en behandel.

				Flardes klank bereik hom net toe hy begin terugstap huis toe. Hy begin hardloop toe hy Elizabeth se stem herken.

				“Meneer! Meneer! O liewe Jirrejesus tog. Kevin!” hoor hy haar skree. “Keviiiin!”

				



			

	






			

			
				VYFTIEN

				Elizabeth staan handewringend op die stoep met trane wat oor haar wange stroom. Toe sy hom sien aangehardloop kom, wink sy hom nog dringender nader. “Sy het jou naam gesê voor sy weer weggeraak het. Duidelik. En sy het gekyk. Gefokus.”

				Kevin hardloop verby haar na die siekeboeg toe. Simone kan al die afgelope week of wat niks meer as ’n gemompel uitkry nie. Ook nie haar oë fokus nie. Elizabeth moet oorwerk wees. Gesigte begin sien van die emosionele uitputting. Sy het te betrokke geraak.

				Hy kom uitasem langs Simone se bed tot stilstand. Herwin eers ’n bietjie kalmte voor hy haar hand in syne neem.

				“Simone?”

				Haar vingers trek saam, begin ruk. Haar voete begin skop.

				Nog ’n stuipeaanval wat op pad is? Hy staal hom, maar die spiertrekkings ontspan effens.

			

			
				Toe hy weer na haar gesig kyk, is haar oë baie blou en op hom gerig. Sy sien hom. Herken hom. Hy weet dit. Hy weet ook dis onmoontlik.

				“Kevin.” Haar stem is hees, maar die woord is perfek gevorm. Hy onthou ineens hoe sag en soet haar mond kon wees. Iets ruk pynlik in hom saam by die herinnering. 

				“Simone.” Sy stem laat hom in die steek.

				Haar lippe vertrek in ’n sagte glimlag. ’n Ewe sagte uitdrukking blink in haar oë. “Kevin.” Sy maak haar oë toe. ’n Oomblik later boog haar rug, trek elke spier in haar lyf saam in ’n verwoestende konvulsie. Haar maer hand vergruis syne feitlik. Haar voete skop. ’n Gilkreun weerklink deur die kamer net voor sy teen die kussing en matras terugsak.

				Kevin sien verdwaas hoe haar hand wegval, vryf onwillekeurig syne wat voel asof dit in ’n wringer was. Haar gesig lyk skielik anders. Die mond hang oop en haar oë staar verby hom, maar dis nie wat hom opval nie. Dis asof daar met daardie een uitgerekte skree iets uit haar gegaan het, en die dop agtergelaat het.

				Eers toe Elizabeth haar hand op sy skouer laat rus, weet hy dat hy vaagweg van haar bewus was waar sy in die deur vasgesteek het, al het dit nie regtig tot hom deurgedring nie.

			

			
				“Dis verby, Kevin. Dis genadiglik verby. Sy is verlos.” Sy vee teer oor Simone se gesig en laat haar oë toe agter.

				Dit neem ellelange sekondes voor die betekenis tot hom deurdring. Dis nie net die stuiptrekking wat verby is nie. Simone is weg. Simone is dood. En hy het haar sien sterf en dit in daardie oomblik nie eens besef nie. Nie vir haar iets gesê om saam met haar op die reis na wie weet waar te neem nie.

				En dit terwyl sy met bomenslike wilskrag haar verwoeste brein oomblikke lank weer opgekommandeer het, sy naam gesê en hom só gegroet het.

				Niks is ooit soos mens verwag of voorsien nie, besef Cara toe Una haar na haar kamer neem. Die verwelkoming was hartlik genoeg, maar Una se aandag is beslis nie by Cara nie.

				“As jy wil, kan ek jou aandete in jou kamer bedien?” Dit klink asof Una dit só sou verkies.

				“Dis in die haak, baie dankie,” sê Cara, maar voel effens afgehaal.

			

			
				Una moes dit agtergekom het, want sy sug. “Jammer, hartjie, dis net, my dogter het gister hier aangekom en sy is aan stukke. Die derde en laaste in vitro het gefaal. Anina en haar man sal nou moet vrede maak daarmee dat hulle te lank gewag het om kinders te hê. Ai, en hulle wou eintlik net sorg dat hulle hul kinders gerieflik kan grootmaak. Genoeg van ’n neseier opbou. En nou is daar niemand om dit op uit te gee nie.”

				“Ai, Una, ek is so jammer. Ek verstaan heeltemal. Ek moes self al vrede maak met ’n soortgelyke ding. Dis nie maklik nie.” Sy sit haar badkamertassie op die spieëlkas neer.

				Verligting spreek uit Una se gesigsuitdrukking. “Ek moet haar net oor die ergste kry. Sy is regtig platgeslaan. Jy sal mos regkom, hartjie, of hoe?”

				Cara knik en gee Una ’n drukkie. “Natuurlik. Jou dogter het jou nodig.” Ek ook, sou sy kon byvoeg, maar al is Una vir haar die naaste wat sy ooit aan ’n ma gehad het, is sy nie haar dogter nie. 

				Dit voel asof alles deesdae net om voortplanting draai, dink Cara terwyl sy die nodigste uitpak. Veronika wat ’n erfgenaam vir Lind verskaf. Paul se Mickey wat die kosbare Van Dijk-gene die toekoms indra. Die arme Anina wat dieselfde vir haar man wil doen en nie kan nie. 

			

			
				Haar pa wat moontlik ’n buite-egtelike kind by sy Elsabe verwek het. Haar katoolse oupa vir wie sy vrou en dalk een minnares nie genoeg was nie. Wie weet hoeveel van sy ontkende nakomelinge loop die wêreld vol?

				En dan is daar haar eie barre lyf wat nooit barensnood geken het of sal ken nie, maar steeds hardnekkig wil aanhou paar.

				Karel hoor die nuus van Simone se dood stoïsyns aan toe Kevin hom die aand bel. 

				“Sy is beter af,” is al wat hy sê en tog is daar ’n krakie in sy stem. “Jy kan op Misty Blue bly tot ná die begrafnis,” vervolg hy asof hy Kevin ’n moerse guns doen.

				Kevin kners heimlik op sy tande. “Sy gaan veras word. Dit kan ’n ruk duur voor ek die as kry. Ek bly tot dit gestrooi is.” Hy vra nie toestemming nie, sê net. 

				Karel se moer. Hier is baie verbeterings aan die huis aangebring. Alles het uit sy eie sak gekom. Ook sy studeerkamer wat oor die dubbelmotorhuis gebou is. Hy het vrede met die geld wat bestee is, maar hy laat hom nie soos ’n sleg hond wegjaag van ’n plek wat hy twaalf jaar lank sy huis genoem het nie. Nie voor Simone terugbesorg is in haar habitat nie.

			

			
				“Laat weet my wanneer. Ek sal kyk of ek kan kom vir die strooi van die as,” is Karel se enigste reaksie voor hy kortaf groet.

				Kevin het nie ’n seremonie beplan nie. Gedink net hy en Elizabeth. Dalk Willa Wolfaardt, as sy wil. Maar Karel het die volste reg om by te wees. Bloed is immers dikker as water. Of so sê hulle.

				Donderdag 20 September

				Aanvanklik was Cara spyt Una het haar nie gewaarsku haar dogter kuier by haar nie. Dalk so ’n bietjie jaloers ook omdat Una se aandag verdeeld was tussen haar en Anina en die oorwig uiteraard by Anina gelê het. 

				Ná ’n week hier besef sy egter dis ’n goeie ding dat sy nie aanspraak kon maak op Una se volle konsentrasie nie. Een soort kruk is nie beter as ’n ander nie.

			

			
				Dit het haar dinktyd gegee. Objektiwiteit meegebring. Genoeg om te kon besluit dat sy Karel sy kroonprinsie en jong vrou gun. As Veronika goed is vir hom en hom oppas, hom gelukkig maak, wie is sy om onmin te veroorsaak? As hy graag wil ophou rook vir gesondheidsredes, wie is sy om vir hom te sê sy dink die hoeveelheid wat hy rook, doen minder skade as die pille? As klein Carl nie regtig ’n Van der Linde is nie, wat maak dit nou eintlik saak? Sy wil Lind nie op ’n skinkbord hê nie, en gene is in elk geval overrated. Gedeelde gene met hulle dogter het nie van Myra ’n beter ma of van Karel ’n beter pa gemaak nie. Het nie verhoed dat die Van der Lindes in nyd uitmekaargespat het nie.

				Die feit dat sy vrede gemaak het met Karel se huislike dinge, beteken egter nie sy wil nie meer agter die kap van die familiebyl kom nie.

				Sy weet miskien nog nie veel meer as toe sy ’n week gelede hier op Stilbaai aangekom het nie, maar sy het minstens gevorder. Benewens ’n artikel oor menseroof in Suid-Afrika waarin daar oninsiggewend verwys word na Carolina van der Linde se raaiselagtige ontvoering in 1979, is daar niks op die internet nie. 

			

			
				Cara het wel met ’n groot gesukkel ’n vrou opgespoor wat vryskutnavorsing doen. Juliana Richter het haar verseker sy benut programme soortgelyk aan dié wat privaat speurders gebruik. Dit gee haar glo toegang tot inligting wat nie vrylik beskikbaar is nie. Sy steun ook nie net op die internet nie, sy het toegang tot ’n netwerk argiewe en ander bronne. 

				Onder die voorwendsel dat Cara ’n boek wil skryf oor die tragedies wat ryk en gesiene families tref, het sy Juliana gevra of sy sal kan uitvind wat die storie agter en rondom die ontvoering van ’n verlangse familielid, Carolina van der Linde, was. 

				Juliana het Cara verseker as daar iets is wat op te spore is, sal sy dit opspoor. Teen ’n stewige fooi natuurlik. En Cara kan haar Jojo noem, het sy gesê toe hulle die saak beklink het; Juliana klink soos ’n statige dame en sy is dit nie. Haar ma het ’n ding oor die Nederlandse koningshuis gehad en haar met die koninginlike naam opgesaal sonder om haar Sjinese sterreteken in ag te neem. Bless her soul, maar mens kan nie iemand wat in die Year of the Monkey gebore is, Juliana noem nie.

			

			
				Cara het sommer dadelik van haar gehou. Of Jojo haar beloftes kan gestand doen, is ’n ander saak. Dat Jojo baie erg is oor konfidensialiteit, boesem egter vertroue in. 

				Sy stuur glo haar verslae in dieselfde soort formaat wat banke gebruik vir hulle state en dit kan net met ’n wagwoord oopgemaak word. Toe sy die wagwoord en die skakel na ’n programmetjie wat sy moet aflaai om die dokumente te kan oopmaak vir Cara SMS met die opdrag om dit te memoriseer en dan uit te wis, kon Cara nie help om te lag nie. Praat van cloak and dagger!

				Tot dusver was daar nog geen terugvoer nie, maar die bal is darem aan die rol gesit. As Jojo uitvind Cara en Carolina is een en dieselfde mens, weet Cara ten minste Jojo is haar sout werd. 

				Mignon Maydon is ’n ander saak. Daar probeer sy self die vinger op die pols hou. Vandag lyk dit nie asof daar iets nuuts nie.

				Cara het ’n lêer oopgemaak waarin sy die beriggies bêre wat ná Laura se gedenkgeleentheid verskyn het. Die eerste een ná die artikel oor die lofrede was een waarin Mignon verklaar sy word deur ’n geestesversteurde bewonderaar geteister. Die bewonderaar glo selfs by tye dat sy self Mignon Maydon is.

			

			
				Die datum is 11 September, die dag nadat Cara met Rachel Raphael probeer praat het.

				Dit word op 13 September in ’n daaropvolgende nuusbrokkie as rede aangevoer waarom Mignon nog nie foto’s van haar laat vrystel nie en ook nie persoonlike inligting bekend kan maak nie. Sowel haar agent as haar prokureur het haar afgeraai.

				Dit was ’n teleurstelling. Cara wil sien hoe lyk die slang wat haar in Mignon Maydon se skrywerskoene ingewurm het. Te meer nog, sy wil weet waarom sy dit gedoen en hoe sy dit reggekry het. En hoekom sy so seker is sy gaan daarmee wegkom. So seker dat sy gesê het sy sal foto’s laat plaas.

				Danksy die geheimhouding van Cara se identiteit, was sy natuurlik ná Laura se dood en die vernietiging van alle dokumente maklike prooi. 

				Het iemand sit en wag om te kyk waar sy ’n killing kan maak, of is Mignon Maydon in die besonder geteiken? Toeval of mikpunt?

			

			
				Geheimhouding. Laura se dood en vernietigde dokumente. Die diefstal in die Westcliff-huis. Die een sonder die ander sou nie gewerk het nie. 

				As sy die volgorde van oorsaak en gevolg kan uitpluis, kan sy dalk êrens kom.

				Cara sit terug in haar stoel en staar nikssiende na die sluimerskerm waarop seepbelle lui ronddryf. Oukei, hier is iemand wat besluit sy gaan ’n skrywer se identiteit steel. Hoe gaan sy die skrywer kies en hoe gaan sy te werk gaan?

				Natuurlik sal sy heel eerste moet kyk na ’n skrywer met ’n skuilnaam. Dalk maak sy ’n lys van name en kyk waar lê die beste moontlikheid.

				Die seepbelle verdwyn toe Cara aan die muis raak. Authors using pseudonyms tik sy in die soekvenster. Oor die tien miljoen skakels in nege en twintig sekondes. Sy kies ’n paar onder die eerstes, lees van Karin Blixen wat as Isak Dinesen geskryf het, Samuel Langhorne Clemens as Mark Twain, Alisa Zinovýevna Rosenbaum as Ayn Rand, Eric Arthur Blair as George Orwell, Stephen King as Richard Bachman en ’n horde ander bekende name. Elkeen het om ander redes besluit om ’n skuilnaam te gebruik, soos Agatha Christie wat onder die naam Mary Westmacott romantiese fiksie geskryf het om dit van haar moordstories te onderskei.

			

			
				Maar al die ware name van die skrywers is bekend.

				Sy soek weer deur die blaaie. In ’n Wikipedia-artikel spoor sy een skrywer op wie se ware identiteit steeds geheim is. Cara klik op B. Traven se naamskakel, sien dat daar baie teorieë is oor wie die man was, maar dat daar deur die meerderheid aanvaar word hy was die anargis Otto Feige en dat hy om politieke redes die skuilnaam gebruik het.

				Op die ingewing van die oomblik tik sy weer Mignon Maydon in, gevolg deur pen-name / pseudonym.


				Benewens ’n klomp irrelevante skakels, is daar drie wat na dieselfde blog lei. Lekkerlees, sien Cara toe sy op die skakel ingaan, is ’n blog wat geadministreer word deur ene Annemarie Myburgh. Die pos se titel is: Wie is Mignon Maydon, skrywer van When we belong? Pennaam of nie? Die datum van die pos is Junie laas jaar. 

			

			
				Dié stuk het sy nog nooit raak gegoogle nie. En die rede? Afrikaans. Sy gebruik altyd Engelse soekwoorde by die naam om die duisende skakels te verskraal tot hanteerbaarheid. Dankie tog vir Google wat gewoond is aan mense wat verkeerd spel en pen-name met pennaam geassosieer het.

				Cara begin lees.

				Op hoërskool het ek Mignon Maydon se Mills & Boon-boeke verslind. Ek was mal oor haar skryfstyl. Op universiteit het ek daardie soort love stories ontgroei. Toe, laas jaar terwyl ek verwagtend was en my moes stil gedra, gee ’n vriendin vir my When we belong. 

				Ek het dit binne drie dae klaar gelees en is absoluut mal oor die boek en die manier waarop dit geskryf is.

				Waaroor ek nie mal is nie, is dat mens niks van die skrywer te wete kan kom nie. Daar is nie eens ’n enkele foto nie. Glo my, ek het gegoogle tot ek blou is in die gesig. Dis toe ek begin wonder het of dit nie ’n skuilnaam is nie. 

				Toe stuur ek maar ’n fan mail na die e-posadres wat in die boek gegee word. Dit gaan nie direk na haar toe nie, maar eers deur haar agent. Volgens ’n outomatiese antwoord word alle “appropriate fan mail” aan Mignon gestuur, maar ek het nooit ’n antwoord gekry nie. Ek weet sy kry seker miljoene fan mails, en het nie regtig verwag sy gaan antwoord nie, maar om darem ook nie onderhoude toe te staan of sulke goed nie, is onregverdig teenoor haar fans. 

			

			
				Besef sy nie ons wil meer weet van die mens wat so ’n wonderlike boek kon geskryf het nie? Boonop is ek seker sy moet ’n Suid-Afrikaner wees. Al haar boeke speel hier af.

				Is daar enigeen van julle wat dalk meer weet van die skrywer?

				Cara kry sommer ’n knop in haar keel. Annemarie het ’n punt beet. Lesers wíl meer oor gunstelingskrywers weet. Sy was laf om haar aan Paul en haar pa te steur. Dis nie vir hulle wat sy skryf nie. Dis vir mense soos Annemarie.

				Daar was die laaste ruk, dis nou toe die Mignon Maydon-e-posadres nog aktief was, weliswaar te veel fan mail om self te beantwoord, maar selfs toe daar voorheen minder was, het sy nie geantwoord nie. 

				Dit was Laura se voorstel dat hulle ’n roete skep wat deur haar agentskap gaan om die kaf van die koring te skei. “There are a lot of psychos out there, darling. I’ll scan out the baddies,” het sy gesê. Toe Cara gevra het of dit nie te veel ekstra werk vir Laura meebring nie, het sy gelag. “Darling, you are my pension. My other star client can look after himself, but I have to look out for you. Anyway, Marge has to earn her keep.”

			

			
				My other star client. Sy moes van Kevin gepraat het.

				Cara het toe al gewonder hoe Marge voel wanneer sy die bewonderaarspos deurgaan voor sy dit aan die Mignon Maydon-adres stuur. Dit moes vir haar pynlik gewees het. Het Laura dit nie besef nie?

				Marge en Laura was eintlik ’n odd couple. Laura oorgewig, veel ouer, geen oil painting nie en redelik ooglopend gay. Marge, nog nie eens veertig nie, goed gebou en baie aantreklik, het nou weer glad nie gelyk asof sy vroue bo mans verkies nie. En tog was dit Marge wat die jaloerse een in die verhouding was.

				Cara se oë dwaal weer oor die skerm. Daar is sewe kommentare onderaan die pos. In vier wat kort ná die pos geplaas is, lamenteer die bloggers ook oor die gebrek aan persoonlike inligting. Die vyfde, van Leesgogga, is middel Augustus van hierdie jaar geplaas.

			

			
				Annemarie, het jy gesien Mignon Maydon gaan uit die kas klim? Sy het so gesê by haar agent se begrafnis. EN daar is nog ’n boek op pad. EN When we belong word verfilm! Is dit nie great nie?

				In die sesde kommentaar antwoord Annemarie: Ek het gesien, Leesgogga! Wonderlike nuus! Kan nie wag vir ’n foto nie! 

				Die sewende is weer van Annemarie, die datum 17 September: Het julle gesien daar is ’n bitch wat skielik wil maak asof sy Mignon Maydon is? Mense is SIEK!!! Op Facebook en Twitter gaan MM se fans mal hieroor. Volg my op Twitter by @annemburg en kyk ook by #MMcontrov of loer in op my Facebook.

				Twitter, nes Facebook, is vir Cara onbekende terrein. Sy volg die @annemburg-skakel met huiwering. Sien sy moet eers by Twitter registreer.

				Cara kry vir haar ’n glas water voor sy begin kliek en tik waar sy moet. Dit neem ’n hele ruk voor sy min of meer agterkom hoe die storie werk. Aanvanklik lyk dit ingewikkeld, maar hoe meer mense sy begin volg, hoe meer kom sy agter wat die patrone is. Sy besluit om Annemarie nie dadelik te volg nie en ook nie die onderwerpsgesprek by #MMcontrov nie. Sy wil eers verstaan hoe alles werk.

			

			
				Haar oë kyk uiteindelik dubbel, maar sy is tevrede toe sy haar rekenaar afskakel. Môre sal sy Facebook aandurf.

				Kevin kom agter sy skuldgevoelens is nou amper erger as voor Simone se dood. Dit het uitgebrei tot ’n ellelange lys, maar dis ook soveel pynliker noudat alles verby is. 

				Hoe meer hy homself probeer oortuig dis futiel, dat hy niks meer aan enigiets kan verander nie, hoe minder steur sy ooraktiewe gewete hom daaraan. Herinner dit hom daaraan dat hy Simone in elke denkbare opsig afgeskeep het.

				Nou wag hy vir die as. En die dag ná die as gestrooi is, is hy hier uit. Hopelik sal hy dan kan probeer afsluiting vind. 

				Intussen werskaf hy, Elizabeth en ’n paar handlangers om sy besittings te pak en die res netjies te kry. Die plek moet spotless wees wanneer Karel van der Linde dit kom terugeis. Nie dat daar vrek baie van Kevin hier is nie, maar dis meer as wat hy besef het. In sy lewe voor Simone het hy lig gereis. In twaalf jaar maak mens egter meer bymekaar as wat jy dink. Boeke, toerusting vir sy ekspedisies, rekenaars en ander tegnologiese foefies, goeters. 

			

			
				Hoekom Elizabeth aangedring het om hom te help, weet hy nie. Hy is maar net te dankbaar dat sy hier is. Hy het haar kalmte en pragmatisme nodig. En hy is bly sy slaap steeds saans hier, nou in die gastekamer. Dit verlig die eensaamheid, al hou sy haar diskreet eenkant.

				Vir die soveelste keer wonder Kevin waar Willa heen is. Hy het al ’n paar maal op die landlyn gebel om haar te sê van Simone, maar daar was nie een van die kere antwoord nie. Van ’n selfoon wou sy nog nooit iets weet nie. Daar is ook ’n paar goed van Simone wat hy vir haar wou neem; boeke, ’n mooi sjaal wat hy nog uit Tibet gebring het, ’n baadjie uit Bolivië, sulke goed. Maar die huis staan blindoog. Dis die eerste keer sedert hy hier bly dat Willa uithuisig is. En hy was al drie keer daar.

				Sy bestuur nie meer nie, het nie eens ’n motor nie. Vroue van ’n organisasie wat na oumense omsien, kom haal haar so twee keer per maand om in Knysna te kom en haar aankope te doen, maar verder is haar enigste uitstappies wanneer sy met die wandelpad stap of kafee toe.

			

			
				En kinders wat haar sou kon kom haal het, is daar nie. Vriende ook nie. Die harem was al die jare haar familie, al was daar geen bloedverwantskap nie. Al was daar struwelinge. Al was daar tye dat hulle lang rukke nie met mekaar gepraat het nie.

				As sy teen Maandag nog nie tuis is nie, sal hy erns moet maak om te probeer uitvind wat aangaan. Dalk het sy tog maar êrens gaan kuier, maar hy moet darem seker maak.

				Slaap ontwyk Cara vanaand. Haar gedagtes maal te veel rond.

				Een ding staan soos ’n paal bo water: Die gebeure rondom die wederregtelike toe-eiening van haar skryfloopbaan kon onmoontlik nie alles net mooi so toevallig uitgewerk het nie. As daar nie soveel goed tegelyk met haar gebeur het nie, sou sy dit vroeër besef het.

				Die vraag is egter wat het eerste gekom. Die hoender of die eier.

			

			
				As Laura se dood die vroumens, wie sy ook al is, die plan gegee het om Mignon Maydon te word, moes die anonimiteit die trekpleister gewees het om juis Mignon Maydon uit al Laura se kliënte te kies. Maar hoe orkestreer sy die gebeure daarna so vinnig? Die inbraak en diefstal in die Westcliff-huis. Die DoxBox. Die skootrekenaar wat gees gaf.

				As Laura se dood egter deel van ’n veel boser plan was, verander die prentjie in ’n baie onheilspellende een.

				Die hele ding laat haar aan ’n blivet dink, daardie optiese illusie wat heel tereg ook bekendstaan as die duiwelsvurk. Een oomblik sien jy drie ronde stawe, die volgende twee vierkantiges. En albei is ewe daar en nie daar nie. Twee onversoenbare perspektiewe tegelykertyd.

				Cara kan drie bene van ’n duiwelsvurk eien. Laura se dood. Die kubergoed. Die inbraak en diefstal. En drie plekke is betrokke. Dorking in Engeland, die kuberruim en Hermanus, Suid-Afrika.

				Dis egter hoe die drie by mekaar inskakel wat dinge deurmekaar gooi en die optiese verwarring skep.

			

			
				Die tegnologiese goed kan van enige plek in die wêreld af georkestreer word. Maar hoe bring mens Laura se dood in Dorking en die diefstal in Hermanus bymekaar? 

				Kon daardie inbraak egter oor enigiets anders gegaan het as die diefstal van haar skryfwerk en die uitwissing van enigiets wat sou kon bewys dat sy Mignon Maydon is? Die chaos rondom haar en Paul se geskille en die egskeiding het haar verblind, anders sou sy lankal besef het dis baie onwaarskynlik. 

				Die vraag bly: Was die oorname van Mignon Maydon opportunisties of was dit uit die staanspoor die mikpunt? 

				Cara het die gedagte tot dusver probeer vermy, maar vanaand moet sy die moontlikheid in die gesig staar dat Laura dalk vermoor is. Sy is waarskynlik hopeloos te paranoïes, maar op ’n verskriklike manier is dit ’n logiese gevolgtrekking. 

				Maar die diefstal het in Suid-Afrika plaasgevind terwyl Laura in Engeland dood is. Hoogstens ’n paar dae uitmekaar.

				Cara draai op haar sy en sug diep. As sy vir enigiemand gaan sê sy vermoed Laura is vermoor en dit hou verband met die inbraak, sal hulle dink sy is so mal soos ’n haas. As sy die naam sê wat heel eerste in haar gedagtes opkom as die moontlike skuldige, sertifiseer hulle haar.

			

			
				Maar hoekom het alles begin skeefloop die dag toe Paul vir haar gesê het hy het haar verneuk? En hoekom sou Paul bereid wees om van die eend wat die goue eiers lê ontslae te raak? Omdat hy ware liefde gevind het? Nee, nie Paul nie.

				En al was die seks ’n kosmiese ontploffing, is Paul so lief vir geld en die gerief wat dit meebring soos ’n hondjie vir sy stert. Solank hy nie self daarvoor hoef te werk nie. Tog was hy kastig bereid om alles op te offer? Vir ’n vrou wat nie eens ’n koordlose ketel kan bekostig nie? In ’n meenthuis woon? Net oor seks?

				Maar Paul is ’n man en die valse Mignon Maydon ’n vrou. 

				Dalk ’n sexy klein teef wat haar skaamhare op seep agterlaat?

				Cara draai op haar rug. Miskien moet sy dit benader soos ’n storie. ’n Storie begin gewoonlik by “what if”.

			

			
				Gestel ’n gelukkig getroude man ontmoet ’n sexy feeks en hulle raak verlief. Die seks is fenomenaal, maar hulle het nie genoeg geld om gerieflik te leef nie. Hulle weet hy sal geld uit die egskeiding kry, maar Paul besef dis nie genoeg om sy lewenstyl te handhaaf nie. 

				Sê nou Mickey is gewetenloos en ’n rekenaarfoendi. Sy hoor Paul se vrou maak baie geld uit skryf en niemand weet wat haar skuilnaam is nie. Met behulp van die rekenaars en datastafies wat agtergebly het toe Cara voet in die wind geslaan het, kan Mickey uitvind. Sy sorg dat Cara se Mignon Maydon-adres, DoxBox en skootrekenaar geen bewyse agterlaat dat sy Mignon Maydon is nie.

				En dit alles is bloot toevallig moontlik omdat Cara se agent dood is in ’n brand waar alle ander rekords in vlamme opgegaan het? Nee. Laura se dood moes heel eerste beplan gewees het, daarna het die res gevolg. Alles een fyn uitgewerkte plan deur ’n gewetenlose flossie wat Cara se man én geld wou hê.

				As storie kan dit dalk werk, maar dis belaglik om selfs net te spekuleer dat die regte Paul Laura kon vermoor het. Want Paul is baie dinge, maar hy is nie gewelddadig nie. Hy kan ook nie gelyktydig op twee plekke wees nie en hy was beslis nie in Engeland nie. Haar selfoonrekords sal dit kan bewys. En so ’n moord sou baie beplanning en voorbereiding behels. In situ.

			

			
				Moord. Dink sy regtig Laura is vermoor? Of begin haar storiekop al weer met haar weghardloop?

				Enigiemand wat verder kan dink as wat sy neus lank is, sal haar vermoede aflag as dié van die veronregte vrou wat probeer wraak neem omdat haar man haar vir ’n jonger model gelos het. Veral aangesien die Britse polisie Laura se dood as ’n tragiese ongeluk beskou.

				Ja, sy wens sy kan Paul en sy Mickey in die tronk laat stop vir minstens identiteitsdiefstal, dalk vir moord, maar niks klop nie.

				Cara maak die boek wat sy probeer lees het toe en gooi die duvet van haar af. Sy kry in elk geval nie op die storie gekonsentreer nie en die slaap kom nie.

				Sy skink ’n glas wyn, trek ’n warm baadjie en pantoffels aan en gaan sit op die stoep. Die rivier is grou onder die flou maan. Wolkslierte gooi vreemde skadu’s. 

			

			
				Engeland. Laura dood. Marge vermis. 

				Marge wat verwerp is. Marge wat ’n aksie teen Cara het. Nie net jaloers op haar vriendskap met Laura nie, maar ook op haar sukses as skrywer. Want Marge wou bitter graag een wees. Ongelukkig kon sy nie skryf nie. 

				“Ek het haar manuskrip gelees,” het Laura destyds toe Cara in Dorking was, verduidelik. “Dit gaan oor haar tyd in Zimbabwe en daarna in Suid-Afrika. Natuurlik gefiksionaliseer, maar gebaseer op hulle swaarkry in Zim en die kaping in Johannesburg wat tot haar broer se selfmoord gelei het. Sy sit nie ’n sleg storie aanmekaar nie en daar skort niks met haar taalvaardigheid nie. Alles is net te styf, te sielloos om te werk. Haar karakters is kartonmense. Emosies óf oordrewe óf nie daar waar dit verwag word nie. Niks is haar hoofkarakter se skuld nie; die blaam word op enigiets anders afgepak.” Laura het geaarsel. “Ek is bang Marge is self sielloos, emosieloos, ’n kartonmens met ’n kartonhart wat voortdurend ander blameer vir wat ook al met haar gebeur of nie gebeur nie.”

			

			
				Sou Marge so ’n ingewikkelde oorname van identiteit kon bewerkstellig?

				Sy het sekerlik die geleentheid gehad. Marge het baie lank in dieselfde huis as Laura gewoon. Waar Laura ook gewerk het. Marge het toegang tot alles gehad. Waarskynlik ook die kluis. Sy kon maklik alle dokumente uit die kluis gesteel het. Hoe rekenaarvaardig Marge is, weet Cara nie, net dat sy die bewonderaarspos hanteer het. Maar dis nie onmoontlik dat sy iemand kon kry om die kuberdeel te hanteer as sy nie self kon nie. 

				Die diefstal uit die Westcliff-huis? Nie Marge self nie, maar iemand wat sy kon omgekoop het. Paul? Sy Mickey? Albei?

				Cara kou haar onderlip. Is dit die ware drietandvurk? Marge, Paul en die ma van sy ongebore kind?

				Yeah right. En sy dink regtig Marge sal so ver gaan om Paul – vir wie sy van geen Adam ken nie – te betrek bloot in die hoop dat hy haar dálk sal help? En Paul sal goedsmoeds instem om die Suid-Afrika-deel vir haar te behartig? En Marge sal boonop haar jare lange lover in ’n brand laat omkom én dit regkry om dit na ’n ongeluk te laat lyk? 

			

			
				G’n wonder Cara van Dijk skryf stories vir ’n lewe nie.

				



			

	






			

			
				SESTIEN

				Vrydag 28 September

				Kevin vou die boksie versigtig oop. Gelukkig weet hy dié keer wat om te verwag. Met sy ouers was dit ’n skok om te sien waartoe ’n liggaam in ’n krematorium gereduseer word.

				Tog trek alles steeds in hom saam toe hy die plastieksakkie vol grou korreltjies uithaal. Hoe kan dit al wees wat oorbly van ’n vrou soos Simone? Waarheen is daardie deel van haar wat agter vlinders aangehardloop het, met oorgawe kon lag, kon huil?

				Hy trek die kristalvaas nader en gooi ’n kwart van haar oorskot versigtig daarin oor. Dit voel soos heiligskennis toe ’n paar korreltjies tog op die kombuistoonbank val en hy dit in sy bakhand vee voor hy dit ook in die vaas gooi. Soos broodkrummels.

				Uit die bak vol erectablommetjies wat hy vanoggend gepluk het, skep hy ’n handvol en strooi dit oor die as voor hy nog ’n laag korreltjies ingooi. Beurt om beurt. Simone. Erecta. Simone. Erecta. 

			

			
				Die laaste van die pronkertjieagtige bloeisels vorm ’n pienk lagie op die grys. Die vaas is nog nie eens vol nie, maar die sakkie is leeg.

				“Kevin?”

				Hy kyk oor sy skouer. “Elizabeth, ek het gewonder waar jy heen is.” Hy neem die stapeltjie bakkeryboksies by haar. “En dié?”

				“Gedink as juffrou Willa en meneer Van der Linde kom, sal ons dalk tee wil drink. Dis net koeksisters, melktertjies en vleisrolletjies, maar dis darem iets.”

				Kevin sit die boksies op die kombuistafel neer. “Dankie, dis dierbaar van jou.” Hy gee haar ’n drukkie. Hy het gewonder of hy iets meer moet maak van die asstrooiery, maar uiteindelik daarteen besluit. Dis nie ’n wake of ’n paartie nie. Hulle strooi haar as, neem afskeid en klaar. Hy en Karel het niks vir mekaar te sê nie en waar Willa is, weet hy steeds nie. 

				“Ek kon Willa ongelukkig nog nie in die hande kry nie. Sy het net tussen neus en ore verdwyn.” Hy het hom flou gebel agter haar aan. Die polisie, hospitale, welsyn. Selfs by haar huis by elke liewe venster wat hy kon, gaan inloer. Waar hy kon insien, het alles so verwaarloos, maar netjies soos gewoonlik gelyk.

			

			
				“Sy sal wel uitdop. ’n Wil van haar eie, daai een. Haar naam pas.” Elizabeth se hande bly besig met koppies regsit. “Het jy meneer Van der Linde se dogter laat weet?”

				Hy snork. “Sy het nog nooit die moeite gedoen om Simone te kom ontmoet nie. Hoekom haar nou nooi?”

				Elizabeth se hande verstil. “Miskien weet sy nie? Van Simone, bedoel ek. Dat sy eens bestaan het nie.”

				Kevin dink ’n oomblik na. Cara mag ’n Van der Linde wees, dalk selfs ’n nutcase, maar sy het nie vir hom na ’n hardvogtige of kleinlike mens gelyk nie. “Ek dink jy is reg. Karel het haar seker nooit gesê nie.”

				“Praat van die duiwel.” Sy beduie met haar ken in die rigting van die oprit waar Karel se Volvo met die ongelyk pad stoei. Die winterreëns het gemors met die grondpad. Kevin laat skraap dit gewoonlik eers later in die jaar, November se kant, wanneer die ergste reëns verby is.

			

			
				Karel klim effens moeisaam uit. Hy het gewig verloor sedert Kevin hom laas gesien het. Lyk beslis nie beter nie, eerder heelwat ouer. Halfpad na die huis toe lyk dit asof hy eers ’n blaaskans vat. Kan ook wees dat hy eers bestek opneem van wat die afgelope twee jaar sedert hy laas op Misty Blue was, hier gebeur het.

				Kevin staal hom en stap buitentoe. Hy steek sy hand uit toe hy by Karel kom. 

				“Ek is jammer oor Simone.” 

				Êrens in die hardvogtige man se hart moes hy darem seker iets vir Simone gevoel het. Moet hy seker ’n gevoel van verlies ervaar.

				Karel se handdruk is nie die sterk een wat Kevin leer ken het nie. “Simpatie.” 

				Of hy dit voel, is te betwyfel. Sy oë speel oor die aanbouings. 

				“Ek hoop nie jy dink ek gaan jou hiervoor vergoed nie. Die huis sal waarskynlik platgeslaan word.”

				Dis net met die grootste moeite dat Kevin sy humeur beteuel. “Dis nou jou plek. Jy kan seker daarmee maak wat jy wil.” As Karel dink hy gaan daardie ontwikkeling van stapel stuur wat hy destyds hier beplan het, kan hy weer dink. Dit was toe hy nog gedink het Misty Blue kom terug na hom toe ná Simone se ma se dood. 

			

			
				Gelukkig het sy haar hooftrusteeskap aan Simone bemaak. Om seker te maak Karel spring haar nie onderdeur nie, het Simone ’n ekologiese opname aangevra, haar navorsing aan die ekoloë beskikbaar gestel en Misty Blue is uiteindelik as ’n ekologies sensitiewe area verklaar. Dis aangeteken, geverifieer en só geregistreer.

				So saggeaard as wat sy kon wees, daar was geen twyfel dat daar Van der Linde-bloed in haar are geloop het nie. As sy eers standpunt ingeneem het, kon ’n stootskraper haar nie van plan laat verander nie.

				Dis egter nie nou die tyd of die geleentheid om die hele kwessie op te haal nie.

				Karel val langs hom in toe Kevin begin terugstap huis toe. “Waar gaan jy die as strooi?”

				“Waar die Brenton Blues een jaar gelyk het asof hulle gaan broei.” Simone se opgewondenheid het geen perke gehad nie. Haar teleurstelling toe daar geen vlinders uit die papies gekom het nie, ook nie. Sy het dae lank gehuil. Daarna stil geraak. En die volgende seisoen weer probeer. Ook sonder sukses.

			

			
				Hulle is feitlik by die agterstoep toe die gedreun van ’n enjin Kevin laat omkyk. ’n Bussie met iets op die kant geskryf, kom aangesuiker.

				“Wie het jy dan nog gevra om te kom?” Ergerlikheid slaan deur in Karel se stem. Wil natuurlik aan niemand verduidelik wat sy verbintenis met Simone is nie.

				“Net Elizabeth. Ek kon Willa nie in die hande kry nie.” Hy het die eienaars van die Brenton Blue-reservaat ook gevra, maar dié het net opreg simpatie betuig en gesê hulle sal ongelukkig nie kan kom nie. Het hulle van plan verander?

				“Willa? Wat het sy met Simone uit te waai?” Daar is ’n skerp noot in Karel se stem.

				“Jy weet darem seker Willa en Simone se ma het mekaar geken? Hulle het af en toe oor en weer gekuier.” Nie dat hulle mekaar se drumpels deurgetrap het nie, maar nietemin. Mense in dieselfde bootjie vind dikwels aanklank by mekaar, al verskil hulle verder hemelsbreed. “En ná Simone se ma oorlede is, het ek Willa nou en dan gaan haal om Simone te ondersteun. Tot dit vir Willa te swaar geraak het toe Simone begin siek word.” 

			

			
				Karel se kake bult, maar hy sê niks. Hy hou sy hand oor sy oë en kyk stip na die bussie. Ineens lyk hy nog bleker, nog meer afgerem.

				Kevin kan die bewoording op die bussie nou min of meer uitmaak. Niks van Brenton Blue nie. Iets van Songloed. Daardie oord vir bejaardes in Knysna dalk?

				Die bussie hou agter Karel se Volvo stil. Net een vrou klim uit voor die bussie weer koers kry. 

				Selfs voor Kevin nader stap, herken hy Willa aan haar strooihoed en kierie.

				“En toe? Waar het jy weggekruip?” vra hy toe hy by haar kom. “Ek wou jou sê van Simone, maar kon jou nêrens kry nie.”

				Sy beduie effens uitasem in Karel se rigting. “Vra vir daardie skobbejak. Gelukkig het ek in die koerantjie gesien van Simone. Ek is jammer vir jou, maar bly vir haar onthalwe. Ek hoop jy sal my kan terugvat Vrygekoop toe?”

			

			
				“Natuurlik. Wat was in die koerantjie?” Hy het niks in enige koerant laat sit nie. Ook nie in die plaaslike een nie. Simone het skaars kennisse gehad, laat staan vriende.

				“Die mense van die Brenton Blue-reservaat het ’n stukkie geskryf oor alles wat Simone gedoen het om die skoenlappers hier te probeer hervestig. En gesê van die as wat vandag gestrooi word. Baie mooi geskryf. Gesê hulle is in die gees hier.”

				“Ek sien. Maar waar was jy? Ek het jou gesoek.”

				Willa antwoord nie, stap net moeisaam aan. Sy gaan staan toe hulle by Karel kom. “Dag, Karel.”

				“Dag, Willa.” Sy gesig is stroef, sy oë beneuk.

				“Kevin hier wil weet waar ek heen is. Gaan jy verduidelik of moet ék hom vertel hoe jy my kom ontvoer het?”

				“Ek het jou g’n ontvoer nie. Al vier die houthuise in Steenbrasstraat is vrot van die houtboorders. Hulle moet platgeslaan word.” Hy kyk na Kevin. “Ek het Willa uit die goedheid van my hart na ’n oord vir bejaardes geneem. Betaal ten duurste. Sy is in elk geval beter af daar.”

			

			
				“Twak. Ek is ’n ou vrou. Ek verplant nie maklik nie. En dis ’n klomp bog dat daar houtboorders is. Ek het die ouetehuis ’n kans gegee. Songloed se mense is gaaf, maar ek wil nie daar bly nie. Te veel oumense daar. Die meeste is kens. Kevin gaan my vandag terugvat Vrygekoop toe en jy kry my nie weer daar uit nie. Jy kan die huis platslaan wanneer ek dood is.”

				“Dis nie ’n ouetehuis nie. Dis ’n pragtige plek waar jy jou eie kamer en balkon het. Jy kan nie teruggaan Brenton toe nie. Soos ek gesê het, die huise word binnekort gesloop.”

				“Se moer. Ek het jou pa gelukkig gehou terwyl jou ma neus in die lug rondgeloop en haar verbeel het bedsake is benede haar. En toe hy my verstoot, het ek my kant van die bargain gehou. Al die jare. Jou pa het vir my daardie huis gebou en daar sal ek doodgaan. Sela.”

				Karel word rooi in die gesig. “Ek het klaar gepraat, Willa. As hooftrustee ná my pa se dood, het ek die sê noudat dit net die twee van ons is wat die trust beheer. As ek sê jy moet uit, moet jy uit. Jy kan dankbaar wees ek sien nog na jou om. Ek onderhandel gewoonlik nie met hoere nie.”

			

			
				Kevin gryp die punt van die kierie net betyds toe Willa dit lig om Karel by te kom. “Stadig nou. Julle kan later baklei. Ons is hier vir Simone. Toon ’n bietjie respek, magtig.”

				Willa gluur Karel nog ’n paar lang oomblikke aan voor sy met ’n minagtende snork aansukkel kombuisdeur toe, waar Elizabeth hande op die heupe die hele petalje moes gadegeslaan het. Sy help Willa teen die trap op en groet haar met ’n soen op die wang.

				Dis Karel se beurt om te snork. “My pa draai in sy graf om as hy sien sy houvrou laat haar van ’n meid soen.”

				“Tel jou woorde, Karel van der Linde, tel jou bliksemse woorde,” kners Kevin dit uit en volg Willa. Hy moes Willa nie gekeer het toe sy Karel met die kierie wou bykom nie. Op hierdie oomblik kan hy die ding teen Karel se skedel breek. Hy hou hom egter in. Hoe gouer hierdie nagmerrie verbykom, hoe beter.

				Cara het ’n paar dosyn suksesvolle twiets agter die blad voor sy na die MMcontrov toe skuif. In die meeste van hierdie twiets gaan die twieters gal af oor mense wat moeilikheid veroorsaak vir bekendes, en hoe gevaarlik dit kan wees. 

			

			
				Die gevalle van John Lennon, Gianni Versace en ander bekendes wat deur sogenaamde bewonderaars vermoor is, word genoem. Selena, ’n Mexikaanse sangeres, word die meeste geopper. Sy is klaarblyklik deur die voorsitter van haar bewonderaarsklub vermoor.

				All stalkers are potential rapists, murderers and torturers. They don’t GET reality or rejection, skryf een twieter.

				Nog een reken: These people need to be put away. Stalkers are grenades with loose pins!!!

				@annemburg antwoord: Guys, this is different. It’s not only stalking, the stupid woman claims to BE MM! How crazy is that?

				 Annemarie van die blog. ’n Ware bewonderaar van Mignon Maydon se boeke. Cara huiwer net ’n oomblik lank. @annemburg, tik sy, are you sure @mignonmay is who she says she is? Can she prove it?

				@caravd, kom die antwoord amper onmiddellik terug, surely her agent and publishers can’t be fooled.

				Cara tik: @annemburg, her agent died, her new publishers and new agent never met her.

			

			
				@caravd, that’s ridiculous. She spoke at agent’s funeral. You think NOBODY would notice if not the real MM?

				Die avatar wat volgende opduik, is die voorblad van When we belong. Die twieter is @mignonmay. Sorry to barge in. Kept distance but have to respond now. @annemburg, thanks for support. @caravd is my stalker. She believes she’s MM.

				Cara se vingers vlieg oor die sleutel @mignonmay, Who are you? Why did you choose me out of millions of authors?

				Die antwoord kom vinnig. @caravd, I don’t want to antagonize you, but I beg you please stop menacing me. In a way it is a compliment that you would like to be me, but frankly it is freaking me out. 

				Annemarie spring Cara voor: @caravd, shame on you. Try to be yourself and not usurp what you admire. Hope you find happiness in yourself.

				Cara hou al hoe meer van Annemarie. Sy huiwer ’n oomblik lank voor sy tik. @annemburg – @mignonmay is nie die skrywer van WWB nie. Wed jou die tweede boek gaan onafgerond wees. Wed jou dubbel, derde boek gaan nie gebeur nie.

			

			
				Cara stuur die twiet. Kom MM, kom ons kyk of jy Afrikaans verstaan.

				@caravd, bad manners to switch to Afrikaans. Most fans don’t understand it. Will not respond, kom dit oomblikke later van @mignonmay.

				Skielik is dit asof ’n hek êrens oopgegaan het. Twiets verskyn vinniger as wat Cara kan byhou.

				Onsamehangende Engels vol spelfoute en sonder hoofletters. Honende twiets gemik op sowel @caravd as @mignonmay. Verontwaardigde bewonderaars wat Cara vra om MM op te hou stalk.

				Who the fuck cares. Shitty chick book anyway, lees sy vlugtig raak tussen die magdom.

				Toe ’n Bybelvers in Afrikaans verskyn wat Cara maan om Jesus as haar Verlosser aan te neem, sluit sy die internetverbinding af en maak die skootrekenaar met ’n gevoel van verdwasing toe.

				Die grys korreltjies reën feitlik onmiddellik grond toe. Die erectablommetjies sweef stadiger neer. Agter hom hoor hy Elizabeth snik. Kevin gee ’n paar tree na links vir die vierde strooi en maak die vaas leeg. ’n Rukkie lank staar hy net na die korrels en pienk bloeisels wat op en tussen die plantegroei lê, die grys stof wat ’n stuiflagie oor van die blare gemaak het. 

			

			
				Toe hy uiteindelik omdraai, staan Karel met gevoude arms, sy blik op iets voor hom op die grond. Willa bring ’n wit mansakdoek na haar neus en snuit luidrugtig. Elizabeth druk ’n snesie teen haar oë.

				Kevin klem die vaas in sy hande vas. “Ek was nie altyd ’n goeie man vir Simone nie, maar ek het haar liefgehad, haar bewonder en gerespekteer. Sy het ’n betekenisvolle lewe gelei. Al kon sy nooit die Brenton Blues hervestig kry nie, het sy waardevolle inligting ingewin deur middel van haar pogings. Inligting wat hopelik vorentoe sal help om wel die skoenlappers van uitwissing te red, al is dit dan nou nie deur middel van hervestiging hier nie.” Kevin laat sak sy kop. Dis al waartoe hy in staat is. Voor sy geestesoog sien hy Simone soos sy in die begin gelyk het. Reeds geknou deur die lewe, maar vasbeslote om ’n verskil te maak.

			

			
				“Ek het mevrou Simone eers leer ken nadat sy siek geword het,” klink Elizabeth se stem huiwerig op, “maar dit was nie moeilik om te sien dat sy ’n goeie mens was nie. Ons sal nooit verstaan waarom die Liewenheer toegelaat het dat sy so moes ly nie, maar ek glo mevrou Simone sit nou aan sy regterhand.”

				Karel rol sy oë en kyk weg oor die see wat in die verte dein.

				“Sy was ’n goeie kind.” Willa maak keel skoon en draai weg om ’n sigaret op te steek.

				“Karel?” vra Kevin ordentlikheidshalwe. “Wil jy iets sê?”

				Karel skud sy kop. “Daar is niks te sê nie. Sy is dood.”

				Elizabeth kyk hom geskok aan, sluk opsigtelik. “Kom ons gaan drink tee.”

				Hulle klim almal weer in die Land Rover waarmee hulle na die helling ’n hele ent van die huis af gery het. By die huis gekom, wys Karel die tee van die hand en kry dadelik koers na die Volvo toe. 

				Kevin stap saam.

				Langs die motor gaan staan Karel en kyk op na Kevin. “Jy het vier en twintig uur om hier uit te wees. En jy vat niks wat aan Simone of haar ma behoort het nie, verstaan jy mooi?”

			

			
				Kevin kners heimlik op sy tande. Asof hy iets wat nie syne is nie uit die huis sal vat. “Ek sal môreoggend reeds uit wees. My nuwe agent het gevra ek moet hom in Londen kom sien. Ek vlieg môremiddag. Ek weet nie hoe lank ek sal weg wees nie en ek is seker jy stel nie belang nie.”

				Dié keer is dit Karel wat sy hand uitsteek. “Ek weet wat jy van my dink, Ryan. Dit traak my nie. Maar vir wat dit werd is, dankie vir wat jy in die laaste maande vir Simone gedoen en beteken het.”

				Kevin neem sy hand teensinnig. Knik net. Toe hy die handdruk wil verbreek, verstewig Karel die greep. 

				“As ek uitvind dat jy ooit enigiets met Cara te doen het, sal ek jou ry tot by oom Daantjie in die kallerhok. Verstaan jy my mooi?”

				Kevin trek sy hand los uit die greep. “Waarmee dreig jy my, Karel? Wat kan jy aan my doen, selfs al sou ek kontak wou maak met jou dogter? Wat toevallig nie die geval is nie.”

				“Hoe seker is jy dat jou boeke sal aanhou verkoop as die publiek uitvind jy het met my dogter, familie van jou vrou, geheul? En dit terwyl jou vrou op sterwe lê? En dit sal net die begin wees.”

			

			
				Kevin kyk hom ’n oomblik lank stomgeslaan aan. “Ek weet ek is nou nie juis op jou gebedelys nie, maar hoe kan jy so ’n wrede ding aan jou dogter wil doen? Jy weet tog dit sal haar lewe, haar loopbaan ook beïnvloed?”

				“Cara se loopbaan?” Karel snork. “Buitendien, sy skryf onder ’n skuilnaam. En as dit haar privaat lewe beïnvloed, dra sy self skuld daaraan. Die feit dat jy nie ontken julle het geheul nie, bewys dit.”

				“Ek gaan nie eens daarop antwoord nie, maar hoekom wil jy so desperaat keer dat ons iets met mekaar te doen het?”

				“Want ek wil jou uit my lewe hê. Ek wil jou nooit weer voor my oë sien nie. Ek wil vergeet dat jy bestaan.”

				“Omdat ek weet van Simone? Wie sy was en waar sy vandaan kom? Omdat ek weet hoe sleg jy en Carolus haar behandel het? Hoe jy haar versaak het selfs toe sy siek geword het.”

				“Los my pa hieruit. Hy is dood en kan hom nie verdedig nie. En ek het haar nie versaak of sleg behandel nie. Ek het my pa se wense en die testament se stipulasie presies uitgevoer tot die dag van haar dood. Nie haar ma se oordrag van trusteeskap beveg nie. En ek het aangebied om te help betaal vir haar versorging toe sy siek geword het.”

			

			
				“En dis genoeg?”

				“Dis al wat saak maak.”

				“Wat het die finale breuk tussen julle veroorsaak, Karel? Dit moet iets met haar ma se dood te doen hê, want dit was kort ná haar begrafnis dat jy en Simone opgehou praat het met mekaar.”

				“Niks wat jou traak nie. Bly jy maar net weg van ons Van der Lindes af en gaan doen wat jy ook al met die res van jou lewe wil aanvang.”

				Kevin kyk hom takserend aan. Êrens is hier ’n slang in die gras. Êrens is daar iets wat Karel met mag en mening weggesteek wil hê. Wat? Dit moet meer wees as dat hy net nie wil hê Cara moet uitvind sy het ’n familielid gehad waarvan sy nie weet nie. Daaroor sal hy sy kop op ’n blok sit. Is Karel dalk bang hy weet iets anders, maar is nie seker nie? En dis nie net vir hom wat Karel wil stilhou nie. “Waarmee dreig jy Willa af, Karel? Noudat jy haar in elk geval uit haar huis uit het?”

			

			
				“Ek sal nie ’n kabaal opskop as jy haar terugvat Brenton toe nie. Sy weet nou ek is ernstig. Volgende keer laat ek haar in ’n donnerse inrigting sit waaruit sy nie sal kom voor sy gekis is nie. Gaan Londen toe. Gaan word beroemd en skatryk, en los ons uit.”

				Kevin hou die deur vir hom oop. “Dit, Karel, is presies wat ek in gedagte het.” Hy druk die deur toe, draai weg en hoop en bid net hy hoef nooit weer sy oë op Karel van der Linde te lê nie.

				Cara kan haarself skop. Nee, oor die kop slaan. Hoe dom kan mens wees? Natuurlik moes sy nie haar eie naam gebruik het nie. Het sy regtig gedink sy gaan Annemarie en die res van haar bewonderaars oor Twitter oortuig kry dat sy eintlik Mignon Maydon is? Selfs net laat twyfel? Onnosel. Stupid. Imbesiel. Dis wat sy is.

				Dis ook hoekom sy nie besef het mens kan jou Twitter-rekening so opstel dat jy ’n e-pos kry wanneer iemand jou naam in ’n gesprek noem nie. Iets wat die kastige Mignon Maydon ongetwyfeld gedoen het. Dis hoekom sy kon kom intjirp het.

			

			
				Maar dis nou tot daarnatoe. 

				Sy wens sy was ’n vlieg teen die muur toe MM sien Cara is op Twitter bedrywig en vra bewys van wie Mignon Maydon is.

				En sy wens sy het haar hele skrywerskap anders hanteer. Haar lesers in ag geneem pleks van twee mans wat in elk geval niks vir haar oorhet nie.

				Kevin sluit Vrygekoop se deur vir Willa oop. Dié het ook net haar koppie tee afgesluk en wou opsluit direk huis toe kom. Daarna kan Kevin haar goed by die ouetehuis gaan haal, het sy opdrag gegee sonder om die geringste poging aan te wend om dit na ’n versoek te laat klink.

				Hy stap op Willa se aandrang saam met haar deur die huis.

				“Hy was hier,” verklaar sy toe hulle terugkom in die kombuis. “Of hy het iemand gestuur.”

				“Karel?” Sy knik. “Hoe weet jy?”

				“Ek weet.”

				“Wat het hy gesoek?”

			

			
				“Jy wil nie weet nie, Kevin. Glo my. Gaan haal jy nou maar net my goedjies, kom groet my en los dan maar vir ou Willa uit om haar dae in vrede te slyt.”

				Kevin sug en tel sy sleutels van die werkoppervlak af op. In die deur steek hy vas. “Het hy dit gekry? Wat hy ook al gesoek het.”

				Willa gee ’n geeltandgrinnik en skud haar kop. 

				Wat is dit wat Karel so desperaat probeer wegsteek? bly Kevin wonder terwyl hy na die Songloed oord vir bejaardes ry. Wat dit ook al is, Karel moet dink Willa het bewyse. Maar noudat hy dit nie in Vrygekoop kon opspoor nie, is Karel dalk nie meer so seker Willa het dit nie. Is hy dalk bang dis op Misty Blue? Is dit waarom hy Kevin met alle geweld daar wil weghê?

				Karel en Simone. Kevin het twee jaar gelede teruggekom van Tibet om uit te vind sy skoonma is oorlede en dat hulle hom nie in die hande kon kry om hom te laat weet nie. En ook om uit te vind dat Karel en Simone nie meer met mekaar praat nie. Karel het nie sy oproepe beantwoord nie. Simone wou nie daaroor praat nie. “Dis tussen my en Karel. En ek is seker jy stel nie belang nie. Jy het in elk geval nog nooit ooghare vir hom gehad nie.”

			

			
				Natuurlik het hy belanggestel, hy kon sien Simone is diep ongelukkig oor iets, maar sy was onwrikbaar. “Dis Van der Linde-sake,” was al wat sy verder te sê gehad het.

				Later het hy aanvaar dis omdat sy skoonma se testament Karel se planne vir die ontwikkeling wat hy beoog het, lelik in die wiele gery het. En toe Simone boonop die ekologiese verslag aanvra, was dit seker die laaste strooi.

				Maar daar moet meer as net dit wees. Simone het immers geen kinders nie. Kevin kan nie trusteeskap erf nie. Karel is uiteindelik weer in volle besit van Misty Blue en soos hy Karel ken, sal hy dink hy kan die ekologiese verslag omseil. En tog dreig Karel hom af. Tog jaag hy hom binne die kortste moontlike tyd weg. 

				Maar wat van die twee weke sedert Simone se dood? Waarom was Karel toe nie paniekerig nie?

				Kevin het reeds Willa se goed gaan haal, by haar afgelaai, haar gegroet en is halfpad terug Misty Blue toe voor dit hom slaan.

			

			
				Facebook staan Cara dadelik meer aan as Twitter. Dit het meer gespreksmoontlikhede omdat mens nie so beperk is met die hoeveelheid karakters per pos nie. 

				Terwyl die aap nou uit die mou is, registreer sy weer onder haar eie naam. Só sal sy hopelik kan tred hou met wat van haar gesê word en waar sy genoem word.

				As avatar kies sy die omslag van When we belong. Dit behoort MM se nekhare lekker te laat rys. As banier, ’n foto van ’n walvis wat spring. Dis geneem net voor dit weer die water slaan. Dit verstom haar steeds hoe die logge goed deur waterweerstand kan breek en vir daardie breukdeel van ’n sekonde in die lug kan hang.

				Sy word gelukgewens met haar suksesvolle registrasie as Facebook-gebruiker. 

				Annemarie spoor sy op, maar moet eers aanvra om haar vriend te word voor sy op haar blad kan ingaan. Ja, en Annemarie sal haar natuurlik ná vanoggend as vriend aanvaar. Nie ’n kans nie, maar sy rig tog die versoek.

				Sy kan egter wel sien Annemarie het aan Stellenbosch studeer, woon in Paarl, is getroud en voltyds ma van twee kleuters. Haar avatar is ’n foto van ’n aantreklike jong brunet met ’n fraai dogtertjie op elke arm. Die banier van haar blad is ’n foto van die twee dogtertjies, die een ’n peuter en die ander ’n kleuter, wat op ’n grasperk speel met ’n blomtuin in die agtergrond.

			

			
				Mignon Maydon het nie ’n persoonlike blad nie, maar wel ’n groepblad vir haar bewonderaars. Al wat nielede van die groep kan sien, is dat Mignon Maydon die skrywer van etlike romanses en die NYT-topverkoper When we belong is. Bewonderaars word uitgenooi om vriendskapsversoeke te stuur. Sowel die avatar as die banier is die agterbladteks van When we belong. Die groepblad het oor die 3000 vriende. Van pure moedswilligheid vra sy ook hier aan om as vriend aanvaar te word.

				Vir omtrent ’n halfuur sit Cara net en kyk wat die res van die Facebook-gemeenskap doen. Sy stuur ’n paar lukrake vriendskapsversoeke net om aan die gang te kom.

				Teen die tyd dat sy die internetkonneksie verbreek, is vyf mense wat sy van geen kant af ken nie, haar “vriende”. 

			

			
				Elizabeth het die kombuis opgeruim en sit in die woonkamer verdiep in ’n boek toe Kevin by die huis aankom.

				Sy kyk met ’n glimlag op, maar dié verstar onmiddellik toe hy haar met gevoude arms aankyk.

				“Karel het jou betaal. Om my die afgelope twee weke ‘te help’ oppak en skoonmaak.”

				Sy laat sak haar oë. Die boekmerk in haar hand bewe effens.

				“Wat is dit wat hy nie wou hê ek moes opspoor of uitvind nie, Elizabeth?”

				Sy skud net haar kop. ’n Traan plons op die bladsy van die boek.

				“Weet jy nie of wil jy nie sê nie?”

				Nog trane loop oor haar wange toe sy opkyk. “Ek weet nie, meneer Kevin. Hy het net gesê ek moet jou dophou en seker maak jy vat niks wat nie joune is nie. Veral dat jy wegbly van Mevrou en haar ma se dokumente en persoonlike goed. Dis hoekom ek aangebly het. Saans ook. Hy het my betaal, ja, maar hy het ook gesê hy sal sorg dat ek nooit weer werk kry as ek nie doen wat hy vra nie. Hy sal my by die Raad verkla en sê ek was nalatig met mevrou Simone se versorging.”

			

			
				“Jy het gesê jy doen dit ter wille van Simone. Dat Simone sou wou hê jy moet hier bly om my ná haar dood te help. Ek het gedink dis so edel van jou.” Hy is tot in sy diepste wese teleurgesteld in die vrou vir wie hy soveel respek ontwikkel het.

				“Dit was ter wille van Mevrou ook.” Sy vee die trane met die handpalms af. “Moet ek gaan?”

				Kevin skud sy kop. “Die kwaad is gedoen. As jy nou hier loop, is die kanse goed dat die vark nog steeds sy dreigement sal uitvoer. Maar ek kan nie vanaand hier bly nie. Nie nou meer nie.” 

				Hy stap met ’n swaar hart teen die trap op. Vanaand wou hy finaal afskeid neem. Van Simone, haar drome en die goeie tye wat hulle tog gehad het. En van Elizabeth. Haar gesê het hoe hy waardeer wat sy alles vir hom en Simone gedoen het. Uitgevra het na wat sy hierna gaan doen. Kyk of hy dalk kan help as sy nie dadelik nog ’n pos kon kry nie. Wat hy aangeneem het die geval is toe sy aangebied het om te bly tot die as gestrooi is.

				Hy gooi die laaste paar goed in sy reistas en rits dit toe. Gelukkig is al sy goed reeds gestoor. Hy kan vanaand in ’n gastehuis oorslaap. Môre klim hy op die vliegtuig Kaapstad toe. Die dag daarna haal hy ’n direkte vlug Heathrow toe. Wanneer hy terugkom van Engeland af, begin sy nuwe lewe. 

			

			
				Fok Karel van der Linde. Hy kan sy bliksemse geheime in sy gat druk. Al gaan soek hy nou deur elke kas en boks, is die kanse skraal dat hy enigiets sal kry. As hy wel iets vind, is Elizabeth waarskynlik haar werk kwyt. En word sy eie lewe van voor af gekompliseer. Dis wat geheime aan mens doen. 

				Nee, hy wil op ’n skoon lei begin. Karel kan maar eendag in die hiernamaals boet vir wat dit ook al is wat hy of die een of ander Van der Linde aangevang het.

				“Ek is jammer, meneer Kevin,” sê Elizabeth handewringend toe hy onder kom. “So verskriklik jammer. Maar hoe betaal ek my laatlam se universiteitsgeld as ek nie kan werk kry nie? Hoe leef ek? My man is jare gelede al dood. Niemand in my familie kan ’n enkele ekstra mond voed of liggaam huisves nie. Maar dis veral my dogter. Sy is slim. Sy is derde jaar medies. Sy het beurse en ’n lening en werk vakansies, maar dis nie genoeg nie. Sonder my finansiële hulp sal sy dit nie maak nie.”

			

			
				Kevin sug diep. “Ja, Elizabeth, en so trek poppemeester Van der Linde almal se toutjies.” Dis die finale druppel wat die emmer laat oorloop. As hy enige Van der Linde nooit weer sien nie, is dit te gou. En dit sluit Cara in. Laat sy opsnork. Of sy nou regtig Mignon Maydon is of nie.

				



			

	






			

			
				SEWENTIEN

				Saterdag 29 September

				Cara antwoord haar selfoon ingedagte, haar aandag by die Facebook-gesprek wat voor haar ontvou.

				“Ek weet ek het gesê jy moet my bel wanneer jy gereed is, dat ek jou ruimte sal gee, maar ek verlang verskriklik na jou, Cara.”

				Sy herken nie onmiddellik die stem nie, kan nie dadelik agterkom waarvan die man praat nie.

				“Ekskuus?”

				“Cara, dis Guy. Het jy my dan so gou vergeet?”

				Sy het inderdaad. Natuurlik nie heeltemal vergeet nie, net die afgelope week bitter min aan hom gedink. Sy sug stilweg. “Hallo, Guy. Jammer, my kop is êrens anders.”

				“Hoe gaan dit met jou?”

				Wil hy regtig weet? Dalk, maar sy gaan beslis nie by hom sit en bieg oor hoe gekompliseerd die wêreld daar uitsien vandat sy agtergekom het hoe deurmekaar mense se koppe waaragtig is nie. Dis asof ’n hele nuwe dimensie vir haar oopgegaan het vandat sy Twitter en Facebook begin gebruik het.

			

			
				“Dit gaan goed.” ’n Betekenislose antwoord op ’n onsinnige vraag.

				“Hoeveel tyd het jy nog nodig, Cara? Ek mis jou regtig baie.”

				“Guy, as die lewe my enigiets die afgelope paar maande geleer het, is dit dat mens nie durf waag om vooruit te beplan nie.”

				“Mis jy my darem ook ’n bietjie?”

				Nee, sy mis hom nie. Maar hy was goed vir haar op sy manier. “Alles is nog baie deurmekaar, Guy. Ek probeer nog my dinge uitsorteer.”

				“Maar jy sal my laat weet wanneer jy gereed is om my weer te sien?” Hy klink soos ’n veronregte seuntjie. Dink hy regtig dis die aanmoediging wat sy nodig het om haar terug in sy arms te jaag? 

				“Guy, ek sal jou laat weet wanneer ek reg is.” En dit sal waarskynlik nooit wees nie.

				“Oukei dan, maar ek hou die Veuve op ys.”

				Hy verdien eerlikheid. “Ek is jammer, Guy. Ek wil jou nie aan ’n lyntjie hou nie. Gaan aan met jou lewe. Drink Veuve saam met iemand wat minder bagasie het as ek, toe?”

			

			
				Daar is ’n lang stilte voor hy weer praat. “Ek het nie iemand anders in my lewe nodig nie. Ek wag vir jou, Cara. Ek is lief vir jou. Bye.”

				Cara voel soos ’n hond toe sy groet en aflui.

				Sy staar na die skerm, knip haar oë toe sy die naam Mignon Maydon in die sypaneel sien waar aanlynaktiwiteit sigbaar is. Warning to all my fans and friends: My stalker might try to befriend you. I kept her identity private thus far but now she has gone too far. Her name is Cara. Beware.

				Cara grinnik. “Thus far” en “gone too far” in een sin? Lomp skryfwerk, my dier. Baie lomp, vir iemand wat kastig ’n topverkoper geskryf het.

				Dis eers toe hy sy bagasie uit die kattebak laai dat Kevin besef hy het die paar bokse wat nie in die Land Rover gepas het toe hy die laaste goed getrek het nie, gisteraand op Misty Blue vergeet. Hy wou dit sommer in die motor los. 

			

			
				Dis net boeke, as hy reg onthou. Nou te laat. Die pendelbussie tussen Knysna en George vertrek oor ’n kwartier en sy vlug Kaap toe oor twee ure. Die rieme is reeds fyn gesny.

				Hy gee die sleutel vir die man wat die motor stoor toe moet neem en groet hom ingedagte. 

				Sal Elizabeth dalk nog op Misty Blue wees? Hy wou haar in elk geval van die Kaap af gebel het. Kan dit net so wel nou doen. Hy hang sy skootrekenaar oor sy skouer en skakel haar nommer terwyl hy sy reistas agter hom aansleep.

				“Hallo?”

				“Elizabeth, dis Kevin.”

				“Ek sien so.” Hy kan haar stemtoon nie mooi peil nie.

				“Eerstens wil ek net sê ek is jammer ek was so kwaad. Ek weet hoe gemeen Karel kan wees en ek verstaan dat jy nie eintlik ’n keuse gehad het nie. Dat jy nie jou werk op die spel kon plaas nie.”

				“Ek kon nie ’n ander uitweg sien as om te doen wat hy sê nie, meneer Kevin. Ek is regtig jammer. En ek verstaan dat jy kwaad was.”

				“As jy jammer is en ek is jammer, is ons seker kwits?”

			

			
				Sy gee ’n flou laggie. “Kwits.”

				Hy stoot sy tas tot voor die man wat die bagasie hanteer. Die mense om hom is raserig en hy moet harder praat. “Elizabeth, iets anders. Is jy nog op Misty Blue?”

				“Nee, ek is toe ook gisteraand daar weg. Ek kon dit nie verduur om alleen daar te wees nie, en met jou so kwaad vir my was dit net erger. Hoekom?”

				“Ek het ’n paar bokse met boeke daar vergeet.”

				“O jinne, en ek het klaar vanmôre die sleutel by die eiendomsagentskap afgegee. Meneer Van der Linde het gesê dis waar ek dit moet los. Ek neem aan hy gaan die plek verhuur.”

				Kevin gaan staan in die korterige ry. “Ai, dan is dit maar tot daarnatoe. My eie onnoselheid.”

				“Nee, ek sal die sleutel weer gaan haal en die boeke gaan kry. Dis die minste wat ek kan doen.”

				“Nie nodig nie, Elizabeth. Jy het al genoeg vir my gedoen en die goed is vervangbaar. Wanneer ek terugkom, kontak ek jou weer. Miskien kan ons êrens gaan koffie drink of iets.” Die busbestuurder wink hom nader en hy sien hy versper die res van die passasiers se toegang tot die bussie. “Moet gaan. Mooi bly.”

			

			
				“Geniet Engeland.”

				Hy druk die selfoon in sy sak en kry ’n sitplek, maar sy gedagtes is by Elizabeth. By haar dogter wat ’n dokter word. En mense soos Karel wat niemand ontsien nie.

				Karel is bly hy kon aan die chaos van die trekkery ontsnap toe hy die Volvo se neus in Knysna se rigting stuur, al het dit in ’n bakleiery ontaard toe hy gesê het hy ry. Sedert hulle terug is van die wittebrood, is Veronika maar moeilik om mee saam te leef.

				Miskien is dit so dat hy te veel verantwoordelikhede op haar aflaai, soos sy hom vanoggend beskuldig het, maar sy is jonk en swangerskap is nie ’n siekte nie. Myra het skaars twee weke verlof geneem vir Cara se geboorte.

				Wanneer hulle eers in die huis op Oubaai woon en alles is daar uitgesorteer, sal hulle kan ontspan. En as hy vandag kan opspoor wat hy gister besef het moontlik op Misty Blue kan wees, sal hy ’n ander mens wees. Dis nou as dit ooit bestaan.

			

			
				Met Simone dood is dit nou net Willa en die kastige plakboek wat ’n bekommernis is. Vandat sy nou die oggend toe hy haar sogenaamd na die ouetehuis toe ontvoer het, vertel het van die donnerse ding, is hy ekstra kriewelrig. 

				En hom dan nog staan en dreig dat sy sal sorg dit beland in Kevin se hande as hy haar nie dadelik terugvat Vrygekoop toe nie.

				Nie dat hy glo die plakboek bestaan nie. Daarvoor het hy net Willa se woord en dit beteken sweet blow-all. Kastig ’n foto daarin wat alles sal bewys. Twak. Dit is sommer net ’n truuk om te keer dat hy haar wegvat van haar simpel huis af.

				Hy is nietemin hoek tot kant deur Willa se huis terwyl die ou feeks weg was. Dis seker moontlik dat hy êrens iets misgekyk het in daardie oorvol kasarm, maar hy glo hy was deeglik. En hy is deur die ander drie huise ook. Dié was nie so volgeprop van allerhande opgaarsels nie, net vuil en verwaarloos. Ook daar kon hy niks opspoor nie. Nou moet die vier liederlike huise net gesloop kom en dan is alles onder beheer, het hy gedink.

			

			
				En toe moet hy gister by Ryan hoor Willa het op Misty Blue gekuier. Verbeel jou. Hy het hom skoon in ’n aggressie ingeskrik. 

				Hy het nou wel daardie verpleegster betaal om vir die wis en die onwis toe te sien dat Ryan niks van Simone se dokumente en goed vat nie, maar hy het nie besef Willa se donnerse plakboek kan dalk op Misty Blue weggesteek wees nie. Al glo hy nie die ding bestaan nie, moet hy doodseker maak. 

				Dis al wat nou tussen hom en sielerus staan. Dit en ’n vae bekommernis oor wat Ryan weet.

				Hy is redelik seker Simone sou nie vir Ryan gesê het waaroor hy en sy werklik hulle uitval gehad het ná haar ma se dood nie, maar nie honderd persent nie. En hy kan Ryan nie vra nie, dan verraai hy homself. Dis hoekom die vent uit sy lewe moet padgee. Permanent.

				Gelukkig was Ryan in Tibet of die een of ander godverlate plek met sy skoonma se begrafnis. Asof dit nie erg genoeg was dat hy moes hoor sy het haar hooftrusteeskap in haar testament aan Simone oorgedra nie, laat val Simone toe nog die tweede bom ook. 

			

			
				Hoekom Simone se etterse ma nie haar bek kon gehou het op haar sterfbed nie, gaan sy verstand te bowe. Wat het sy gedink sal dit enigiemand baat as sy Van der Linde-geheime aan Simone uitblaker? 

				“Jou pa het desjare in sy skok by my ma gebieg oor wat gebeur het, Karel. Ek dink jy weet waarvan ek praat. Sy het op haar sterfbed vir my vertel wat jy gedoen het. Hoekom jou familie verskeur is.” Hy kon aan die minagting in Simone se oë sien dit kon net een ding wees wat die simpel vrou gaan staan en verkondig het. Wat sy pa besiel het, weet nugter. “As jy met Misty Blue lol, kan die waarheid dalk net uitkom,” het sy op haar stil maar besliste manier gesê. 

				Simone het natuurlik geweet hy slyp sy tande vir die ontwikkeling op Misty Blue. Dat hy die testament sou beveg. Afpersing was haar wapen om sy planne te stuit. 

				“As jy durf waag om wilde bewerings te maak, beveg ek nie net die testament nie, dit is dan ook die einde van Ryan se loopbaan,” het hy sy teenaanval geloods. “En wat jou ma jou ook al vertel het, jy het bewyse nodig.”

				Dit was skaakmat. Hulle het ooreengekom dat hy Misty Blue sal uitlos. Sy het onderneem om niks te sê solank alles net aangaan soos vantevore nie. 

			

			
				Hy het geweet waar haar eintlike swak punt lê. Simone het gehoop Ryan se skrywery sal later vir hom genoeg wees. Dat hy sy ekspedisies sal laat vaar. Sy was miskien nie sielsgelukkig getroud nie, maar daar is geen twyfel dat sy gek was oor Ryan nie. 

				Sy het geweet hoe ver Lind se invloed strek. Dat hy inderdaad Ryan se skryfloopbaan binne ’n oogwink kan kelder. En sy het geweet hy maak nie ’n ydele dreigement nie. Teen daardie tyd het sy geweet waartoe hy in staat was.

				En toe haar siekte. Hy het hom dood bekommer oor wat sy gaan kwytraak toe sy haar verstand begin verloor het. Wou Ryan verwurg toe dié besluit het om haar nie na ’n inrigting te neem nie. Gelukkig het alles goed afgeloop, maar is dit ’n wonder dat hy verlig is sy is dood? 

				Hoe ook al. Hierdie ding moet nou end kry. Die spanning duur nou al oor die dertig jaar. 

			

			
				Sondag 30 September

				Dit voel vir Cara amper soos vakansie. Boek op die skoot, bene in die son en gesig in die skadu van die afdakkie wat oor ’n gedeelte van die balkon span. ’n Glas vars lemoensap wat Una se dogter netnou vir haar gebring het, staan op die geleentheidstafeltjie langs haar.

				Anina het vanoggend effens meer kleur in haar wange as toe Cara haar ontmoet het, maar haar oë verklap dat sy nog maar sukkel. Sy is vyf en dertig, het Cara uitgevind. So oud soos Veronika. In ’n skaamtelose oomblik wens sy dit was eerder Veronika wat te lank gewag het om kinders te hê. Maar toe onthou sy weer haar voorneme en oortuiging: solank haar pa maar net gelukkig is.

				Asof hy aangevoel het sy dink aan hom, wys haar selfoonskermpie minder as ’n kwartier later sy naam.

				“Hallo, Pa.”

				“Dag, Cara. Waar is jy?” Kortgebonde. Moes seker weer pomelo’s vir ontbyt eet.

				“Stilbaai. Ek het ’n lekker gastehuis hier ontdek. Die mense is baie gaaf.”

				“Jou goed is nog hier en die verhuisingsmense kom môre. Jy moet dit kom haal. Vandag nog. Ons kan nie nog daarmee ook sukkel nie en alles moet môre voor twaalf getrek wees sodat die nuwe eienaars kan in.”

			

			
				“Pa, dis hoogstens ’n boks vol goed. Ek is waaragtig nie lus om nou Outeniekwastrand toe en terug te ry vir iets wat julle maar net vir my in julle nuwe huis kan hou tot ek daar uitkom nie.”

				“En dan raak dit weg of beland tussen die bokse wat ons eers later gaan uitpak? Nee.”

				“Merk net die dêm ding!”

				“Nee, jy kom haal dit. En jy hoef nie terug te gaan Stilbaai toe nie. Ek het vir jou woonplek. Tussen Knysna en Brenton. ’n Gemeubileerde huis op ’n plasie waar ek eers binne die volgende jaar of so met die ontwikkeling gaan begin wat ek daar beplan. Dit gee jou tyd om jou eie plek te soek en te koop. Daar is tot ’n studeerkamer. Ek is seker jy sal daarvan hou.”

				“’n Plasie? Maar ek is vroualleen, Pa. Dis mos onveilig?” 

				“Daar is alarms en beams en goed. Die vrou wat daar gebly het, was ook maande op ’n slag alleen. Haar man was vir lang rukke uithuisig. Ek sou nie voorgestel het jy gaan bly daar as dit nie veilig is nie. Dink jy ek is ’n idioot? En dankbaarheid vir die moeite wat ek doen om vir jou verblyf te kry sal nie onvanpas wees nie.”

			

			
				Cara moet letterlik haar tong vasbyt. Dit neem ’n oomblik om haar ergerlikheid onder beheer te kry.

				“Cara, is jy daar?”

				“Ja, Pa. En dankie, ek waardeer dit baie dat Pa my wil help.”

				“Nou toe. As jy binne die volgende uur ry, kan jy nog voor sononder daar wees. Jou stop hier ingesluit. Roer jou.”

				“Pa, ek ...” Sy praat met ’n dooie foon.

				Cara klap haar boek vies toe. Liewe hemel, kan die man nie net ordentlik wees nie? Haar ’n aanbod maak sonder om haar te probeer boelie nie?

				Sy maak haar oë toe en haal ’n paar maal diep asem. Oukei, dis dalk nie ’n slegte plan nie. Sy voel al ’n bietjie aardig omdat sy hierdie kamer so lank by Una huur. Sy vra Cara minder as haar ander gaste en kon boonop die dubbelkamer al ’n hele paar keer aan twee mense op ’n slag verhuur het. Hierdie naweek moes Una hoeka mense wegwys omdat die gastehuis vol is.

			

			
				Cara staan teensinnig op. Verdomp. Sy het juis so lekker gesit. Uitgesien na ’n lui, internetlose Sondag met ’n boek op haar skoot. 

				Nou goed, sy sal gaan kyk. As die danige plasie haar nie aanstaan nie, kan sy altyd môre terugkom. Of elders ’n plek kry. En laat sy tog die verdomde boks goed gaan optel sodat dierbare Veronika tog net nie verontrief word nie.

				Sowel Veronika as Karel lyk gestres toe sy net ná een daar aankom. 

				“Wat vat jou so lank?” brom Karel dadelik.

				“Ek moes eers by die supermark op Stilbaai aangaan om darem vanaand en môre ete en drinke te hê, Pa,” antwoord sy met geforseerde geduld. Kan hy haar nie ten minste eers groet nie? “Die goed maak op ’n Sondag eenuur toe, as Pa dit dalk nog nie agtergekom het nie.”

				Die huis binne is skaars herkenbaar. Kratte staan oral halfgepak rond, skilderye staan op die vloer teen mure aangeleun. Dis chaos waar jy kyk.

			

			
				“Ek moes maar self begin pak om seker te maak ons is betyds hier uit,” verduidelik Veronika en stut haar rug met haar hand. “Die nuwe eienaars was baie moeilik omdat die verhuisingsfirma ons eers vir môre op hulle lys gesit het.”

				“Kan ek jou dalk help pak?” bied Cara aan. Veronika lyk regtig moeg en Karel bleek, afgerem en nog beneukter as gewoonlik.

				Veronika skud haar kop en vryf oor haar buik wat opsigtelik groter geword het. “Dankie, maar ons sal regkom. Dis beter dat ek weet waar ek wat gepak het en die goed self merk vir die uitpakslag.”

				Toe Cara ’n halfuur later wegtrek, is sy verlig haar aanbod is van die hand gewys. Die atmosfeer tussen Karel en Veronika kan met ’n stomp mes gesny word. Haar simpatie lê by Veronika. Sy weet hoe ongeduldig en geïrriteerd Karel kan word as dinge nie volgens plan verloop nie of as hy verontrief word. En deesdae is hy erger as ooit.

				’n Ent anderkant Wildernis kom ’n SMS op haar foon deur. By Sedgefield hou sy stil om water te koop en kyk sommer wie dit was. 

				Jojo Richter. Nog min inligting, maar volg ’n hele paar leidrade op. E-pos binnekort verslag oor vordering. Hoop jy het program afgelaai en onthou nog die wagwoord? L.W. Die e-pos sal as SPAM wys, maar behoort nie na jou junkmaillêer te gaan nie.

			

			
				Cara laat weet sy onthou nog en het die program geïnstalleer. 

				Sy is teleurgesteld, maar dis nou ook nie asof sy verwag het Jojo sal dadelik alles uitvind nie. Die ontvoering lê ver terug, in ’n era lank voor die informasieontploffing. Toe sy verder ry, flits onwelkome herinneringe van voor af deur haar kop.

				Die chauffeur se motor het voor die skool gestaan waar hy altyd smiddae vir haar gewag het. Die man agter die stuur het sy swart oorjas aangehad en sy pet op sy kop, soos elke middag. Arnold was nie ’n baie spraaksame man nie, dus was sy nie verras dat hy net ’n groet gemompel het toe sy agter in die motor klim nie. Dis eers toe sy ’n gedeelte van sy gesig in die truspieël gesien het dat sy besef het dis nie Arnold nie. 

				“Jy klim nooit by enigiemand anders in ’n motor as by my of jou ma of Arnold nie, verstaan jy, Carolina?” Hoeveel keer het haar pa haar dit nie op die hart gedruk nie? Bygevoeg dat daar booswigte is wat kinders ontvoer en soms vermoor en sy wil tog seker nie hê dit moet met haar gebeur nie. 

			

			
				Sy woorde het deur haar kop gedawer.

				Sy het die deur probeer oopmaak om uit te klim, maar kon dit nie oopkry nie. Sy het op die man geskree dat hy moet oopmaak. 

				Hy het haar probeer kalmeer, gesê Arnold is siek, maar toe sy sien hy ry nie die gewone pad huis toe nie, het sy weer teen die ruit begin slaan en om hulp geroep. 

				Eers toe hy “Shut up!” skree, het sy van pure skrik stilgebly.

				“Ek vat jou vir jou perdrylesse, magtig,” het hy gesê. “Bly nou net om hemelsnaam stil, ek kan nie op die pad konsentreer as jy so lawaai nie.”

				Maar sy het in haar lewe nog nooit perdrylesse geneem nie.

				Hulle het nie veel verder gekom voor ’n man in ’n bakkie met ’n Lind-logo op die deur langs hulle gery en dringend beduie het hy moet aftrek nie. Die chauffeur het op die padskouer afgeswaai toe die bakkie voor hom insny. Teen die tyd dat die motor tot stilstand gekom het, het daar nog ’n bakkie agter hulle ingetrek.

			

			
				Die res van die gebeure is net ’n warboel indrukke. Miskien omdat sy niks kon hoor ná die skoot nie. Miskien omdat sy begin opgooi het. 

				Haar pa het die koerante van haar weggehou, maar sy weet die man wat die ontvoerder geskiet het, is van strafbare manslag aangekla. Later het sy uitgevind hy is ná ’n kort hofsaak vrygespreek.

				Sy onthou vaagweg dat sy ondervra is in die teenwoordigheid van die sielkundige, maar sy kon die polisie nie help nie.

				Cara dwing haar gedagtes weg en is verras om te sien sy is feitlik reeds by die brug voor Knysna.

				Dit voel soos déjà-vu toe sy by die Brenton-on-Sea-bordjie afdraai. 

				Sy haal die sleutels vir die huis af by die kafeetjie waar ’n eiendomsagent dit glo vir haar gelaat het met aanwysings hoe om die rigstrale en alarms op die afstandbeheerder aan en af te skakel.

				Die pad soos haar pa dit na die plasie verduidelik het, loop verby die vier huise in Steenbrasstraat. Cara ry stadig verby. Daar is nie by een beweging nie. Ook nie by Willa se huis nie.

			

			
				Willa. Waar was sy in 1979? Sou sy meer van die ontvoering weet?

				Cara rem, wik en weeg ’n oomblik, tru en hou voor Vrygekoop stil. Die huis lyk onbewoon, die gordyne dig toe, nêrens ’n oop venster nie. Maar dis Sondagmiddag. Willa slaap waarskynlik.

				Sy besluit om tog te gaan aanklop. Die kanse is skraal dat Willa iets van die ontvoering weet of sal sê as sy iets weet, maar vra is vry. En as Willa dan nou op haar wil skel omdat sy haar in haar middagslapie steur, is dit tot daarnatoe.

				Drie keer klop sy met lang tussenposes, maar daar is nêrens ’n roering nie. Sy skrik haar oor ’n mik toe sy omdraai en iemand reg agter haar sien staan.

				“Oumevrou was weg en toe weer terug en nou weer weg. Kyk hoe lank is die gras, ek moes vergete al weer gesny het.” Die man wat meer soos ’n bergie as ’n tuinier lyk, skud sy kop en spoeg ’n straal deur ’n gaping in sy bruin tande. “Ek het hoeka ’n geldjie nodig vir brood en so.” Te oordeel na die reuk wat uit hom opslaan, is “en so” gewis nie seep nie, en kyk sy na sy vergeelde oë en die bloedbelopenheid, is dit ook nie kos nie.

			

			
				“Wanneer is sy weg?” vra Cara en staan ’n entjie weg van hom en die geil reuk. Hy lyk darem redelik onskadelik. Skaars haar skouer se hoogte.

				“Die eerste keer so twee, drie weke gelede. Saam met die man wat so kom soek het hier. Toe is dit mos die begrafnis of wat ook al nou Vrydag, en toe kom sy terug saam met die man van die plaas hier anderkant. En vanoggend toe kom haal ’n annerlike bus haar weer en sy is nog nie terug nie.”

				“Watse bus?” Wie se begrafnis dit sou wees, is seker nie belangrik nie.

				Hy haal sy skouers op. “Dit was nie die dorptoebus nie. Hulle kom nie Sondae nie en Oumevrou is nou nie kerklik nie sien, so sy ry ook nie die Sondagse bus wat die oumense kerk toe vat nie. Ken nie daardie bus wat haar kom haal het nie. Ander naam ook op as die dorptoebus. Kan nou nie eintlik baie goed lees nie, maar dit was anders. En sy wou nie opklim nie, maar twee mans in wit klere het haar maak klim. Dag toe nog sy is dalk olik.”

			

			
				“Nie ’n ambulans nie?”

				Hy skud sy kop. “Nee, ’n kombibus.”

				“Waar bly jy dat jy so weet van die busse?” 

				Hy beduie in die rigting van die bosse op die onbeboude erwe. “So hier daar en oral,” bevestig hy haar vermoede dat hy ’n bosslaper is. “Oumevrou gee maar so nou en dan ’n eetding en as die gras sny nodig het, ’n geldjie. Mevrou het nie dalk vir my ’n geldjie nie? Of ’n eetding?”

				“Kom saam.” Cara stap met die trappies af na die Freelander toe. Uit een van die supermarksakke van haar haastige aankope vanoggend in Stilbaai haal sy ’n blik sousbone en ’n blikkie tuna. Drie piesangs uit ’n ander sak. Sy vou die kardoes met Portugese rolletjies oop en haal twee uit. Pak een van die sakke uit en sit die paar goed vir hom daarin. “Dis die beste wat ek kan doen.” Sy het haastig en min gekoop.

				“Groot dankie, my mevroutjie. Groot dank.” Sy glimlag ontbloot meer gapings as tande. “Mevroutjie het nie dalk ’n drinkdingetjie ook nie? Ek sien hoeka die wynboks daar staan?”

			

			
				Cara wil geïrriteerd raak, dink toe aan die bestaan wat die man voer. Have a heart, dis nie asof sy hom vir die eerste keer in die versoeking lei nie. Wyn is ten minste beter as vlam. En om ’n Sondag in die bosse deur te bring, het mens dalk ’n bietjie vergetelheid nodig. “Die wyn wat ek drink, is suur,” probeer sy nietemin wal gooi. 

				“Ek sal hom maar net vinnig afsluk, Mevroutjie.” Sy oë glinster.

				Cara klap die wynboks oop en probeer onthou wat sy Vrydag by die drankwinkel uitgekies het met die oog op Anina en Una se sporadiese kuiertjies. Twee bottels sauvignon blanc, ’n goeie chenin, twee cabs en twee bottels méthode cap classique-vonkelwyn. Sy wik en weeg ’n oomblik en, sommer net omdat dit haar sin vir humor prikkel, haal sy vir hom ’n bottel Pongrácz uit. 

				Die verplooide gesig verkrimp verder toe hy die bottel by haar vat en dit bekyk. “Nou wat virre prop is dit dan nou hierdie?”

				“Jy draai die draadjie los en dan druk jy die prop met jou duime uit.”

				Hy sit die sak kos neer en draai onhandig aan die draadjie, wikkel dit saam met die plaatjie af en bekyk die prop wantrouig.

			

			
				“Kyk, só.” Cara wil weer die bottel by hom neem om te help, maar hy ruk dit weg. “Ek sal dit nie terugvat nie, ek wil net help.”

				Hy kyk haar agterdogtig aan, maar gee tog die bottel terug. Sy draai die prop ietwat en werk dit verder met haar duime uit. 

				Die bergie gil van skrik toe die prop uitskiet en begin toe dadelik lag. “Kyk nou hoe graag wil daai wyn gesuip raak! So ywerig, skiet skoon sy eie prop uit.”

				“Nou toe. Geniet dit.” 

				“Dankie, Mevroutjie. Kriek Kaaiman sê vir jou innige dank.” Hy vat ’n sluk uit die bottel, trek ’n verskriklike gesig en ril dat sy hele seningrige lyf daarvan skud. “Hiert, maar hoe sleg is so ’n witmenswyn.” Hy grinnik weer. “Maar solank hy lekker maak. Solank hy lekker maak.”

				Ja, my vriend, hy maak lekker. So lekker dat sy Franse eweknie mens die volgende oggend saam met ’n vreemde man in die bed laat wakker word. 

				Die grondpaadjie kronkel teen steiltes uit en teen afdraandes af. Omtrent ses kilometer nadat jy uit Steenbrasstraat gedraai het, het haar pa gesê, voor jy by die hek kom. Hy is ’n kilometer uit. Dis sewe. Dis toe nie ’n hek nie, maar ’n ingang. Op die linkerkantste pilaar staan Misty vertikaal geskryf en regs Blue. In die verte doen die panoramiese uitsig op die Indiese Oseaan die naam gestand. 

			

			
				Waar het sy al die naam gesien? Die sleutels in haar pa se huis, besef sy, wat langs die Brenton-sleutels gehang het. Nou hoekom het hy nie sommer net vanmiddag sy stel vir haar gegee nie? Dalk was dit reeds ingepak. Of dalk hou Karel maar net daarvan om te kan inkom waar hy wil.

				Sewe honderd meter baie vrot grondpad verder doem ’n gebou op. Die ondergaande son blikker teen die vensters van die huis wat gedeeltelik van klip is, die res afgewit. Nie ’n villa nie, maar ’n interessante huis wat pragtig met die omgewing saamsmelt. Een deel dubbelverdieping, die res in vlakke.

				Sy moet ’n goeie honderd en vyftig meter van die huis af parkeer vanweë slaggate. Van daar af loop ’n paadjie met kinkels om rotse na ’n stoep toe.

			

			
				“Simpel plek,” het haar pa ook gesê, “mens kom by die kombuis in. Maar die res is leefbaar.”

				Dis ’n lieflike kombuis. Ruim. Gesellig met ’n kookkaggel. ’n Greinhouttafel met ses stoele in die middel. Die plankvloere kraak geselserig toe sy haar in ’n sitkamer met nog ’n kaggel bevind. Groot glasskuifdeure benut die uitsig ten beste. 

				In die hoek, teen die muur waaragter die kombuis is, kink ’n rustieke houttrap boontoe. Twee deure weerskante van die sitkamer lei na slaapkamers, stel sy vas voor sy met die trap opgaan.

				Die deur van dwarslêers kreun aan sy skarniere toe sy dit oopdruk. Die studeerkamer – dit verklap die boekrakke teen die mure en die ingeboude lessenaar. In een hoek is ’n ou driekwartgrootte divan met ’n nuwerige matras.

				Vlak by die deur staan twee bokse wat vergete gebly het. Sy sal moet uitvind wie voorheen hier gebly het, dit aan die mense probeer terugbesorg.

				Die venster voor die ingeboude lessenaar bied ’n lieflike uitsig oor die see.

			

			
				“Oh, yessss,” fluister sy. Sy sal ’n lessenaarstoel moet kry, maar hier sal sy heerlik kan werk. En sommer op die divan slaap ook, besluit sy toe sy agter nog ’n deur ’n badkamertjie met ’n stort, wasbak en toilet ontdek.

				Sy sal in elk geval snags veiliger voel hier bo.

				Dis baie sterk skemer en ’n koue wind het opgesteek toe sy die broodnodigste uit die Freelander gelaai het. Môre sal sy die res afpak. Nou eers vuur in die kaggel maak en ’n glas wyn geskink kry. Die plek vra daarna en haar gemoedstoestand ook.

				Kevin is nie lief vir stede nie, maar Londen in die besonder is sy pet hate. Dis koud en miserabel, selfs in die redelik luukse hotel waar die agent vir hom ’n kamer bespreek het. Maar dis die mense wat hom die meeste pla. Hy het niks teen Britte in die algemeen nie, maar Londenaars lyk altyd vir hom so sielloos. Werk toe, huis toe, vis en chips of bangers en mash vir aandete. Reënjasse en sambrele standaardrekwisiete. Alles geroetineerd en geyk. Dagin en daguit.

			

			
				Laura was anders. Geen wonder sy het Dorking verkies nie. Sy was méns. Hoe mis hy haar nie.

				Hy skink vir hom ’n whisky en gaan staan voor die venster. Stadsligte en glasgedempte straatlawaai begroet oog en oor. Eindelose beweging van motors onder in die strate.

				Môre ontmoet hy Jim Pegg in lewende lywe. Hulle gaan eers vergadering hou en daarna middagete geniet. En dan is dit aandete saam met die redigeerder en uitgewer van Termination in Tibet. Hulle sal wil weet hoe vorder hy met Gone in the Gobi. Hy het skaars drie hoofstukke om vir hulle te wys en die storie se raamwerk het meer gapings as iets anders.

				Kevin kry sy skootrekenaar en maak dit staan op die ingeboude spieëlkas. Terwyl hy wag dat Windows laai, vul hy sy glas aan.

				Hy kan net so wel op datum kom met Twitter en Facebook. Hy kan nie eens onthou wanneer laas hy op die sosiale media ingeskakel het nie en hy weet uit ondervinding deesdae is dié so ’n deel van ’n skrywer se werksomskrywing soos skryf.

				Buitendien, daar is iets baie bevredigends daaraan om boodskappe te lees soos die eerste een wat in die rits twiets wat vir hom bedoel is verskyn: Finished Termination in Tibet last night. Wow! Even better than Mortality in Morocco. You rock!

			

			
				Hy klink vir homself soos ’n plaat wat vasgehaak het nadat hy op die laaste paar dae se twiets gereageer het. Op hoeveel maniere kan mens nou eintlik sê: Dankie, ek is bly jy het die boek geniet.

				Toe hy deur sy lys is, klik hy op die Home-merker om te sien oor watter onderwerpe die twieters wat hy volg die afgelope tyd getwiet het. Die herdenking van die Twin Towers-aanval. Jonathan Jansen kom weer met ’n paar juweeltjies vorendag. Zapiro is al weer in die moeilikheid oor die manier waarop hy Zuma uitbeeld. Die een of ander kontroversie oor MM, wie dit ook al mag wees, is hertwiet. ’n Bewonderaar wat hom gereeld twiet, gaan gal af oor stalkers. Iets in hom ruk inmekaar toe hy in nog ’n hertwiet die Twitter-naam @caravd sien. 

				#MMControv. Who is this nobody namesnatcher @caravd? vra die twieter.

				Kevin skink vir hom nog ’n knerts voor hy op die onderwerp MMControv ingaan. Teen die tyd dat hy min of meer die kern van die saak ontwar en die nuutste artikel oor Mignon Maydon in die Huffington Post gelees het, weet hy nie of hy Cara jammer kry of ’n spreekwoordelike klap teen die oor wil gee nie. Wat de hel dink sy doen sy? Besef sy nie dat sy brûe aan die verbrand is wat sy nooit weer sal kan herstel al is sy werklik Mignon Maydon nie?

			

			
				Lesers se geheues mag dalk kort wees, maar wat op die internet beskikbaar is, kan net so wel in graniet geskryf wees. Dit gaan nooit weer weg nie.

				Veral nie ’n artikel soos die een wat hy pas gelees het nie. Lesers smag om te weet hoe Mignon Maydon lyk, uit te vind wie en wat sy is en doen, dis nou benewens boeke skryf. En Cara weerhou hulle daarvan omdat Mignon nou te bang is om haar identiteit te openbaar. Almal weet immers waartoe stalkers in staat is.

				Waar is Cara se beeldhouerman? Hoekom help hy haar nie? Hoekom keer hy haar nie om dieper en dieper in die moeilikheid te raak nie?

				En waarom swaai Karel nie sy afpersende towerstaf nie?

			

			
				Pa ’n ster. Misty Blue fantasties. Baie dankie. Cara stuur die SMS met ’n ingenome glimlag. 

				Hier gaan sy so lank bly as wat Karel haar gaan toelaat. Sy is nie mal oor die onderste slaapkamers nie, maar die res voel presies reg.

				Sy maak vir haar ’n omelet en voel ’n bietjie skuldig toe sy voor die kaggelvuur daaraan weglê en aan Kriek Kaaiman dink. Maar ten minste sal sy sorge teen dié tyd verdoof wees.

				Môre gaan sy ’n paar goed vir haar aanskaf. ’n Goeie lessenaarstoel, basiese kruideniersware, haar eie beddegoed en hopelik ’n mooi kwilt vir die divan, ’n musieksentrum. O, en ’n koordlose ketel. Eintlik ’n horde goed. Sy sal ’n lys moet maak. En aansoek doen vir ’n telefoonlyn met ADSL. Die 3G-stokkie wat sy tans gebruik om met die internet te konnekteer, is net te stadig en onbetroubaar. 

				En sy hou van die plan wat sy bedink het, al klink dit ’n bietjie storieboekagtig. Daarvoor sal sy vir haar weer ’n groot rekenaar ook moet koop, al het sy in George voorlopig daarteen besluit. Dalk ’n tablet ook. 

				Hopelik kan sy albei laat opstel met ’n ander identiteit soos sy voorheen met haar Mignon Maydon-rekenaar gedoen het. Dit beteken sy moet dubbel betaal aan ’n diensverskaffer, maar dan word niks wat sy daarop doen met Cara van Dijk in verband gebring nie. 

			

			
				En as sy eers behoorlik ingerig is, kan sy met hierdie nuwe, dalk nie permanente nie maar minstens minder tydelike, fase in haar lewe begin.

				



			

	






			

			
				AGTIEN

				Maandag 1 Oktober 

				Die passasiersitplek het Cara doelbewus oopgehou, maar verder is die Freelander feitlik van hoek tot kant gepak van haar aankope toe sy voor die rekenaarwinkel stilhou. 

				Haar aansoek vir ’n foonlyn en ADSL is ingedien. Die ou foonlyn na Misty Blue is onlangs afgesny en sy kon dit net oorneem met nommer en al, maar sy was nie lus vir die moontlikheid dat daar kort-kort oproepe vir die vorige eienaars deurkom nie. Hopelik draai hulle nie te lank met die installasie van die nuwe lyne nie. Intussen moet sy maar regkom met 3G-stokkies. Sy hoop net die planne wat sy tot laatnag sit en uitdink het, is doenbaar.

				’n Uur of wat later is sy die trotse eienaar van ’n kaslose rekenaar met al sy parafernalia in die skerm ingebou. Dit spog ook met ’n koordlose muis en -toetsbord. Sy is ook die baas van ’n tablet met ’n bykomende toetsbord.

			

			
				Teen ’n ekstra fooi registreer ’n tegnikus die tablet vir haar in Lina Lind se naam met ’n nuwe gmail-adres en doen dieselfde met die rekenaar in die naam van Rea Lauthor. Daarna stel hy die res van die goed op wat Cara verlang. 

				Hy vra nie waarom sy vir elkeen ’n ander e-posadres en nuwe Twitter- en Facebook-identiteit wil hê nie. Miskien is dit nie meer buitengewoon dat mens jou as iemand anders wil voordoen nie.

				Jim Pegg mag ’n goeie agent wees, maar vanaf die oomblik wat hulle Maandagoggend van aangesig tot aangesig kom, is daar iets aan hom wat Kevin pla.

				Dalk is dit omdat hy prins Charles se soort Engels praat. En ook die suur gesig toe hy hoor Kevin gaan moontlik nie die sperdatum vir Gone in the Gobi haal nie.

				“Jammer, Kevin, maar dis nie aanvaarbaar nie. Net glad nie aanvaarbaar nie.”

				“Jim, jy weet wat my situasie die laaste paar maande was. Ek is seker jy kan begryp dat mens se kreatiwiteit in sulke omstandighede opdroog.” Kevin haat dit dat dit klink asof hy verskoning maak vir iets wat net bliksems logies en menslik is. 

			

			
				Miskien moes hy nie so gou ’n kontrak vir sy Gobi-boek by Pegg geteken het nie. Boonop het Pegg eerste opsie om as agent op te tree vir die volgende boek.

				“Natuurlik verstaan ek, en jy het my innigste simpatie. Maar Kevin, jou lesers is soos ’n honger monster wat gevoer moet word. Termination in Tibet doen goed, maar jy is nog nie Wilbur Smith nie, nè. Laura het jou dalk op die kaart gesit, maar sy was ’n klein skakel in die ketting. Hoeveel kliënte het sy hanteer? Tien? Vyftien?”

				Sewentien, en aan elkeen haar volle aandag en toewyding gegee, wil Kevin hom daarop wys, maar Pegg praat weer voor Kevin ’n woord kan inkry.

				“Ons het baie werk om te doen voor jy regtig ’n beduidende indruk in die wêreld van misdaadfiksie gaan maak. Jy het heeltemal te min leiding gekry.”

				Kevin beteuel sy ergernis oor die stekies na Laura en wag dat die man verder praat. 

				“Jou boeke lees lekker, maar daar is nie genoeg grint en grein nie. Jou helde is te gaaf en onkreukbaar. Ons soek ’n held wat sy hande vuilmaak, wat wreedheid met wreedheid vergeld. Bloed en derms; hoe meer, hoe beter.”

			

			
				Jim bly stil toe sy assistent vir hulle ’n skinkbord met tee bring. Dit gee Kevin die geleentheid om sy bloeddruk wat sekerlik die hoogte ingeskiet het, te probeer stabiliseer.

				“Jim,” begin hy met gedwonge kalmte nadat die assistent uit is, “as ek my hoofkarakters wreedaards moet maak, sal ek nie weet hoe om hulle uit te beeld nie.”

				“Dan sal jy moet leer, Kevin, dis wat boekkopers soek. En moenie huiwer as jy ’n bonatuurlike element wil inbring nie. Dink Stephenie Meyer.”

				Kevin dink eers Pegg maak ’n grap, maar hy is klaarblyklik doodernstig. ’n Weerwolf in die Gobi? Fok, waar kom die man vandaan?

				“En die seks. Nee, man, dis heeltemal te mak. Erotika is nou groot. Dink E.L. James met haar Shades-boeke. Jou helde is te eties. Hemel, een het selfs gratis seks met ’n prostituut geweier. En dit ná maande sonder seks, en net omdat sy meisie vir hom tuis gewag het?”

				“Dis die soort man wat hy is.” Jim Pegg hoef nie te weet die toneel in die boek is gebaseer op ’n werklike voorval nie. Hy weet hoe moeilik die keuse was wat sy karakter moes maak en kon dit dus uitbeeld – oortuigend, volgens sy beskeie mening.

			

			
				“Dis nie die soort man wat lesers soek nie,” vervolg Jim. “Die ou wat jou boek lees, weet hy sou vir die hoer geval het. Hy wil nie daaraan herinner word dat dit dalk nie die eerbare ding is om te doen nie.” In die vaal Londense lig wat op hom val, lyk Pegg met sy halfmasoë en dun lippe ’n bietjie soos ’n reptiel.

				Kevin besef nou eers regtig wat hy aan Laura gehad het. Sy het hom geleer om dieper in die hoofkarakters se psige te delf, nie om van hulle skarminkels te maak nie. 

				“Ek soek jou boeke in die top vyf van die topverkoperlyste, nie in die top twintig soos nou die geval is nie. Jy het dit in elke opsig in jou, behalwe vir die grint. Bloed en derms. Vuurwarm seks. Minder onkreukbaarheid, meer onbetaamlikheid.”

				Kevin bly liewer net stil. 

				“Nou, die Mignon Maydon-debakel. Jy moet jou ten alle koste so ver as moontlik van die hele affêre distansieer. Dis bitter jammer dat jy die stalker ken. Ons moet net hoop dit kom nie op die lappe nie. Dit kan jou sleg knou.”

			

			
				“Hoe weet jy die vrou wat ek ken, is die stalker en nie dalk regtig Mignon Maydon nie?”

				“My liewe Kevin, ek en Rachel Raphael ken mekaar al donkiejare. Sy is vir romantiese fiksie wat ek vir misdaadfiksie is. Die beste op ons gebied. Dit kry mens nie reg as jy jou maklik ’n rat voor die oë laat draai nie. Rachel het alles oor Mignon Maydon met ’n fynkam nagegaan. Sy is legitiem. En boonop mooi verby. Geweldig bemarkbaar. Hoekom Laura toegelaat het dat sy anoniem bly, sal net sy weet.”

				“Jy het haar ontmoet?”

				Pegg skud sy kop. “Net foto’s gesien. Ek en Rachel oorweeg ’n gesamentlike boektoer vir julle. Eintlik jammer sy is getroud, ’n romantiese verbintenis tussen julle kan dalk net die lesers gaande maak. Maar sommige vroue is minder getroud as ander. Jy tref dit dalk gelukkig.”

				Kevin ignoreer die laaste opmerking met moeite. “Hoe oud is sy?”

			

			
				Pegg se mond krul ondertoe. “Hoe weet mens ooit hoe oud ’n vroumens regtig is?”

				“Maar as jy moet skat. Bo veertig of onder veertig?”

				“Beslis onder. Tensy sy haar foto’s erg gephotoshop is. Ek verbeel my Rachel het iets gesê van agt en dertig. Maar haar ouderdom is nie belangrik nie. Die punt is, daardie Cara-vrou hou voordele en nadele vir Mignon in. Danksy haar, kan Mignon nie op die oomblik aan haar lesers se behoefte aan openbaarmaking voldoen nie. Dis ’n probleem. Die pluspunt is egter dat die hele kontroversie die verkope van When we belong die hoogte in kan laat skiet. Daar is reeds aanduidings daarvan. En die filmmaatskappy oorweeg om alles te verhaas. Dit is dus gebiedend noodsaaklik dat jy in geen opsig met Cara watsenaam geassosieer moet word nie. En ek bedoel in géén opsig nie.”

				Hy het nie planne gehad om weer iets met Cara te doen te hê nie, maar dit irriteer die dinges uit hom uit dat Pegg vir hom wil staan en voorskryf. 

				“Hoe ken julle mekaar? Het jy haar gespyker? Ek moet weet sodat ek kan voorsorg tref as sy nie haar snater kan hou nie.”

			

			
				Kevin kom stadig uit sy stoel orent. “Meneer Pegg, ek weet nie of die ander skrywers met wie jy werk, duld dat jy in hulle privaat lewe wil inmeng nie, maar in myne steek jy jou neus waaragtig nie, verstaan ons mekaar?” 

				“Stadig, ou seun, stadig. My kliënte aanvaar goeie raad van my, selfs op persoonlike vlak, omdat hulle besef ek weet waarvan ek praat. Ek stel voor jy sit en luister.”

				“En ek stel voor jy vlieg hel toe.” Kevin trek al by die deur toe Pegg hom inhaal. 

				“As jy hier uitstap, pleeg jy literêre selfmoord, ou seun. Ek word geag. Ek het baie invloed. En jou kontrak met my is waterdig.” 

				Kevin kyk af na die veragtelike mannetjie wat vir hom al hoe meer na ’n likkewaan lyk. Alhoewel dit eintlik ’n belediging vir die reptiel is.

				“Kalmeer nou, Ryan. Kom ons gaan restaurant toe, dan stryk ons dinge uit oor ’n pint of ’n glas wyn.” 

				Op hierdie oomblik kan hy die man eerder in ’n wynvat versuip as saam het hom ’n glasie klink, maar dalk is dit beter as hulle op neutrale grond praat. In hierdie bedompige kantoortjie kan die “held” dalk net alle integriteit oorboord gooi en die wêreld van hierdie verskoning van ’n mens verlos. Met baie bloedverlies en derms wat drup.

			

			
				Hoekom hy so sterk reageer op ’n gesprek wat eintlik niks meer as mannepraat is nie, wil hy liefs nie ontrafel nie.

				Terug op Misty Blue is die rekenaar toe danksy die tegnikus maklik om op te stel. 

				Cara gebruik die ekstra 3G-stokkie wat sy gekoop het tot tyd en wyl haar ADSL aangesluit word. Sy rig haar Rea Lauthor-Facebook-blad in met ’n niksseggende avatar en banier en vra vriendskap van Annemarie Myburgh, Cara van Dijk en Mignon Maydon se groepblad aan.

				Ná ’n paar probeerslae om die tablet beter te verstaan weet Cara daar is ’n hele paar goed wat sy nie sonder wi-fi daarop kan doen nie, maar sy kan wel Twitter en Facebook gebruik – as Lina Lind. Die res sal kom wanneer die ADSL aangesluit word. Vir haar Facebook gebruik sy ’n foto van ’n druppel wat in stadige aksie ’n poel tref. Sy vra weer eens vriendskap van Mignon, Cara en Annemarie op Facebook aan, asook van Rea Lauthor.

			

			
				Daarna stel sy haar skootrekenaar ook op en maak oop by Facebook met haar ou 3G-stokkie. Sy sukkel ’n bietjie om kop te hou, maar uiteindelik is Cara, Lina en Rea oor en weer bevriend.

				Sy sit die tablet tussen die rekenaar en die skootrekenaar neer om makliker tussen die drie te kan beweeg voor sy willekeurig op die twee nuwe toestelle vriendskappe aanvra van verskillende gebruikers wat tans aanlyn is.

				Sommer gou het al drie haar personae ’n klompie vriende.

				Sy haal diep asem, vryf haar hande en knak haar kneukels. Eerste die skootrekenaar.

				Op Twitter kyk sy wat na @caravd se kant toe gekom het nadat sy gisteraand ’n twiet vir Annemarie gestuur het waarop dié toe nie geantwoord het nie. Sy lees weer wat sy geskryf het. @annemburg, look at @mignonmay’s style of writing here and on Facebook. Compare it with WWB. 

				Daar het toe wel ’n antwoord deurgekom. 

				@annemburg wys Cara daarop dis reeds aangekondig dat MM se tweede boek middel volgende jaar verskyn. Ook dat sy aan die derde boek skryf. Dis vir haar bewys genoeg.

			

			
				@mignonmay bevestig ’n uur ná Annemarie se boodskap: @caravd, 3rd book indeed well on its way. Sorry 2 disappoint you. Writing 4 Twitter & FB = different from writing story. If you were MM or worthwhile author, you should know.


				’n E-pos kom op eers die tablet en toe die rekenaar deur. Mignon Maydon se groepblad het beide Lina Lind en Rea Lauthor se vriendskapversoeke aanvaar. Dit was vinnig. 

				Cara van Dijk kry steeds nie ’n soortgelyke aanvaarding nie. Ook nie van Annemarie nie. Maak nie saak nie. As vriend van Lina en Rea kan sy steeds as Cara deelneem aan gesprekke, al kan sy nie ’n pos skryf of op hulle blaaie ingaan nie. Annemarie is ook ’n vriend van Mignon, dus maak dit ook nie saak dat Lina en Rea se vriendskapversoeke nog nie deur Annemarie aanvaar is nie. 

				Cara skuif reg in haar nuwe lessenaarstoel en antwoord op die skootrekenaar as @caravd: @mignonmay, as worthwhile author I know the difference between words and numerical denominators. Lazy writing MM. Check how pros do it #Jodipicoult or any other real author.

			

			
				Sy skakel oor na die tablet, gaan op Facebook in en pos daar as Lina Lind.

				Mignon Maydon, thank you for exepting me as friend. Sorry bout that bad woman pestring you on Twitter. We luv you

				Cara trek die koordlose sleutelbord van die rekenaar nader en tik ’n boodskap as Rea Lauthor.

				Lina Lind, I believe @caravd. Mignon Maydon, I think you are a fake. One fat fake.

				Sy skakel oor na Lina Lind se tablet.

				Rea Lauthor, how do you no Mignon Maydon is fat? There is no fotografs?

				Cara raak ’n oomblik verward oor wie nou weer op die groot rekenaar werk. Sy sal vinnig moet leer tred hou. Sy skeur ’n bladsy uit een van haar aantekeningboeke, verdeel dit in drie en skryf die drie name in groot letters daarop. Plak dit met Prestik op die onderskeie toestelle. 

				Mignon het intussen geantwoord. Rea Lauthor, don’t think I’m stupid, UNreal author.

				Cara tik op die skootrekenaar as Cara: Rea Lauthor, thanks for vote of confidence. MM’s indeed not stupid. She is very clever. Ask me. In the end though, she will just prove to be too clever for her own good.

			

			
				As Lina Lind skryf sy: Stop harasieng Mignon Maydon! You r a menice. We MM’s fans see right threw you.

				As Rea tik sy: Lina Lind, if you can’t even see the elephant in the room, how can you see through anybody? BTW elephant is called Mignon Maydon.

				As Lina Lind: Rea Lauthor, shame on you. Mignon Maydon what is she talking bout? I see no elefants on your FB?

				As Rea: I rest my case.

				As Lina: Mignon Maydon, I think Rea Lauthor is traaing to be funny. Iegnore her.

				Cara wag skaars ’n minuut voor Mignon terugkom met: Please stop! You are both making me crazy! 

				Cara is nie verbaas nie. Elke keer wanneer ’n volle naam as skakel gebruik word, kry die persoon ’n e-pos. As dit op haar BlackBerry of tablet deurkom, sing haar ore seker al. 

				Nou toe, as jy wil voorgee jy het ’n stalker, sal die drie van ons jou verdomp stalk, besluit Cara grimmig.

				Sy wag ’n rukkie voor sy as Lina Lind tik: Poor Mignon Maydon. Like Forest Gump say: Crazy is as crazy does. Dont reely no what it meens, but I hope it help.

			

			
				Rea skryf dadelik: Lina Lind, glad you noticed Mignon Maydon is crazy 

				Lina tik: No! Mignon Maydon is not crazy shes wonderfoel. Like Forest. 

				Cara wag.

				Mignon antwoord: Lina Lind, please, dear, you’re making it worse.

				Lina skryf: But its tru. Forrest runs and runs. Mignon Maydon rites and rites. Its wonderfoel. We luv yuo.

				Mignon antwoord: Please, Lina Lind just shut up?

				Lina se hartjie is seer: But why Mignon Maydon? Im just teling yuo how wondefoel you are. And Forest to. I luv you both.

				Lina wag drie minute, tik toe weer. Mignon Maydon, are you there? I said i luv yuo.

				Oh, Lina Lind, just shut the fuck up! verloor Mignon haar geduld.

				Ha! Cara gun haarself ’n dawerende applous, sien toe ’n nuwe deelnemer en leun nader. 

				Cryin’ skryf: Hey, Mignon Maydon, Lina Lind was rooting for you?

			

			
				Dit word feitlik onmiddellik opgevolg deur nog ’n kommentaar, dié keer van Annemarie Myburgh. That was not nice, Mignon Maydon. Lina Lind is a sweet girl.

				Cara tik as Rea Lauthor: Not nice at all.

				SMDick voeg hom ook by die gesprek. Yeah. Not nice, Mignon Maydon. Lina Lind, u wanna be my friend? I can teach you lots of tricks, baby doll. ’n Skakel na die een of ander sekswebwerf volg. 

				Cara ril. Hoeveel mal mense is daar tussen die hordes wat net met hulle skool- en ander vriende wil kontak behou? En hoekom is hierdie misbaksel deel van die gesprek? 

				Mignon: Stress catching up. Very sorry, Lina Lind. 

				Lina: Its okay Mignon Maydon, I try to understand. Youre fymous and all. I’m just a country girl who loves your books. They are yours arent they?

				Mignon: Of course they are.

				Lina: Mignon Maydon, like you reelly wrote them, I meen?

				Mignon: Yes.

				Lina: Mignon Maydon, when comes the next one?

			

			
				Mignon: Soon.

				Lina: Mignon Maydon, like in when soon?

				Mignon: Like when people stop interrupting my writing?

				Lina: Mignon Maydon, when do you think that would be?

				Mignon: When do you think?

				Cryin’: Mignon Maydon, watch it, you’re losing it again.

				Lina: Cryin’, what is Mignon Maydon losing? And why are you crying?

				Cryin’: Her patience, Lina Lind. And I’m crying about the lack of truth and sincerity in the world – amongst other things.

				Mignon: This isn’t a chatroom! Gone writing. Ciao.

				Lina: Ciao Mignon Maydon. Hope your pasience comes back soon. Cryin’ Don’t cry. I’m sure Mignon Maydon is doing her best to do what she is best at. I think. Nighty, night.

				Cryin’: Lina Lind, sleep tight, girl. Don’t let the bedbugs bite.

				Lina: Thank you Cryin’.

				En skielik is dit die einde van die gesprek. Cara is skoon uitasem ná die marathonsessie.

				Net voor sy afskakel, kom vriendskapsversoeke van Cryin’ kort ná mekaar deur op sowel Rea Lauthor, Lina Lind en Cara van Dijk se blaaie. Sy aanvaar dit op al drie, maar ignoreer SMDick se versoek op Lina Lind se blad.

			

			
				Terwyl sy vir haar koffie maak, neem die adrenalien af. Dit was nogal ’n eienaardige ervaring om so met verskillende stemme te werk en tog het sy soos Lina gevoel wanneer sy as Lina Lind skryf, en soos Rea wanneer sy weer aan die woord was. Miskien kom dit makliker omdat sy gewoond is daaraan om haar in verskillende storiekarakters se koppe in te dink. 

				Daar is egter ’n groter kans dat sy van haar verstand af begin raak.

				Kevin skakel sy skootrekenaar af. Slaaptyd. Dit was ’n lang dag. Gelukkig het die ete saam met die uitgewer en redigeerder beter verloop as sy afspraak met Pegg, maar hy moes nog steeds ná die tyd afwen. Dié dat hy besluit het om sy sosialemediawerk af te handel. Waarvan daar toe nie veel gekom het nie.

				Wat de hel dink Cara doen sy? Hy weet nie of hy haar moed van oortuiging moet bewonder en of sy sertifiseerbaar is nie. Omdat hy weet wat haar doopnaam en nooiensvan is, was dit maklik om uit te werk dat sy as Lina Lind skryf. Hy is nie doodseker van Rea Lauthor nie, maar hy sal sy kop op ’n blok sit dis ook sy. Probeer sy die aandag aftrek van haar eie naam? ’n Bietjie laat daarvoor. 

			

			
				Dis nie asof hy vinger kan wys nie. Hy het self twee identiteite geskep vir sy sosialemediabedrywighede. Een vir sy lesers as Kevin Ryan, en ’n skuilnaam vir sy vriende in ver plekke. Maar Cara het behoorlik oorboord gegaan.

				Pegg kraam seker as hy hierdie absurde gesprek sien, veral as hy uitvind Cryin’ staan vir K. Ryan. 

				Nie weer nie, besluit hy. Nie omdat Pegg hom afskrik nie, maar hy wil regtig nie betrokke raak nie. Dis Cara se oorlog. Hierdie veldslag het dalk min of meer in haar guns verloop, maar sy speel met vuur. 

				Aan die ander kant, dink hy toe hy in die bed klim, wat het sy om te verloor? 

				Woensdag 3 Oktober 

			

			
				Nie te veel te vinnig nie, het Cara gister besluit en weggebly van die internet. Sy het in elk geval ’n blaaskans nodig gehad en die geleentheid gebruik om nie net die huis haar eie te maak nie, maar ook om die wêreld rondom die huis te verken.

				Tog het haar gedagtes bly broei oor wat sy aangevang het. Skiet sy haarself nie net in die voet nie? Is dit regtig die moeite werd? Sal dit nie maar beter wees as sy net vrede maak met die situasie en van voor af begin nie?

				Teen laatoggend kan sy egter nie die versoeking weerstaan om weer as Cara op die internet in te gaan nie.

				Haar vingerpunte bewe effens toe sy Mignon Maydon se naam weer in die soekvenster tik. Sy gebruik gister en vandag se datum as trefwoorde. Haar oë rek toe sy ’n skakel na ’n berig in Die Burger raaksien. Sy klik dadelik daarop.

				SA skrywer gebruik f-woord op FB, lees sy die opskrif. Dis ’n kort stukkie waarin berig word oor die kontroversie rondom die Suid-Afrikaanse skrywer Mignon Maydon. Daar is ’n verwysing na ’n persoon wat beweer dat sy eintlik Mignon Maydon is, maar Cara se naam word nie genoem nie. Daarna word dele van die Facebook-gesprek gedeeltelik en buite konteks aangehaal, ook sonder name.

			

			
				Niks wat Cara nie weet nie, maar toe sy na die kommentaarkolom onderaan die berig kyk, trek haar maag op ’n knop. Sy lees die name en skuilname doelbewus mis en laat net haar oë vlugtig oor die kommentare gaan.

				Enigiemand wat onder soveel druk is, kan kop verloor. Sy skryf pragtige boeke. Ek hoop die stalker laat haar in vrede.

				Gelukkig vir haar, die f-woord. As dit die k-woord was, was dit seker tronk toe met haar. Ek verstaan sy is Afrikaans. Hoekom skryf sy in Engels? Waneer gaan die Afrikaner weer sy wortels vind? Opstaan en trots wees op ons wonderskoone taal?

				En jy dink seker die k-woord is deel van daardie wonderskoone (sic) taal?

				Black is beautiful and f the rest. What does a Boer know about f-ing anyway?

				Here, vergewe hulle, want hulle weet nie wat hulle sê nie.

				Gaan preek elders. Wie is die vroumens in elk geval?

				Word wakker. Lees oor haar in HuffPost.

			

			
				Cara volg die skakel wat by die laaste kommentaar gegee word. Die wêreld het mal geword, besluit sy terwyl sy wag dat dit laai. Kommentare en Twitter en Facebook en die res, het Openbaring geword. Openbaar dat die wêreld lankal mal is. En die bewoners gemeen, venynig en nydig of veroordelend en bevooroordeeld. 

				Cara wens sy kan net van hierdie ellendige planeet afklim. 

				Controversial author loses it on FB – apologizes, lui die opskrif van die berig in die Huffington Post in die afdeling Hot on FB 

				Al wat nuut is, is dat Mignon Maydon aangehaal word waar sy sê sy is bitter jammer sy het haar geduld verloor. Sy voer aan sy was aan die skryf en dat daar elke paar sekondes ’n e-pos deurgekom het. Sy kon glad nie meer op haar werk konsentreer nie en het gefrustreerd geraak.

				Op die joernalis se vraag waarom sy nie haar e-pos afgeskakel het nie, antwoord sy dat sy daar wil wees vir haar lesers, maar sy besef in hierdie geval moes sy dit eerder afgeskakel het. Sy wil ook net noem dat sy nog nie gewoond is aan roem en die druk waaronder dit mens plaas nie. Sy is ook onder ander druk, en een daarvan is omdat die filmmaatskappy besluit het om gouer aan die draaiboek te begin skiet as wat beplan is. Dit beteken dat die rolverdeling ietwat anders daar gaan uitsien, aangesien sekere akteurs, soos onder andere Meryl Streep, nie nou beskikbaar is nie. Dit was vir haar ’n groot teleurstelling. Sy herhaal dat sy baie jammer is en vra Lina Lind om verskoning.

			

			
				“Verskoning nie aanvaar nie,” prewel Cara en skakel haar rekenaar af. 

				Mignon is op die agtervoet. Dis wat sy wou bewerkstellig. En tog voel Cara nie goed oor wat sy gedoen het nie.

				Buite staan die fynbos krom in die wind. Die see is die ene wit perde. Die skoorsteen loei.

				Die verlange om terug te gaan na waar sy ’n paar maande gelede in haar lewe gestaan het, is ineens oorweldigend. Laura sou haar dalk ge-SMS het. Paul sou haar binnekort kom roep het vir middagete. Vanaand sou hulle in mekaar se arms aan die slaap geraak het. 

				As alles maar net so kon gebly het.

				Die gemis aan daardie tye is ’n fisieke pyn wat haar inmekaar laat trek.

			

			
				Donderdag 4 Oktober

				Telkom kom doen uiteindelik hulle doene en sy moet ’n ruk wag om op die internet te kan ingaan, maar sy gee glad nie om nie. Die ADSL-lyn vergemaklik dinge aansienlik.

				Sowel Lina Lind as Rea Lauthor word toegang geweier toe Cara uiteindelik op die Mignon Maydon-groep se Facebook-blad probeer ingaan.

				Sy dink ’n oomblik na voor sy op Lina Lind se blad skryf: My hart is baie seer. Mignon Maydon het my unfriend. Is skrywers dan so baie anders as die mense in hulle stories? Of is Rea Lauthor reg? Ek het in die woordeboek gaan kyk wat ’n fake is. Miskien is Mignon Maydon een? Of miskien hou Mignon Maydon net nie daarvan dat ek nie goed in Engels is nie. Maar op die dorpie waar ek bly en grootgeword het, is alles Afrikaans. Dis hoekom ek Engels begin lees het. 

				Nou waar kom sy daaraan? Ellendige storiekop. Cara stuur nietemin die boodskap en gaan maak eers koffie voordat sy as Rea Lauthor skryf: Lina Lind, jy klink na ’n gawe mensie. Moet jou nie aan die kastige Mignon Maydon steur nie. Die waarheid sal uitkom. Terloops, sy het my ook unfriend.

			

			
				As Cara skryf sy: Lina Lind, ek stem saam met Rea Lauthor. En dis wonderlik dat jy jou Engels probeer verbeter. Niemand het die reg om op iemand neer te sien net omdat hulle nie ’n tweede taal goed magtig is nie. En as iemand dit wel doen, sê dit baie van hulle persoonlikhede. 

				Haar koffie is al klaar toe Annemarie ook meedoen. Ek kan verstaan waarom Mignon Maydon vir Rea Lauthor unfriend het, maar nie vir jou nie, Lina Lind. Ek weet nie meer wat om te dink nie. Sy het darem om verskoning gevra in die Huffington Post, maar waarom jou dan unfriend?

				“Yesss,” prewel Cara. En tik weer as Lina Lind: Dankie, Annemarie Myburgh en Rea Lauthor. Julle laat my darem ’n bietjie beter voel. Mignon Maydon is seker maar net gestres.


				Dis meer as ’n uur later voor Mignon Maydon se groepblad antwoord. Lina Lind I’m afraid I unfriended you by accident when I unfriended Rea Lauthor. I didn’t mean to. Please request friendship again? It will be accepted.

			

			
				Kort daarna kom daar ’n boodskap van Cryin’: How does one unfriend by accident? I presume Mignon Maydon unfriended me too “by accident”?

				Daar kom nie meer kommentare deur gedurende die volgende halfuur nie, maar die “likes” stapel vinnig op en Lina Lind kry die meeste.

				Toe Cara van haar lessenaar af wegstap, voel dit egter na ’n leë oorwinning. Sy wonder net waarom MM weier om op Afrikaanse boodskappe te reageer. Sou sy dalk nie Afrikaans magtig wees nie, maar wel genoeg verstaan om die strekking van die boodskappe te kon volg? 

				Soos Marge met haar Zimbabwe-agtergrond en haar verblyf in Suid-Afrika daarna dalk?

				Maar hoe sal sy enigiemand kan oortuig sy het kastig ’n boek geskryf uit die perspektief van ’n vrou wat Afrikanerdom en Afrikaanswees in al sy kleur en geur beleef het? 

				Of steur sy haar dalk net nie aan ’n klein leserskorps soos Afrikaanssprekendes nie?

			

			
				



			

	






			

			
				NEGENTIEN

				Vrydag 5 Oktober

				Toe nie tot die dood ons skei nie. Die hof het dit vandag amptelik gedoen. Twee mense geskei wat geglo het hulle is perfek vir mekaar, twee dele van ’n geheel. 


				Paul se SMS om te bevestig alles is afgehandel, was ’n vuishou op die hart. Die lafaard. Kon hy nie ten minste gebel het nie?

				Sedertdien kon Cara nog nie sover kom om van haar stoel af op te staan nie. Hoe lank sy al so sit op die kombuisstoel wat naaste aan haar was toe sy die woorde gelees het, weet sy nie. Net dat sy miskien nooit weer hier gaan kan opstaan nie.

				Iemand sal haar hier kry waar sy ’n hongerdood gesterf het met die yskas nie meer as drie tree van haar af nie. Of gaan mens eerder van dors dood?

				Die intensiteit van haar emosies verwar haar. Sy het geweet hierdie dag is op hande. En tog, toe sy daardie onpersoonlike SMS lees, het die wêreld gat oor kop geslaan.


			

			
				Dalk het sy tot nou toe nie geglo Paul sal met die egskeiding deurgaan nie. Gehoop dat sy weldra tog nog sal wakker skrik en haar arms om Paul se warm lyf sal kan slaan, hom kan vertel van die verskriklike nagmerrie wat haar onderbewussyn opgetower het.

				Die geluid van ’n motor wat oor die grondpad aangesukkel kom, klink onwerklik. Die klap van ’n motordeur ook. Selfs die klop aan die kombuisdeur ná die voetstappe op die paadjie.

				Cara weet sy moet opstaan. Gaan oopmaak. Hallo sê vir wie ook al aan die ander kant van die deur is. Uitvind wat hy of sy hier maak. Maar sy kan nie. Dis asof al die melksuur in haar ledemate opgedroog het. Of wat dit ook al is wat melksuur doen. Iets met hardloop en spiere te doen.

				Selfs ’n gesig by die kombuisvenster kan haar nie laat beweeg nie. Die vrou krom haar hande om haar slape om by die venster te kan inloer. Die ligbruin oë rek verskrik toe sy Cara sien sit. 

				“Mevrou?”

			

			
				Cara weet nie of sy die woord hoor en of sy liplees nie. ’n Dringende klop aan die deur. Niks wil beweeg nie. Die handvatsel wat draai. Die deur wat oopgedruk word.

				“Mevrou? Is Mevrou orraait?” Dié keer hoor sy die vraag en ook die bekommerde stemtoon. Die blas gesig is simpatiek en besorg tegelyk.

				Cara kry haar kop effentjies geskud.

				Die vrou haal die selfoon uit Cara se geklemde hande en sit dit eenkant neer. Voel aan Cara se voorkop. “Slegte nuus gekry?” Sy vryf eers Cara se een hand warm en toe die ander een.

				Asof sy presies weet waar alles is, kry sy ’n glas, maak suikerwater en skakel die ketel aan.

				“Kom, neem ’n slukkie, Mevroutjie?” Sy hou die glas teen Cara se lippe. Cara gehoorsaam. 

				Afgryslike smaak. Sy neem nietemin nog ’n sluk toe die vrou haar aanmoedig. Stadig, bitter stadig kom Cara se spiere uit die gevoellose spasma. Voel dit weer asof die bloed wat moes gestol het, deur haar ledemate vloei.

				Die vrou maak tee. Met nog suiker. Sy sit dit voor Cara neer en gaan sit met haar beker aan die oorkant van die tafel.

			

			
				“Wil Mevrou daaroor praat?”

				Cara skud haar kop. Ek is nie meer ’n mevrou nie, wil sy sê, maar dit klink nog nie moontlik nie.

				“My naam is Elizabeth, terloops.” Haar oë is sag.

				“Jy ken die huis?” Cara se stem kraak. Sy neem ’n slukkie van die tee. Kan nie onthou wanneer laas sy iets so net reg vir die regte tyd geproe het nie. Al is dit soet.

				Elizabeth knik. “Ek het die vorige mevrou hier versorg gedurende haar siekte. Ek is ’n tuisverpleegster.”

				Cara drink die tee amper gulsig klaar. Vir die eerste keer sedert die SMS voel dit asof haar brein weer aan die gang kom. “Ek is bevrees die mense het getrek.”

				“Ja, ek weet. Meneer het twee bokse met boeke hier vergeet en ek het gesê ek sal kyk of ek dit vir hom kan kom haal. Die eiendomsagent het gesê iemand woon nou weer hier, hy het nie meer die sleutels nie, toe wou ek nou nie pla nie, maar ek moes in Brenton wees en toe dag ek laat ek maar kom kyk.”

			

			
				Cara knik. “Ek het die bokse gesien. Wou nog iets daaraan doen.” Sy maak net ’n vae gebaar.

				“Hy is so haastig hier uit.” Elizabeth se blik vertroebel.

				“Hoekom het hulle so baie meubels hier gelos? Ek kan sien hier is stukke weg, maar dis feitlik heeltemal gemeubileer?” Oor gewone goed praat. Dit help, al stik dit nie die skeur wat in haar hart sit weer aanmekaar nie. 

				“Alles wat agtergebly het, was Mevrou s’n. Meneer het net sy eie goed gevat.”

				Cara frons.

				“Sy vrou is oorlede,” verduidelik Elizabeth.

				“Ek sien. Jammer. Dis seker moeilik om ’n pasiënt te verloor.”

				“Mevrou was baie siek. Oorerflike siekte. Terminaal as dit eers vatplek kry.” Elizabeth skud haar kop. “’n Verskriklike siekte, maar Meneer het aangedring dat sy hier versorg word. Sy was so lief vir Misty Blue. Meneer het baie swaar gekry, maar hy het haar tot die einde toe help versorg. ’n Wonderlike man. Ook maar sy streke, maar in sy hart? Regtig wonderlik.”

			

			
				“Dis so hartseer.” Sou Paul haar ook self versorg het in dieselfde omstandighede? Sy twyfel.

				Elizabeth kyk op haar polshorlosie. “Ek kan ongelukkig nie veel langer bly nie. Ek moet by ’n nuwe pasiënt inklok. Gelukkig nie weer ’n terminale pasiënt nie. Heupvervanging gehad. Word vanmiddag uit die hospitaal ontslaan. Gee Mevrou om as ek die bokse gaan haal?”

				Cara skud haar kop en probeer opstaan, maar haar bene voel te bewerig.

				“Sit, Mevrou, ek sal dit kry. Is dit nog in die studeerkamer?”

				Cara knik. “Agter die deur.”

				Nadat Elizabeth die bokse in haar stokou Golfie gelaai het, kom groet sy.

				“Skuus dat ek nou so uitvra, maar huur Mevrou hier?” vra sy as nagedagte.

				“Die plek behoort klaarblyklik aan my pa. Ek neem aan hy het dit by die vorige mense gekoop. Hy het gesê ek kan hier bly tot tyd en wyl hy ’n ontwikkeling hier begin.”

				Elizabeth se oë rek en haar mond gaan effens oop. “Maar dan is ...” Sy bly stil en kyk af grond toe. “Nou toe, dat ek my ry kry. Is Mevrou nou oukei?”

			

			
				Cara frons. “Wat wou jy eintlik sê?”

				Elizabeth byt haar onderlip vas, lyk vir ’n oomblik amper vasgekeer. “Nee, dis nou nie my sake nie. Dis net dat dit so ’n jammerte sal wees as hier nou ’n ontwikkeling kom.” 

				Cara is amper seker dis nie wat sy aanvanklik wou gesê het nie, maar laat dit daar. “Ja, dis ’n pragtige stuk aarde.”

				“Dit ook, maar die skoenlappers. Mevrou het tot die einde toe geglo die skoenlappers sal terugkom.”

				Cara skud haar kop effens. “Hoe nou?”

				“Die Brenton Blue-skoenlapper. Daar’s ’n reservaat in Brenton. Enigste plek in die wêreld waar hulle voorkom. Mevrou wou hulle hier hervestig, maar kon dit nie in haar leeftyd regkry nie. Jammer, maar ek moet nou gaan.” Sy haal ’n visitekaartjie uit die sakkie wat as houer vir haar motorsleutels dien. “Hier is my nommer. As Mevrou weer sleg voel, bel my? Ek sal kom help as ek kan.” Elizabeth beduie na Cara se linkerhand. “Sal Mevrou se man darem vanaand tuis wees?”

				Cara kyk na die trouring wat waaragtig nog sit waar hy sit. Al vir meer as twintig jaar. Seker geen wonder sy het nie eens besef dis nog daar nie.

			

			
				“Nee, maar ek sal nou oukei wees. Baie dankie, Elizabeth. Jy het soos ’n engel uit die hemel hier aangekom. En dankie vir dié.” Cara hou die kaartjie in die lug. Nie dat sy die liewe vrou sal pla nie, maar dis lekker om te weet daar is minstens iemand wat sy kan bel.

				“Is reg, Mevrou. En ons help mekaar mos maar waar ons kan. Ek glo die Liewenheer het my vandag met ’n baie spesifieke doel hierheen gestuur. Ek is bly ek kon bystand gee.”

				Cara bly op die stoep staan tot lank nadat die Golfie oor die grondpad weggehobbel het. Dink aan die vrou wat hier gebly het. Wat geglo het die skaars skoenlappers sal terugkom, maar dood is voor dit kon gebeur. Aan ’n man wat sy vrou bygestaan het tot sy haar asem uitgeblaas het. En aan Elizabeth.

				Hieraan gaan sy vashou, besluit sy toe sy uiteindelik binnetoe gaan. Aan die besef dat daar waaragtig nog goeie mense op hierdie planeet oor is.

				Kevin is doodmoeg toe hy by die hotelkamer kom. Die strukturele redakteur het die paar hoofstukke en die sinopsis gedissekteer tot dit vir Kevin gevoel het daar is nie ’n enkele woord of gedagte daarin wat werk nie. Tog het hy groot waardering vir die vrou se kennis en insig. En gelukkig deel sy nie al Pegg se sentimente nie.

			

			
				“Jou hoofkarakters werk. Vergeet wat Jim gesê het. Hy is ’n sensasionalis en uiteindelik is dit ek en die uitgewer wat tevrede moet wees,” was die mooiste woorde wat hy nog gehoor het sedert hy hier aangekom het. Sy het wel voorgestel dat hy spanningslyne stywer trek. “Jy karring soms te veel aan oor ’n ding. Dinge moet gebeur. Aanhoudend. Jy kry dit meesal reg, maar soms is dit asof jou voet te lank op die koppelaar bly sonder dat jy van rat verwissel.”

				Sy het ook haar bedenkinge gehad oor sy vroulike hoofkarakter. “Jy sit haar op ’n voetstuk. Vroue is nie so perfek as wat jy klaarblyklik dink nie.”

				Eintlik weet hy nie wat om van vroue te dink nie. Hy verstaan hulle nie. Dit moet seker in sy skryfwerk wys. 

				Hy sit sy skootrekenaar neer en haal sy selfoon uit sy baadjiesak. Hy het die klank afgeskakel terwyl hulle vergader het. Daar was ’n oproep van Pegg, een van ’n private nommer en ’n SMS. Hy lig sy wenkbroue toe hy sien die SMS is van Elizabeth.

			

			
				Jou boeke gekry. Sal by my hou. Jy sal nooit glo wie nou op MB bly nie. Mnr vdL se dogter. Het niks gesê nie, maar gedink jy sal wil weet.

				Kevin gaan sit verdwaas op die rand van die bed en lees die boodskap nog ’n keer. Dis nie moontlik nie. Dis verdomp nie moontlik nie. Cara in Simone se heiligdom. En haar über cool kunstenaarman seker ook. Dit bliksems heiligskennis.

				Dis ’n helse gesukkel met seep en water, en haar vinger is bloedrooi voor sy die troupand af het. Die wit merk wat dit gelaat het, lyk soos ’n ring van verplooide vel. Dis nie net wit nie, dis ingeduik asof haar ringvinger jare lank gewurg was. 

				Sy kyk na die breë platinumpand waar dit op die wasbakkassie lê. Wat maak mens met trouringe ná ’n egskeiding? Gooi dit seker nie in die asblik nie. Druk dit in ’n laai en probeer daarvan vergeet? Hoeveel beter is dit as om die ding net weg te smyt? 

			

			
				“Met hierdie ring verbind ek my aan jou, Carolina van der Linde, tot die dood ons skei. Ek belowe om jou lief te hê tot die dag van my dood.” Sy onthou sy woorde waar hulle op die stoep van die Westcliff-huis onder ’n gietysterboog vol wapperende linte gestaan het, asof Paul dit pas uitgespreek het.

				“Liegbek!” skree sy en druk haar kaal hande oor haar oë. 

				Asof dit ’n toorwoord is, ’n open sesame, kom die trane uiteindelik. Onophoudelik. ’n Ware weduwee se kruik.

				Saterdag 6 Oktober

				Sy kan skaars uit haar dikgeswelde oë sien toe sy traag opstaan. Sy voel getap van elke druppel vog, elke moontlike emosie. 

				Dis ’n miserabele dag. Grou en stormagtig. Die mooiste, mooiste maand is dit nie hier op hierdie godverlate plek nie. Hier sal sy nie eens weet of die res van die wêreld dalk vergaan of ’n massiewe wegraping plaasgevind het nie.

				Sy maak koffie. Drink dit. Gaan stort. Trek per ongeluk weer haar nagrok aan. Trek dit uit. Trek jeans aan. ’n Trui. Agterstevoor, kom sy agter toe die nek snaaks voel. Trek weer uit. Trek reg aan. Tekkies. Kouse vergeet. Tekkies uit. Kouse aan. Tekkies weer aan. Gaan buitetoe.

			

			
				Sy stap en stap en stap. Oor klippe, deur fynbos, haar oë op die gesigseinder van die grys, grys see wat smelt in die grys, grys lug.

				Kan hierdie dag asseblief net verbygaan? Hierdie godskreiende dag waarop Paul weer trou. Met die vrou wat vir hom ’n kind gaan gee.

				Vrydag 12 Oktober

				Sy is ’n week geskei. Dis die eerste gedagte waarmee sy wakker word. Sy verjaar, loop die tweede in sy spoor. Sy is vyf en veertig jaar gelede gebore, is gedagte nommer drie. Sy wens sy was nie, nommer vier. 

				Cara kreun en draai op haar sy. Die slaap wil nie weer kom nie, maar sy bly lê. Staar na die muur. Tyd verglip. ’n Selfoon lui. Sy druk ’n kussing oor haar kop. ’n Klein ewigheid later lui dit weer. En ’n derde keer.

			

			
				Haar pa dalk? Sou Karel onthou dat sy grootste teleurstelling vandag herdenk word? ’n Dogter, meneer Van der Linde, sou hy moes aanhoor.

				Hy het nog niks van hom laat hoor sedert sy haar dankie-SMS gestuur en hy net laat weet het hy is bly sy hou van Misty Blue nie. Nie eens ’n SMS op die dag wat sy geskei is nie. Of een op die dag wat Paul weer getrou het nie. Nie eens net ’n “Is jy oukei?” nie. 

				Die afgelope week het sy haar tekkies stukkend gestap. Sy wil nie weet hoeveel kilometer nie. Dis asof haar kop en haar lyf twee aparte entiteite is. Haar lyf aan die stap hier op Misty Blue, haar gedagtes by alles wat goed en mooi was tussen haar en Paul en nou so verniel is.

				Daar was vir niks anders plek in haar kop sedert Paul se SMS haar soos ’n weerligstraal getref het nie. Nie eens Mignon Maydon nie. Hoekom sy nie voorsien het die feit dat sy geskei is, gaan haar ruk nie, weet sy nie. Sy het net nie. 

				Toe die foon die vierde keer lui, steek sy haar hand uiteindelik traag uit en tel dit van die tafeltjie langs die bed af op.

			

			
				Inderdaad Karel, sien sy. En dis wraggies al halfelf.

				“Hallo, Pa.”

				“Waarom antwoord jy nie jou verdomde foon nie? Ons is al mal van bekommernis!” 

				Sy kan hoor hy is in ’n motor.

				“Ek is jammer, Pa. Ek het verslaap.” Mens kan dit seker maar so noem.

				“Wel, ek hoop nie jy is nog in die bed nie, want ons trek al iewers tussen Wildernis en Sedgefield.”

				Cara skiet orent. “Sedgefield? Wat bedoel Pa?”

				“Ons kom neem jou uit vir middagete. Vir jou verjaardag. Dit was Veronika se idee. O, en baie geluk, Cara.”

				“Maar ek ...” Die woorde weier om sinne te word.

				“Ontmoet ons twaalfuur by Knysna se waterfront. Veronika het by een van die restaurante daar plek bespreek. Die een links bo in die hoek met die trap op. Sien jou nou.”

				“Maar ek ...” 

				Karel het egter reeds besluit dis die einde van die gesprek.

				Cara weet nie of sy moet lag of huil nie. Die spieël in die badkamer is haar nie genadig nie. Haar hare is wie weet wanneer laas gewas. Haar oë lyk soos miniatuuraalwyne. Haar vel is vlekkerig.

			

			
				Sy stort, was hare, grimeer, trek aan, blaas hare droog asof iemand haar met afstandbeheer deur die aksies stuur.

				Toe sy weer in die spieël kyk, lyk sy aansienlik beter, maar veel kon sy nie aan haar ooglede doen nie. Ook nie aan die akute letargie wat selfs haar bewegings vertraag nie. Tot daarnatoe.

				Sy gaan laat wees, besef sy toe sy wegtrek. Hopelik net ’n kwartier of so. Haar pa het nie geduld met wag nie.

				Hulle sit by een van die tafels by die venster. Veronika moes vroegtydig bespreek het. Daardie tafels is so skaars soos hoendertande. Daar is reeds ’n bottel Dom Pérignon in ’n ysemmer, sien sy toe sy nader stap. Moes vooraf gereël het of hulle het saamgebring.

				Veronika sien haar eerste en raak aan Karel se arm, beduie. 

				Haar pa kom orent en hou sy arms vir haar oop.

			

			
				Sy koester sy omhelsing. Vir die eerste keer in ’n lang ruk voel hy weer regtig soos haar pa en nie ’n bastervyand nie. “Jammer ek is bietjie laat,” sê sy teen sy bors.

				“Dis in die haak. Geluk met jou verjaardag, Cara. Ek hoop daar lê ’n mooi jaar voor.” 

				Toe hy haar laat gaan, is Veronika by. Sy soen Cara op die wang en gee haar ’n drukkie, al kom die baba in die pad. “Baie geluk, Cara. Alles wat mooi is.”

				“Dankie, Veronika. Ook dat jy daaraan gedink het om hierheen te kom. Dis baie dierbaar van jou.”

				“Kan ek dalk ook die mooiste vrou hier rond gelukwens?”

				Cara swaai verdwaas om.

				“Jammer ek was nie hier vir die verwelkoming nie. Moes ’n draai loop.” Guy soen haar talmend en sy is te verbluf om kapsie te maak. “Baie geluk, mooiste Cara. Ek weet sommer dit gaan ’n wonderlike jaar wees.”

				“Guy ... Dankie. Dis ’n verrassing.” Wat anders moet sy sê?

				“Veronika se skitterende idee. Kom sit.” Hy trek vir haar ’n stoel uit.

			

			
				Haar pa se oë is onleesbaar toe hulle ook gaan sit. Veronika glimlag van oor tot oor. Dit lyk asof Guy ’n piering room gekry het. Vir Cara voel dit asof sy weer ’n droomtoestand binnegaan. Iets aan hierdie hele opset is net te onwerklik.

				Cara verjaar vandag, sien Kevin toe hy op Facebook ingaan. 

				Daar is geen ander boodskappe of gelukwensings nie. Sy was ook meer as ’n week lank nie aktief op Facebook of Twitter nie, kom hy agter. Ook nie as Lina Lind of Rea Lauthor nie. Dis asof sy ’n paar kubervuishoue kom uitdeel het en toe van die aardbol af verdwyn het.

				Sit seker vandag op Misty Blue met Übercool aan haar sy, drink Franse sjampanje en eet kaviaar. In Simone se huis. Op Simone se stoele. By Simone se tafel.

				Sy ontsteltenis daaroor het ietwat bedaar. Dis is immers nou weer Karel se plek. En dis seker beter dat sy daar bly as dat die huis gesloop en die grond ontwikkel word. 

				Maar wat sou haar en haar man laat besluit het om van Hermanus af daarheen te trek? Of gebruik hulle dit dalk as ’n vakansiehuis? Maak ook nie sin nie. Daar is nie veel om te doen op Misty Blue nie. Mens kan nie eens by die see uitkom nie. 

			

			
				Dalk is dit vir hulle ’n liefdesnessie. Dalk gaan sy daarheen om te skryf.

				Nietemin, ’n verjaardag is ’n verjaardag. Many happy returns, Cara van Dijk, tik hy as Cryin’ op haar status. Hope you enjoy the day and get spoilt rotten. May the year bring only happiness.

				Hy bedoel dit, besef hy. Hy bedoel dit werklik. Wens selfs hy was deel van daardie geluk.

				Die laaste gedagte betrap hom so onkant dat hy summier die Facebook-blad toemaak.

				Nadat daar ’n heildronk op haar verjaardag gedrink is, kom haar pa met twee koeverte te voorskyn. Hy gee dit nie dadelik vir haar nie. “Cara, ek is jammer ek was nie so ondersteunend as wat ek seker moes gewees het met jou egskeiding en alles nie. Met die trekkery Oubaai toe en die uitpak en ontwrigting aan daardie kant het ek, moet ek tot my skande erken, skoon vergeet dat dit laas Vrydag was. Ek het met Veronika gepraat en sy het met ’n voorstel gekom wat vir my na ’n goeie plan geklink het. Ons reken jy het ’n ordentlike wegbreektydjie nodig. Net weg van alles af. Sodat jy behoorlik kan ontspan voor jy met jou nuwe lewe aangaan.” 

			

			
				Hy gee een van die koeverte vir haar. “Dis ’n kaartjie vir ’n vlug na Mauritius toe, bewys van verblyf vir ’n week in Le Touessrok en ’n bootreis van twaalf dae terug Kaap toe. Die idee is dat jy eers op die eiland ontspan en dan rustig kan terugvaar. Twee vakansies in een kan geniet. Jou vlug is bespreek vir oor drie weke, 2 November. Dit behoort jou genoeg tyd te gee om alles te reël en klere en alles wat jy nodig het te koop. Daar is ’n tjekkie daarvoor ook ingesluit.”

				“Pa? Dis so bedagsaam. En baie vrygewig,” Cara kry skoon ’n knop in haar keel. Oor die gedagte daaragter. Maar wat de hel gaan sy alleen op ’n skip aanvang? Op Mauritius? En gaan sy ooit haar paspoort betyds kry? Sy behoort darem. Hulle het gesê voor einde Oktober.

				“Ek is bly om te kan sê dit lyk asof Guy die hacker uit ons sisteem verjaag het. As bonus ...” Karel gee vir hom die ander koevert, “kan jy Cara op die bootreis vergesel om haar geselskap te hou. Let wel, in twee aparte kajuite.” Hy gee Guy ’n kyk. “Jy kan self besluit wanneer jy Mauritius toe wil vlieg. Ek betaal vir jou vlug en die bootreis, maar verblyf op Mauritius voor die aanvang van die vaart is vir jou eie rekening.”

			

			
				Guy kyk hom uit die veld geslaan aan. “Karel, ek is oorweldig. Dit sal ’n groot voorreg en ’n helse plesier wees om Cara te vergesel. Baie, baie dankie!”

				Cara kyk sprakeloos toe hoe hulle hande skud, sien die opgewonde skittering in Guy se oë toe hy na haar kyk. O. Hemel. Nee.

				“Die passasierskip Silver Whisper is baie luuks. Klein en intiem. Minder as vier honderd gaste en amper net soveel personeel. Alles suites, en elke suite het sy eie patio. Ek het Cara voorgetrek en die tweede beste suite ná die eienaar s’n vir haar bespreek. Die Royal-suite. Dit het selfs sy eie jacuzzi,” dreun Karel selftevrede voort. “Jou suite is op dieselfde dek, maar nie heeltemal so luuks soos Cara s’n nie. Ek hoop jy verstaan.”

				Guy lag goedig. “Ek verstaan heeltemal, Karel. Ek wed jou die suites is ook ’n hele ent uit mekaar?”

			

			
				Karel gee ’n laggie. “Inderdaad.”

				Guy versober. “Ek kry die boodskap en ek sal haar mooi oppas. Sy is vir my baie spesiaal.”

				“Dan is dit goed. Terloops, daar is ’n oefenbof op die skip. Jy kan bietjie aan jou afslane werk.”

				“Dit klink ongelooflik. Ek weet nie hoe om dankie te sê nie.”

				“Pas net my dogter goed op.”

				“Dis ’n belofte.”

				“Karel? Help ’n bietjie? Carltjie is in die pad,” glimlag Veronika.

				Guy draai na Cara toe en vat haar hand terwyl Karel Veronika help om iets van die vloer af op te tel. “Ons gaan al daardie ou spinnerakke wegdans en dit net geniet,” sê hy sag. “En as jy wil ruimte hê, sê jy net en ek los jou uit.”

				Cara glimlag flouerig. 

				“Ek het darem ook ’n geskenkie vir jou gebring. Ek hoop jy aanvaar dit in die gees wat ek dit gee?”

				“Dit was nie nodig nie, Guy.” O hemel, net nie daardie knoets van ’n verloofring nie. Sy dink nie sy sal dit oorleef nie.

			

			
				Hy haal inderdaad ’n boksie uit sy sak, maar dis groter en platter as wat die een met die ring was. “Weer eens geluk, Cara, ek hoop jy hou daarvan.”

				Cara wikkel die papier af en lig die deksel. Teen die agtergrond van wit fluweel flonker twee oorbelletjies. Traanvormige opale met blou, groen en pienk aartjies, elk aan ’n diamantkrabbetjie. Dit moes hom ’n stewige bedrag uit die sak gejaag het, maar nie ’n buitensporige een vir ’n welvarende man nie. Fyn gekies. Net mooi die soort geskenk wat mens tog van ’n man van sy vermoëns kan aanvaar, al is daar nie noodwendig ’n toekoms in die verhouding nie.

				“Dis pragtig,” sê sy opreg.

				“Toe ek dit sien, het ek dadelik gedink jy sal daarvan hou. En dis jou verjaardagsteen.”

				“Baie dankie, Guy.” Sy gee hom ’n soen op sy wang.

				“My beurt,” glimlag Veronika. “Net ietsie kleins wat jy op jou reis dalk baie goed sal kan gebruik.” Sy gee vir Cara ’n geskenksakkie aan.

				Daar is twee pakkies in. Cara maak die kleinste eerste oop en kyk verras na Veronika toe sy die botteltjie Joy uithaal. “Hoe het jy geweet dis my gunstelingparfuum?”

			

			
				“Geloer in jou badkamer toe jy laas by ons was.” 

				“Maar dis so ’n outydse geur? Ek sukkel my deesdae morsdood om dit in die hande te kry.” Eintlik was dit Paul wat gesukkel het. Hy het elke jaar vir haar ’n botteltjie as een van haar Kersgeskenke gegee. Haar hart kry ’n draaiknyp.

				“Op ons wittebrood in Harrods gekoop.” Veronika lyk so ingenome met haarself dat Cara haar hand ’n drukkie gee.

				“Baie dankie, dis regtig dierbaar van jou.” Sy haal die tweede pakkie uit die geskenksak. Sy kan dadelik voel dis ’n boek.

				“Leesstof vir die reis,” bevestig Veronika. 

				Cara skeur die geskenkpapier af en verstar. Sy hoef nie die titel te lees nie. Om haar duisel dit.

				“Ek het dit nog nie self gelees nie, maar die mense van Wordsworth het dit aanbeveel. Ek verstaan die vervolg daarop kom volgende jaar uit. Ek hoop jy geniet dit.”

				Cara kyk stadig op, probeer haar ekwilibrium terug kry. Veronika se wange is effens pienk. “Ek hoop nie jy het dit al gelees nie?”

			

			
				Cara sluk, skud haar kop. Dis immers waar. Sy het nog nooit When we belong deur Mignon Maydon in boekvorm gelees nie.

				



			

	






			

			
				TWINTIG

				Cara is verlig toe sy Misty Blue se kombuisdeur teen skemer oopsluit. Dit was regtig dierbaar van haar pa en Veronika om haar verjaardag spesiaal te probeer maak, maar dit was ’n uitmergelende ervaring op emosionele vlak.

				Haar pa wat telkens die reis ophaal, so selftevrede met sy vrygewigheid en gaafheid as wat kan kom. Guy wat haar met sluimerende begeerte aankyk. Veronika wat so hard vriendelik en gaaf probeer wees en terselfdertyd probeer keer dat Karel hom nie te erg oorgee aan ete en drinke nie. Vergeefs, natuurlik. Veronika moes terug bestuur, want Guy het ook nie teruggehou nie.

				Cara sak met ’n lang sug van verligting op die rusbank neer en swaai haar bene oor die syleuning. Rus en vrede. Dis wat sy nou nodig het.

				Sy moes ingesluimer het, want sy is skoon deurmekaar toe die foon lui. Sy vat-vat verward daarna, probeer haar gedagtes helder en haar oë oop kry. Karel-hulle wat veilig tuis is?

			

			
				“Cara, hallo?”

				“Cara.” Sy herken Paul se stem dadelik en sit regop. Hy het onthou. Hy het waaragtig haar verjaardag onthou. 

				“Hallo, Paul.” 

				“Cara, onthou jy dat ek vir jou gesê het ek is nog lief vir jou, hoe bisar dit ook al klink?”

				Die laaste slaapslierte lig. “Ek onthou.” Al het sy hom nie geglo nie.

				“Ek het dit bedoel, Cara.” Sy stem klink snaaks. Asof ... O hel, hy is dronk, besef sy.

				“Paul, gaan slaap jou roes af voor jy dinge sê wat nie gesê moet word nie.”

				“Mickey ... Sy het die baba verloor, Cara.”

				Cara laat sak haar voorkop in haar hand. Nog een. Arme Paul, maar is dit nie ’n bietjie te veel gevra dat sy haar eksman moet troos nie? Seker nie. “Ek is jammer om dit te hoor, Paul. Regtig baie jammer. Maar sy is jonk, daar sal nog wees.” Sy weet dis valse troos. Sy was ook jonk en daar was nie nog nie. Buitendien, Mickey was veel verder in die swangerskap. Hulle het reeds uitgesien na die kind. Sekerlik ’n emosionele band gevorm met die verwagte baba. Dan gaan dit nie meer om dié wat nog kan kom nie. Dit gaan oor die een wat nie meer is nie.

			

			
				“Sy was histeries toe ek hier aankom. Ek het gaan alikruikel duik. Sy sê dis my skuld dat sy die baba verloor het. Dat die baba aangevoel het dis die enigste rede waarom ek met haar getrou het. Besluit het dis nie hoe hy in die wêreld wil kom nie.” Sy tong sleep swaar oor die woorde.

				“Is dit so? Het jy met haar getrou net oor die baba?”

				“Nee. Miskien. So gou, in elk geval. Ek weet nie meer nie. Ek dink nie so nie. In elk geval nie in die begin nie. Later toe sy so veeleisend word ... Ek mis jou Cara, ek mis jou verskriklik.”

				Haar hele binneste trek inmekaar. “Paul, gaan slaap dit af. En ek wil nie wreed klink nie, maar jy het nie meer die reg om dit vir my te sê nie.”

				“Ek weet. Ek weet.” Vir die eerste keer vandat sy Paul ken, hoor sy hom huil.

				“Is sy nog in die hospitaal?”

			

			
				Paul snuif slymerig. “Nee. Sy is vanmiddag ontslaan. Nog voor ek teruggekom het. Die dokter sê glo dit was ’n spontane aborsie sonder komplikasies. Sy is gelukkig. Op vyftien weke kon daar baie meer probleme gewees het.”

				Cara frons. “Hoe lank was jy dan weg?”

				“Van vroegoggend af. Het eers so twee ure terug hier aangekom. Mickey in die bed gekry waar sy lê en huil.”

				“Maar hoekom het sy jou nie gebel nie?”

				“Het nie my foon gevat nie. Ons het gisternag ’n uitval gehad. Ek was nie lus vir verder baklei nie. Dis hoekom ek douvoordag hier uit is, lank voor sy wakker geword het. En toe moes sy alleen daardeur gaan. Self die ambulans bel. Gelukkig het een van die susters haar teruggebring huis toe, sê sy. Ag hemel, Cara, ek is so ’n misoes.”

				 Sy is geneig om met hom saam te stem, maar dis nie die aangewese tyd vir hulle gewone eerlikheid nie. 

				“Paul, gaan hou jou Mickey vas, troos haar en gaan slaap. Sy moet stukkend wees. Sy het jou bystand baie nodig. En ek dink regtig nie sy sal daarvan hou as sy hoor wat jy op hierdie oomblik teenoor my van alle mense kwytraak nie.” 

			

			
				“Sy het my uit die slaapkamer gesluit. En ons kan in elk geval vir ’n paar weke nie liefde maak nie.” Kleinseuntjiestem. Verontreg.

				“Is dit verdomp al waaraan jy kan dink? Liewe hemel, het jy dan geen begrip vir wat sy moet deurmaak nie?” Sy hou haar met die grootste moeite in. “Paul, gaan slaap.” Sy druk die foon dood en sak terug teen die rusbank se rugleuning, maak haar oë toe. Hoe kon sy al die jare misgekyk het dat Paul ’n bleddie egoïstiese swakkeling is? 

				Want jy wou dit nie raaksien nie. En jy het nie van hom verwag om selfloos en sterk te wees nie. 

				Cara sug diep. Moeiliker vrae is: Hoe is dit moontlik dat mens die vrou wat jou man by jou gesteel het, kan jammer kry? Hoe is dit moontlik dat jy daardie selfde man kan jammer kry? 

				As sy nou daaroor nadink, het sy miskien nie soveel om oor te kan kla as wat sy gedink het nie.

				Saterdag 13 Oktober 

			

			
				Hy het die naweek af. Hy behoort aan sy manuskrip te werk. En tog sit hy in ’n koffiekroeg in die buitewyke van Londen met Mignon Maydon se boek wat hy pas in die boekwinkel hier langsaan gekoop het, in sy hande.

				Kevin het amper nie die moed om dit oop te slaan nie. Wie sê dit sal hom ooit nader aan die waarheid bring? En selfs al gebeur dit, wat dan?

				Al wat hy weet, is dat hy ’n besluit sal moet neem. Kyk hy of hy Cara kan help of nie. Die vraag is waarom hy haar enigsins wil probeer help. Ja, sy het indirek aanleiding tot sy skryfloopbaan gegee. Ja, hy het ondanks alles, selfs die feit dat sy Karel van der Linde se bliksemse dogter is, gevoelens vir haar. Hoe ongeoorloof, laat staan onnosel, dit ook al is, hy kan dit nie ontken nie.

				Aan die ander kant, wil hy regtig sy verhouding met sy agent in die weegskaal plaas? Die man is ’n poephol, maar hy is in meer as een opsig reg. Daardie kontrak is waterdig. En Pegg kán hom ruïneer. 

				En dan is daar sy lesers. Selfs al kry hy weer ’n agent en uitgewer wat saam met hom wil werk, sal sy lesers hom vergewe as hy hom skaar aan die kant van iemand wat as ’n stalker gesien word? Wat bes moontlik inderdaad een is?

			

			
				Dis seker waar die kruks lê. Hy moet uitvind of sy Mignon Maydon is of nie. Sy sê sy is. Die res van die wêreld glo egter die vrou wat op Laura se gedenkgeleentheid gepraat het.

				Die een persoon wat sal kan uitsluitsel gee, is Marge, wat steeds nie haar foon antwoord nie en tussen neus en ore verdwyn het.

				Die hele spulletjie vra om ’n prioriteitslys en plan van aksie. Lees die boek. As dit klink asof Cara dalk wel die skrywer kon gewees het, probeer harder om Marge in die hande te kry. En van daar af sal hy nuwe besluite moet neem en prioriteite moet stel op grond van wat hy uitvind.

				Dus, Ryan, blaai die bliksemse boek oop en begin lees.

				Hy bestel eers nog ’n koppie koffie. Wag tot dit kom. Blaai dan eers oop. ’n Kort proloog in eerste persoon sien hy, en daarna begin die eintlike storie klaarblyklik, dié keer in derde persoon. 

			

			
				Hy vryf die bladsy oop, haal diep asem en begin lees.

				Do I love or detest my father? Probably both – at different given moments. 

				Love came first. Before words like nationalist, apartheid, pass laws, Immorality Act and such made sense to me. Before I knew there was such a thing as a Broederbond. Before I knew my father ruled a kingdom of his own. Before I realised we were filthy rich and that riches come at a cost – for everyone remotely involved.

				I belong to a family that has trampled on others for a very long time. I belong to a nation that has condoned it. I grew up in a culture mesmerized by bullies.

				And then I met a poet.

				When we belong by fact of birth, do we belong forever? 

				Kevin maak sy oë ’n oomblik lank toe. Selfs al was die inhoud nie wat dit is nie, kan hy Cara se stem hoor asof dit sy is wat dit vir hom voorlees.

				Hy draai die boek om en lees die agterbladteks. Heel bo aan, in vetdruk, lees hy: Like all good love stories When we belong is built around a “what if ...” question: What if the daughter of a man high up in the echelons of the Broederbond falls in love with a political poet and activist planning to bring to a fall everything her father and family stand for?

			

			
				Set in the 1980s in South Africa, this heart-rending tale cuts into the bone and sinew of being female, white, highly privileged and Afrikaans in that dark decade.

				Daarvan sal Cara alles weet, al was sy in die tagtigs effens jonger as die hoofkarakter. Vir ’n skrywer met ’n goeie verbeelding is dit nie ’n groot sprong om te maak nie. Nes dit nie moeilik is om ’n beeldhouer met ’n digter te vervang nie.

				Hoeveel feite, hoeveel fiksie? Hy sal maar moet lees om agter te kom. En of dit werklik Cara se werk is.

				Karel loop onrustig heen en weer in die saal wat veronderstel is om sy studeerkamer te wees. Hy voel ontuis in hierdie paleis. Alles voel so koud en klinies. Hy mis sy ingeleefde Outeniekwa-studeerkamer. Die seeuitsig is mooi hier, maar nie juis beter nie. 

			

			
				Ten minste is Veronika weer haar ou self. Min of meer. Dis net die gekarring oor die pille wat hom klaar maak. Hy weet sy bedoel goed, maar hy kan ’n pil nie meer in die oë kyk nie. En die goed laat hom in elk geval nie beter voel nie.

				Hy is bly hy kon darem sy kommer oor Misty Blue as die bêreplek van Willa se plakboek die nek inslaan. Gelukkig het Ryan die Misty Blue-huis besonder netjies agtergelaat en dit het sy soektog aansienlik vergemaklik. Dis ook nie die soort plek waar daar eintlik geheime wegsteekplekke kan wees nie. Hy het nietemin gesoek, maar dit het niks opgelewer nie.

				En as hy dit nie kon kry nie, sal iemand wat nie weet om daarna te soek nie, dit ook nie toevallig kan ontdek nie. Dus kon hy sy gewete oor Cara ook salf. Sy het blyplek. 

				Boonop het hy haar bederf met die reis. Dis darem sekerlik so ver as wat sy verpligtinge teenoor haar strek. Hy weet net nie waarom Veronika so ’n dure vakansie bespreek het nie. En ook nie waarom sy voorgestel het dat Mellet Cara vergesel nie. Miskien probeer sy by haar stiefdogter gatkruip. Om watter rede? Wie weet. Maar hoe dit ook al sy, hy was te moeg om te stry oor die spandabelheid, en Cara het deur die jare min genoeg van hom gevra.

			

			
				Hy wens hy kan die plakboek ook so maklik afskryf. Die donnerse ding moet steeds in Willa se huis wees. Hy het streng opdrag gegee dat sy niks saamvat toe hy haar die Sondag ná die asstrooiery laat haal het nie. Dié keer permanent.

				Hy sal nie rus kry voor hy die kasarm net só met inhoud en al met die grond gelyk laat maak het nie. En die ander drie huise ook, net ingeval. Buitendien, die goed is dalk nie regtig vrot van die houtboorders nie, maar dis horingoud en vrek lelik. Hy sal dit nie verkoop kry soos dit is nie. Die grond is veel meer werd sonder die huise.

				Wat sy pa gedink het toe hy daardie bouplan gekies het, weet die hemele alleen. Maar ’n oog vir die estetiese het die ouman nie gehad nie. Net as dit by vroue kom. Alhoewel hy ook in daardie opsig nie altyd ewe kieskeurig was nie.

				Hy gaan sit in sy lessenaarstoel en laat sy agterkop in sy palms rus. As Willa vir hom gelieg het oor die plakboek, is sy sekerlik teen hierdie tyd baie spyt. Hy moet egter van die standpunt uitgaan dat dit wel bestaan.

			

			
				Die spanning en onsekerheid moet nou end kry. Gelukkig is dit bevestig dat Willa nie meer honderd persent by haar positiewe is nie. Hy is nou die alleenbaas van die Brenton-eiendom. Maandag, so vroeg as moontlik, bel hy die slopingsagente. Die twee weke van wag sodat mense nou nie weer hulle bekke kan rek nie, het eindeloos gevoel.

				Hy wil sy laaste jare in vrede deurbring. Hy verdien dit, magtig.

				Cara is net lekker verdiep in die inligting wat sy oor die Brenton Blue-skoenlappers op die internet kan kry toe die selfoon vir die tweede maal lui. Dis weer Paul, sien sy. Die eerste keer het sy dit geïgnoreer, maar dié keer antwoord sy maar met ’n sug.

				“Ek wou net sê ek is jammer, Cara. Ek was gesuip.”

				“Hallo, Paul. Jy kon maar net ’n SMS gestuur het. Soos toe die egskeiding deur is. Bye.”

				“Cara!”

			

			
				Sy sug weer. “Ja?”

				“Dis nie al nie. Mickey ...” Die naam bly in die lug hang.

				“Is sy oukei?” 

				“Dis die ding. Sy is amper te oukei.”

				“Hoe bedoel jy?”

				“Sy het vanoggend kom sê sy vergewe my en van daar af ... Ek kan my nie indink mens gaan so gewoonweg aan nadat jy ’n kind verloor het nie.”

				“Dalk is sy nog geskok? Dalk het sy net jou ondersteuning bitter nodig?”

				“Ek dink nie so nie. Sy is gim toe. Ek bedoel, dit moet mos seer wees of iets?”

				“Het jy haar ginekoloog gebel? Hy sal jou kan sê of sy eerder moet rus of wat ook al?” Sy het regtig nie lus hiervoor nie. En tog kan sy haar nie net so afsluit nie. Hoekom, weet sy waaragtig nie.

				“Ek weet nie by watter dokter sy was nie. Sy is ongevalle toe geneem. Buitendien, dis Saterdag.”

				“Haar ginekoloog sal steeds vir jou kan raad gee. Het hy nie ’n noodnommer nie?”

				“Nie sover ek weet nie. Buitendien, dis seker nie ’n noodgeval nie.”

			

			
				Cara laat sak haar voorkop in haar palm. “Paul, wat wil jy van my hê?”

				“Raad. Nee, eintlik wil ek net weer teruggaan na hoe dit was. Voor Mickey.”

				Cara knyp haar oë styf toe. “Jy weet so goed soos ek dis onmoontlik. Jammer, Paul, maar jy sal jou eie probleme moet uitsorteer. Ek van alle mense, kan jou nie help nie. En dis bitter onregverdig dat jy dit van my verwag.” Sy wag nie vir ’n antwoord nie, beëindig net die oproep.

				Vir ’n lang ruk sit sy doodstil. Die woord “teruggaan” rol soos ’n spoelklip in die eb en vloed van haar gedagtes rond. Dis ’n dom woord, want dit verwys na iets wat nie bestaan nie. Mens kan weer na ’n plek toe gaan, na ’n persoon toe, maar jy kan nie “teruggaan” nie. “Terug” impliseer dat dit wat was, dieselfde sal wees. En dit kan nie. Maak nie saak hoe min of hoe veel tyd verbygegaan het nie; wat was, het altyd intussen verander al is dit op ’n minuskule skaal. In dié geval is daar egter niks minuskuuls aan nie.

				Paul, Paul, Paul, wat het jy aangevang? En ek ook.

				Geen party is onskuldig in ’n egskeiding nie. Sy het Paul afgeskeep, as vanselfsprekend aanvaar, sy weet dit nou. En miskien moes sy nie sommer net op die vlug geslaan het nie. Miskien moes sy harder probeer het om Paul tot ander insigte te bring. Hulle huwelik probeer red het. Maar hy is die een wat die verandering teweeg gebring het. 

			

			
				Wat die redes egter was, wat ook al wie se skuld is of was, hulle albei se lewe het onomkeerbaar verander. Mickey s’n ook. Eintlik is dié net so ’n slagoffer soos sy en Paul. Hopelik besef sy dit nie. Dit moet verskriklik wees om uit te vind of te vermoed dat jou splinternuwe man nog na sy gewese vrou terughunker. Of ten minste na die tye saam met haar.

				En om dan nog jou baba te verloor. Op vyftien weke, het Paul gesê. Veronika kon op vyftien weke uitvind wat die geslag van haar baba is. Dit beteken ...

				Cara swaai die stoel na haar skootrekenaar toe en maak Google Chrome oop. Miscarriage at 15 weeks, tik sy in die soekvenstertjie. Lang sekondes gaan verby terwyl die blad laai. Selfs met ADSL neem dit soms ’n ewigheid.

				Uiteindelik maak die lys oop. Drie skakels later sit sy terug in haar stoel. Dit verg nie ’n genie om te snap dat g’n vrou wat ’n miskraam op vyftien weke gehad het, die volgende dag sal kan gim toe gaan nie. Mickey van Dijk was net so min swanger as wat Cara op die oomblik is.

			

			
				Sondag 14 Oktober

				Dis laatmiddag toe Kevin uiteindelik die boek toemaak. Vir lang oomblikke bly hy net so sit en staar na die agterbladteks. Heart-rending begin nie eens sy ontroering beskryf nie. Maar die feit dat Mignon Maydon waaragtig weet hoe om te skryf, is nie voorop in sy gedagtes nie.

				As daar nie ’n Van der Linde-verbintenis in sy lewe was nie, sou hy dalk nog onseker kon wees. Daar is groot dele wat hy weet suiwer fiksie is, selfs die hoofkarakters is hoofsaaklik fiktief, het hy besef, maar daar is by hom geen twyfel nie: Net ’n Van der Linde of iemand wat baie nou betrokke was by die familie kon hierdie boek geskryf het.

				As dit inderdaad Cara was, kan hy nou ook baie goed verstaan waarom sy haar naam geheim wou hou. En ook waarom sy die boek in Engels geskryf het. Daar is ’n Afrikaner-kontingent wat haar sekerlik sal kruisig.

			

			
				As dit Cara was? Wie probeer hy bluf? Hy weet sonder twyfel dit kan net sy wees. Al is daar baie duidelik enorme gapings in haar kennis van haar pa en veral haar oupa se manewales. En een daarvan is Simone se bestaan, waarvan sy kennelik niks weet nie. 

				Maar dis nie net haar kennis van die Van der Lindes nie. As die danige Mignon Maydon agt en dertig jaar oud is soos Pegg gesê het, weet hy darem wragtig nie of sy die tagtigs so sou kon uitbeeld nie. Dis een ding om ’n vrou van in haar vroeë twintigs uit te beeld in ’n tydperk wat jy as tiener beleef het, maar om dieselfde reg te kry as jy toe ’n laerskoolkind was? Nie sommer nie.

				Nee, by hom bestaan daar nou geen twyfel meer nie. Maar dit help nie veel nie. Net Marge sal Cara as Mignon Maydon kan identifiseer. Marge sal ook haar selfoonnommer hê. En Marge sal hopelik Laura se selfoonrekords kan aanvra en só kan verifieer dat Laura gereeld met Cara in aanraking was. En of die vrou wat haar as Mignon Maydon voordoen ook so gereeld gekontak is. Dis nou as hy haar selfoonnommer ook in die hande kan kry. Maar selfone is ’n plek om te begin.

			

			
				Met min moed dat sy sal antwoord, bel hy Marge vir die soveelste keer. Sonder sukses.

				Daarna gaan hy as Cryin’ op Facebook in en na Cara se blad waar hy op “Message” kliek sodat net Cara sy boodskap sal kan sien.

				Hallo, Cara

				Moenie my vra hoe ek dit weet nie, maar noudat ek When we belong gelees het, is daar by my geen twyfel dat jy dit geskryf het nie. Ek wil jou graag help om dit te bewys. Of ten minste probeer. 

				Ek is tans in Engeland en wil onder meer Laura Symington se selfoonrekords probeer aanvra. Of ek daarin sal slaag, weet ek nie en ek wil nie hê jy moet te veel moed skep nie, maar dis ’n plek om te begin. As jy bereid is om my te vertrou, stuur vir my per inbox jou selfoonnommer sodat ek dit op die rekords, as ek dit in die hande sou kry, kan kontroleer.

				Ek het jou boek baie geniet. Jy mag maar skryf!

				Beste wense

			

			
				Middel Oktober en sy sit voor ’n kaggelvuur. Buite loei die wind en fyn reën klits teen die ruite aan. 

				Gewoonlik voel sy op haar kreatiefste in sulke weer. Gewoonlik skryf sy op haar lekkerste as dit reën. Vandag kon sy egter aan niks kom nie. Niks kon haar aandag hou nie. Nie haar eie storie nie, nie haar oplesery op die internet oor die Brenton Blue en ander skaars spesies nie, nie die boek wat sy aan die lees is nie.

				Vertel sy vir Paul hy is ’n rat voor die oë gedraai of nie? Negentig persent van die tyd is die antwoord ’n onomwonde nee. Dit het niks met haar uit te waai nie. En tog, Paul het sekerlik die reg om te weet?

				Hoekom sou Mickey vir hom gelieg het? Net om hom sover te kry om so spoedig as moontlik met hom te trou? Sou sy so onseker voel oor Paul? Oor haarself? Of lê daar iets meer sinisters daaragter?

				Cara ruk van die skrik toe die foon lui. Sy frons toe sy die vreemde nommer sien.

				“Cara, hallo?”

				“Cara, dis Veronika.” Cara kan dadelik hoor sy het gehuil.

			

			
				“Ja, Veronika?” Sy staal haar. Dit kan nie goeie nuus wees nie.

				“Ek is jammer om jou hiermee op te saal, maar ek weet nie meer watter kant toe nie. Karel ... Jou pa is net eenvoudig onmoontlik. Hy weier om al sy medikasie te drink en wanneer hy dan sleg voel, drink hy enige pil waarop hy sy hande kan lê. Hy eet net wat hy wil. Rook skelm. Vanaand was hy in die konjak in en nou lê hy op die bed met hartkloppings. Wil jy nie asseblief met hom praat nie?” Cara hoor haar snik. “Ek wil tog net hê dat hy so lank as moontlik daar sal kan wees vir Carltjie. Dat ons nog ’n kwaliteit lewe saam kan hê. Vir so lank as moontlik.” Die snikke neem oor.

				“Ag hemel, Veronika.” Cara blaas ’n vet sug oor haar lippe. Kan nie maklik wees om swanger te wees en boonop vir Karel van der Linde gelukkig te probeer hou nie. “Wil jy hê ek moet hom nou bel?”

				Veronika blaas haar neus. “Nie vanaand nie, hy is verskriklik befoeterd en hopelik raak hy binnekort aan die slaap. Maar dalk môreoggend? Asseblief? Ek is so jammer om jou te pla, maar ek is op. Ek weet nie meer watter kant toe met hom nie. En ek weet jy het jou bedenkinge oor my, Cara, en ek kan jou nie kwalik neem nie, maar ek is lief vir jou pa.” Nog ’n snik hik deur. “Anders as wat ek vir ’n jonger man sou gewees het, maar regtig lief. Die meeste van die tyd is hy so goed vir my.” 

			

			
				Cara wag tot Veronika se nuwe sarsie snikke bedaar. “Veronika, moenie jou so ontstel nie, asseblief? Dis nie goed vir die baba nie.” Asof sy sou weet wat goed is vir ’n ongebore baba, maar dit klink reg. “Ek sal hom môreoggend bel. Kalmeer jy nou net en probeer ’n goeie nagrus kry, oukei?”

				Veronika blaas haar neus weer hoorbaar. “Oukei. En baie dankie, Cara. Jy is so ’n nice mens. Ek waardeer dit baie. Veral omdat ek weet jy gaan ook deur moeilike tye. Ek is net bly Guy kan daar wees vir jou. Jy het ’n goeie vriend nodig.”

				Waar kom Guy nou vandaan? “Veronika, hou jou op bekommer oor ander mense en kry bed. Gaan rus. Ek bel my pa môre.”

				“Oukei. Dankie, Cara. Lekker slaap.”

				Cara groet. Liewe hel, wat nog? 

				Sy het pas oorskietpasta in die mikrogolf warm gemaak toe die foon weer lui. 

				Haar pa? Het hy dalk meer as hartkloppings ontwikkel? Sy gryp die foon, maar kry nie haar leesbril nie. “Hallo?” antwoord sy vervaard.

			

			
				“Cara, dis ek.”

				“Paul?” Haar hart sink dwarsdeur haar skoene die vloer in. 

				“Jy gaan my nie glo nie. Sy het my belieg, Cara.”

				Cara lig haar oë plafon toe. ’n Mooi spaansriet een, sien sy vir die eerste keer.

				“Sy het nooit verwag nie. Sy het vanaand gebieg. Snot en trane gehuil. Gesê sy is so lief vir my, sy wou nie die kans waag dat ek na jou toe sou teruggaan nie. Dis hoekom sy gesê het sy verwag. Oor die miskraam het sy gelieg omdat sy gedink het ek is na jou toe. Dis nou toe ek Vrydag so lank weggebly het. En toe ek terugkom, was sy so verlig en tegelykertyd so kwaad dat sy my wou straf. Fok, Cara, ek weet nie wat om te dink nie.”

				“Ek ook nie, Paul.” Behalwe dat die kind minstens onstabiel is, maar dit moet hy sekerlik self kan uitwerk. “Gelukkig hoef ek nie enigiets te dink nie. Ek sal verkies as jy my nie weer bel nie. Sy is reeds onseker oor jou. Moet haar nie nog meer rede gee nie. Onthou, selfone het lang geheues. En Paul, mag ek jou daaraan herinner dat ons geskei is? Jy is niks meer van my nie. Nag, Paul.”

			

			
				Cara druk die rooi knoppie met mening en skakel die foon af. Genoeg is verdomp genoeg. Miskien is sy hardvogtig, maar die Vader weet, sy het nie meer krag vir Paul of enige ander mense se dramas nie. 

				Sy eet sonder om eintlik te proe en gaan sit toe maar weer voor die rekenaar. Hopelik sal ’n internetsessie haar aandag van Paul en sy dinge aftrek. Vandat Elizabeth die Brenton Blue-skoenlapper aan haar genoem het, het sy ’n idee dit kan ’n goeie motief in ’n storie maak. Die broosheid van die natuur en die hardhandige manier waarop die mens daarmee omgaan. Daarteenoor, die mense wat probeer herstel waar ander hulle vernielingswerk gedoen het. Dit kan ’n parallel vorm met die hoofkarakter se lewe, haar vrouwees wat verguis word met dieselfde minagting as wat mense met die Brenton Blue se habitat omgegaan het.

				Hoe meer sy oor die reservaat hier in Brenton lees, hoe meer beïndruk is sy. Sy maak ’n nota van die datums in November en Februarie wanneer baie beperkte en streng gereguleerde toere deur die reservaat moontlik is. Sy sal dit dalk net-net kan maak wanneer sy terug is van die bootvaart.

			

			
				Sy wil hierdie skoenlapper sien. Hierdie brose spesietjie wat hardnekkig klou aan oorlewing, al tel alles teen hulle. Want mens kan só ook na hulle kyk. Nie net as slagoffers nie, maar as oorwinnaars. En as sy nie kan insien dat daar ’n les vir haar in daardie omgekeerde beskouing opgesluit is nie, is sy stokblind.

				Eers toe sy in die bed lê, skakel sy weer die foon aan. Met haar pa wat nie lekker is nie, kan sy dit nie waag om die foon afgeskakel te hou nie. Sy kners op haar tande toe sy sien daar is ’n stemboodskap van Paul. Een wat sy waaragtig gaan ignoreer, besluit sy aanvanklik, maar uiteindelik luister sy tog.

				“Dis Mickey. Cara, los asseblief my man uit. Paul is nie meer joune nie.” Haar stem is sag en amper kinderlik. Effens bewerig en so pleitend dat Cara trane in haar oë kry. “Hy het mý gekies. Ek het foute gemaak, maar ek gaan daarvoor opmaak. Ek is lief vir hom en kan hom gelukkig maak. Maar net as jy heeltemal uit die prentjie is. Asseblief, ek vra jou mooi.” 

			

			
				Sy lê lank die donker in en staar, probeer uitwerk hoe op aarde dit gebeur het dat sy nou ewe skielik voel soos die feeks in die verhaal.

				



			

	






			

			
				EEN EN TWINTIG

				Maandag, 15 Oktober

				Dis nog effens bewolk, maar dit reën nie meer nie. Dis ook aansienlik warmer as gister. Cara maak vir haar koffie en gaan sit by die kombuistafel.

				Sy is nie lus om met Karel te praat nie. Hy gaan haar net uitvreet omdat sy haar neus in sy sake steek of omdat sy vir hom probeer voorsê. Waarskynlik albei, en nog ’n paar verwyte wat net hy sal kan bedink. Maar sy het Veronika belowe.

				Cara kyk op haar horlosie. Dis al ná agt en haar pa is ’n vroegopstaner. Die foon lui egter net en skakel dan oor na stempos. Dalk is hy in die stort of iets.

				“Pa, bel my, asseblief? Bye,” laat sy ’n boodskap toe die biep kom. 

				Teen die tyd dat haar koffie klaar gedrink is, het hy nog nie teruggeskakel nie. Sy kry weer net die stempos. Irritasie knaag aan haar terwyl sy haar tweede beker koffie maak om studeerkamer toe te neem. Sy sal seker uiteindelik weer moet gaan kyk wat daar op Facebook gebeur het nadat sy dit die afgelope twee weke vermy het. Sy is deur te veel emosies. Die venyn op Facebook sou sy nie ook kon hanteer nie. 

			

			
				En sy moet ook weer aan die werk kom. Die skoenlapperstorie kry al hoe meer momentum in haar kop. Haar pa sal natuurlik iets oorkom as hy besef sy dink in die rigting van ’n storie met iemand soos Elsabe as hoofkarakter. ’n Storie oor die verwerpte minnares se kant van die saak. 

				Toe sy bo kom, skakel sy weer. Dié keer die nommer waarvandaan Veronika gebel het.

				“Hallo?” Veronika klink deur die blare, haar stem slaapswaar.

				“Jammer om jou wakker te bel, Veronika. Dis Cara.” Dis darem al skuins voor negeuur.

				“O, hallo.” Cara kan haar hoor gaap.

				“My pa antwoord nie sy foon nie. Is hy daar by jou?” 

				“Karel? Nee. Ek het in die gastekamer geslaap. Hy was baie onrustig en met Carltjie ... Skuus, Cara, maar kan ek jou terugbel? Ek het ’n yslike nood.”

			

			
				“Oukei. Of vra sommer vir my pa om my te bel?”

				“Maak so. Bye.”

				Rea Lauthor, sien Cara toe sy Facebook op die groot rekenaar oopmaak, het ’n vriendskapsversoek, maar verder was daar geen bedrywigheid nie. Sy aanvaar die aansoek, “like” ’n paar siniese goed waarmee sy nie noodwendig saamstem nie en kry ’n dankie dat sy die vriendskapsversoek aanvaar het. Net daarna ook ’n privaat boodskap van dieselfde man waarin hy langdradig en sonder leestekens bieg hy is eensaam en soek ’n vrou en sy klink vir hom na net die een. Kan sy nie ’n foto van haar plaas nie? 

				Lina Lind sou dalk gaaf probeer wees en ’n antwoord gestuur het wat sê sy is jammer maar sy stel nie belang nie. Rea egter nie. Sy unfriend hom summier en maak die Facebook-blad toe.

				Op die tablet is daar ’n paar boodskappe op Lina Lind se blad met die strekking dat Mignon Maydon vir Lina stief behandel het. Twee raai haar aan om die skrywer te vergewe aangesien Mignon onder baie druk moet verkeer met die stalker op haar spoor. 

			

			
				SMDick het weer ’n vriendskapsversoek geplaas. Sy kliek weer op “ignore” al sou Lina waarskynlik nie. Maar Cara moet die Lina-kind teen haarself beskerm. 

				As sy nie binnekort aan veelvuldige persoonlikheidsindroom begin ly nie, is sy baie gelukkig.

				Net toe sy haar skootrekenaar wil aanskakel, lui die foon uiteindelik. Veronika se nommer, sien sy. Hoog tyd. Dit stap al aan tienuur se kant toe.

				“Hi, Veronika?”

				“Cara, dis Guy.” 

				“Guy?” vra sy verdwaas. In die agtergrond hoor sy iemand hartverskeurend huil. Ineens weet sy wat gaan kom.

				“Cara, ek is so jammer. So verskriklik jammer. Dis jou pa. Veronika het my gebel terwyl sy vir die ambulans wag. Ek was die naaste. Sy het gedink hy slaap. Het hom probeer wakker skud en toe sien sy ... ” Hy kom nie verder nie.

				Cara se keel is dik, maar sy forseer die woorde uit al weet sy wat die antwoord gaan wees. “Leef hy?”

			

			
				“Cara, ek is jammer,” herhaal hy, “die dokter het hom so pas dood verklaar, maar hy reken dit het gedurende die nag gebeur.”

				Die wêreld duisel ’n oomblik en sy is skielik naar. Sy kan dit nie nou lose nie. Sy moet op Oubaai kom. Sy weet nie hoekom of waarvoor nie, sy weet net sy moet daar kom. So gou as moontlik. 

				Sondag 21 Oktober

				As sy voorheen vuisvoos gevoel het, beleef sy nou, hier waar sy op die Oubaai-gastekamer se privaat balkon staan, die oortreffende trap daarvan tot die soveelste mag.

				Die “plekkie” in die Oubaai-gholfontwikkeling is toe ’n paleis van glas en steen. Dit moes haar pa ’n fortuin uit die sak gejaag het. En hy het so min plesier daarvan gehad. Hoe lank was hy hier? Twee weke?

				Die afgelope week was ’n sinsverbysterende mallemeule wat vanoggend eers begin stadiger draai. Tussen haar en Veronika en Guy, kon hulle skaars voorbly met die reëlings, die amptelike sake, die media, boodskappe wat van heinde en verre instroom en besoekers wat hulle oorval. Gelukkig kon die sekuriteitspersoneel die meeste weghou, maar daar is mense wat hulle nie anders kon as om te ontvang nie. Oud-Broederbonders veral.

			

			
				Una en Anina was die welkomste. Hulle wou nie die begrafnis bywoon nie omdat hulle Karel nie geken het nie, maar hulle het twee dae voor die tyd deurgery om persoonlik hulle simpatie te betuig en toe sommer vir middagete gebly. Dit was soos ’n klein stilte in die storm. Gelukkig was Veronika nie daar nie. Cara weet nie hoe Anina die swangerskap sou hanteer het nie.

				Hoe sy en Veronika sonder Guy sou klaargekom het, weet Cara nie. Hy is net eenvoudig altyd op die regte plek net mooi wanneer en waar hulle hom die nodigste gehad het. Of dit nou is om gou iets te gaan haal, iemand te bel of vir hulle van sy oogdruppels te gee.

				Die begrafnis het Vrydag volgens Karel se wense op Stellenbosch plaasgevind waar Karel gebore en getoë is en gestudeer het. Al het Karel en Myra sedert hulle troue meesal in Constantia gewoon, en Karel natuurlik sedert sy semi-aftrede in Outeniekwastrand. 

			

			
				Die diens was in die Moedergemeente, die teraardebestelling in die Van der Linde-hoek van die begraafplaas en die “verversings” op ’n wynplaas waarvan Karel ’n aandeelhouer was. Laasgenoemde het glo in ’n volskaalse fuiwery ontaard. Gelukkig het Guy haar en Veronika betyds daar weggekry. 

				Sy is spyt sy het een van die kalmeerpilletjies gedrink wat Guy vir haar en Veronika gegee het. Dis asof sy nie werklik die begrafnis beleef het nie. Asof dit ’n onuithoudbare fliek was wat voor en om haar afgespeel het en waaruit sy nie kon ontsnap nie.

				Maar miskien was dit ook maar omdat dit so ’n groot gedoente was. Cara het geweet haar pa word in finansiële kringe geag, maar het nooit besef hoe wyd sy sakeverhoudinge gestrek het nie. Dit was behoorlik ’n byeenkoms van die Wie’s Wie in die sakewêreld. As daar ’n bom geval het, was die hele land se ekonomie in sy maai en dalk ’n paar ander lande s’n ook.

				Hoeveel van die mense sy vriende was, sou sy nie kon sê nie. 

			

			
				Gelukkig het Paul die ordentlikheid gehad om weg te bly. Daar was net ’n SMS. Baie jammer om te hoor van jou pa. Ons dink aan jou. Groete. Paul & Mickey. As Paul daardie boodskap geskryf het, vreet sy haar Samsung-selfoon op.

				Sover sy weet, was oom Jaco die enigste familielid teenwoordig. As hy nie persoonlik kom hand skud het nie, sou sy hom nooit in die menigte raakgesien het nie.

				Hy het sy simpatie betuig en haar toe met hartseer oë aangekyk. “Karel het ’n aaklige ding aangevang en toe ons uitvind wat die volle omvang daarvan was, is die familie uitmekaargepluk, Cara. Daaraan kan ons niks meer doen nie, maar nou is hy dood en moet ons die verlede saam met hom begrawe. Asseblief?”

				Sy kon net haar skouers ophaal. “Op die oomblik kan ek aan niks anders dink as dat hierdie hele sirkus net moet verby kom nie, Oom.”

				Dis die laaste wat sy van hom gesien het.

				En nou is dit verby. Die amptelike sirkus in elk geval. Die prokureur het vir hulle net die essensie van Karel se nuwe testament opgesom en ook net die dele wat haar en Veronika raak. Cara kan selfs daarvan net die heel basiese implikasies onthou. 

			

			
				Veronika erf die Oubaai-huis sonder verband, die inhoud daarvan en die motors. Sy kry ook ’n enorme toelaag van Lind vir die res van haar lewe. Vir Carl word apart voorsiening gemaak. Op een en twintig kry hy ’n hoop aandele en ’n eie aansienlike toelaag, en as Cara so tussen die regsjargon deur reg verstaan, erf hy op sy dertigste verjaardag die hele kaboedel wat as Lind Korp bekendstaan. Voorwaardes geld – onder meer wat sy kwalifikasies, bekwaamheid en dies meer betref – maar dis waarop dit neerkom. 

				Gelukkig word Lind en die ander sakebelange intussen deur direkteure, medetrustees en ander aangewese persone hanteer. Nie sy of Veronika het enigiets daarmee te doen nie.

				Daar is toe ook ’n DNS-voorwaarde aan Carl se erflating verbonde – iets wat Veronika beslis nie aangestaan het nie. Dit kon Cara sien aan die manier waarop sy haar oë laat sak het. Wat logies is. Cara sou self veronreg en verneder gevoel het in dieselfde omstandighede. Miskien nog te meer as Carl onteenseglik Karel se kind is. Die implikasie is immers dat Karel self nie seker was nie. Veronika toe nie heeltemal vertrou het nie.

			

			
				Die DNS-voorwaarde raak ook nie net Carl se erflating nie, maar Veronika se erfdeel word ook aansienlik aangepas as Carl nie Karel se kind is nie. Die prokureur het nie op die detail van die aanpassing ingegaan nie. “Kom ons praat daaroor as dit nodig sou word,” het hy effens ongemaklik gesê.

				Cara was verras om te hoor Karel het baie onlangs ’n bepaling bygevoeg dat sy Misty Blue erf, of dit ten tye van Karel se dood reeds ontwikkel is of nie. Seker omdat sy so opgetoë oor die plek was. Die feit dat Karel die moeite gedoen het, raak haar hartsnare, al is sy nie seker sy wil haar lewe daar slyt nie. Die res van haar erflating is baie meer prosaïes. Dit behels aandele en beleggings waarvan sy weinig verstaan. Sy lei egter af sy behoort jaarliks aan dividende te verdien wat ’n gewone mens nie in ’n halwe leeftyd kan uitgee nie.

				Dit beteken vir haar net mooi niks nie. Sy sal veel eerder vir Karel wil terughê, so moeilik as wat hy was, en self haar geld met haar boeke verdien. Maar daardie keuse is haar natuurlik nie beskore nie. 

			

			
				Tot nou toe was sy nog te afgestomp om verder as die broodnoodsaaklikste en voor die hand liggendste te dink. Is dit steeds. Van die skok, van al die hordes dinge waarna hulle moes omsien. 

				Tyd vir rou, was daar nie. Sy weet dit sal kom, moet kom. Ook die vrae. Eksistensiële vrae, soos waarom kon Karel nie maar net lank genoeg geleef het om die seun waarna hy sy lewe lank so gesmag het te sien en darem ’n bietjie te beleef nie? Mediese vrae soos wat het nou eintlik sy dood veroorsaak?

				Amptelik is dit aangegee as hartversaking. Volgens die dokter was Karel ’n uitstekende kandidaat daarvoor en die feit dat hy sy medikasie onverantwoordelik gebruik het, het ’n sterk bydrae daartoe gemaak. 

				Cara het nietemin ’n lykskouing aangevra. Veronika was nie ten gunste daarvan nie, maar het wel ingestem. Cara het dit waardeer. Veronika was alreeds nie gelukkig daaroor dat daar in die testament ook duidelik uitgestippel is Karel wil nie veras word nie en moet op Stellenbosch in die Van der Linde-akker begrawe word.

			

			
				“Ek haat begrafnisse,” het sy vir Cara gesê toe hulle by die prokureur uit is. “Die kerkhofdeel veral.”

				“Ek ook; dis hoekom ek veras wil word,” moes Cara erken en het nie eintlik geweet wat om verder te sê nie. Dat sy voorheen in haar testament bepaal het Paul moet haar as in die see voor die Westcliff-huis strooi? Dat sy nou nie meer weet waar of deur wie nie? Maar ten minste het haar ouditeur ná die egskeiding gesorg dat haar testament aangepas word sodat Paul nie meer een van die begunstigdes is nie. Die res sal sy later uitsorteer. 

				Nietemin, aan Karel se wens om begrawe te word, kon sy en Veronika niks doen nie. Die lykskouing was egter opsioneel. En dit het toe in elk geval niks nuuts opgelewer nie.

				Die lykskouer se verslag kom daarop neer Karel het al die gesondheidsprobleme gehad wat hy destyds so huiwerig aan Cara genoem het, en nog ’n paar ekstra. Almal in ’n ernstiger graad as wat hy laat blyk het.

				Toe Cara die dokter vra waarom dit juis daardie aand gebeur het, kon hy nie ’n onomwonde antwoord gee nie. ’n Sameloop van omstandighede tesame met sy gesondheidsprobleme, was die naaste wat hy daaraan kon kom.

			

			
				Volgens Veronika was Karel die aand voor sy dood besonder moedswillig. Hy het net sy hart- en bloeddrukpille geneem en die res geweier. Net voor etenstyd het hy daarop aangedring om steak te eet pleks van die vis wat Veronika voorberei het. Ná ete het hy te veel konjak gedrink en hulle het daaroor baklei. Hy het ook ’n sigaar gerook. Toe hy hartkloppings kry, het hy gaan lê. Dis toe dat Veronika vir Cara gebel het.

				Ná haar bad het Veronika langs hom ingekruip, maar hy was baie onrustig en die baba was ook baie aktief. Sy het ingesluimer, maar toe Karel vir die soveelste keer met die omdraaislag teen haar buik stamp, het Veronika uit die kamer gesluip sonder om Karel wakker te maak en in die gastekamer gaan slaap. Sy reken dit was so elfuur se kant. Dis die laaste keer wat sy hom lewend gesien het.

				Die dokter reken Karel is in die vroeë oggendure in sy slaap oorlede.

			

			
				Karel van der Linde se lewe het dalk duister kolle, sy dood klaarblyklik nie.

				“Hoe kan ek met vakansie gaan as my pa nog skaars sy lê in sy graf gekry het?” Cara kyk onthuts na Veronika en toe na Guy. Hulle het eers laat aangekom vir middagete en noudat hulle klaar geëet het, is die restaurant feitlik leeg.

				Die Oubaai-inwoners neem blykbaar hulle Sondagmiddagslapie ernstig op. Dis nou dié wat nie nog op die gholfbaan is nie.

				“Maar Cara, jy het dit juis nou so nodig. Jy is deur hel die afgelope tyd.”

				Guy beaam Veronika se woorde met ’n kopknik.

				“En jy? Jy het pas jou man, die pa van jou kind, verloor. Waarom gaan jý nie met vakansie nie?” vra Cara stroomop, al weet sy dis ’n simpel vraag.

				“Rustiger kan jy nie kry as hier op Oubaai nie. Vir my voel dit soos vakansie omdat ons nog so nuut in die huis is. En ek het tyd nodig om gewoond te raak daaraan dat ek nou alleen gaan wees in daardie huis. Ná die geboorte, as Carltjie begin deurslaap en so, kan ek begin dink aan ’n vakansie. Nie nou nie. Jy, daarenteen, het afleiding nodig en niks keer jou nie.”

			

			
				“Ek stem saam met Veronika, Cara. En moet asseblief nie dink dis om enige ander rede as dat ek besorg is oor jou nie,” lê Guy ook ’n eier.

				Sy is oormoeg. Dis seker hoekom dit voel asof die twee teen haar saamspan. “Wel, ek kan my nie indink dat ek oor minder as twee weke op ’n vliegtuig moet klim om op Mauritius te gaan rondflenter nie.”

				“Jy hoef nie rond te flenter nie. Jy kan net rus. Die Givenchy-spa vorm deel van die hotel. Jy kan jou behoorlik laat pamperlang en als. Dit kan jou net goed doen. Of vat jou laptop saam en gaan skryf daar. Niemand verwag dat jy gaan partytjie hou nie.”

				Wat Guy sê, maak seker sin. En die Vader weet, sy het afleiding nodig. 

				Cara besef nou eers hoe obsessief sy geraak het oor die hele Mignon Maydon-ding. Noudat sy vir ’n week lank van haar rekenaars gespeen is, besef sy hoe belaglik haar ou plannetjie was. Wat wou sy nou eintlik bereik? Dat die valse Mignon knak en beken? Dat lesers Cara van Dijk sommer sito-sito gaan glo net omdat sy sê sy is eintlik die een wat die skryfwerk gedoen het? 

			

			
				Oukei, die plan was dat Mignon Maydon begin vermoed sy het nou drie stalkers. Dat sy dalk iets daaroor sal uitblaker en mense sal begin wonder of sy aan vervolgingswaan ly. Oor haar in die algemeen begin wonder. Maar selfs al sou dit werk, wat bereik sy nou eintlik daardeur? Dit beteken nog steeds nie enigiemand gaan haar glo dat die verpestelike vrou ’n identiteitsdief is nie. Of dat Cara eintlik Mignon Maydon is nie.

				Nee wat, tydelike psigose. Dis waaraan sy gely het.

				“En die boottrip daarna? Is sulke seereise nie veronderstel om een lang paartie te wees nie?” protesteer sy nog, maar nie meer so fel nie. 

				“Dit was jou pa se hartewens, Cara. Ek het hom die pakket aanmekaar help sit, maar dis hy wat gesê het hy wil jou ’n bietjie bederf. Hy het dit nie altyd gewys nie en ons weet albei hy was nie ’n maklike man nie, maar hy was op sy manier lief vir jou. Ek is seker jy weet dit.” Veronika se onderlip bewe baie effentjies.

			

			
				Cara kyk deur die enorme vensters uit oor die see. Hy het vir haar omgegee, dit weet sy, maar was hy lief vir haar? Sy twyfel of hy geweet het hoe om lief te hê. Veral binne familiebande. Miskien is Carltjie ’n hele klomp ellende gespaar.

				“Ek sal moet hoor of my paspoort al gekom het. En daar is seker visums en goed,” keer sy nog, maar sy klink vir haarself halfhartig.

				“Jy het nie ’n visum nodig vir Mauritius nie. En vir die bootreis word alles namens jou gereël. Dis net jou paspoort en jy het mos met jou verjaardag gesê dit behoort betyds hier te wees.” 

				Cara sug diep. “Ek sal daaroor dink.” Sy sê dit meer om hulle tevrede te hou as wat sy dit bedoel.

				“Het jy geweet daar is ’n butlerdiens by jou suite ingesluit?” Veronika glimlag en vir die eerste keer sedert Karel se dood lyk dit soos ’n opregte een.

				“En wat op aarde wil ek met ’n butler aanvang?” grinnik Cara onwillekeurig.

				“Net wat jy wil. Hy is tot jou diens.” Veronika knipoog en Cara kan ineens insien waarom Karel op haar verlief geraak het. Die blink oë, die pragtige mond.

			

			
				“Stadig, ek is ook daar, nè.” Guy se woorde bring Cara met ’n skok aarde toe. Sy het vergeet hy is deel van die pakket. Net heeltemal vergeet. 

				Veronika laat rus haar hand op Guy s’n. “Guy, ek weet ek het nou en dan dankie gesê vir alles wat jy vir my en Cara die afgelope week gedoen het, maar ek wil dit net weer sê. Ek weet nie wat ons sonder jou sou gedoen het nie. Maar as daar iemand is wat daardie bootreis verdien, is dit seker jy.” 

				“Ek stem saam. Dankie, Guy,” knik Cara.

				Guy lig sy glas. “Ek is bly ek kon vir julle daar wees. My beloning sal wees as Veronika belowe om dinge kalm te vat en jy, Cara, jouself die kans gun om bietjie weg te kom. Julle is albei deur ’n moeilike tydjie.”

				Hulle klink glase en op daardie oomblik kan Cara haar nie indink dat sy en Guy daardie idiotiese spel gespeel het nie. Dit het eintlik alles tussen hulle bederf.

				Sou dit nou anders tussen hulle gewees het as dit nie gebeur het nie? En as sy nie vir Kevin Ryan ontmoet het nie? Haar nie begin verbeel het hy is die soort man wat sy graag in haar lewe sal wil hê as sy ooit weer besluit daar is plek vir een nie?

			

			
				Nee, ook nie die sóórt man nie. Dié man.

				Jirlikheid, maar sy is omtrent ’n idioot. Sy moet regtig haar kop weer op koers kry. Dalk is die vakansie tog nie so ’n slegte idee nie.

				“Oukei, julle het my oortuig. Ek sal gaan.” Die oomblik toe die onbesonne woorde uit is, is sy spyt. “Ek kan altyd vroeër terugkom as Mauritius my nie aanstaan nie. Die bootreis uitstel of iets,” probeer sy opsies oophou.

				Veronika se oë verloor ’n bietjie van hulle tamheid. “En jy bly net hier op Oubaai tot jou vertrek. Ek en jy het shopping om te doen. En ’n spul ander goed om jou in die gees te kry. Miskien moet ons sommer vir ’n dag of twee Kaap toe vlieg. Dit sal ons aandag aflei van alles.” Sy kyk weg. “En dan is ek darem nie dadelik so alleen nie.”

				Ná daardie laaste, amper verwese woorde kan Cara dit nie oor haar hart kry om vir Veronika te sê daar is geen kans dat sy vir twee weke hier gaan bly of op en af Kaap toe vlieg nie, dus laat sy dit vir die oomblik daar. Môreoggend sal sy maar net mooi verduidelik dat sy moet teruggaan.

			

			
				Kevin skakel sy rekenaar gefrustreerd af. Nog geen antwoord van Cara nie. Nie op die boodskap dat hy haar selnommer benodig of die volgende een waarin hy onder meer simpatiseer met haar pa se dood nie. Karel was ’n vark, maar hy was steeds haar pa.

				Selfs hier in Engeland het Karel van der Linde se dood nie stil verbygegaan nie. Daar was nie fotograwe by die kerk of begraafplaas toegelaat nie, tog het steelfoto’s in die poniepers en dus op die internet beland. Van die lykswa, van ’n horde mense op die wynplaas. En ook ’n dowwerige een van twee vroue wat met hul rûe na die fotograaf toe staan en in die onderskrif aangedui word as Karel se jong, swanger vrou en sy dogter.

				Onduidelik soos die foto is, kan hy dadelik sien Cara het heelwat gewig verloor. Maar dis nie wat hom die meeste opval nie. Waar was meneer Übercool toe die foto geneem is? 

				Kevin gaan staan voor die venster. Dis darem beter hier in Dorking as in Londen. En die kothuis is ’n groot verbetering op die hotel, al is dit nie luuks nie en al is dit nie baie ruim nie.

			

			
				Vir Pegg het hy gesê hy gaan platteland toe om te skryf en wil nie gesteur word nie. Hy wonder wat Pegg sal sê as hy uitvind hy het skaars vyf duisend woorde die afgelope week geskryf gekry. 

				Maar daar is belangriker dinge. Soos om daardie leidraad oor Marge op te volg – dat sy teruggekom het na hierdie omgewing. Net jammer niemand weet waar sy haar bevind nie.

				Wat miskien ’n goeie rede is om vanmiddag in nog een van die plaaslike pubs te gaan probeer uitvis soos hy nou feitlik elke aand doen. Iemand moet weet wat van haar geword het.

				Daar is ook ’n ander rede waarom hy Dorking toe gekom het. Hy stel eintlik uit om terug te gaan Suid-Afrika toe. Hy sien nog nie kans nie. 

				Hier is die herinneringe aan Simone nie so fel nie. Sy emosies nie so skreiend nie. Hy kan hom verbeel hy is maar net op een van die vele boekverwante reise waarop Simone hom nie wou vergesel nie. Dat sy op Misty Blue op sy terugkoms wag.

				Hy sug diep. Hy sal homself nie veel langer kan bluf nie. Of vir veel langer kan ignoreer dat die vrou wat tans op Misty Blue woon, nie Simone is nie. Maar voorlopig kry hy dit nog reg. Soms. En ’n pint help. Pub toe met hom.

			

			
				



			

	






			

			
				TWEE EN TWINTIG

				Donderdag 8 November

				Cara kan amper nie glo dis haar voorlaaste aand op Mauritius nie. Dis prentjiemooi, asof sy deel is van ’n promosievideo. 

				Sy is nie bly sy vertrek oormôre nie, maar ook nie spyt nie. ’n Week was net mooi lank genoeg. Veronika en Guy was toe reg. Sy voel stukke beter. Uitgerus. Haar kop en liggaam bederf. Sy kan nie onthou wanneer laas sy so goed gevoel en gelyk het nie. So versorg, so bruingebrand en soveel maerder.

				Dis was Veronika wat haar laat besef het hoeveel gewig sy inderwaarheid verloor het, al sal sy nooit rietskraal wees nie.

				“Kyk, jou klere hang soos sakke aan jou,” het sy gesê toe Cara nog viervoet wou vassteek oor ’n inkopietog waarop Veronika aangedring het. 

				Sy kon nie help om saam te stem toe Veronika haar voor ’n vollengtespieël maak staan het nie.

			

			
				En dit nogal die splinternuwe klere wat sy op haar Knysna-inkopietog gekoop het. Sy het wel gevoel die jeans sit losser, maar nooit genoeg aandag daaraan geskenk om agter te kom die goed val omtrent van haar lyf af nie. Sou daar ’n chemiese redenasie daarvoor uitgemaak kan word dat emosionele chaos op vetselle teer?

				Sy het gesê sy sal ’n paar goed in Knysna aanskaf maar Veronika, so op haar sagte manier en al, was soos ’n stoomroller. Toe Cara haar oë uitvee, sit hulle in ’n vliegtuig op pad Kaap toe. En toe sy hulle weer uitvee, sit sy weer op ’n vliegtuig, dié keer op pad Mauritius toe.

				Dis nie asof hulle ewe skielik boesemvriendinne geword het nie, maar as mens saam huil oor ’n man, bly jy nie onaangeraak nie. Dit skep ’n band van ’n aard.

				Hier op die eiland voel Karel se dood vir haar steeds onwerklik. Sy dink aan hom asof hy nog daar op Outeniekwastrand woon. Sy kan hom nie voorstel in daardie hipermoderne paleis met sy eindelose swembad en ander foefies nie. Karel, soos die res van die Van der Lindes, was ’n tradisionalis. Hy pas so min in daardie Visi-droom soos ’n Bentley in ’n Formule 1-resies.

			

			
				Op Misty Blue het Cara net eenvoudig nie weer uitgekom nie. 

				Miskien is dit beter so. Dit sou waarskynlik nie vir haar goed gewees het om Karel se dood alleen te probeer verwerk nie. Sy sou heel moontlik die emosies probeer weg wérk het, pleks van daar deur te gaan.

				Die versoeking sou ook te groot gewees het om weer met die Mignon Maydon-ding te sukkel op ’n tydstip wat dit beter is dat sy dit laat staan. En sy sou haar rekenaar saamgebring het hierheen. Nou het sy egter haar kop behoorlik skoon gekry. Sy het selfs haar selfoon agtergelaat. ’n Hele week sonder tegnologie was hemel op aarde. 

				Die tydjie hier het haar die afstand gegun om objektief na dinge te kyk. Sy gaan die hele Mignon Maydon-ding net so los. Die vroumens se kierangs sal nog eendag braai. Vermoedelik nie te ver in die toekoms nie. 

				Ja, sy is nog steeds die hel in dat haar sukses onder haar uitgesteel is. En sy sal waarskynlik vir die res van haar lewe ’n wrewel daaroor koester. Maar sy sal ander boeke skryf. Onder haar eie naam. Haar regte naam.

			

			
				Sodra sy terug is in Suid-Afrika, gaan sy werk daarvan maak om haar van terug te verander na Van der Linde. Sy kom nie uit ’n familie sonder geraamtes nie, maar sy dra die gene en moet daarmee saamleef. Dis minstens beter as om bekend te staan as Van Dijk. Vir Paul gaan sy saam met sy van afskud.

				Gedagtes aan Kevin Ryan onderdruk sy met mening. Hy is getroud. Basta. Die lewe gaan aan.

				“Cara.”

				Haar kop ruk op. 

				“Jy lyk ... fantasties. Ongelooflik. Ek het jou skaars herken. ’n Kelner moes jou uitwys.”

				Hy het nog ’n string frangipani’s om sy nek. ’n Teken dat hy pas gearriveer het. “Guy, dis ’n verrassing?”

				“Ek hoop ’n aangename een? Aangenaam genoeg dat ek maar by jou kan aansluit?”

				“Natuurlik, kom sit. Kry vir jou.” Sy beduie na die sjampanje. Die kelner is alreeds by met ’n ekstra glas. “Het jy pas van die lughawe aangekom?” vra sy toe hy geholpe is. Sy het al begin wonder of hy ooit vir die bootvaart gaan opdaag. Heimlik gewens hy sal nie. Tog is dit lekker om ’n bekende gesig te sien. En die bewondering in sy oë. 

			

			
				“Nee, drie dae gelede al. Ek het by Clubmed gebly en vir vanaand en môreaand hier plek bespreek sodat ek jou oormôre hawe toe kan vergesel. Maar as jy nie gepla wil wees nie, verdwyn ek weer.” 

				Cara skud haar kop. “Natuurlik nie. Dis lekker om geselskap te hê.” Sy bedoel dit. ’n Paar keer is sy deur mans genader, maar sy het net nie genoeg belanggestel om geselsies met vreemdes aan te knoop nie en het dit vriendelik maar baie duidelik laat blyk. ’n Bekende is anders.

				Die geluid van Kreoolse musiek klink ineens op. Dansers in bont rompe en einabostukkies kom met wikkelende lywe nader en begin om die vuur op die spierwit sand dans. Die aand het amptelik in eilandtradisie begin. 

				Die hele vermaakaspek is dalk ’n cliché gerig op toeriste en hulle beursies, maar daar is tog daardie eilandmagic wat diep binne haar begin vibreer.

			

			
				Toe Guy sy hand om hare vou, gee Cara dit ’n drukkie. 

				Dis nou al meer as drie weke sedert hy daardie eerste boodskap vir Cara gestuur het.

				Kevin hark geïrriteerd deur sy hare wat al weer lank geword het. Elizabeth sal die horries kry as sy hom sien. Veral oor die baard. En sy sou hom deeglik oor die kole gehaal het oor sy whiskyverbruik. Bier ook. Sy uithangery by kroeë eis sy tol. Dit kan hy sien aan die sakkies onder sy oë. Dit sal binnekort moet einde kry. As Marge nou net te voorskyn wil kom.

				Hier sit hy met die drukstuk van Laura se selfoonrekords vir die laaste twee maande van haar lewe, ’n dokument wat hy met groot moeite, ’n hele paar pond en baie slimpraatjies bekom het, en hy kan niks kontroleer nie. 

				Hy het al een keer Karel se selnommer gebel in die hoop dat hy by iemand kan uitkom om Cara se nommer te kry, maar die nommer bestaan nie meer nie. By Karel se landlyn het die nuwe eienaar van sy huis opgetel en hulle het ook net sy ou selfoonnommer as kontak. 

				Misty Blue se nommer het hy gebel in die hoop dat Cara dalk net weer die lyn op die ou nommer aangesluit gekry het, maar die nommer is nie meer in werking nie.

			

			
				Hy het selfs vir Willa gebel, al het hy nie geweet hoe sy hom dalk sal kan help nie, maar die landlyn lui en lui net. En toe hy Elizabeth omgepraat het om Misty Blue toe te ry, het hy hom ’n preek oor die heilige eg op die lyf geloop. 

				“Sy het ’n ring aan haar vinger, meneer Kevin, dit staan vir iets en daardie iets is heilig,” het sy afgesluit.

				Twee dae later het hy darem ’n SMS van haar gekry, maar dit het nie veel gehelp nie. Daar het niemand op Elizabeth se klop geantwoord nie en dit lyk asof daar vir ’n hele ruk nie mense was nie.

				Wel, hy het sy bes gedoen. Nou moet Cara maar sien kom klaar. Dit irriteer net die hel uit hom uit dat ’n identiteitsdief met haar skelmstreke wegkom.

				Op Facebook het Mignon Maydon verklaar haar stalkers het klaarblyklik “the error of their ways” ingesien en pla haar nie meer nie. ’n Paar mense wou weet waarom sy Rea Lauthor ook as ’n stalker sien, maar sy het net geskryf dis “inside information” wat sy nie kan bekend maak nie, ingeval alles op ’n hofsaak uitloop. ’n Dag later het sy aangekondig sy skryf nou weer kliphard en die storie kom mooi aan.

			

			
				Hy wens hy kon dieselfde sê. Hy sal self ernstig aandag aan sy werk moet gee. Pegg soek die nuwe hoofstukke en daarvan het nog nie veel gekom nie.

				Toe hy ’n halfuur later ’n paragraaf vir die derde keer moet oorskryf, moet hy erken die heel laaste opsie spook by hom. Hy kan die Hermanus-nommer weer opspoor en bel. En die gevaar loop dat Übercool antwoord. 

				Hy is nie van nature ’n lafaard nie, maar daarvoor sien hy waaragtig nie kans nie. Nee. Hy sal Cara nog ’n week gee om te antwoord. Die een of ander tyd moet sy sekerlik weer op Facebook ingaan. En miskien het hy boonop dan meer nuus oor Marge.

				Op die oomblik lyk dit asof sy die naweek ná Laura se dood hier in Dorking was, maar daarna verdwyn het. ’n Vriendin van Laura het gehoor Kevin doen navraag oor Marge en gesê sy sal ’n paar mense kan bel.

				Tot dusver het hy nie weer van haar gehoor nie.

			

			
				Geduld. Dis wat hy nou nodig het. En sy skryfmuse sal ook nie te versmaai wees nie.

				Sondag 11 November 

				Cara kyk van haar boek af op toe die diskrete kloppie aan die kajuit se deur kom. Dis net die butler wat só klop. Sy kan nie ontken dat die luukshede op die skip haar heerlik bederf en totaal ontspanne laat voel nie.

				Sy trek die gastejapon se gordel stywer voor sy die deur oopmaak.

				“A gift from Mr Mellet, Ma’am.” Die butler buig effentjies in haar rigting sonder dat die skinkbord in sy hande beweeg. Hy lig die Veuve Clicquot uit die ysemmer en draai die etiket na haar toe vir goedkeuring.

				“Thank you, Roger. Please take it through to the patio, but don’t open it.”

				Sy sal maar later by Guy hoor waarom hy dink sy so vroeg al lus sal wees vir sjampanje. Dis skaars tienuur. En waarom hy nie hou by die komplimentêre Pommery-sjampanje nie. Sy wil nie weet wat hierdie bottel kos nie. Gelukkig is dit sy probleem. Hy het van die begin af aangedring dat alle ekstras op die boot vir sy rekening is, aangesien hy die vaart as geskenk gekry het. Nie dat daar veel is wat nie ingesluit is nie.

			

			
				“Mr Mellet asked if he may join you, Ma’am. And if so, what time would suit you?”

				Cara kan nie help om lag te kry nie. Guy hou by die reëls soos ’n professionele skeidsregter dit hom nie kan nadoen nie.

				“He will be welcome in an hour’s time.” Sy wil eers gaan stort en ’n bietjie mooimaak. Ná haar oggendswem het sy nog net gesit en lees.

				Die butler knik asof hy sy goedkeuring gee. “I will inform him and bring more ice too.”

				Vyf en vyftig minute later spuit sy ’n blertsie van die Joy wat Veronika vir haar gegee het aan haar polse en agter die oorkrabbetjies wat sy by Guy gekry het. Welberese parfuum. Gemaak in Frankryk, gekoop in Harrods, oopgemaak in Suid-Afrika en gebruik op Mauritius en iewers op die Indiese Oseaan. Sy dink nie sy sal ooit weer Joy kan ruik sonder om aan Mauritius en hierdie droomvaart te dink nie. 

				Harrods. Dan was haar pa en Veronika in Londen ook. Nogal ongeveer dieselfde tyd as wat Laura se gedenkgeleentheid was, as sy dit nie mis het nie. Sy slaan haar gedagtes doelbewus hok toe dié weer na Mignon Maydon begin dwaal. Met die getob is sy klaar.

			

			
				Die butler hou woord en daag presies om elfuur saam met Guy op. 

				“Jy lyk en ruik asemrowend,” glimlag Guy toe die butler diskreet verdwyn nadat hy die ysemmer vervang het. Sy soen is soet en talmend, proe na tandepasta en onderdrukte passie. Hy ruik na Hugo Boss.

				Van Donderdagaand af maak hy haar op onberispelike wyse die hof. Dit het so subtiel begin dat sy al in die net vasgevang was toe sy dit agterkom. 

				En dis heerlik. Sy voel vir die eerste keer in jare, dalk vir die eerste keer in haar lewe, pure vrou. Begeerlik. Mooi. Sexy. En dit het min te doen met die ligblou sonrok en fyn sandale wat sy aanhet. Of met die delikate onderklere wat sy op Veronika se aandrang gekoop het. 

				Dit het te doen met iets binne-in haar. Iets wat soos ’n tevrede kat spin in reaksie op Guy se onverbloemde maar streng beheerde gevoelens vir haar. En dit het heelwat te doen met die droomatmosfeer op die boot. Dis seker hierdie atmosfeer wat haar soms effens gedisoriënteerd laat voel. Asof sy nie heeltemal is waar sy haar bevind nie.

			

			
				“En dié sjampanje elfuur in die oggend?” vra sy toe hy vir hulle inskink.

				Hy gee haar glasie aan, sy blik warm in hare. “Wat is die datum vandag?” 

				Cara frons. “Gits, ek het tred verloor. Die tiende? Elfde?’

				“Elf November.”

				“En?” Sy kan nog nie die kloutjie by die oor kry nie. “Verjaar jy?” 

				Hy skud sy kop. “Nee, Cara. Vandag is dit presies drie maande vandat ek jou die eerste keer gesoen het. En drie maande en tien dae sedert ek jou die eerste keer gesien het. En net daar en dan my hart verloor het.”

				Cara gee ’n ongelowige laggie, maar dit verflou toe sy onthou. “My pa en Veronika sou vandag drie maande getroud gewees het.”

				“Dit wys jou hoe kort die lewe is, Cara. Hoe kortstondig mens se kanse op geluk. Maar Veronika en jou pa het darem ’n tydjie saam gehad. En al was dit dalk nie heeltyd maanskyn en rose nie, het hulle mekaar die meeste van die tyd gelukkig gemaak.”

			

			
				“Ek hoop so. Ek hoop regtig so.” Sy wonder of Veronika die datum vandag onthou. Terugdink aan daardie stralende dag. Sy self het natuurlik minder aangename herinneringe daaraan. Maar hoekom nou eintlik? Guy was toe vir haar nog ’n vreemdeling, maar het hy haar ooit te na gekom? 

				As sy nie innerlik so verniel was in daardie stadium nie, sou sy miskien die hele petalje in ’n ander lig gesien het. Guy in ’n ander lig gesien het. Dit nie so verskriklik ernstig opgeneem het nie. Dit net as ’n bietjie pret beskou het. Maar dan sou hy dit ook só moes gesien het en sy dink nie hy het nie. 

				Guy staan op uit die patiostoel en buig oor haar. Met sy lippe sentimeters van haar af, kyk hy haar in die oë. “Daar sal nooit weer vir my ’n vrou soos jy wees nie, Cara.” Sy soen verraai ingehoue hartstog. 

				Dit maak haar week. Laat haar onthou hoeveel vleeslike plesier hy kon verskaf, bereid was om te gee sonder om sy eie behoeftes te vervul. 

				Toe het sy met verwronge selfkastyding gedink dis siek. Maar wat sê dit eintlik van Guy? Dit en alles wat hy daarna vir haar gedoen het. Sy selfbeheersing. Die ruimte wat hy haar selfloos gegee het toe sy daarom gevra het. Die hulp wat hy aangebied het sonder om iets terug te verwag. Sy bereidwilligheid om vir haar daar te wees wanneer sy hom nodig het.

			

			
				Sy laat toe dat hy haar uit haar stoel optrek en teen hom vasdruk, en soen hom terug met ’n oorgawe wat hy dadelik aanvoel.

				“Cara.” Sy stem is brokkelrig toe hy haar uiteindelik laat gaan. “Mooiste, wonderlikste Cara.” Hy vee haar hare van haar wang weg en gee haar ’n piksoen op haar neus. “Ek is gek oor jou. Malverlief. Ek weet jy sal nooit so lief wees vir my soos ek vir jou nie, maar ek weet ek kan jou gelukkig maak. Ek wil die res van my lewe saam met jou deurbring. Asseblief, kan ons nie maar trou nie?”

				Die res van haar lewe. Gaan sy vir daardie onbepaalde tydperk op Misty Blue sit, haar verknies oor die sukses wat van haar gesteel is, venynige plannetjies bedink en geleidelik al hoe suurder en ouer raak terwyl haar kreatiewe sappe oplos in die beits van haar nyd?

			

			
				Of gryp sy aan wat na haar toe kom? ’n Man wat haar liefhet soos sy Paul eens liefgehad het. Dalk nog liewer. En sonder die gevaar dat haar eie hart weer opgefrommel en verguis sal word.

				“Jy hoef nie nou te antwoord nie. Al wat ek wil weet, is of jy dit sal oorweeg?” 

				Cara laat rus haar wang teen sy bors. Hoor sy hartklop. Sterk en nog effens onreëlmatig ná die soen. Iemand om haar te koester. Vir haar daar te wees. 

				“Cara? Sal jy?”

				Sy loer op na hom en knik. “Ek sal daaroor dink.”

				Hy vou sy hande om haar gesig, soen haar diep en deeglik terwyl hy haar agteruit stuur in die rigting van die kajuit se slaapkamer. Sy weet sy kan hom keer, weet hy sal haar dadelik laat gaan as sy hom vra, maar sy wil nie.

				Toe hulle liefde maak, is dit gee en neem. Geen reëls, geen spel nie. Hulle geniet mekaar se lywe, rui mekaar op tot alles in een oomblik een word. Sy en Guy een met mekaar, een met die kosmos. 

				Die klein dood, noem die Franse dit, dink sy toe sy uitasem in sy arms lê. En dis waar. Iets, dalk baie klein maar tog daar, het vandag in haar gesterf. Iets, soos ’n sprankie hoop.

			

			
				Hy is getroud, vermaan sy haarself kortaf.

				Maandag 19 November

				Hoe is dit moontlik dat iemand wat soveel marakkas op Facebook en Twitter gemaak het, in vyf weke nie een keer gaan kyk wat daar aangaan nie? En klaarblyklik nie die opspraakwekkende nuus hier in Engeland op die internet raakgelees het nie.

				Dis nou baie duidelik waarom Marge tussen neus en ore verdwyn het. As die verdomde polisie net vroeër iets in die koerante laat blyk het, het dit hom en sy lewer baie ellende gespaar. 

				Maar vanoggend verskyn daar toe die berig dat Marge Hopewell gesoek word in verband met die brand waarin Laura Symington omgekom het. Op tipies Britse wyse word daar bloot gesê hulle hoop sy kan hulle in hulle ondersoek help, maar hy kan tussen die reëls lees. 

				Die poniekoerante was egter nie skaam om oor “tussen die reëls” te spekuleer nie. Was it murder? blaker een dit uit. Volgens dié se “betroubare bronne” is Marge die aand voor die brand in Dorking opgemerk. Die implikasie is duidelik.

			

			
				Daar is ook sprake van ’n motor wat, nie te lank voor die brand nie, voor Laura se kothuis gestaan en luier en die bure se aandag getrek het.

				Dis aaklig genoeg om te dink dat Laura vermoor is, maar die rede daaragter, as dit moord sou blyk te wees, is sy grootste bron van kommer. ’n Passiemoord kan dit nie wees nie. Die brand moes beplanning geverg het, veral om dit na ’n ongeluk te laat lyk. Of Marge nou iets daarmee te doen gehad het of nie, die brand kan verband hou met Mignon Maydon se identiteitsoorname.

				As dit die geval is, en met Cara se gekarring aan die byenes ...

				Kevin ys as hy daaraan dink, maar dit help nie om nou paniekerig te raak nie. Miskien kom Marge uit haar wegkruipplek en word dinge opgelos. 

				



			

	






			

			
				DRIE EN TWINTIG

				Dinsdag 20 November 

				Police confirms murder docket has been opened.

				Kevin se oë skiet oor die berig op die internetweergawe van die London Times. Dis redelik niksseggend en gepeper met frases soos “it is alleged” en “there seems to be reason to believe”. Maar dit kom daarop neer die polisie dink daar was vuilspel betrokke by Laura se dood. 

				Dit beteken hy kan hom nie meer laat terughou deur jaloesie, trots of ydelheid nie. Hy moet daardie Hermanus-nommer kry. Cara inlig. Waarsku.

				Die Telkom-webblad maak dit maklik. Kevin haal diep asem en skakel.

				“Hallo daar?” Dis nie Cara se stem nie, maar dis minstens nie Übercool nie.

				“Hallo. Mag ek met mevrou Cara van Dijk praat, asseblief?”

				Daar is ’n lang stilte.

			

			
				“Mag ek vra met wie ek praat?”

				“’n Vriend. Ek bel uit Londen. Daar is iets wat Cara moet weet, anders sou ek nie gepla het nie.”

				“Wel, jy kan nie ’n baie goeie vriend wees as jy nie weet dat ‘mevrou Cara van Dijk’ al maande lank nie meer hier woon nie. En ingeval jy wonder, jy praat met mevrou Mickey van Dijk.”

				Kevin frons. “Hoe lank woon sy al nie meer daar nie? Het sy en haar man getrek?” Maar hulle is dan ook nie op Misty Blue nie? En wie de hel is Mickey van Dijk? Familie van Paul seker.

				“So drie, vier maande al. En nee, ‘vriend’, Paul het nie saamgetrek nie. En ek weier om enige boodskappe aan sy eksvrou oor te dra, oukei?”

				Woeps. Dood is die lyn. En woeps, ruk sy hart amper dwarsdeur sy pankreas of wat ook al die naaste aan die ding sit.

				Eksvrou. Cara is Übercool se fokken éksvrou en hier sit hy in Engeland en bolle rol. Fok! Sy hart klop so vinnig, sy brein raak deurmekaar toe hy somme probeer maak. Drie of vier maande. Dis nou einde November. Oktober, September, Augustus, tel hy op sy vingers af. Bliksem donner. Sy was al geskei of aan die skei toe hulle in die Kaap was. Moet wees.

			

			
				Hy skakel weer. 

				“Mickey van Dijk?”

				“Haar selfoonnommer. Cara s’n. Asseblief, dis al wat ek vra.”

				“Ek het dit nie en ek het dit van Paul se sel afgevee.”

				Nog ’n woeps.

				Hy skrik vir die geluid wat sy vuis op die lessenaartjie maak, voel egter skaars die pyn. 

				“Bedaar.” Hy moet die woord drie keer hardop herhaal voor hy dit regkry. Effens. 

				Hy gaan was sy gesig en kyk homself in die oë in die spieël bokant die wasbak.

				Oukei, wie het jy probeer bluf? Niks met ’n Van der Linde te doen hê nie? Nooit weer nie? Hoe onverstaanbaar dit ook al is, jy kon die girl nie uit jou gedagtes kry vandat jy die heel eerste keer in haar oë gekyk het nie. En jy weet dis nie net jy nie. Julle albei was van die begin af oor die kop gedonder deur iets groters as julle. Who can tell you why? Fools give you reasons, wise men never try.


				Gaan hy haar nooiensvan in sy pad laat staan noudat hy weet sy is geskei? Hel, nee. Juliet kan maar teem oor “o wherefore,” en goed soos “deny thy father and refuse thy name”. Hy wil by Cara uitkom. Fok haar van. As dit op niks uitloop nie, weet hy ten minste waar hy staan.

			

			
				Hulle het allerhande twak in hulle pad laat kom. Hy moes vir haar gesê het van Simone. Dat hy haar liefgehad het, toe werk dit nie so goed uit nie en toe is sy sterwend. En Cara moes hom bliksemswil gesê het sy is aan die skei. Dit verander alles. Net mooi alles.

				’n Halfuur later is sy vlug Johannesburg toe bespreek. Dis die eerste vlug waarop hy kon plek kry en dis verdomp eers oor drie dae. Die vroegste aansluitingsvlug van Johannesburg na George is eers die dag daarna. Vier lange dae.

				Hy blaas sy asem uit tot daar niks meer in sy longe is nie. Stadig. Slowly, slowly catchee monkey.

				Eerste dinge eerste. Héél eerste moet hy Cara laat weet van Simone. Of minstens dat hy ook nie meer getroud is nie. Minute voel soos ure voor die Facebook-blad oopmaak, maar dan is hy in.

				Liewe Cara

				Die FB-naam wys Cryin’, maar jy ken my as Kevin Ryan.

				Ek het vandag gehoor jy is geskei. Dit klink dalk onsensitief, maar dis die beste nuus wat ek al gehoor het. Jy sien, ek is ook nie meer getroud nie. My vrou is in September ná ’n langdurige siekte oorlede. 

				Ek wou net hê jy moet weet.

				Kevin

			

			
				Woensdag 21 November 

				Cara wens haar pa was hier. Wonder wat hy van sy impulsiewe dogter sou gesê het. En sy wens snaaks genoeg Veronika was saam met hom hier. Sy sou verstaan het. En Cara weet sy gaan bly wees vir hulle onthalwe.

				Soms moet mens net toelaat dat die lewe se stroom jou meesleur, het Cara die afgelope tien dae agtergekom. Net meedoen. Geniet wat die lewe jou bied. Sonder om jou te kwel oor die dag van môre. Sonder om alles tot die droesem toe te probeer ontleed. Alles is in elk geval tevergeefs. Jy kan doen wat jy wil, pa’s gaan dood, mans los hulle vrouens, ander mense pluk vrugte van jou arbeid. Sela.

				Al wat mens kan doen, is om jou kant sover moontlik skoon te hou. En een manier om dit te doen is om heeltemal en geheel en al te vergeet van ’n avonturier wat met ’n natuurmens getroud is. ’n Nuwe koers in te slaan en daarmee aan te gaan tot wat ook al jou weer in jou gang stuit.

				Guy se oë blink asof die trane vlak sit toe sy die kort entjie na hom toe opkyk. 

				“By the power vested in me,” trek die skeepskaptein weer haar aandag, “I now pronounce you husband and wife. Mr Mellet, you are a very lucky man. You may kiss your beautiful bride.”

			

			
				Om hulle bars ’n gejuig en applous van hulle medereisigers los, maar Cara hoor dit skaars. O hel, het sy nie dalk die stroom te vinnig gevat nie? Veral in hierdie romantiese omstandighede? Dis haar laaste gedagte voor sy haar eerste soen ontvang as mevrou Cara Mellet.

				Donderdag 22 November

				Nog steeds geen antwoord van Cara nie. Net voor hy Facebook toemaak, trek ’n naam in die aanlynaktiwiteit aan die regterkant Kevin se aandag.

				Ja, sy jol nou seker lekker haar pa se geld uit. Al daardie Van der Linde-miljoene!

				Nog ’n boodskap kom by. Wel, HY het met sy gat in die botter geval.

				Met ’n voorgevoel van onheil gaan hy in op die gesprek wat begin het by: Kon sy nie darem ’n bietjie gewag het nie? Haar pa is skaars dood! En ’n skakel na ’n berig in Die Burger.

				Hy kliek op die skakel. Dis ’n korterige beriggie. In die papierweergawe is daar waarskynlik ’n foto. Die opskrif vang hom op die solar plexus. 

				Van der Linde-erfgenaam baljaar op Mauritius, trou op see.

				Cara (Carolina) van der Linde (45), die ontvoeringslagoffer van drie en dertig jaar gelede en enigste dogter van die internasionaal bekende nyweraar Karel van der Linde, is gister op die superluukse passasierskip Silver Whisper getroud ná ’n vakansie in die 5+ ster Le Touessrok-hotel in Mauritius. 

			

			
				Die sakewêreld is vyf weke gelede in rou gedompel oor die dood van Karel van der Linde, een van die mees gesiene en rykste sakemanne wat Suid-Afrika opgelewer het.

				Die bruidegom is meneer Guy Mellet (43), eienaar van ’n maatskappy wat spesialiseer in die voorkoming van tegnologiese misdaad. Hy is van George.

				Dis die nuwe mevrou Mellet se tweede huwelik. Sy was voorheen getroud met die beeldhouer Paul van Dijk (47). Hulle is in Oktober geskei.

				Mevrou Veronika van der Linde (35) wat in Augustus met wyle meneer Karel van der Linde (69) getroud is en sy seun verwag, het gesê “Solank Cara gelukkig is”, maar wou nie verder kommentaar lewer nie.

				Die berig sê niks inkriminerends nie, maar sing van die implikasies. En dié sing so hard in sy kop dat hy skoon benewel voel.

				’n Fool, ’n fokken fool, dis wat hy is. Hy moes van beter geweet het. ’n Van der fokken Linde kan jy nie vertrou so ver jy hom of haar kan gooi nie. Simone was die enigste uitsondering en ook seker maar net omdat sy nie in ’n Van der Linde-huis grootgeword het nie.

				Pleks hy in die bliksemse Gobi gebly het!

			

			
				Dit neem Cara ’n paar oomblikke om te besef die spul fotograwe wat die passasiers inwag nadat al die doeaneformaliteite afgehandel is, se flitsende kameras is op haar en Guy gemik. Hopeloos te laat om te skuil. En skuilplek is daar ook nie eintlik nie.

				Sy kyk vraend op na Guy, maar hy trek haar net onder sy arm in. Hy baan vir hulle ’n weg deur mense, dalk joernaliste, wat probeer vrae vra, maar Cara druk haar ore toe. Êrens moet die hotel waar hulle vanaand oorbly se pendelvoertuig vir hulle wag, maar Cara voel so verbouereerd in die gemaal van mense dat sy nie kop of stert kan uitmaak van waarheen hulle nou eintlik op pad is nie. Sy laat dit bloot aan Guy oor.

				Eers toe hy haar by ’n voertuig ingebondel het, besef sy dis ’n limousine. Vir al wat sy omgee, kon dit ’n donkiekar gewees het. As Guy nou net ook wil inklim, kan hulle uit hierdie chaos ontsnap, maar dit lyk asof hy voorgekeer is. Hy gee ’n kopskud en beduie iets, maar ontglip hulle toe die chauffeur die deur vir hom oopmaak. 

				“Wat op aarde? Waaroor gaan die hele spektakel?” vra sy toe hulle uiteindelik wegtrek en die gedrang agterlaat. 

				Guy skud net sy kop. “Nee hel, ek het nie die vaagste benul nie. Hulle wou by my weet hoe lank ons mekaar ken en ek weet nie watse rubbish alles nie. Iets van jou ook. Of jy nog volhou jy is ... gits, Miemie dink ek ... dalk Meyer of so iets?” Hy kyk fronsend na haar.

			

			
				Cara voel hoe ’n vrag dubbeltjies deur haar bloedstroom spat. 

				“Cara, is jy oukei? Jy is so bleek?”

				Stomgeslaan skud sy haar kop, kry dan weer haar stem. “Ons moet ’n koerant in die hande kry. En ’n rekenaar. Internet.”

				“Maar waarvan praat hulle? Wie is Miemie Meyer en waarom ...”

				“Mignon Maydon, die skrywer. En dis ’n baie lang storie.”

				Guy kyk haar besonder ernstig aan. “Cara, moet ek bang raak?”

				“Ek weet nie, Guy,” sug sy. “Ons sal maar eers moet sien wat aangaan.” 

				Dank die gode haar pa beleef nie hierdie gemors nie, is Cara se eerste gedagte toe sy die hoofopskrif in Die Burger sien. Hy sou haar nooit vergewe het nie. Maar nou ja, as hy nie staan en doodgaan het nie, sou dit seker nie gebeur het nie. Ook nie as daar ander belangrike nuus was nie. Kon Zuma nie maar gister iets aangevang het nie? Nog ’n vrou gevat het nie?

				Daar staan niks oor Mignon Maydon in die suggestiewe beriggie nie. Dit is seker iets wat onlangs by die brousel geroer is.

				Sy wens Guy wil gou maak. Sy hoop nou net hy kry ’n skootrekenaar gehuur of geleen. In hierdie soort hotel moet daar sekerlik so ’n diens wees. Liewe hemel, wat het Veronika besiel om hier vir haar te bespreek? Die One & Only moet een van die duurste hotelle op die V & A Waterkant wees. En nogal ’n enorme suite. Sy wil nie weet hoeveel dit gekos het nie. En toe nog die simpel limousine boonop. Die reis moes haar pa meer uit die sak gejaag het as wat die gemiddelde mens in twee jaar verdien. Sy kan haar net indink wat die venyniges daaroor te sê sal hê.

			

			
				Maar daaroor gaan sy haar nie ook nog kwel nie. Sy tel weer die koerant op. Die foto op die voorblad is een wat die skeepsfotograaf geneem het. Sy wou vra dat hy dit vernietig, maar Guy het gesê sy sal spyt wees as hulle eendag oud is en weer wil kyk hoe hulle op hulle troudag gelyk het. Sy het teensinnig ingestem. Dis nou al soveel jaar wat sy kamerasku is, maar dit was tog ook Guy se troudag.

				Dis toevallig ’n besonder mooi foto. Sy lyk stralend en Guy kyk liefderik na haar, ’n bietjie asof hy nie sy geluk kan glo nie. Nie die soort foto wat mense verwag vyf weke nadat jou pa dood is en sewe weke nadat jy amptelik geskei is nie.

				Sy kan niemand kwalik neem oor wat hulle ook al dink nie. 

				Sy sak op die rand van die enorme bed neer en bekyk die knoets van ’n verloofring wat ook as troupand moes dien. 

			

			
				Hoe het dit gebeur? Hoe de hel het dit gebeur dat sy ingestem het om met Guy te trou? ’n Onuitputlike en komplimentêre voorraad Pommery-sjampanje en van die wêreld se beste wyne op die Silver Whisper het beslis bygedra, al het sy seker gemaak dat sy baie lank aan elke glas drink en water tussendeur. Die romantiese, dromerige atmosfeer ook. Maar verder is tydelike kranksinnigheid al verskoning wat sy kan bied.

				Die probleem is, mens kan nie vir die res van jou lewe elke dag sjampanje drink en op ’n romantiese reis wees nie. En die huwelik is allesbehalwe tydelik. 

				Sy is getroud. Tot die dood hulle skei. Of die hof. Maar dít is nie iets waaraan mens die dag ná jou troue behoort te dink nie. Buitendien, sy neem beloftes ernstig op. Kranksinnig of nie, sy sal verantwoordelikheid vir haar dade moet aanvaar.

				Sy probeer ontspan, die knope in haar binnekant loskry. Nee, kom nou, jy is net ’n bietjie paniekerig ná die sensasie van die koerantberig. Guy is wonderlik. Hy het selfs daarop aangedring dat hulle ’n voorhuwelikse kontrak opstel waarin bepaal word dat hulle geen eise teen mekaar kan instel as hulle dalk sou skei nie. Dié is van sy prokureur af na die boot gefaks en is gisteroggend voor die troue geteken. En sy moet erken, dit is dalk wat haar finaal oortuig het.

				“Ek wil nooit hê enigiemand moet dink ek trou jou vir jou geld nie, Cara. En veral nie jy nie,” het hy gesê. “Ons trou met mekaar, nie mekaar se bankrekeninge nie. Wat joune is, is joune, en myne is myne en só bly dit. Ek is nie naastenby in dieselfde liga as jy nie, ons albei weet dit, maar ’n kerkmuis is ek darem nou ook nie. En my bydraes sal ek binne my vermoë maak. Aandring om dit te maak. Ook as ons dalk eendag besluit om saam huis te koop of wat ook al.”

			

			
				Selfs haar pa sou nie daarmee kon foutvind nie, of hoe?

				Kevin kyk met gemengde gevoelens na Mignon Maydon se Facebook-inskrywing van vanmiddag.

				Who would have thought an heiress, and I mean an Heiress with a capital H, would stalk an insignificant writer like me who has just given the first tiny step to fame? Should I feel flattered? Or is there more than one Cara van Dijk residing in South Africa? Just asking.

				Die foto by die inskrywing is geneem toe Cara en haar nuwe man uit die hawegebou kom. Cara lyk verskrik, haar man bekommerd. Dis nie ’n vleiende foto nie.

				Haar man. 

				As hy nog een keer op sy tande kners, het hy waarskynlik ’n kunsgebit nodig.

				Ander dinge dink. Soos sy oproep na die polisie. Hulle staan toe nie bekend as die Dorking-polisie nie, maar as die Surrey-polisie. En hulle weet toe van die Mignon Maydon-kontroversie. Hulle het dit opgevolg en is tevrede me Maydon is wie sy sê sy is. Sy het net voor Laura se gedenkfunksie die land met ’n geldige paspoort binnegekom. En sy is ’n paar dae daarna terug Suid-Afrika toe. Haar huidige agent kon verder ’n paar goed verifieer wat hulle oortuig het alles is wel.

			

			
				Hy het gevra of hulle Laura se selfoonrekords nagegaan het en kon kontroleer of Laura gereeld in kontak was met me Maydon. Hy kon nie erken hy het self ’n afskrif nie, want dan sou hy moes verduidelik dat daar ’n paar note van hande verwissel het in die proses. Wat toe in elk geval ’n futiele poging was. Sonder “Mignon Maydon” en Cara se selfoonnommers is sy hande afgekap.

				“Rest assured, Sir, we are checking the matter from every angle,” was nie heeltemal wat hy wou gehoor het nie, maar hy het dit daar gelaat.

				Nou kan hy finaal sy hande van die saak en die Van der Lindes was. Hy het meer as sy bliksemse plig gedoen.

				“Sj, Cara, sj. Dit sal verbygaan. Ek weet dis nou sleg, maar mense se geheues is kort.” 

				Guy hou haar nou al wie weet hoe lank vas hier waar hulle in die bed lê, troos en sus haar, maar dis asof daar ’n klep êrens oopgegaan en toe vasgehaak het. Sy kan nie ophou huil nie. 

			

			
				“Hoe kan mense so giftig wees, Guy? Sommer net oordele vel, uitsprake maak?” Sy het nie naastenby alles gelees nie, maar die trant bly dieselfde. Aan die een kant die verdraagsames wat maan dat feite nie bekend is nie, aan die ander kant dié wat kartetse afstuur soos: Told you, all rich bitches are f-ing mad. But an heiress stalking a new author just because she’s written a hit? Sick!

				Haar Facebook-boodskapmandjie wys sy het agtien boodskappe, haar blad wemel van die inskrywings. Sy wil nie eens weet wat alles daar wegkruip nie. As sy eers by die huis is, sal sy daardeur gaan, maar die meeste sal seker kom van die venyniges.

				“Ek wil op Misty Blue kom, Guy, so gou as moontlik. My lewe in orde probeer kry. Ek is seker Veronika sal verstaan as ek net my goed môre daar optel en verder ry.” Sy blaas vir die soveelste keer haar neus. Dié voel al soos ’n beet wat te lank in asyn gelê het.

				Guy gee haar nog ’n drukkie en knik toe hy effens weg lê van haar af. “Ja, ek begryp, maar jy het seker nie baie om te pak nie. Was die meeste van die goed nie die vorige eienaars s’n nie?”

				“Hoe bedoel jy nou, Guy?” Haar kop wil nie vat nie. 

				“Jou goed in orde kry? Oppak vir die trek? Fancourt toe.”

				 Die implikasie kap haar ’n hou agter die kop. “Guy? Ons gaan tog sekerlik op Misty Blue bly?”

				“Naweke, ja, natuurlik kan ons naweke daarheen gaan, dis nou wanneer ek nie gholf op George aanhet nie, maar ek kan nie daar bly nie, Cara. Ek moet naby ’n lughawe wees sodat ek kan vlieg wanneer ek êrens dringend benodig word. George is al klaar ongerieflik.”

			

			
				“Maar is jou plek in Fancourt groot genoeg?” Dis glad nie waaroor dit gaan nie. Sy het sedert sy uit haar ouerhuis getrek het, nog nooit enigiemand anders se huis vir langer as ’n paar dae gedeel nie. Altyd haar eie plek gehad. En nou moet sy in Guy se plek intrek? Met sy meubels en hebbe en houe en sy eie roetine? 

				“Dit sal bietjie knap wees. Ek gebruik die tweede slaapkamer as my kantoor, maar ek is seker ons kan vir jou ’n hoekie in die eetkamer inrig vir jou rekenaar.”

				Sy sit regop. “Dít, Guy, sal glad nie werk nie.” Het hy enige idee hoe lyk haar studeerkamer as sy eers behoorlik aan die skryf kom? Verstaan hy nie mens het stilte en afsondering nodig wanneer jy skryf nie?

				“Cara, kom lê, kom ons slaap daaroor. Ons is albei moeg. Dit was vir ons al twee ’n moeilike dag. Jy vergeet dalk dit gaan nie net oor jou nie. My naam is ook betrek. Ek kom ook nie skotvry nie. Ek is die een waarvan gesê word hy het met sy gat in die botter geval. Ons kan nie nou oor ons saamblyreëlings ook nog praat nie. Ek het net aanvaar jy gaan by my intrek en lyk my jy het aanvaar ek kan Misty Blue toe gaan. Kom ons kyk of ons môre by ’n kompromis kan uitkom, maar nou is ek gedaan. Oukei?”

			

			
				Cara kruip weer teen hom aan. “Ek is jammer. En dankie dat jy vir my daar was. Jammer ek was nie daar vir jou nie.” En sy is vrek jammer dat sy nie verder gedink het as wat haar neus lank is nie.

				“Dis vir my net genoeg om jou in my arms te hê, Cara. Te weet jy is my vrou. Dis vir my ’n voorreg om daar te wees vir jou.” Hy hou haar so styf vas dat sy moeite het om asem te kry.

				Vrydag 23 November

				Wat sy vanoggend nodig het, is daardie oogdruppels van Guy. Miskien sal dit die dorings onder haar ooglede oplos of iets. En hoofpynpille.

				Guy loop heen en weer op die balkon en praat oor sy selfoon. Die Kaapse dokter ten spyt.

				Cara gly onder die duvet uit. In die badkamer diep sy hoofpynpille uit haar badkamertassie op. Die laastes. Hulle het regtig die afgelope week of wat te veel sjampanje gedrink. Darem nie gister nie.

				Guy se manlike weergawe van ’n smuktas staan langs hare. Sy oogdruppels sal daarin wees. Dit voel eienaardig om die tassie oop te maak. Maar verdomp, hy is haar man. Hoe eienaardig dít ook al voel. Sy kry die oogdruppels in ’n sysakkie, gooi haastig in haar oë asof sy ’n dief is en druk die botteltjie terug. Sy rits die sakkie toe voor sy besef wat sy op die bodem gesien het. Sy maak weer oop. Nog vyf oogdruppelbotteltjies. Leeg. Liewe hel. Guy het gelag toe sy vir hom gesê het dis nie goed vir mens se oë nie. Dit hou sy oë sexy, was sy verweer. Maar vyf, amper ses botteltjies in minder as twee weke? Kan mens se oë verslaaf raak aan druppels?

			

			
				Wel, dis seker sy oë. En dié is sexy. Altyd helder en blink. Sy gaan sit op die rand van die hoekbad, druk haar hande teen haar gesig. Sy het met ’n vreemdeling gaan staan en trou. Hoe de hel het dit gebeur?

				



			

	






			

			
				VIER EN TWINTIG

				Maandag 26 November 

				Die huis ruik ’n bietjie muf, maar niks wat oop skuifdeure en vensters nie kan verjaag nie. Dis net ’n enorme verligting om weer hier op Misty Blue te wees.

				Cara pak alles uit die Freelander en gaan skakel die ketel aan.

				Guy se vermoë tot kompromieë verbyster haar. Paul het op ’n subtiele manier gesorg dat hy meesal sy sin kry, en op so ’n manier dat Cara gevoel het dit was eintlik wat sy ook wou hê.

				Guy, daarenteen, was inskiklik. Hy sou verkies dat sy op Fancourt intrek, maar kan nie verwag dat dit sommer so dadelik gebeur nie. Hulle het immers nie een voorsien dat hulle getroud gaan terugkom van die reis nie. Voorlopig bly sy dus op Misty Blue en hy op George tot hulle ’n beter plan kan uitwerk. 

				Dis nie asof hulle mekaar glad nie gaan sien nie. Die twee plekke is net meer as ’n uur se ry van mekaar af. Hy het Saterdae gholfverpligtinge, maar kan Sondae deurkom en eers weer die Maandag of Dinsdag teruggaan. Deesdae boer hy in elk geval in die Kaap en elders, maar gewoonlik is die eerste twee dae van die week stil.

			

			
				Cara kan ook soms vir ’n dag of twee deurkom Fancourt toe, het hy voorgestel, en sy het ingestem, al sien sy al klaar daarteen op. Dis ’n baie mooi en ’n luukse ontwikkeling, maar Guy se huis is te beknop vir twee mense wat van die huis af werk. En gholfbane doen vir haar maar net nie die ding nie.

				’n Pendelhuwelik, het Guy gesê, is beter as geen huwelik nie. Terwyl sy by Guy is, voel sy ook so. Wanneer sy alleen is, is sy egter nie so seker daarvan nie. Om die waarheid te sê, sy weet hulle was hopeloos oorhaastig.

				Sy was emosioneel te broos om so ’n groot besluit met enige mate van ewewigtigheid te neem. Nou is dit egter te laat. Die koeël is deur die kerk en deur die pastorie ook.

				In die koerante word daar nou gespekuleer of sy die Cara van Dijk is wat Mignon Maydon van identiteitsdiefstal beskuldig. Nie meer oor haar troue nie. Dié is genadiglik nou ou nuus. Die stigma dat sy gaan “jol” het so gou ná haar pa se dood, sal seker nog lank kleef, maar die klem val nou op die vraag of sy van haar trollie af is of nie.

				Sy sal self graag wil weet.

				Gelukkig is daar Una wat onwrikbaar by haar staan. Wat haar seën toewens met haar huwelik, al was sy baie verras, en wat glo die waarheid sal seëvier. “Alles sal regkom, hartjie, jy sal sien,” het sy gesê toe sy haar laas gebel het. Net Una kan so iets sê en mens laat dink dis dalk moontlik.

			

			
				In die studeerkamer staan die twee rekenaars nog weerskant van die tablet soos sy dit gelaat het in haar haas om by Oubaai uit te kom. Sy kan sweer die drie kyk haar beskuldigend aan. 

				“Wel, tough. Ons is klaar met ons speletjie,” mompel sy en skakel haar skootrekenaar aan. Van nou af is sy net Cara. Vir Lina en Rea begrawe sy. En Cara het ’n wavrag agterstallige admin. Rekeninge kom nie vanself betaal net omdat mens se pa doodgaan en jy in ’n dwase oomblik gaan staan en trou nie.

				Sedert die aand in die One & Only het sy nog nie weer gewaag om na Facebook of Twitter te kyk nie. En sy is ook nie van plan om dit nou te doen nie. Banksake, en dis al. En sy moet die eiendomsagent by wie sy die sleutels gekry het, vra of hulle nie weet van ’n skoonmaakdiens nie. Die huis is toe onder die stof.

				Soms is dit ’n verligting om net op die praktiese, pragmatiese en prosaïese te konsentreer.

				Hy sou binne die volgende halfuur op George geland het. Pleks dat hy ’n blou lug en laatlenteweer geniet, staar Kevin na die reën wat uit die lilagrou hemel neersif asof dit nooit weer gaan ophou nie. 

			

			
				Dit pas by sy gemoedstoestand, maar hoe de hel is mens veronderstel om in sulke weer oor jou ervaring in die Gobi te skryf? Hoe dink jy jou in daardie brandende hitte van die woestyn in? Die dorheid? En die snerpende koue wat so anders is as hier. Hoe beskryf jy in ’n temperatuurgereguleerde vertrek van ’n plek waar die temperature binne vier en twintig uur met vyf en dertig grade kan wissel? ’n Woestyn waar daar soms sneeu val?


				Op Misty Blue was dit anders. Daar was hy nie vasgekluister nie, daar kon hy gaan stap, sy verbeelding laat gaan. Hy kon asemhaal. Dis nie die soort plek wat hy sou gekies het om te bly nie, maar hy kon daar skryf.

				Elementary, my dear Watson. Soek vir jou ’n plek waar jy kan skryf en stap en asemhaal. Die wêreld is jou oester. Jy hoef jou aan niks en niemand meer te steur nie. Jou enigste oorweging is of jy dit kan bekostig. En daar is heelwat wat hy kan bekostig. Die ongeluk is net, dit laat juis die keuse so wyd dat dit hom half benoud maak.

				In een opsig het hy ongelukkig nie ’n keuse nie. Dit sal op planeet Aarde moet wees. Verder kan hy kies en keur. Watter kontinent, watter deel van die kontinent. Watter land, watter deel van die land. Watter dorp, want stede is uit. Watter kant van die dorp, want middedorp sal dit ook nie wees nie. Selfs watter eiland.

				’n Wêreldkaart en ’n veerpyltjie kon dalk gehelp het. Of ’n wêreldkaart en ’n groot passer – met die punt van die passer waar Cara is en die bene op sy wydste gerek. Enigiets buite die sirkel sal ’n moontlikheid kan wees. In Afrika sal dit hom waarskynlik met plekke soos Tunisië en Sierra Leone laat.

			

			
				’n Klop aan die deur maak ’n einde aan sy verspotte gedagtes.

				“Good afternoon, Sir.” Die bleek man in die beige reënjas onder die swart sambreel identifiseer hom as inspekteur Macey van die Surrey-speurtak en stel die ander man voor as speurder-sersant wat ook al. Kevin kon nie mooi hoor nie.

				Hy stem in om ’n paar roetinevrae te beantwoord en nooi die twee speurders in. Die sambrele word toegemaak en reënjasse aan die hake in die portaaltjie opgehang.

				Kevin gaan sit op die bed en gun hulle die enigste twee stoele. Die kothuisie is te klein vir drie mans op ’n slag. Dit laat Kevin benoud voel. Die strakheid van hulle gesigte help ook nie.

				Met pynlike Britse korrektheid wil die inspekteur weet waarom hy so knaend oor Marge Hopewell navraag gedoen het.

				Kevin verduidelik dat sy die identiteit van Mignon Maydon sou kon bevestig en skets vaagweg die agtergrond. “Mag ek vra waarom dit nou belangrik geraak het?”

				“Ek is bevrees me Hopewell sal nie meer jou vriendin se identiteit kan bevestig nie. Haar liggaam is laat gistermiddag gevind. Ons sal dit op prys stel as jy ons na die Mole Valley-polisiestasie sal vergesel vir amptelike ondervraging.” 

			

			
				Eers nadat al haar geldsake weer op datum gebring is, kyk Cara na haar e-pos. Daar is drie briewe van jorich@jorich.co.za. Al drie is as SPAM gemerk. Al drie het aanhangsels. Hoe de hel is dit moontlik dat sy van onkoninginlike Jojo Richter kon vergeet het? 

				Maar deesdae is alles moontlik.

				Sy maak die oudste een eerste oop. Geen boodskap nie. Cara kry die aanhangsel met Jojo se wagwoord oop.

				Beste Cara

				Dit sou my taak aansienlik vergemaklik het as jy uit die staanspoor gesê het jy is eintlik Carolina van der Linde. Nietemin, ek het darem ’n paar goed uitgevind.

				Om by die ontvoering uit te kom moes ek teruggaan na dinge wat dit voorafgegaan het, ’n jaar of wat vantevore. 

				Die inligting wat ek bekom het, is van sensitiewe aard en boonop redelik ingewikkeld om te verwoord. Ek sou verkies om dit voorlopig nie op skrif te stel nie. Veral ook omdat Lind Korp betrokke is. My bronne kan in die verleentheid gestel word as so ’n geskrif in die verkeerde hande beland. En deesdae kan mens nie versigtig genoeg wees nie. Selfs my voorsorgmaatreëls flous lank nie almal nie.

			

			
				Ek sou dus voorstel dat ons mekaar êrens ontmoet waar dit vir ons albei gerieflik is sodat ek vir jou die geheelbeeld kan skets sover my kennis tans strek. Ek sal die eerste week in Desember in die Kaap wees. 

				Vriendelike groete

				Jojo Richter

				Ns. Antwoord slegs per SMS en wis daarna uit.

				Cara merk die e-pos met ’n vlaggie en rol boontoe na haar tweede dokument waarin Jojo haar simpatie betuig met die heengaan van Cara se pa. In die derde vra sy of Cara nog belangstel in die inligting, aangesien sy nog nie weer van Cara gehoor het nie. ’n Faktuur is aangeheg indien sy Jojo se dienste wil beëindig.

				Cara laat weet Jojo per SMS sy wil nie haar dienste beëindig nie en sal haar graag ontmoet. Sy sal ’n retoervliegtuigkaartjie na George, motorhuur en verblyf betaal as Jojo haar hier kan kom spreek. Die faktuurbedrag sal sy vandag nog per EFO oorplaas.

				Haar maag is op ’n knop getrek toe sy die lang SMS stuur en dit toe uitwis.

				Wat de hel beteken “sensitiewe aard”? So sensitief dat Jojo die inligting nie eens op skrif wil stel nie ondanks al haar cloak-en-dagger-dinge.

				Sy plaas eers die aansienlike bedrag verskuldig aan Jojo oor voor sy verder na haar e-pos kyk.

				Benewens Jojo se briewe is daar omtrent net gemorspos en ’n hele spul boodskappe van Facebook wat aankondig dat haar naam in ’n kommentaar genoem is. 

			

			
				Daaraan gaan sy haar nie steur nie, maar sy moet dalk deur die boodskappe wat privaat aan haar gestuur is, gaan. Dis maklik om net sommer op iemand anders se pos kommentaar te lewer, maar dis meer moeite om na ’n blad te gaan en ’n privaat boodskap te skryf.

				Daar is nou al twintig privaat boodskappe. Nou sien sy ook eers sy kon haar blad as privaat gemerk het sodat net vriende wat sy aanvaar het, kan kommentaar lewer, pleks van public, wat elke Jan Rap en sy maat toegang gee. Seker te laat, maar sy doen dit tog. 

				Die name van die mense wat boodskappe gelaat het, is almal onbekend, behalwe Annemarie Myburgh en Cryin’ s’n. 

				Eers Annemarie.

				Hallo, Cara

				Ek wil net sê ek is jammer oor jou pa. 

				Dis net vir my regtig onbegryplik dat iemand wat so bevoorreg grootgeword het, ’n suksesvolle skrywer se identiteit vir haarself wil opeis. Ek wil egter nie oordeel nie. Daar is immers altyd twee kante aan ’n storie.

				Die hele ding fassineer my.

				Groete

				Annemarie.

				Cara besluit om liewer nie dadelik te antwoord nie. Sy kan nie mooi besluit of sy haar vir Annemarie wil vererg en of sy waardering het vir die vrou nie. 

			

			
				Sy gaan na Cryin’ se boodskap en sien daar is drie. Sy rol boontoe na die een wat die oudste sal wees. 

				Haar mond sak oop toe sy sien dat Cryin’ in Afrikaans skryf en haar wil help omdat hy of sy waaragtig glo sy het When we belong geskryf. Op grond waarvan? Hoe gaan hy nogal Laura se selfoonrekords in die hande kry? En hoekom het sy nooit daaraan gedink nie? 

				Sy het, onthou sy. Toe sy nog redelik helder gedink het. Sy wou Marge vra om dit in die hande te probeer kry, maar met dié dat sy nie met Marge kon kontak maak nie, het sy net skoon daarvan vergeet.

				In die tweede een betuig hy simpatie met die afsterwe van haar pa. En dis nog lank voor die koerant haar identiteit uitgeblaker het, sien sy aan die datum. Hoe de hel het Cryin’ geweet Karel is haar pa?

				Die derde een is ’n hamer teen die voorkop. Die “Liewe Cara” verras haar al klaar, maar Kevin? Hy is Cryin’? Kevin Ryan?

				Cara kry haar oë nie geknip nie. Kevin se vrou is dood? In September? En hy dink die feit dat sy geskei is, is die beste nuus wat hy ...?

				“Nee!” Die kreun kom uit ’n diep plek in haar wat sy nie eens geweet het bestaan nie.

				Dis net nie moontlik nie. So gemeen kan die heelal nie wees nie.

				Maar dis nie die heelal wat gemeen was nie, besef sy onmiddellik. Dis Cara watse-van-ook-al wat so onbeskryflik idioties was.

			

			
				Eers toe Kevin die TV-aandnuus kyk, vind hy uit dat Marge seksueel gemolesteer en daarna verwurg is.

				Dankie tog vir alibi’s en vir paspoorte wat dit kan staaf. Die ondervraging was gou afgehandel toe hy kon bewys dat hy op ’n ander kontinent gesit het tydens Laura se moord, asook in die tydperk tussen Marge se verdwyning en die geskatte tyd van haar dood. Dié word beraam as hoogstens tien dae ná die brand, maar waarskynlik minder.

				Geen wonder sy kon nie die arme Laura se gedenkgeleentheid op 15 Augustus bywoon nie. As daar ’n hiernamaals is, was hulle toe reeds albei daar. 

				Hoe alles inmekaarskakel, is duister. Hy sal egter maar weer sy hande uit die Pilatus-wasbak moet haal en Cara inlig oor die verwikkelinge. As sy net op haar bliksemse Facebook-blad wil kyk.

				Hy kan amper nie sy oë glo toe daar wel aangedui word daar is een boodskap nie. En dis inderdaad van Cara. 

				Eers toe hy op hulle boodskapketting kliek, besef hy dat hy nooit daardie ooroptimistiese, idiotiese boodskap gekanselleer het nie. Hy het sedertdien net die syfertjies wat bokant die message-ikoon hang, dopgehou om te sien of sy antwoord.

				En nou het sy. As mens dit ’n antwoord kan noem. Tien syfers. Haar selfoonnommer en dis al. Die tyd wat aangedui word, is ’n skamele sestien minute gelede, maar sy is nie meer aanlyn nie. 

			

			
				Hy kontroleer Laura se selfoonrekords en omkring Cara se nommer. Daar is meer as genoeg om te bewys hulle was gereeld in kontak.

				SMS’e, val dit hom dan by. Liewe bliksem, hoekom het nie een van hulle nog daaraan gedink dat Laura se SMS’e dalk iets kan bewys nie? 

				Hy skink ’n whisky voor hy Cara antwoord.

				Dankie vir die nommer. Dit stem ooreen met rekords.

				Weet nie of jy gesien het nie, maar daar is slegte nuus. Die polisie vermoed Laura se dood was toe nie ’n ongeluk nie. En ek is bevrees ek het vandag gehoor Marge is ook nie meer met ons nie. Sy is onteenseglik vermoor en wel, die moordenaar moes ’n man gewees het – as jy verstaan wat ek bedoel.

				Marge was die hoofverdagte in Laura se moord totdat haar liggaam opgespoor is. Hulle het die feit dat hulle Laura se dood as moord ondersoek juis stil gehou sodat sy sal mak raak.

				Wat hulle vermoedens nou is, kan ek nie sê nie. Wat ek wel kon agterkom, is dat die polisie glo MM is legit. Hulle het ook vasgestel sy was in Suid-Afrika tydens Laura se dood en hulle kan geen verband trek tussen haar en die brand nie. Sy is dus nie ’n verdagte nie.

				Terloops, het jy al daaraan gedink om SMS’e wat Laura vir jou gestuur het na te gaan om te sien of dit nie dalk as bewys van jou identiteit kan dien nie?

			

			
				Cara, wees asseblief in jou pasoppens en sê jou man moet ook sy oë en ore oophou. Ek wil jou nie op hol jaag nie, maar ek is regtig bekommerd oor jou veiligheid.

				En geluk met die huwelik. 

				Vergewe asseblief die vorige verspotte boodskap. Ek was gesuip.

				Groete

				K.

				En vanaand gaan hy regtig gesuip raak. Hy het dit nodig. En geselskap ook. Hy is immers loshotnot. Seker nie ’n politiek korrekte uitdrukking nie, maar toepaslik in hierdie geval.

				Dinsdag 27 November 

				Sy laat sak haar voorkop teen haar ineengevlegte vingers. Toe is dit waaragtig moord. Laura én Marge. Dus was Marge ook nie die valse Mignon Maydon nie. 

				Hou die moorde verband met mekaar? Moet wees. Maar wat het Marge met die hele gemors te doen gehad? Het sy iets uitgevind? Te veel geweet? Maar hoekom boonop verkrag? Dis al wat Kevin kon bedoel het.

				Het die wêreld dan nou heeltemal mal geraak? Of was dit nog maar altyd gek en sy het dit net nie agtergekom nie omdat die waansin haar nie direk geraak het nie?

			

			
				Aan die waansin kan sy egter niks doen nie. Sy kan wel by die SMS’e begin.

				Cara tik elke SMS woord vir woord, letter vir letter, leesteken vir leesteken oor in ’n Word-dokument. Laura s’n aan haar en hare aan Laura. In hakies voeg sy by wat ná die SMS gevolg het.

				Sy kan net teruggaan tot in Junie toe haar foon opgegradeer is. Haar ou selfoon wat in haar lessenaar se laai gelê het, is natuurlik ook in die diefstal daarmee heen. 

				Toe sy klaar is, lees sy die dokument deur.

				30/06: Laura: Will Skype at 20:00 your time. (Selfde op ander dae.)

				15/07: Laura: Check your e-mails, dammit! (Ek het haar e-pos beantwoord.)

				19/07: Laura: Give us a call, sweetie? (Het haar die volgende dag gebel.)

				(Vier missed calls sedert 23/07)

				26/07: Laura: Phone me!

				26/07: Cara: Sorry. Back on air. Nose was a little out of joint after Paul left me for a tart almost half my age. Will phone tomorrow. (Laura het kort daarna gebel.)

				28/07: Laura: Had to change flight for a later one due to another meeting. Will get someone to pick you up at airport. Might have excellent news. Something else is bothering me though. Will talk on Tuesday. BTW, have you received statement of projected six monthly royalties for provisional tax purposes? (Nie beantwoord nie; geen sein gehad nie.)

			

			
				30/07: Laura: Cara, there are peculiar things happening. Will discuss it tomorrow but please check security and possible issues on all MM internet actions, transactions and the like. Take care. Love, L. Oh, we’re booked for the Kevin Ryan talk Tuesday evening. If I’m not there in time, proceed to venue. Will see you when I see you. (Nie beantwoord nie; het dit eers die volgende dag gesien.)

				31/07: Laura: Wanted to keep it as a surprise, but too excited. Meeting went extremely well. A tiny matter needs to be resolved but I’ve just had tentative confirmation ... ta-da ... We’re talking movie rights with major company, darling! Will mail you preliminary particulars before I leave. (Nie beantwoord nie omdat ek gedink het sy is reeds op pad SA toe.)

				Cara sien nou eers die laaste SMS is in die vroeë oggendure gestuur. Dit moes net voor die brand gewees het. 

				Sy besef ook nou eers hoe dom haar vroeëre redenasies was toe sy nog probeer agterkom het in watter volgorde dinge gebeur het. As sy toe al onthou het haar probleme met haar Mignon Maydon-e-posadres het begin voor Laura se dood, sou sy gouer besef het Laura se dood was nie die eerste domino wat geval het nie. Dat Laura se dood deel van die plan was. Moord was.

			

			
				Cara gaan weer deur die dokument. Nêrens word die titels van haar twee boeke genoem nie. Nêrens word na Mignon Maydon verwys as enigiets behalwe MM nie. En niks dui pertinent daarop dat daar met haar internet- en rekenaargoed gepeuter is nie.

				Maar al was daar, by wie sou mens ’n klag kan lê dat jou skuilnaam se e-posadres en DoxBox gesteel is? Die polisie? Wat nie eens belangstel wanneer daar by ’n huis ingebreek is nie?

				Sy heg die SMS-dokument aan ’n kort boodskap. Miskien sal Kevin weet wat mens daarmee kan doen.

				Oor sy “verspotte boodskap” sê sy liewer niks nie. Sy wens net hy het dit nie as verspot gesien nie. Sy wens sy het dit gesien voor sy “I do” gesê het. Sy wens baie dinge en wonder oor nog meer.

				Woensdag 28 November 

				Cara is reg. Die dokument met SMS-korrespondensie tussen haar en Laura bewys niks nie. Die polisie sal waarskynlik nie ’n vinger daaroor lig nie.

				Kevin lees weer die kort boodskap. Sy bedank hom vir die gelukwense en sê sy waardeer sy waarskuwing, maar sy woon op ’n veilige plek met die nodige sekuriteit. Sy verwys na die dokument en sê hy sal self kan sien daar is geen been om op te staan nie. In elk geval niks konkreets nie. Niks wat byvoorbeeld vir ’n hof aanvaarbaar sou wees nie.

			

			
				Vir hom is dit egter voldoende. Hy het nie meer getwyfel dat sy Mignon Maydon is nie, maar die SMS’e bewys dit vir hom dubbel en dwars. 

				Dit gee hom ook ’n onbedoelde antwoord op die vraag waarom Cara geskei is. Übercool moet sekerlik die onnoselste man op aarde wees. Nie dat dit hom nou meer kan baat nie, want kort op sy hakke op daardie lys van onnoselste mans volg Kevin Ryan. Hy hoop net die Mellet-vent maak haar gelukkig.

				Maar dit help nie hy sit hom verder daaroor en verknies nie. Hy kan eerder proaktief probeer wees. Al sal die polisie waarskynlik skaars daarna kyk, gaan hy tog vir hulle ’n uitdruk van hierdie dokument gee en haar selnommer ook om te kontroleer. En dan kan hy vir oulaas sy hande was in daardie wasbak wat elke keer onder hom uitgeruk word.

				Sondag 2 Desember

				Dis al elfuur voor sy ’n motorenjin hoor. Deur die kombuisvenster kan Cara sommer sien Guy is omgekrap toe hy met ’n koerant in sy hand uit die Volvo klim. Dis die eerste keer dat sy hom met ’n donderwolk op die gesig sien.

			

			
				“Hallo, Guy. Wat skort?” vra sy toe sy op die stoep uitstap.

				“Hierdie pad. Nee magtig, Cara, jy sal die ding moet laat skraap. Ek wil nie weet hoeveel skade die Volvo se bakwerk opgedoen het nie. Hoe kan jy hier in die gopse woon?”

				Hy kom voor haar tot stilstand toe sy hom net aankyk. Begrip daag in sy oë en boetvaardigheid volg kort daarna.

				“Jammer, Cara. Ek kon seker eers gegroet het.” Hy sit die koerant op die stoepmuur neer, vou haar in sy arms toe en soen haar ordentlik.

				“Dis beter.” Sy forseer ’n glimlag. Vandat sy Maandag Kevin se boodskappe gelees het, is sy meer oorstuur as ooit. En nie net oor die moorde en dinge nie. Dis logies. Wat nie logies is nie, is dat sy nie oor die “what if” kan kom nie. 

				Sê nou net sy het nie op daardie reis gegaan nie. Nie met Guy getrou nie. Hoe sou haar lewe dan verloop het?

				Die enigste gevolgtrekking waartoe sy intussen kon kom, is dat sy sal moet staan by haar besluite en dade en haar bes doen om ’n sukses van die huwelik te maak. Om dit reg te kry moet sy Kevin geheel en al uit haar kop en sisteem kry. Vergeet van daardie onverklaarbare aantrekkingskrag tussen hulle wat hy blykbaar ook aangevoel het. Miskien het hulle mekaar in ’n vorige lewe geken, as daar so iets bestaan, maar toe is toe en nou is nou. In die een en twintigste eeu is hulle nie vir mekaar bedoel nie. Hoe gouer sy dit aanvaar, hoe beter.

			

			
				Dan sal sy Guy se soene dalk weer kan geniet.

				Sy tel die Sondagkoerant op en stap binnetoe. “Koffie?”

				In die kombuis kyk hy ietwat neusoptrekkerig om hom rond. Te oordeel na sy luukse eenheid in Fancourt, is hy nie juis een vir ’n rustieke interieur nie. Sy agterent. Sy hou daarvan. 

				“Is die vliegtuig nog nie oor nie?” is egter al wat hy sê.

				Sy lig haar wenkbroue. “Elfuur in die oggend?”

				“Jy gaan krag nodig hê as jy van plan is om die koerant te lees.”

				Cara kreun. “Hoe erg is dit?”

				“Jy sal maar self moet besluit. Kry dit agter die rug en dan probeer ons daarvan vergeet. Gaan sit jy en lees; ek sal vir ons ietsie skink. Ek neem aan daar is sjampanje in die yskas?”

				“Vonkelwyn.” 

				Hy kyk haar onthuts aan. 

				“Krone Borealis. Niks daarmee verkeerd nie.” Sy probeer die ergerlikheid uit haar stem hou. 

				“Nou toe nou, jy het ’n suinige kant.” Hy gee ’n laggie.

			

			
				Cara antwoord eerder nie, beduie net waar die glase is en stap woonkamer toe waar sy gaan sit en die koerant oopvou. Niks op die voorblad nie. Dankie tog. 

				’n Paar bladsye dieper in die koerant in, wel. ’n Beriggie oor Mignon Maydon, skrywer van die topverkoperfamilieroman When we belong, wat beweer Cara teister haar en gee voor sy het die boek geskryf. Maydon oorweeg glo regstappe. Die skielike troue word weer opgehaal en ’n spul ander goed.

				Cara vluglees net en laat die koerant verslae sak. Soos met die berig oor haar troue, dryf daar ’n spul bybetekenisse en innuendo’s rond. Enigiemand wat die berig lees, sal wonder of sy nie die kluts kwytgeraak het nie. Eers die halsoorkop trouery kort ná haar pa se dood, toe die aanspraak dat sy in werklikheid ’n gewilde skrywer is. Weggesteek agter die woorde lê ’n moontlike verband tussen die ontvoering en haar onstabiele optrede. Met ander woorde, die poor little rich girl het sielkundige skade opgedoen. En dit begin nou wys.

				Sy sal seker iemand daaroor kan probeer aanvat, maar wat sal dit help? Die skade is gedoen.

				Dis so bleddie tekenend van die tydsgees. Dis asof daar net nie meer integriteit en egtheid in die wêreld oor is nie. Kyk maar wat op die internet aangaan. Mense wat agter skuilname wegkruip, reageer met skrikwekkende venyn of veroordeling asof dit hulle goeie reg is. Mense wat hulle eie name gebruik, probeer so wonderlik as moontlik voorkom met net ’n glips hier en daar wat bewys hulle is mense en nie karikature nie. 

			

			
				Koerante, daarenteen, blaker uit wat hulle wil en skuil agter woorde soos “beweer”, “vermoedelik”, “skynbaar” en “vermeende”, frases soos “verneem uit ’n betroubare bron”. Die Vader weet, sy is een honderd persent ten gunste van persvryheid, maar gee dit die pers die reg om ’n hele subteks met insinuasies te skep? Een wat onverdedigbaar is omdat dit gaan oor suggesties, nie uitsprake nie.

				Dit laat haar al weer aan daardie blivet dink. Sy voel self soos ’n blivet. Cara van der Linde. Cara van Dijk. Cara Mellet. Drie tande van ’n optiese illusie. Al drie lyk dieselfde, maar verskil wesenlik en van oomblik tot oomblik, afhangende van jou kyk. En die regte Cara? Sy sit verward soos ’n toeskouer op Wimbledon wat die spel nie kan kleinkry nie. Sy weet die naam van die spel is tennis, maar sy weet nie wat die doel daarvan is of hoe die puntetoekenning werk nie.

				Haar hele lewe het in ’n ellendige blivet ontaard. Êrens is daar waarhede, orals is daar leuens. En sy kan nie uitmaak watter een is wat nie. Begogel. Dis hoe sy voel.

				



			

	






			

			
				VYF EN TWINTIG

				Kevin kan nie help om Cara jammer te kry oor die berig in die Suid-Afrikaanse Sondagkoerant nie. Dit kan nie lekker wees om op sluwe wyse onder verdenking gebring te word dat jy ten beste ’n paar bont varkies kwyt is nie. 

				Sy gedagtes boer egter meer by die drie berigte in die plaaslike Sondagkoerant wat verwys na Laura en Marge se moorde. Veral Marge se moord trek baie aandag. Spekulasie vier hoogty, maar antwoorde is daar nog nie.

				Een sinnetjie steek in die besonder by hom vas. There might be a link between the murders and the entry into and exit from the UK of an as yet unnamed man. He is allegedly sought by the South African Human Rights Violations Committee in connection with suspected atrocities of political and homophobic nature committed under the Apartheid regime.

				’n Suid-Afrikaanse konneksie. Dit is kommerwekkend. Veral omdat hy presies weet hoe “veilig” Misty Blue is. Die plek is so afgeleë dat toevallige misdaad nie ’n groot gevaar is nie, maar die afgeleënheid is ook waar die grootste gevaar lê as iemand daarop uit is om Cara kwaad aan te doen.

			

			
				As sy net nie verdomp gaan staan en trou het nie. Hoe kan hy nou sy neus daar gaan indruk? Maar hopelik oorreageer hy.

				Guy lyk besonder min gepla oor die koerantberig. Volgens hom is dit net ’n oprakeling van alles wat in elk geval reeds oor die saak bekend is. Môre het almal al weer daarvan vergeet.

				Hy kom sit langs haar op die rusbank en trek haar onder sy arm in. “Ek sal net baie graag wil weet wat die waarheid is, Cara? Jy het laas week probeer verduidelik, maar ek kan nie kop of stert van hierdie hele Mignon Maydon-ding uitmaak nie.”

				“Guy, as jy nie omgee nie, sal ek liewer nou net saam met jou wil kuier pleks van derms uitryg en in besonderhede op die saak ingaan. Ek het die boeke onder ’n skuilnaam geskryf en iemand het my skrywersidentiteit gesteel. Dis al wat eintlik van belang is. Glo my of glo my nie, maar dis die waarheid soos ek dit ken.” Sy huiwer ’n oomblik, maar hy sal in elk geval uitvind. “Daar is iets wat my op die oomblik meer bekommer. Die polisie van Dorking vermoed my agent wat in daardie brand dood is, is vermoor. En haar assistent is beslis vermoor.” 

				Guy se oë rek. “Waar hoor jy dit?”

				“By ’n skrywersvriend in Engeland.” Skrywersvriend, daar is nou vir jou ’n blivet van ’n woord. “Lyk my die pers hier weet nie eens van die moorde of dat dit deel kan wees van die hele Mignon Maydon-kwessie nie.”

			

			
				Hy frons. “Ek dag jy het nie vriende nie, laat staan skrywersvriende?”

				Sy kyk hom verbluf aan. Van al die dinge wat sy noem, is dit die een waarop hy vassteek? Hy kan tog nie jaloers wees nie? 

				Hy het seker rede, maar hy weet nie van daardie redes nie. En sy gaan daardie redes verwyder. Werk reeds daaraan. Sy het nog nie een keer weer met Kevin kontak gemaak nie. Dis nou nadat sy hom bedank het toe hy laat weet het hy sal haar nommer en die SMS-dokument vir die Surrey-polisie gee. Al dink hy ook dit gaan waarskynlik geen verskil maak nie. 

				Sy gaan nie eens meer in op Facebook nie.

				“Wie is die vriend, Cara?” ruk Guy se stem haar terug.

				“’n Skrywer wat ook een van Laura, my agent, se kliënte was.” Sy staan op. “Kom ons gaan eet. Ek het vir ons kouevleis en slaai gekry.”

				Guy gee haar ’n koddige kyk. “Kouevleis en slaai? Nee wat, ek dink ek neem jou eerder uit vir ete.”

				Cara tel tot vyf. “Ek is nie vandag lus vir uiteet nie. Wat het jy teen kouevleis en slaai?”

				“Niks nie, dis net so ... bourgeois.”

				Dié keer moet sy tot by tien tel. “Wel ek is jammer om jou te ontnugter, Guy, maar ek is bourgeois. Die feit dat ek uit ’n ryk huis kom, beteken nie ek is ontdaan van kleinburgerlikheid nie. Ek het geen erg aan fieterjasies en goed nie. Ek hou van kouevleis en slaai. En ek dink sommige van ons vonkelwyne is net so lekker soos Franse sjampanje.”

			

			
				“En jy hou nie van gholfontwikkelings nie, trek jou neus op vir Veronika se superluukse Oubaai-huis en ook vir myne. Moenie dink ek het dit nie gesien nie.” Hy skud sy kop. “Cara, ek verstaan jou nie. Hoekom wil jy probeer leef soos ’n salaristrekker as jy miljoene der miljoene rande sterk is? Hoe oud is daardie Freelander van jou? Seker maklik vyf jaar, terwyl jy kan kies en keur wat jy ry en elke jaar ’n nuwe voertuig kan bekostig. Dink jy nie dis ondankbaarheid ná al jou oupa en pa se harde werk nie? Wat probeer jy bewys?”

				Die Guy wat voor haar staan, is ’n nog groter vreemdeling as wat sy gedink het. “Ondankbaarheid? Nie my pa of oupa sou dit sien as ondankbaarheid of suinigheid nie. Hulle was self nooit flashy nie. Hulle sou verstaan ek respekteer bloot ’n nalatenskap waarvoor baie mense baie opofferings moes maak. En wat probeer jy eintlik vir my sê, Guy? Dat ek nie moet wees wie ek is nie?”

				Sy gesig versag oombliklik. Hy trek haar nader, maar sy skud haar kop en druk hom weg. 

				“Toe nou, Cara, moenie so gou op jou perdjie wees nie. Ek het jou lief nes jy is, maar ek dink ek sal jou moet leer om regtig te leef. Het jy al? Of bestaan jy nog net jou hele lewe lank?”

			

			
				“Definieer ‘regtig leef’.” Sy hou haar lyf steeds stram teen sy poging om haar te omhels. 

				“Ons kan gaan toer. Sommer ’n paar maande lank. Mekaar ordentlik leer ken. Parys rooi verf. Monaco dalk ook. Of New York of waar jy ook al wil. Jy verdien dit.”

				Dis nou die laaste plekke wat sy sou wou “rooi verf”, maar dis nie die punt nie. “En jou werk? Ek dag jy is so besig dat jy nie eens hier kan kom bly nie? Buitendien, ons kom nou net terug van amper drie weke vakansie. Ek het werk om te doen. Werk wat ek wil doen. Ek het die ruskans verdien; ek het dit geneem en nou moet ek en wil ek aangaan om my lewe uit te sorteer.”

				“Natuurlik het ek nie bedoel nou dadelik nie. Ek is inderdaad op die oomblik heeltemal te besig by die werk. Maar gepraat van dinge uitsorteer.” Hy glip kombuis toe en kom terug met ’n koevert. “’n Afskrif van my nuwe testament en ook van my ID-dokument. Jy sal die ID-nommer seker nodig hê wanneer jy jou rekeninge en banksake en so verander na Mellet.”

				“Testament?” Cara vou die koevert oop en trek die blaaie daar uit.

				“Mens moet prakties wees, Cara. Ek hou daarvan dat my sake op datum is.”

			

			
				“Ek is nie goed met regsjargon nie. Wat staan hierin?” 

				“Wel, dit kom daarop neer dat jy my enigste erfgenaam is.” Hy gee weer daardie laggie wat haar laat voel asof sy op ’n sandkorrel gebyt het. “Nie dat jy dit nodig het nie, maar aan wie anders sal ek nou my geld en goed bemaak as my splinternuwe vrou?”

				“Daar is baie organisasies wat dit sal waardeer,” skram sy weg van wat sy vermoed die implikasie is: dat sy dieselfde sal moet doen.

				“En dan vreet die kastige ‘administrasie’ my hardverdiende geldjies op? Nee, wat. Ek gee dit eerder vir jou. As ek wegval, kan jy ’n lekker lang vakansie daarmee gaan hou.” Hy knyp haar neus speels en gee haar ’n vinnige soen op die mond.

				“Guy, jy kan doen met jou geld wat jy wil, maar ek het ander planne met myne. Ek wil ’n trust stig wat skrywers help. En ’n prys daarstel vir Afrikaanse ontspanningsfiksie. Daar is ’n rits pryse vir literêre boeke en dinge, maar feitlik niks vir ontspanningsfiksie nie. En ek het onlangs ook daaraan gedink ek sal graag ’n trust wil skep om instansies te befonds wat die uitwissing van ...”

				“Cara! Het jy enige idee wat gebeur met sulke bemakings? Alles verdwyn in die kastige trustees se sakke. Maar dis jou geld. Jy kan daarmee doen wat jy wil. Ek voel net ek wil graag my liefde vir jou ook in my testament laat blyk. Kom ons gaan eet nou. Ek is lus vir oesters. Hoe klink dit?’

			

			
				Asof jy nie hoor ek het gesê ek is nie lus vir uiteet nie? Asof jy vergeet het dat ek nie mal is oor oesters nie?

				“Oukei,” gee sy egter toe. Genoeg gestry en van mekaar verskil. Laat hierdie tweedaagse besoek van haar man tog net verbykom. En sy sal haar testament aanpas om Guy in te sluit, dis seker net regverdig, maar sy sal dit doen soos sý goeddink. En sy sál die Brenton Blue-reservaat en soortgelyke instansies in haar nalatenskap betrek, verdomp. Dit is inderdaad haar geld en Guy het klaarblyklik ook heeltemal genoeg van sy eie.

				Buitendien, dis hoog tyd dat Van der Linde-geld vir ’n eerbare doel aangewend word.

				Maandag 3 Desember 

				Sondagmiddag het toe teen haar verwagting in ’n aangename, amper dromerige kuier ontaard. Guy het moeite gedoen om haar te laat ontspan en op te maak vir die krapperigheid tussen hulle. Tog is sy dankbaar dat hy toe nie tot môre kon bly nie. ’n Oproep vanoggend het ’n stokkie daarvoor gesteek.

				Ná Guy se vertrek het sy haar mees onlangse testament deurgegaan en ’n plan bedink gekry om Guy te laat voel dat hy darem ook deel van haar nalatenskap is. Dit kan natuurlik weer eens net ’n voorlopige testament wees, aangesien Karel se boedel nog nie afgehandel is nie, dus het sy maar eerder met persentasies gewerk en met eiendomme in haar besit. Wat eintlik net die Westcliff-huis is en binnekort Misty Blue.

			

			
				Dit beteken sy moet weet waar sy staan met die Westcliff-huis voor sy haar aantekeninge na haar ouditeur deurstuur sodat daardie ekspert wat Paul laas uit die vorige testament help haal het, kan kyk wat hy kan doen. 

				Maar sy sien nie kans om Paul te bel nie. En nie net oor Mickey se pleidooi nie. Sy wil eintlik net nie sy stem hoor nie. Liewer ’n SMS.

				Enige vordering met verkoop van huis?

				Dis seker bietjie kortaf, maar dis die kruks van die saak. Paul moet nou sy agterwêreld roer. Hulle kan nie vir ewig net daar bly teen daardie belaglike lae okkupasiehuur nie. Buitendien, Paul sal sekerlik sy deel van die buit wil hê?

				Daar kom verstommend vinnig ’n antwoord deur. Nee wat, ons bly lekker. 

				Dit moet sekerlik net pure moedswilligheid wees. Maar dis nie Paul se manier nie. Moet Mickey wees. Dis egter Paul wat antwoord toe sy tog maar bel.

				“Paul, wat gaan aan? Ek sou dink jy is al op hete kole om jou deel van die geld te kry?”

			

			
				“Môre, Cara. Is dit nou vandat jy die wêreld vol rondflenter en uit die bloute trou dat jy jou maniere verleer het?” Dalk het hy bedoel om sarkasties te wees, maar hy klink bloot neerhalend.

				“Ek is nie lus vir speletjies nie. Dis Desember; kusverkope behoort op te tel. Enigiets belowends?”

				“Ons het die huis uit die mark gehaal. Mickey hou nie daarvan dat mense so in en uit loop nie. Nou nie dat daar ’n toeloop was nie, maar daar was een of twee wat belanggestel het. Hulle het lastig geraak.”

				Dit sou nie eens help om tot honderd te tel nie. “Paul, is jy van jou sinne beroof?”

				“Nie sover ek weet nie. Maar van sinne beroof gepraat, wat het jou besiel om te verkondig dat jy Mignon ...”

				“Paul, as jy jou lewe liefhet, sal jy nie daardie onderwerp aanraak nie. Ek wil weet waarom jy skielik nie meer die huis wil verkoop nie. Mickey se ongerief kan nie die enigste rede wees nie.”

				“Ons het nie nou dadelik die geld nodig nie en waar gaan ons weer ’n huis soos hierdie een kry? Ek kan my nie indink dat ek soggens sonder die uitsig moet wakker word nie. En die huis het klas. Waar kry mens dit deesdae nog?”

				“Julle het nie ses miljoen rand nodig nie?” Sy het skaars genoeg asem om die vraag te vra.

				“Soos ek gesê het, nie nou dadelik nie. En Mickey is mal oor die plek. Nes ek. Ek sal jou laat weet wanneer ons van plan verander. Bye.”

			

			
				Wat de fók? Cara bewe so groot as wat sy is. Gesnoeker. Sy het haarself deur haar eie onnoselheid verdomp gesnoeker terwyl sy Paul probeer uitoorlê het.

				Sy antwoord dadelik toe die selfoon weer lui. “Ek neem aan jy het ’n grap gemaak? ’n Baie onsnaakse een, moet ek bysê.”

				“H’m, ek dink jy dink jy praat dalk met iemand anders? Dis Jojo Richter.”

				Cara knyp haar oë toe. “Jammer. Ek dag dis my eksman.”

				“Hulle is geneig om mens se bloeddruk op te jaag.” Die laggie wat volg, is murmelend en warm. “Sal ek weer bel as jy eers bedaar het?”

				“Nee, nee, ek is oukei.” Sy lieg. Haar kop suis. Maar sy het nog nie weer van Jojo gehoor nie en hulle moet by mekaar uitkom.

				“Gaaf. Ek is in die Kaap. Jammer ek het jou nie vroeër geantwoord oor jou aanbod nie, maar dit het ’n bietjie dol gegaan. As dit jou nog pas, kan ek môre George toe vlieg.”

				“Dis heeltemal in die haak. Bespreek jy net die vlug George toe en huur vir jou ’n motor. Sit die onkoste by jou volgende faktuur. Ek sal slaapplek reël. Is die Brenton-on-Sea-hotel reg?”

				“Honderd persent. Ek sal jou SMS wanneer ek daar kom.”

			

			
				“Sien jou dan.” Dankie tog, iets werk soos dit veronderstel is om te werk.

				Kevin sit terug voor die rekenaar, nie seker of hy moet bly wees of nog bekommerder nie.

				Die naam van die verdagte in die Laura Symington- en Marge Hopewell-moord is nog nie bekend gemaak nie. Die Surrey-polisie hoop op ’n spoedige arrestasie, maar dit word bemoeilik deur die feit dat die verdagte hom in een van die Balkanlande bevind. 

				Uit ’n betroubare bron is verneem dat hy ’n oud-Koevoetlid is en ’n kriminele rekord het.

				In Engeland is dit natuurlik nodig om te verduidelik wat Koevoet was. Kevin het nie so ’n verduideliking nodig nie. Hy glo die grootste gros oud-Koevoetlede is seker goeie, betroubare mense, soos in enige sektor van die lewe. Maar ’n oudlid wat saam met hom op ’n ekspedisie was, was een van die roekeloosste bliksems waarop hy al sy oë gelê het.

				Hy weet hy gaan hom nie baie gewild maak nie, maar skakel tog inspekteur Macey se nommer. Minder as vyf minute later is sy vermoedens bevestig.

				Volgens Macey het die inligting wat Kevin deurgegee het, bevestig dat Cara Laura se kliënt was, maar Cara kon “anyone of those love story ladies” gewees het en die film kon een van daardie TV-dramas wees wat op liefdesverhale gebaseer word. MM mag dalk op Mignon Maydon dui, maar kan ook na ’n oneindige aantal ander name verwys.

			

			
				Hulle het verder nie genoeg rede om Laura se kliëntelys na te gaan om uit te vind watter een van dié met skuilname Cara is nie. Hulle is alreeds oorwerk en buitendien is alle rekords vernietig. En aan die moontlikheid dat daar iets onreëlmatigs was met Cara se internetaktiwiteite, kan hulle niks doen nie. As Cara egter ’n ondersoek daarna loods, sal hulle belangstel om na die resultate te kyk as dit enigsins moontlik verband hou met Laura se dood, maar hulle kan nie sien hoe nie.

				En daarmee moet Kevin voorlopig tevrede wees.

				Iemand wat beslis nie tevrede gaan wees nie, is Jim Pegg. En hy sal môre die eerbare ding moet gaan doen. Die man in die oë kyk wanneer hy vir hom sê hy sal nooit in sy lewe daardie keerdatum kan maak nie. Pegg moet maar doen wat hy wil. Hom dagvaar vir kontrakbreuk of uitstel gee. Dis sy keuse.

				Daarna is dit tyd om huis toe te keer. As hy net ’n huis gehad het. Maar minstens terug Suid-Afrika toe. Hy is moeg vir mense wie se koppe hy nie verstaan nie. En in hierdie land kry hy nie geskryf nie.

				Môre is dit dus eers hy en Pegg.

				



			

	






			

			
				SES EN TWINTIG

				Dinsdag 4 Desember

				Cara weet nie hoekom sy eintlik so op hete kole is nie. Jojo het laat weet sy sal eers teen halfdrie se kant by die hotel wees. Maar sy kry skaars stilgesit.

				Miskien omdat sy nie weet wat om van Jojo te verwag nie. Sy weet net die bal is aan die rol. Of dit goed of sleg is, is nie ter sake nie. Dinge moet net eenvoudig nou na ’n punt toe beweeg of sy moet handdoek ingooi met die hele lot.

				Haar ouditeur, sien sy toe haar selfoon lui. 

				“Cara is jy seker dis hoe jy jou nalatenskap wil hanteer? Voorheen was daar nie soveel geld betrokke soos nou nie. As Karel se boedel eers afgehandel is ... Hemel, Cara het jy enige idee hoeveel jy sal werd wees?”

				“Om die waarheid te sê, nee. Maar ek weet dis baie. Daarom wil ek hê dit moet oordeelkundig aangewend word, Donna. Die testament moet net hou by die essensie. Ek weet nie hoe goed ek dit in my aantekeninge uitgespel het nie, maar dit kom op die volgende neer: As die Westcliff-huis ten tye van my dood nog nie verkoop is nie, moet Paul die helfte van die markwaarde uitbetaal word en binne dertig dae uittrek. Guy kry ’n gelykstaande bedrag, dit wil sê wat my helfte sou gewees het. Die huis moet vir walvisnavorsing beskikbaar gestel word; ek het die instansie aangedui. Die res moet na die twee trusts toe gaan. Een vir skrywers, wat ook ’n jaarlikse prys insluit. Die ander een moet instansies wat spesies op die rand van uitwissing probeer red, op meriete befonds. Soos in die geval van die Brenton Blue. En Misty Blue moet aan die Brenton Blue Trust beskikbaar gestel word vir navorsingsdoeleindes of hoe hulle dit ook al wil benut.” 

			

			
				“Ons ekspert reken die trusts sal baie fyn bewoord moet word sodat dit duidelik is wat jou wense is.”

				“Nou maar laat hy vir my solank iets opstel waarmee ons kan werk.”

				“En jy is seker jy vertrou hierdie Kevin Ryan wat jy nie net as hooftrustee van die skrywerstrust nie, maar ook as jou eksekuteur wil aanstel?”

				“So seker as wat mens kan wees.” Donna kry ’n floute as sy moet weet hoe sleg sy Kevin eintlik ken. Maar dit sal seker ’n nietigheid wees in vergelyking met die skok wat op Guy wag as hy hoop hy gaan haar enigste erfgenaam wees. Gelukkig sal sy dan nie meer daar wees nie. Dis die voordeel van testamente. Jy kan erfgename en nie-erfgename die hel in maak sonder dat jy hulle toorn in die gesig hoef te staar.

				“Oukei. Ek verstaan nie mooi hoekom jou nuwe man nie ook ’n trustee is nie, maar dis jou geld. Ons sal solank die bal aan die rol sit. Moet net nie binnekort staan en doodgaan nie, dit sal geweldig baie probleme vir ons veroorsaak.”

			

			
				Cara lag. Donna se droë sin vir humor het haar nog altyd aangestaan. “Ek sal my bes doen.”

				“Kyk, ek kan nie sê ek is danig gelukkig hiermee nie, Kevin, maar ek het dit verwag en met die uitgewers gepraat. Hulle reken dit sal swak publisiteit afgee as dit moet uitkom ons het jou in ’n blik probeer druk so kort ná jou vrou se dood. Ons is dus bereid om jou keerdatum met ses maande uit te stel. In die lig van jou omstandighede.”

				Kevin kyk Pegg ongelowig aan. “En wanneer was jy van plan om my in te lig?”

				“Sodra jy my kontak. Ek wou nie jou momentum breek as jy wel op koers was nie.” Pegg rol sy duime oormekaar in ’n nimmereindigende sirkel. “Die redigeerder was nogal beïndruk met die eerste hoofstukke. Sy reken jy het as skrywer gegroei. Ek vertrou haar oordeel.”

				As dit as apologie bedoel is vir Pegg se vorige oordeel oor sy manuskrip en ander boeke, is dit ’n bra flou een. Kevin is amper spyt hy kan nie van die man as agent ontslae raak nie, maar hy weet dit kon hom sy loopbaan en boonop miljoene gekos het as Pegg hom wel vir kontrakbreuk sou dagvaar.

			

			
				“Nou goed, jou nuwe keerdatum is 15 Junie volgende jaar, maar jy moet weet dis die finale datum. Ons kan dit nie weer uitstel nie. Soos dit is, sal daar volgende jaar nie ’n boek van jou kan verskyn nie. Dis nie goeie besigheid nie, maar hopelik is dit die uitsondering.”

				Kevin knik net. Hy sou in Januarie weer op ’n ekspedisie die Andes-gebergtes in vertrek het, maar hy het reeds onttrek. Waaroor sy volgende boek sal gaan, weet nugter. Ten minste sal hy behoorlik aandag aan hierdie een kan gee noudat die ergste druk van hom af is.

				“Terloops, dit lyk asof julle skrywers almal deesdae sukkel. Ek verstaan Mignon Maydon kan ook nie haar keerdatum maak nie. Rachel moes vir haar ook uitstel beding en boonop lyk die eerste hoofstukke van die derde boek nie goed nie. Glo vanweë die stres. Daardie Cara-vrou het haar dermate ontstel. Ek hoop jy het alle bande met haar verbreek?”

				Kevin huiwer ’n oomblik. Hy weet hy staan op ’n afgrond. Te hel daarmee, hy sal wel uitvind hoe om te val. “Ek glo Cara. Ek dink sy het die boek geskryf.”

				Pegg se gesig verkleur van geelbleek na ’n vlekkerige rooi. Kevin kan sien hy het moeite om sy humeur te beteuel, maar hy kry dit reg. “En as ek vir jou ’n afspraak met Mignon Maydon reël sodat sy jou kan oortuig sy het When we belong geskryf, sal jy gaan? En as sy jou wel oortuig, sal jy die Cara-vrou ontmasker?”

			

			
				“As sy my kan oortuig, sal ek onomwonde sê ek glo sy is die skrywer van When we belong. Vir wie ook al daarin belangstel.” Hulle wil hom gebruik, vermoed hy, maar is nie seker waarvoor nie. 

				Ná ’n sluk water vou Pegg sy arms en knik. “Nou goed, ek sal met Rachel praat. Sy is ook desperaat dat die saak einde moet kry.”

				Seker veral ná die onbevredigende hoofstukke van die derde boek. Sou hulle self al begin wonder het? Is dit waaroor dit gaan? Maar waarom hom uitsonder om te probeer uitvind? Omdat hy Cara ken? 

				“Nou maar gaaf, ek hoop juis om binne die volgende dag of drie op pad terug Suid-Afrika toe te wees. Dit behoort sake te vergemaklik. Jy weet waar om my te kontak.” Kevin staan op en steek sy hand uit na Pegg. “Dankie vir jou geduld en begrip.” Soms moet mens seker huigel, maar hy haat dit.

				Die vrou wat vir Cara waai toe sy haar na die Brenton-hotel se restaurantstoep haas, is flambojant in ’n kaftan wat die hele kleurspektrum in een stuk lap probeer indruk. Dit verdoesel nie die feit dat sy meer as mollig is nie. 

				Haar glimlag is gul, haar oë skerpsinnig. Met armbande wat aan haar arm klingel, stringe bont krale wat oor haar ruim boesem beweeg en vlamrooi gekleurde krulle, lyk sy definitief meer na ’n Jojo as ’n Juliana. 

			

			
				“Jou dadelik herken. Net nie gedink jy’s so lank nie.” Selfs in haar hoë wighaksandale is Jojo omtrent ’n hele kop korter as Cara.

				“Hallo, Jojo.” Cara wil nog hand skud, maar sy word omhels en ’n stewige druk gegee. 

				“Jy is deur so ’n shitty tyd, ek dink jy het ’n hug nodig.” Haar stem is van nature laggerig, kom Cara agter.

				Hulle bestel koffie. Jojo vra vir Swartwoudkoek daarby voor sy opsigtelik ernstig raak en haar hande vou. “Cara, is jy seker jy wil hierdie dinge weet? Sommige is nie mooi nie en dit raak jou pa.”

				“Ek wil weet. En ek weet reeds hy het ’n buite-egtelike verhouding gehad en dat ek moontlik ’n halfsuster of -broer het. Help dit?”

				Jojo knik. “Dit help baie. Hoeveel weet jy daarvan?”

				“Nie baie nie. Omtrent net dat haar naam Elsabe was en my pa het gepraat van chemistry. Vul maar alles van daar af in.”

				“Ongelukkig kan ek nie alles invul nie, maar ek sal jou gee wat ek het.” Jojo sit terug toe die koffie en koek voor haar neergesit word. Haar oë glinster. “Geen wonder ek lyk soos ek lyk nie. Koek. My groot swak. Hoe meer kilojoules per vierkante molekule, hoe beter.”

				“Geniet dit. My groot swak is nou weer sjampanje. Dit het my al diep in die moeilikheid laat beland.” Die woorde is uit voor Cara besef dat sy teenoor ’n wildvreemde vrou sit en haar eie swakhede blootlê. Wat is dit met haar? Maar sy hou van Jojo. Haar openlikheid. Haar reguit aanslag. 

			

			
				Jojo eet eers die koek in ’n rekordtyd klaar voor sy haar koffie nader trek. “Gee jy om as ek rook?” 

				Cara skud haar kop.

				Jojo kry haar sigarette uit ’n yslike handsak, en trek ’n paar keer behaaglik voor sy verder praat. “Nou goed. Ek gaan vir jou Elsabe se storie vertel. Dis die storie waarvan ek die meeste weet. Maar onthou, dis hoe ék die storie het, nie noodwendig presies wat gebeur het nie.”

				Cara voel iets in haar styf trek. As dit maar net ’n storie was. Een waarin haar pa nie een van die hoofrolle gespeel het nie.

				“Elsabe en haar man Peet het van Botswana af Suid-Afrika toe getrek. Dit was so einde 1977 rond. Peet het vanweë ’n drankprobleem op sy beesplaas uitgeboer. Hulle het ’n baba gehad. Vermoedelik die rede vir hulle huwelik, want Elsabe was maar twintig toe Elfie gebore is. 

				“Die kleintjie was so twee of drie toe hulle hierheen gekom het. Hier in Suid-Afrika het Peet aanhou drink ondanks sporadiese pogings om op te hou. Elsabe moes uitspring om die pot aan die kook te hou. Sy het werk gekry. By Lind. Eers as junior sekretaresse, daarna as senior en toe ewe skielik, nadat Karel haar opgemerk het, word sy wat ons deesdae sy persoonlike assistent sou noem. Desjare was dit sy privaat sekretaresse. Baie privaat. Die twee het feitlik onmiddellik in ’n verhouding betrokke geraak.”

			

			
				“My pa moes destyds omtrent ses en dertig en sy teen daardie tyd so drie en twintig gewees het,” werk Cara vlugtig uit.

				Jojo knik. “Dit klink omtrent reg. Peet moes uitgevind en besluit het hy gaan die aftog afblaas. Of dalk het Elsabe hom weggejaag. Of hy het net besluit die getroude lewe is nie vir hom bedoel nie. Feit bly staan, Elsabe het minder as ’n jaar nadat sy en Karel mekaar ontmoet het, na ’n veel geriefliker woonstel getrek. Net sy en Elfie. Daar is alle aanduidings dat sy baie goed deur Karel onderhou is, bo en behalwe haar gewone besoldiging.”

				“Mag ek vra hoe jy by al hierdie inligting uitgekom het?”

				Jojo grinnik. “Natuurlik mag jy vra, maar ek gaan jou nie antwoord nie. Nie in detail nie. Kom ons sê maar net daar is ’n hele paar mense wat desjare vir Lind gewerk het wat nou nog graag daaroor skinder. Selfs hulle kinders.”

				“En dis wat navorsers doen? Na skinderstories, soms tweedehands, luister?” vra Cara skepties.

				Jojo lyk onverstoord. “Dis wat hierdie navorser doen. In elk geval, een van die dinge wat sy doen. Maar as jy genoeg bronne gebruik, kan jy die kaf van die koring skei en kom die kern van die waarheid uit. Of minstens een kant daarvan. As daar ooit so iets soos waarheid bestaan.”

			

			
				“Goed, kom ons hoor die res.” Cara is nie doodseker Jojo se metodes is kosjer nie, maar sy het nou betaal, sy kan net so wel luister.

				“Reg.” Jojo knoop haar plomp hande en leun met haar voorarms op die houttafel. “Elsabe moes aanvanklik aanvaar het Karel sal jou ma los en met haar trou. Soos die jare aangestap het, het dit egter al hoe duideliker geword sy het die pot deeglik misgesit. Volgens die meeste van my bronne het Elsabe willens en wetens swanger geraak om Karel in ’n hoek te probeer dwing. Dit het totaal en al geboemerang.

				“Karel het geweier om pa te staan vir die kind, wat nog te sê skei. Jou oupa het ingetree en Elsabe met ’n vet tjek die wilde, wye wêreld ingestuur. Elsabe moes verpletter gewees het. Alle pogings om met Karel in aanraking te kom het op niks uitgeloop nie. Jou oupa het Karel ten strengste verbied om haar ooit weer te sien, of hy is Lind kwyt.

				“Dis toe dat Elsabe by nog ’n voormalige Lind-werknemer gaan troos soek het. My hoofbron oor hierdie deel van Elsabe se lewe is bejaard en kan nie al die name en vanne onthou nie. Sy onthou net dat Elsabe die man Staaf genoem het.

			

			
				“Staaf was glo in sy jonger dae ’n bietjie van ’n joller en drinker, maar verder ’n goeie man vir sy veel ouer vrou en stiefseun. Toe Elsabe by hom uitgekom het, was hy ’n paar jaar ouer, besadigder en geskei. 

				“Waarom Staaf aangebied het om met haar te trou, is nie duidelik nie. Moontlik net omdat sy werklik ’n mooi en aangename vrou was en hy haar jammer gekry het, maar ek reken jou oupa se afkoopgeld was net so aanloklik.” Jojo stoot haar koue koffie eenkant toe. 

				“Nog koffie? Of dalk ’n glas wyn?” vra Cara.

				Jojo klap haar vingers ingenome. “Nou praat jy. ’n Wyntjie, asseblief.” 

				Cara trek die kelnerin se aandag en bestel voor sy vorentoe leun asof sy só gouer sal hoor wat Jojo te sê het. “En?”

				“Ja, só kom dit toe dat hulle getroud is. Staaf het die ouer dogtertjie wettig aangeneem en pa gestaan vir Karel se dogtertjie. Staaf se stiefseun het ook by hulle ingewoon. Sy eksvrou se seun wou klaarblyklik eerder by Staaf bly as saam met sy ma wegtrek. Dié seun was nou weer agt jaar ouer as Elfie.”

				“Wat het van die seun se ma geword?”

				“Nugter weet. Sover ek kan agterkom, het sy Staaf verlaat ’n ruk nadat hy by Lind weg is. Daar was ook sprake van ’n ander man. En huismoles. Waarheen sy daarna is, kon ek nie uitvind nie en het ook nie te hard probeer nie omdat sy nie deel is van die storie nie – behalwe vir die feit dat sy in ’n stadium met Staaf getroud was.

			

			
				“Die res van Elsabe se storie het ook eintlik niks uit te waai met jou navraag nie, maar dis aan my oorgedra, dus kan ek net so wel vertel. Elsabe was volgens die bure ook ’n slagoffer van huismoles, maar het Staaf nooit aangekla nie.”

				Die kelnerin bring die wyn en ’n blaaskans voor Jojo weer wegtrek.

				“Sy het veertien jaar uitgehou, maar toe Staaf die jongste meisiekind – dis nou jou pa se kind – ook begin rondklap, het Elsabe glo genoeg gehad. Die vermoede is dat Elsabe hom konfronteer en gesê het sy wil van hom skei. Klaarblyklik was haar tydsberekening vrot. Hy was besope. Sy antwoord was ’n rewolwerskoot. Sy is op slag dood. Toe hy besef wat hy gedoen het, het hy alles net so laat staan en pad gevat. Tot vandag toe weet niemand waarheen hy is nie.”

				Cara kan haar net aanstaar. Die arme Elsabe. En die arme twee meisiekinders.

				Jojo drink eers ’n slukkie voor sy verder gaan. “Elfie was toe al uit die huis, maar het nog nie geld verdien nie. Haar stiefbroer het hom oor haar en die jongste enetjie ontferm. Eers het hy hulle net aan huis geneem, later met Elfie getrou. 

				“Karel se kind het ná skool besluit sy wil ’n rolprentster word, maar sy was nie suksesvol in die gewone sektor nie al het sy in ’n stadium ’n verhouding met ’n regisseur gehad. Sy het wel in ’n paar pornografiese films gespeel en is nogal geloof vir die feit dat sy werklik kan toneel speel. Voorverlede jaar het sy egter van die porn scene verdwyn. Wat van haar geword het, kon ek nog nie uitvind nie en dit was ook nie deel van jou opdrag nie. En dit, skattie, is daardie deel van die storie.”

			

			
				Cara ril. “Hemel, my pa draai in sy graf om. Nee, hy tol soos ’n top in sy graf.”

				“Oor sy dogter ’n porno-ster was?” Jojo lyk skepties.

				“Dit ook, maar die huismoles en die moord op haar ma is nog erger.”

				Jojo snork. “Ek dink Karel lê doodstil in sy graf. Hy het nooit sy dogter erken nie. Sover ek weet nooit enige kontak probeer maak nie. Nie eens ná haar ma se wrede dood nie. Hy moes dit immers in die koerant gesien het. Sy sondekind kon wat hom betref nooit bestaan het nie.”

				“Seker oor sy ’n meisiekind was. Hy wou altyd ’n seun gehad het.” Cara sug. “En nou is hy ook nie beskore om die seun te sien nie.”

				“Vergewe my, Cara, maar jou pa was ’n vark. En terloops, ek hoop nie jy betaal my met sy geld nie.”

				Cara kyk haar verras aan. 

				“Ek is ernstig. Die boedel is seker nog nie afgehandel nie, en ek weet nie waar jy aan jou geld kom nie, maar ek wil nie met Karel van der Linde se skatte betaal word nie. Dis bloedgeld in meer as een opsig.”

			

			
				“Ek het nog nie ’n sent uit die boedel gekry nie. Ek het my eie geld. Jy kan dus ontspan.”

				Jojo lig net haar glas as antwoord.

				“Geen wonder oom Jaco het my pa nie as bevoeg gesien om Lind oor te neem nie. Die sakedeel wel, maar hemel, watse soort mens gooi sy kind en haar ma letterlik vir die wolwe?” Cara weet oom Jaco was reg. Daar is goed wat mens nie behoort uit te vind nie.

				“Jy moet onthou, Cara, dis ander mense se waarheid. Elsabe en Staaf en jou pa s’n het dalk heel anders daar uitgesien.”

				“Maar die ontvoering,” onthou Cara dan weer. “My oom het gesê die ontvoering het eintlik die breuk in die familie veroorsaak. Of ten minste, dis wat ek aflei.” 

				“Ongelukkig kon ek min daarvan uitvind. Dis wat ek weet: ’n Man wat hom as julle chauffeur voorgedoen het, het jou ná skool opgetel en pleks dat hy jou huis toe geneem het, het hy in Houtbaai se rigting gery. 

				“Sekuriteitsmense in ’n Lind-voertuig het die BMW opgespoor. Met behulp van burgerbandradio’s is hulp van nog ’n voertuig ontbied. Die twee voertuie het saam daarin geslaag om die ‘chauffeur’ van die pad af te laat trek. Toe hy uitklim, het hy vermoedelik gestruikel. Een van die sekuriteitsmense het gedink hy probeer ’n wapen optel of wegkom of wat mens ook al in daardie omstandighede dink. Hy het losgebrand en die man in die gesig geskiet. Die ontvoerder is nooit uitgeken nie.”

			

			
				Cara moet sluk aan ’n naarheid wat ineens saam met die herinneringe opstoot. 

				“Die man wat die ontvoerder geskiet het, volgens die hofdokumente ene Gerhardt Gustav Venter, is ná ’n kort hofsaak vrygespreek. Oor hom kon ek feitlik niks uitvind nie. Hy het voor die hofsaak by Lind bedank en daarna van die toneel af verdwyn.”

				Jojo se oë kry ’n simpatieke trek. “Jy kan nie dalk onthou hoe die ontvoerder gelyk het nie, Cara? Oogkleur? Hare?”

				“Hy’t ’n pet opgehad. En ’n donkerbril. Sy jas. Ek weet net hy was ’n wit man en nie ons chauffeur nie.”

				Jojo staar ’n ruk lank peinsend na haar glas voor sy opkyk. Haar oë is baie bruin en baie ernstig. “Wat het in daardie motor gebeur, Cara? Wat het die man vir jou gesê? Hoe het hy opgetree? Het hy jou geklap, seergemaak, so iets?”

				Cara se hand bewe toe sy ’n groot sluk wyn neem. Dit help nie veel nie. Sy maak haar oë toe en dink weer terug. “Hy het nie aan my geraak nie. Net geskree ek moet shut up toe ek so ’n kabaal opskop. Hy het iets gesê van perdrylesse. En toe ons van die pad aftrek, het hy gesê ek moet plat lê en nie beweeg voor hy sê ek mag nie.” Cara druk haar hand voor haar oë. “Hy het bekommerd geklink, as ek reg onthou. Hy het gewag tot ek gehoorsaam voor hy die deur oopgemaak het.”

			

			
				“Bekommerd oor jóú?”

				“Ek weet nie. Dalk. Toe hoor ek iemand skree ‘Hande in die lug!’ En toe ...” Sy skud haar kop. Oomblikke later het die lug om haar ontplof en warm bloed op haar gereën. 

				“Daar was nie ’n vuurwapen of enige ander wapen in die motor nie, Cara. Sy vingerafdrukke was op geen stelsel nie. Julle regte chauffeur se bloed is aan die jas gevind, maar dit was ’n donker jas en nie opsigtelik nie. Daar kon verder geen ander bloed aan die man wat hom voorgedoen het as die chauffeur se klere gevind word nie, behalwe natuurlik sy eie.”

				En volop daarvan. Cara ril. “Goed, wat is jou hipotese?”

				“H’m, ek hou van groot woorde.” Jojo maak haar glas leeg. “Ongelukkig het ek nog nie ’n duidelik geformuleerde een nie.”

				Cara knik. Sy weet in elk geval nie of sy hipoteses wil hoor nie. Sy wil weet wat die waarheid is. As die waarheid net nie so glibberig was nie. As iemand net vir haar kon sê: Só het dit gebeur, pleks van miskien dit en dalk dat, gestel sus en sê nou só. Dit sal net soveel makliker wees.

				Of sal dit?

				



			

	






			

			
				SEWE EN TWINTIG

				“Willa Wolfaardt,” prewel Cara ná ’n lang stilte.

				“Ekskuus?”

				“Ek sal by Willa Wolfaardt moet uitkom. Sy moet iets weet. Sy sal nou kan praat. Noudat my pa dood is.”

				“Wag, ek het daardie naam teengekom. Was sy nie een van jou oupa se houvroue nie?”

				Cara rol haar oë. “Dan weet jy van die harem ook?”

				Jojo haal haar ronde skouers op. “Dinge kom maar uit in so ’n navorsery. Ek weet nou nie van ’n harem nie, maar ek weet van jou oupa se streke.”

				“Daar was vier vroue wat vir hom spesiaal was.” Cara verduidelik vlugtig van die Brenton-huise en wat sy by Willa gehoor het – min soos dit is. “Maar Willa bly nie meer daar nie. Die bergie wat haar in haar tuin gehelp het, sê sy is weggeneem in ’n bussie en sedertdien het ek nog nie weer lewe by haar huis gesien nie.”

				“Ambulans?”

				“Nee, hy het gesê dit was ’n soort kombi, maar daar was twee mans in wit klere.”

				“Sekerlik nie die engele Gabriël en Migael nie.” Jojo vroetel in haar handsak wat Mary Poppins op haar neus sal laat kyk en haal ’n tablet uit. Haar vingers lyk soos vlinders terwyl sy blaai en tik.

			

			
				“Sy moet oud wees. Oorde vir bejaardes.” Dit lyk asof sy ’n lys maak. “Hospitale.” Nog ’n lys neem vorm aan onder haar vlugtige hande. “Oukei, ek het vir jou gemail. As jy by die huis kom, kan jy begin bel. Of as jy my wil ekstra betaal en tyd het om hier by my te sit ingeval ek ’n vraag moet beantwoord waarmee jy kan help, kan ek jou die moeite spaar.”

				“Spaar my liewers die moeite.”

				Jojo knik en tel haar selfoon op waar dit langs haar Avis-motorsleutels lê. “Kry vir ons nog ’n dop. Daardie ou bietjie wyn het nou nie juis bodem gevind nie. Southern Comfort en tonic vir my. Dubbel.”

				Cara het nog skaars die kelnerin nader geroep, toe is Jojo aan die praat oor haar foon. Teen die tyd dat Jojo se Southern Comfort en Cara se vars glas wyn opdaag, is twee tehuise vir bejaardes van die lys af en een het bevestig Willa was daar, maar is weer weg. 

				Jojo trek by haar tweede Southern Comfort en hoeveelste sigaret toe sy haar kop skud. “Oukei, hierdie is die laaste nommer wat ek het. Hou duim vas.” Sy vra vir die soveelste keer dieselfde vrae. Die antwoorde is klaarblyklik ook almal ontkennend. 

				“Sê my, is daar enige privaat klinieke in die omgewing? Eksklusief? Vir ouer mense dalk,” vra sy ten einde laaste en hou haar kop skuins. “Naby Plet?” Sy maak haar drankie klaar terwyl sy luister. “Ek weet nie van seniel nie, maar die persoon wat ek soek, is bejaard. Kan jy my met die nommer help?” Sy tik op die tablet. “Jy sal geseën word, juffie.”

			

			
				Jojo beduie vir die kelnerin om nog ’n rondte te bring. “Nie nou dadelik vir my nie,” keer Cara. Haar glas is nog skaars halfpad. Sy hoop net Jojo kan haar drank vat. Al wat sy nodig het, is om met ’n dronk vrou te sit.

				“Juffrou Willa Wolfaardt, ja,” hoor Cara Jojo sê. Jojo luister ’n oomblik en trek ’n gesig. “Ag, siestog. Wanneer het dit gebeur, Matrone?” Sy steek nog ’n sigaret op en maak geluide wat die matrone seker ’n aanduiding moet gee sy is nog op die lyn. “Net ’n oomblik?” Sy druk die spreekstuk toe. “Ken jy ’n Kevin Ryan?” 

				Cara ruk soos sy skrik toe sy naam so skielik op haar afkom. Sy knik.

				Jojo gee haar ’n ondersoekende kyk. “Ons kan vir hom ’n boodskap gee, ja,” sê sy in die foon. Sy staar na haar sigaret terwyl sy weer eens luister. Knik dan asof die persoon aan die ander kant haar kan sien. “Ons sal so maak. Baie dankie, Matrone. Bye.”

				Sy druk die foon dood en lig haar wenkbroue vir Cara. “Het jy Willa goed geken?”

				Cara skud haar kop, maar haar gedagtes is by die ander vraag wat haar gedagtes besig hou: Wat op aarde het Kevin en Willa met mekaar uit te waai?

				“Oukei, die slegte nuus is sy is oorlede. Klaar begrawe en al.”

				“Ai.” Dis tog ’n skok, al het sy afgelei dis wat gaan kom. En al het sy nie juis ’n wonderlike verhouding met die ouvrou gehad nie. As mens dit hoegenaamd ’n verhouding kan noem. “Waaraan?”

			

			
				“Hartversaking.”

				Sou dit die nuwe term wees vir doodgaan van ouderdom? “Waar was sy toe?”

				“’n Privaat inrigting naby Plettenbergbaai. Hoofsaaklik vir seniele oumense en Alzheimer-pasiënte. Nie dat ek weet wat die verskil is nie.”

				“Maar Willa was allesbehalwe seniel, om van Alzheimer’s nie te praat nie. Sy was op en wakker. Vol draadwerk en ongeskik, maar definitief nie sprake van ernstige demensie nie. In elk geval nie sover ek kon agterkom nie.”

				“Kan een van daardie soort plekke wees waar ryk kinders hulle lastige ouers gaan parkeer, maar ek kan verkeerd wees.”

				“Wat het Kevin Ryan daarmee te doen?” Die vraag wat sy moet vra, al wil sy nie.

				“Willa het glo gevra hulle moet hom bel. Sy het vir almal wat wou luister, vertel sy is wederregtelik die plek ingedwing. Sy het geglo die Ryan-man sal hulle kan oortuig en haar daar uitkry. Ter wille van die vrede het die matrone hom gebel, maar kon hom nie in die hande kry nie. Die nommer wat Willa gehad het, was nie meer funksioneel nie. Matrone het aanvaar dis maar deel van die geheueverlies en dat Willa se kop deurmekaar is. Kort voor haar dood het Willa glo ’n brief vir die Ryan-man geskryf en gevra dat die matrone dit vir hom moet gee as sy iets oorkom en hy doen dalk navraag. Matrone het ingestem en dit in die kluis gehou sonder hoop dat daar enigiets van sal kom, aangesien hulle nie sy adres of kontaknommer het nie.”

			

			
				Kevin Ryan en Willa. Sy kan steeds nie kleinkry hoe de hel dit inmekaarsteek nie. “Hy is tans in Engeland. Ek kan die brief gaan haal, dit scan en die dokument per Facebook stuur. Dis nou as hulle die brief vir my sal gee.”

				“Skattie, hulle sal maar net te dankbaar wees as jy dit kom haal. Daar is glo ook nog ’n paar van haar goedjies. Dis nou goed wat vir haar aangedra is, want sy het met niks daar aangekom nie. Net die klere aan haar bas en ’n boek wat sy glo aan die lees was toe sy gehaal is.”

				“Wie sou vir haar goed aangedra het?” As sy nie oppas nie, gaan sy binnekort ’n permanente frons hê. 

				“Kinders? Vriende?”

				“Maar hoekom dan vir Kevin ’n brief skryf? En nie haar kinders of vriende nie?”

				Jojo druk haar sigaret dood. “Dit moet jy dalk maar by die kliniek gaan uitvind.”

				“Het jy die adres?”

				“Nee, maar ek is seker Tabby, my tablet, het.” Haar vingers doen weer die ding oor die tablet. “Vir jou gemail. Van Tabby af kan ek ongelukkig net ’n gewone mail stuur, maar ek glo darem nie iemand sal belangstel in ’n oumensplek se adres nie.”

			

			
				Cara kyk haar verwonderd aan. “Hoe doen jy dit? Jy moet ’n paar jaar ouer as ek wees, maar jy weet meer van tegnologie as wat ek kan droom om in ’n leeftyd te leer.”

				Jojo lag. “Nee wat. Waar daar ’n wil is, is daar ’n weg en só oud is ek darem nie; ’n 1956-baba. Maak maar jou eie somme. Buitendien, enigiets wat mens dikwels gebruik, is geneig om al hoe minder geheime in te hou. Skryf jy regtig of het jy vir my daaroor ook gelieg soos oor die Carolina van der Linde-ding?”

				“Ek skryf regtig.”

				“Nou maar? Dan ken jy seker jou woordverwerkingsprogram uit jou kop. Ek nou weer nie. Dis een van die redes waarom ek nie hou van verslae skryf nie. Ek sukkel my vrek om kappies en kolletjies op die letters te kry.”

				Cara glimlag. “Aangesien jy van groot woorde hou, mens noem dit diakritiese tekens. Ek sal vir jou die ASCII-lys stuur. Jy druk ALT+0 en dan verskillende syfers vir verskillende letters met hulle diakritiese tekens.” 

				“Nou toe nou.”

				“Ek dag ’n speurder sou dit darem self kon uitvind?” terg Cara. 

				“Ek is nie ’n speurder of eens ’n privaat speurder nie, skattie.”

			

			
				“Dit lyk en klink soms so.” Al wonder Cara oor die bronne.

				Jojo skud haar kop. “Daar is ’n groot verskil. Anders as speurders van watter aard ook al, maak ek nie goed bymekaar vir die hof nie. Ek is ’n navorser, kry inligting soos dit my pas. Hoef aan niemand verslag te doen behalwe die kliënt nie. As jy van my dienste gebruik maak, betaal jy my bloot om inligting in te win. Op welke wyse ook al. For your eyes or ears only, as jy dit verkies. En jy betaal ten duurste. Soos jy weet.”

				“Wat vors jy gewoonlik na?” vra Cara, al het sy ’n vae idee op grond van Jojo se webwerf.

				“Vermiste persone, familiestambome, aangenome kinders wat hulle ouers soek, ouers wat ’n kind laat aanneem het en dié graag wil ontmoet. Sulke goed.”

				“Klink steeds soos ’n privaat speurder?”

				“Nee, ek is nie goed met reëls en regulasies en registrasies nie. In elk geval nie as dit op my afgedwing word nie. Ek maak inligting bymekaar en deel dit na gelang van my oordeel.”

				“En jou oordeel is onfeilbaar?”

				Jojo skud haar kop. “Niks is onfeilbaar nie, maar dis ’n damn site better as om reëls wat nie sin maak nie, blindelings na te volg. Dis hoekom skelms wegkom en ondersoeke nie vorder nie. By the way, wat skryf jy?”

				“Snaaks, dis nou net mooi waaroor ek met jou wil praat.”

			

			
				“Die Mignon Maydon-ding?”

				Cara knik, nie verbaas dat Jojo daarvan weet nie. Sy lees sekerlik koerant. Sy is wel verbaas dat dit nie vroeër in die gesprek opgeduik het nie. Dit kan net beteken dat Jojo, so kletserig as wat sy klink, haar woorde tel en net tersaaklike inligting uitdeel.

				“Dit gaan jou kos. Baie.”

				“Stuur die rekening.”

				“Gaaf. Maar nou moet ek eers gaan rus. Die wyn en Southern Comfort tree my aan. Ons kan oor brekfis die Mignon Maydon-saak bepraat. So negeuur? Dan vertel jy my sommer ook van Willa en Kevin Ryan. Wat jy uitgerig het, bedoel ek.” Jojo pak haar tablet en die res van haar goed in haar toorsak en met ’n “Bye” en ’n wuif stap sy effens onvas op haar voete weg.

				Woensdag 5 Desember

				Jojo, ek gaan nie ontbyt haal nie. My man het gister opgedaag net nadat ek hier aangekom het. Nog nie Willa uitgesorteer nie. Kan jy dalk langer bly? Nog minstens ’n dag? Lyk my hy is nie haastig terug nie.

				Cara stuur die SMS terwyl Guy in die stort is. Sy weet sy is veronderstel om bly te wees dat hy haar wou verras, maar sy sal huigel as sy ontken sy is tot in haar murg geïrriteer. En dit maak ook nie dinge beter dat hulle ter wille van die dubbelbed in die hoofslaapkamer moet slaap wanneer hy hier is nie. Hy weet nie eens sy slaap gewoonlik bo in die studeerkamer nie. Ook nie dat sy nie tuis voel in hierdie slaapkamer nie.

			

			
				Ek kan bly so lank as wat jy bereid is om te betaal. Gelukkige Sinterklase.

				Dis eers toe Cara besef wat die datum is dat die Sinterklaas-deel van Jojo se boodskap sin maak.

				“En toe, geheime boodskappies van ’n skelm?” Guy se glimlag toe hy uit die badkamer kom, lyk nie heeltemal so lighartig as wat sy sou hoop nie.

				“As dit was, sou ek dit nie so oop en bloot sit en doen het nie, of hoe?” Sy probeer haar stemtoon lig hou.

				“Seker nie.”

				“Wat is jou planne vir die dag?” Sy kon nog nie mooi agterkom presies waarom Guy in die middel van die week so uit die bloute opgedaag het nie.

				“Vanoggend is ek joune om mee te maak wat jy wil. Vanmiddag speel ek ’n rondte op Pezula. Ongelukkig sal ek ná die prysuitdeling weer moet pad vat George toe. Ek het môre nogal ’n vol dag.”

				“Jy het eintlik net kom gholf speel?” Die woorde is uit voor sy kan keer.

				Hy kyk haar ontstig aan. “Nee, ek het eintlik by my vrou kom slaap en wil haar graag vir ’n brunch uitneem. En terwyl ek nou hier is op ’n Woensdag, dag ek, kan ek maar ’n potjie gholf by Pezula inpas.”

			

			
				Cara wonder watter sportgod het bepaal thou shalt play golf on Wednesdays. “Guy, dis baie dierbaar van jou en ek waardeer dit, maar kon jy my nie net laat weet het jy kom deur nie? Ek is nie goed met verrassings nie.”

				Hy vou sy arms. Hy moet gereeld gim. Met net ’n handdoek om sy onderlyf, sien sy nou eers regtig hoe fris hy is. En hariger as wat sy onthou. Snaaks dat sy dit nie al op die boot agtergekom het nie. 

				“Cara, verstaan ek jou reg? Ek moet ’n afspraak maak om my vrou te sien? Ek kan haar nie dan en wan verras nie?” Sy hand vou om haar ken. “Het jy iets om weg te steek?”

				“Natuurlik nie. Ek wil juis seker maak ek is heeltemal vry om tyd saam met jou deur te bring wanneer jy hier is. Dan sal ek nie ander afsprake maak nie.”

				“En jy het ’n ander afspraak?”

				“Gehad. Ek het dit gekanselleer. ’n Vriendin kuier hier naby. Ons sou mekaar vir ontbyt ontmoet het.” Hoekom sy die waarheid verdraai, weet sy nie. Sy weet net sy wil nie hê Guy moet weet wie Jojo is en wat sy vir haar doen nie. 

				“Maar die drie van ons kan mos saam ontbyt eet?” Hy lig haar ken hoër. “Of is jy skaam vir my?”

				Sy draai haar ergerlik uit sy greep. “Guy, wat gaan aan met jou? Hoekom sal ek nou kwansuis skaam wees vir jou? Jou agterdog staan my werklik nie aan nie. Dis nie hoe ek jou ken nie. Jy was nooit voorheen so nie.”

			

			
				“Voorheen was jy nie my vrou nie, Cara. En van voorheen gepraat. Voorheen het jy vir my gesê jy het nie vriende nie. Nou kruip daar sommer twee uit die gate.”

				“Twee?”

				“Eers ’n skrywersvriend. Nou ’n vriendin wat skielik hier opdaag. Is daar nog waarvan ek nie weet nie?”

				Cara voel die bloed deur haar slape druis. “Ek sal jou inlig namate hulle uit hulle gate kruip.” Sy swaai weg, maar word aan die arm teruggehou.

				“Moenie so met my praat nie, oukei?”

				“Hoe nogal?” Liewe hemel, wie ís hierdie man?

				“Daar doen jy dit weer. So asof jy dink jy is my meerdere.”

				Cara gaap hom ’n oomblik aan voor sy haar arm ferm uit sy greep draai en kombuis toe stap. Sy sal haar waaragtig nie verwerdig om op so ’n stommiteit te antwoord nie.

				Sy het die Freelander se sleutels reeds in haar hand toe Guy haar van agter af omhels en in haar nek soen.

				“Ek is so jammer, Cara. Dis net, ek is so lief vir jou en so onseker van jou liefde vir my. Dit maak my mal.” Hy draai haar om sodat sy na hom kyk. Sy oë blink onnatuurlik. 

				“Guy, op hierdie manier gaan jy my nie vir jou liewer maak nie.” Die woorde proe na karton.

			

			
				“Ek weet. Ek is jammer. Dis net, ek weet ek het gesê ’n pendelhuwelik is beter as niks, maar ek wil jou by my hê en dit lyk asof niks wat ek jou kan bied jou aanstaan nie. Wil jy hê ek moet ’n groter huis koop? Een wat nie deel is van ’n gholfontwikkeling nie? Wat wil jy hê moet ek doen? Ek wil net voel jy is werklik my vrou. Dis al.”

				“Guy ...” Sy weet nie hoe om verder te gaan nie. Hoe sê mens vir ’n man met wie jy skaars twee weke getroud is, jy het ’n moerse fout gemaak?

				“Ek doen my bes, Cara. Ek gee jou ruimte. Hemel, ek bemaak al my aardse goed aan jou, ek probeer jou verras, ek wil jou uitneem en bederf. Maar heeltyd kom ek teen hierdie muur van veiligheidsglas te staan. Ek sien jou, en ek sien jou lippe beweeg, maar wat jy sê, is dof en ek kan nie by jou uitkom nie.”

				Hoekom klink sy nou al weer soos die vark in die verhaal? “Ek is jammer as jy só voel, Guy. Ek dink net ons het te gou ná my egskeiding getrou. Ek moes eers behoorlik oor die hele ding gekom het.”

				Hy kyk af na haar. “Is jy spyt, Cara? Oor wat ons deel? Oor ons troue?” Sy wimpers is klam. 

				As dit Paul was, sou sy met hom kon eerlik wees. Maar om die een of ander rede skud sy haar kop. “Gee my tyd, Guy. Gee my net tyd en los die agterdog. Asseblief.”

				Hy versmoor haar omtrent met sy omhelsing. “Dankie, Cara. Dankie, my liefste Caratjie. Ek weet ek is te haastig. Ek wil net so graag hê alles moet perfek wees tussen ons.”

			

			
				Daar bestaan nie iets soos perfeksie nie, sou sy kon sê. En selfs al het daar, is dit beslis nie iets wat hulle twee ooit beskore sal wees nie. Maar so ’n uitlating sal olie op die vuur wees.

				“Ons sal maar net hieraan moet werk, Guy. Alles sal regkom.” Die clichés gaan sit dwars in haar keel. Hoe het dit gebeur dat sy begin lieg het? Nie net vir Guy nie, maar ook vir haarself. Sy hou nie eens altyd ewe veel van hom nie, besef sy nou. Van liefde is daar nie sprake nie. Hoe de hel het sy sy vrou geword? En hoeveel keer gaan sy haar dit nog afvra?

				“Belowe my nou jy sal daaraan dink dat ons begin uitkyk vir ’n eiendom wat ons albei pas? Naby George?” dring Guy aan toe hulle groet.

				Sy knik. “Ek belowe.” Eienaardig hoe dinge net so anders lyk as sy by Guy is. Wanneer hy nie hier is nie, voel niks omtrent hulle verhouding reg nie, wil sy haar skop oor haar onnoselheid. En net ’n paar uur saam met hom, soos vanoggend ná die stryery, en sy voel weer heel anders. Asof sy van alles vergeet wat haar nou eintlik so ontstel het.

				Sy liefde en toewyding, die manier waarop hy haar soos ’n kosbaarheid behandel, kanselleer die vertwyfeling. 

			

			
				Sy waai vir oulaas net voor die Volvo om die draai verdwyn en gaan sit op die stoepmuurtjie. Ineens doodmoeg en gedreineer. Sy het al weer te veel sjampanje gedrink. So vroeg in die dag vang dit haar sleg. Maar sy kon nie weier toe Guy dit saam met ’n vasie fynbostakkies as soenoffer aangedra en haar toe geleidelik in die liefdesdans ingetrek het nie.

				Jojo, onthou sy. Haar verstand voel traag. En Willa. Maar sy kan nie nou ry nie. ’n Uur se slaap sal haar dalk goed doen. Dan sal sy weer kan dink.

				Cara skrik drieuur eers wakker en kan nie glo sy het amper vier ure lank geslaap nie. Sy is nie eintlik ’n dagslaper nie. Vanoggend se gebeure is wollerig en vermeng met ’n kloppende hoofpyn. Sy onthou hulle het in ’n woordewisseling betrokke geraak, liefde gemaak, maar die detail is vaag.

				Die slapie het haar egter goed gedoen en teen die tyd dat sy die bed skoon oorgetrek het, gestort het en die hoofpynpille inskop, kan sy weer helderder dink.

				Vir Jojo sal sy môre weer gaan sien, maar sy moet eers Willa se brief gaan haal. Sy laai haar e-pos af, wag tot Jojo se naam verskyn, maak ’n drukstuk van die kliniek se adres en kontaknommers en ignoreer die res. Sy kan vanaand weer daaraan aandag skenk.

				Die matrone klink vriendelik en bekwaam toe sy bel. Cara verduidelik vlugtig van Kevin wat in Engeland is.

			

			
				“Eintlik het ek seker eers sy toestemming nodig om die brief vir jou te gee, maar ek wil ook maar Willa se goedjies so gou as moontlik afhandel. Sal jy bereid wees om ’n vormpie in te vul net sodat ons ons kant skoonhou?”

				“Glad nie. Ek behoort nog voor vyf daar te wees. Is dit reg so?”

				“In die haak.”

				Net voor sy ry, SMS sy Jojo om te sê sy gaan Plet toe en sal haar môre met ontbyt sien.

				Die wind moet sterker wees as wat dit lyk, kom sy agter toe sy die N2 vat. Die Freelander dwaal kort-kort van een kant na die ander kant van die baan. Of miskien is die wielsporing uit. Sy sal maar moet laat kyk daarna. Seker die slegte Misty Blue-pad.

				Verstommend hoe maklik dinge soms in hulle regte voeë val. Gewoonlik wanneer mens die regte ding doen pleks van iets teen jou beterwete. Vandat hy sy vlugtyd vir Pegg gestuur het, het een ding na die ander net mooi reg uitgewerk.

				Kevin pak die laaste van sy goed en sit wat hy nie saam wil terugneem nie in ’n sak. Die hospita kan maar besluit wat om daarmee te maak. Hy los ook ’n getekende kopie van sy nuutste boek met ’n dankieboodskap voorin op die lessenaartjie wat sy spesiaal vir hom laat indra het. Die huur is vooruitbetaal, dus kan hy nou net die sleutels volgens ooreenkoms in die posbus gooi en pad vat.

			

			
				Vanaand sal hy hopelik ’n paar uur se slaap inkry in ’n hotel naby Heathrow voordat hy sy vlug Johannesburg toe môreoggend seweuur haal. Dis net een en dertig myl van Dorking Heathrow toe, maar dis veertig minute wat hy môreoggend spaar. Buitendien, hy wil voel hy is op pad.

				Môreaand om agtuur ontmoet hy Mignon Maydon by ’n hotel naby Oliver Tambo. Om elfuur oormôreoggend het hy ’n vlug Kaap toe, aangesien die George-vlugte van Johannesburg af vol is. Eenuur land hy en dan moet hy vier ure wag vir sy vlug van die Kaap af George toe. Hy behoort darem op die laatste sesuur daar te wees. Oor ’n bietjie meer as vyftig uur.

				Dis ’n helse skedule, maar hy troos hom daaraan dat hy hom binnekort in ’n somerklimaat gaan bevind terwyl dit hier sowaar al na sneeu begin lyk. 

				Dit kan hy hom beter indink as dat hy Mignon Maydon van aangesig tot aangesig gaan sien. Hy wens Cara kon by wees.

				Maar Cara het benewens haar dankieboodskap nog nie weer van haar laat hoor nie. Nie eens geantwoord toe hy haar laat weet het wat die Surrey-polisie gesê het nie.

				Van polisie gepraat. Sal hy vir oulaas ’n vinnige draai daar kan maak? Nee, nie genoeg tyd voor sy trein vertrek nie. 

			

			
				Sy selfoon gee ’n vreemde piep. Pap battery, sien hy. Shit! Dit kom nou van al die heen-en-weer-bellery om alles te reël. Hy sal dit maar vanaand in die hotel laai. Nie nou tyd nie.

				Kevin rits sy tas toe, trek sy jas aan, draai sy serp om sy nek en haak die band van sy skootrekenaar oor sy skouer. Suid-Afrika en somer, hier kom ek.

				Die matrone lyk soos een veronderstel is om te lyk. Ronderig, in haar vyftigs, moederlik en vriendelik.

				“Ons het haar klere aan die hospicewinkel geskenk, maar hier is ’n sakkie met die lekkerruikgoed en so. Ek het dit maar eers gehou. Gehoop die vroutjie wat haar besoek en die goedjies aangedra het, sal weer hier opdaag. Ons het nie kontakbesonderhede gehad om haar in te lig nie. En dinge was maar ’n bietjie deurmekaar rondom Willa se dood. Dit was redelik onverwags.”

				“Hoe so?” vra Cara en neem ’n slukkie van die tee wat vir haar geskink is nog amper voor sy haar sit in die matrone se kantoor gekry het.

				“Sy was eintlik heel gesond. Behalwe vir die skade wat haar rokery aangerig het. Maar selfs dit was nie heeltemal so erg as wat mens sou verwag op haar jare nie. Ek dink dis vandat sy gehoor het haar weldoener is oorlede dat sy haar greep verloor het. Sy is skaars drie weke daarna oorlede. Seker deels omdat sy bekommerd was oor wie nou vir haar gaan betaal om hier te bly, al het sy tot die dag van haar dood volgehou hy het haar hierheen laat ontvoer en dat sy niks makeer nie.”

			

			
				“Hét sy iets makeer? Alzheimer’s gehad?”

				“Sy het die soort geheueverlies en vergeetagtigheid getoon wat maar gepaardgaan met die ouderdom, maar nee, sy het nie Alzheimersiekte gehad nie. Soos ons verstaan, het sy alleen in ’n ou vervalle huis gebly en meneer Van der Linde het gevoel sy is baie veiliger hier. Veral omdat sy ’n vorige keer by ’n ouetehuis waar hy haar laat plaas het, weggeloop het. Hier het ons beveiliging juis omdat die oumensies geneig is om aan die dwaal te raak.”

				“Meneer Van der Linde?” Die naam skok deur haar. 

				“Ja, siestog, hy moes ’n goeie mens gewees het. Willa was eintlik niks van hom nie, glo ’n vriendin van sy pa, maar hy het haar goed laat versorg. Selfs geld beskikbaar gestel sodat ons vir haar klere kon koop met dié dat sy so met niks hier aangekom het nie.”

				Karel het Willa versorg? Uit die goedheid van sy hart? Nie sommer nie. Hy het gedreig om haar uit haar huis te sit en dit was sy manier. Maar hoekom? Hy het tog geweet Cara het reeds uitgevind wat hy probeer wegsteek het?

				“Ja, siestog, die vroutjie wat so dan en wan hier uitgeslaan het, was die middag nog hier en teen etenstyd die aand kry ons toe vir Willa in haar kamer.”

			

			
				“Kan Matrone onthou wat die datum was?”

				“Was November, maar ek kan nou nie mooi die dag onthou nie.” Die plomp vrou steun toe sy opstaan en na die liasseerkabinet loop. Oomblikke later het sy die lêer uit. “Die sewende.” Sy haal ’n koevert en sleutels in ’n plastiek-banksakkie uit. “Hier is die brief en haar huissleutels ook sommer. Ek het dit ná jou oproep uit die kluis gehaal. Dis maar goed jy het by ons uitgekom. Hoekom het jy Willa gesoek, so terloops?”

				“Ek wou maar net weet wat van haar geword het. Sy het naby my gebly en ek het gesien haar huis staan toe. Toe begin ek maar so rondbel,” fabriseer Cara vinnig en neem die sleutels en koevert met die bewerige skrif op.

				“Ai, sy was baie ontstig oor daardie huis. Staan dit dan nog?”

				Cara frons, knik dan. “Ja, hoekom?”

				“Nee, sy het te vertelle gehad meneer Van der Linde gaan dit laat sloop. Wys jou wat verkalkte are aan mens kan doen.” Die matrone loer na die muurhorlosie. Cara besef dis ’n skimp. Dis vyfuur.

				“Net ’n laaste vragie.” Cara staan op.

				“Ja?”

				“Die vroutjie wat haar besoek het, het julle enige besonderhede van haar? Haar naam?”

				Die matrone maak weer die lêer oop en frons. “Dis snaaks. Sy het nie ingeteken nie.” Sy skud haar kop effens. “In elk geval. Ek sal bly wees as meneer Ryan net ontvangs sal erken? Sodat ons seker kan maak dit het toe by hom uitgekom.” Die matrone wys na die brief in Cara se hande.

			

			
				“Ek sal hom vra. Baie dankie, Matrone. Jammer ek het soveel van jou tyd in beslag geneem.”

				“In die haak, Cara. Ek is net bly ons kan die sakie nou afhandel.” Sy gee die swaarderige Wordsworth-sak met Willa se goedjies aan en laat Cara die vorm teken vir wat sy alles afgehaal het.

				In die Freelander maak Cara die sak oop en sit die brief en sleutels daarin. Verder bevat dit handeroom, badsout, stortjel en ’n paar nuwe sepies. Onderin twee boeke. Sy herken albei oombliklik. Kevin Ryan se voorlaaste boek Mortality in Morocco en When we belong deur Mignon Maydon. 

				Toe Cara die kronkeldraai net anderkant Harkerville vat, is sy so ingedagte dat sy heeltemal te laat eers agterkom daar skort iets ernstig. Die Freelander gehoorsaam nie die stuur nie, hou net reguit aan terwyl die stuurwiel in haar hande rondtol. Van die pad af, oor die padskouer. Sy rem, maar die Freelander gly voort op die gruis, teen ’n wal af. Deur struikgewas. Stuur op ’n boom af. Die sitplekgordel ruk haar met geweld terug net toe die lugsakke uitpof en die voertuig met ’n skeurgeluid van metaal teen die boom bots.

				



			

	






			

			
				AGT EN TWINTIG

				Haar borskas voel gekneus, sy gaan ’n paar blou kolle ryker wees en haar regterenkel is pynlik geswel, maar verder het sy nie beserings opgedoen nie. Die dokter wat haar by die Knysna-hospitaal ondersoek het, reken sy kan huis toe gaan.

				Gelukkig het die samaritane wat haar op die ongelukstoneel gehelp en die ambulans gebel het, daaraan gedink om haar handsak en “inkopies” ook in die ambulans te laai. ’n Foonoproep na Guy toe lewer net stempos op. Gedurende gholf en die prysuitdeling word fone afgeskakel, onthou sy van haar pa se dae af.

				Jojo, val dit haar by.

				Sy antwoord dadelik, vra Cara nie onnodig uit nie, sê net sy is nou daar en doen haar woord binne rekordtyd gestand.

				“Waar is jou kar nou?” vra sy toe hulle verby Belvedere ry.

				“Die insleepdiens was nog voor die ambulans daar. Weet nie waar hulle vandaan gekom het nie. Die man reken die Freelander sal afgeskryf word.”

				“Rawe. Maar rawe het ook hulle plek in die voedselketting. Jy moet laat kyk wat verkeerd geloop het.”

			

			
				“Moet iets met die stuurstang te doen hê. Seker maar roes. Dis al wat ek kan dink. Die kar is al oor die vyf jaar oud en het dikwels buite gestaan. Op Hermanus. En ons het ’n hele paar keer gaan toer. Namibië toe ook. Daardie soutpaaie. En Paul was nou nie die ywerigste karwasser nie en ek nog minder. En dan is daar nog die slegte pad na Misty Blue toe ook. Ek moet dit laat skraap.”

				Jojo kyk onderlangs na haar. “En jy wil hê ek moet jou glo?”

				“Links hier,” beduie Cara toe die Steenbrasstraat-bordjie opdoem. Jojo gehoorsaam.

				Hulle ry in stilte tot Cara Willa se huis uitwys. “Dit sou glo gesloop word, maar daar staan dit nog. Saam met die res van die harem s’n.”

				“Jy ontduik my vraag, Cara. Is dit nie net te toevallig dat jou kar se stuur breek kort nadat jou splinternuwe man besoek afgelê het nie?”

				Cara kyk haar onthuts aan. “Jy kan nie bedoel wat ek dink jy bedoel nie. Op die aarde waarom?”

				Jojo vryf net haar duim en wysvinger teen mekaar voor sy van rat verwissel om by die Misty Blue-pad in te draai.

				“My testament is nog nie verander nie en buitendien ... Nee, jy’s laf.”

				“Weet hy dit? Van die testament.”

				“Ja.” Sy weet sy klink kortaf, maar Jojo se aantyging skroei deur haar. Miskien juis te meer omdat haar pa gedink het Paul het haar ook net oor haar geld getrou. En ná hulle onderonsie laas Sondag vermoed sy inderdaad dat haar geld vir Guy ook belangriker is as wat hy voorgee. Maar dis laf om te dink hy sou met die stuurstang gelol het. Buitendien, die kanse dat sy ’n ongeluk sou maak, was dalk uitstekend, maar nie dat sy sou verongeluk nie. 

			

			
				En as daar ander voertuie by betrokke was? Of as dit op ’n ander plek gebeur het, soos byvoorbeeld teen Kaaimanspas?

				Maar dit het nie en enigeen wat met ’n stuurstang lol, sal weet dit sal nie noodwendig ’n noodlottige ongeluk tot gevolg hê nie. Maar die bottom line is, haar testament is nog nie gefinaliseer nie en Guy weet dit. 

				“Jammer, dit was seker ’n wilde gevolgtrekking, maar die hele kwessie stink vir my na vrot vis.” Jojo klink nie besonder jammer nie.

				“Watter kwessie?” bly Cara steeks.

				“Kom ons wag tot by die huis. Hierdie pad is so sleg, ek het al my konsentrasie nodig.”

				Dis donker toe hulle stilhou. Sy het nie ligte aangeskakel nie. Sy het immers gedink sy sou lank voor sewe terug wees. En dit bly hierdie tyd van die jaar tot agtuur lig.

				“En jy bly alleen hier?” vra Jojo toe sy die enjin afsluit, maar die kopligte aanlos.

			

			
				Cara kan haar bedenkinge verstaan. So verlate soos die huis nou lyk, sal Steven Spielberg daarin belangstel om ’n riller hier te skiet. “Dis baie mooi in die dag.”

				“H’m. Gee my jou sleutel. Ek sal gaan oopsluit en ligte aanskakel, anders breek jy jou ander enkel ook.”

				“My enkel is nie gebreek nie, net verswik. En die kopligte maak genoeg lig.”

				Jojo hou net haar hand uit.

				Cara gehoorsaam met ’n sug. “Die ligskakelaar sit ’n bietjie weg van die deur af. Nader aan die venster se kant.” Sy beduie na die afstandbeheerder wat aan die sleutels hang. “Druk net eers die blou knoppie om die beams te deaktiveer en voor jy oopsluit, die gele vir die alarm. Moet tog net nie die rooi een druk nie, dis die paniekknoppie.” 

				Jojo buk en vroetel onder haar sitplek en bring ’n flits te voorskyn. “Ek is darem nie heeltemal onparaat nie. Bly jy net sit totdat ek jou kan kom help.” Sy skuif haar handsak se band oor haar skouer en moet iets soortgelyks aan ’n driepuntdraai maak om met haar kort bene en ronde lyf uit die sitplek te kom.

				Met haar kaftan wapperend in die wind, kry Jojo koers. Sy swik effens op haar hoë hakke, maar bereik die stoep sonder voorval.

				Sy sit eers haar Mary Poppins-handsak op die stoeptafel neer en grawe iets daaruit voor sy die sleutel in die slot draai.

			

			
				Sy staan terug van die deur asof sy verwag iemand gaan dit oopruk en uitgespring kom. Cara kan sweer dis ’n pistool wat sy in haar hande hou. Niks gebeur nie.

				Dit laat Cara aan een van daardie laebegroting-TV-flieks dink, behalwe dat Jojo seker die laaste persoon sou wees wat vir die rol oorweeg sou word. 

				Jojo draai die handvatsel, stoot die deur oop en staan weer terug. Steeds niks nie. Sy beweeg versigtig in, wapen in die een hand, flits in die ander. Die flits speel ’n paar oomblikke lank oor die binnekant van die kombuis voor die ligte aangaan.

				Jojo keer steeds nie terug nie. Die huis het haar ingesluk, maar namate daar vertrek na vertrek ligte aangaan, kan Cara haar gang volg.

				Iemand het te veel misdaadreekse op TV gekyk. Sy hoop net Jojo het ’n lisensie vir haar wapen en weet hoe om dit veilig te hanteer. Cara is self so bang vir vuurwapens soos die duiwel vir ’n slypsteen.

				Sy is ook te bang om uit te klim en in te gaan. Netnou dink Jojo sy is ’n inbreker en skrik of iets. Cara wens net sy wil nou haar Magnum PI-streke los en uitkom.

				Die volgende oomblik is daar ’n helse kabaal. Cara spring uit die motor, kreun toe sy onversigtig op haar enkel beland. Sy kan nie uitmaak wat aangaan nie. ’n Oomblik later kom ’n donker skadu agter die huis uitgehardloop en kry holderstebolder koers deur die fynbos. 

			

			
				’n Skoot gaan af. Die figuur struikel net effens voor hy in die donker verdwyn. As hy in daardie rigting bly hardloop, gaan hy teen ’n krans afneuk, is Cara se laaste gedagte voor Jojo by die kombuisdeur uitgestorm kom.

				“Is jy oukei?” gil sy.

				“Ek is fine en jy?” Cara hobbel nader. “Wat de hel het daar aangegaan?”

				“Stadig, moenie jou bene breek nie.” Jojo kry haar aan die elmboog beet, die pistool steeds in haar ander hand. Die flits het êrens in die slag gebly. 

				Cara se enkel en bors pyn onhebbelik teen die tyd dat sy haar sit by die kombuistafel kry. Jojo gaan sluit die motor en plak Cara se goed voor haar neer voor sy die kombuisdeur ook sluit. Volgens Cara se instruksie aktiveer sy die rigstrale en stel daarna die alarm só dat hulle in die huis kan rondbeweeg.

				“Ek verwag nie dat jy Southern Comfort aanhou nie, maar as jy vir my sê hier is nie hardehout in die huis nie, loop jy gevaar om ’n klap teen die kop te kry.” Asof Jojo nou eers besef wat aangegaan het, begin sy bewe.

				“Sit,” gee sy opdrag toe Cara wil orent kom. “Sê net waar. Ek sal nou oukei wees. Dis net naskok. Niks wat ’n sterk dop nie kan regmaak nie.”

				“Daar is konjak in die sitkamer se jonkmanskas. En gin ook. Dalk Jack Daniel’s.” Cara voel self die effek van die skok. Liewe hemel, as sy alleen hier aangekom het ... 

			

			
				“Waar was hy? Hoe het jy geweet iets skort?” wil sy weet.

				Jojo verdwyn egter net in die woonkamer in. Toe sy terugkom, het sy twee bolglase in haar hande en die bottel Rémy Martin is onder haar arm vasgeknyp. Sy skink twee stewige skeute sonder om Cara te raadpleeg.

				Eers ná ’n heilsame sluk gaan sit sy. “Die wetter was in jou slaapkamer. Onder die bed gelê en jou natuurlik ingewag. Pikswart aangetrek van kop tot tone, balaklawa oor die gesig. Toe ek met die flits onder die bed inlig, het hy sy ghwar afgeskrik, daar uitgevlieg, meubels uit die pad gehardloop en hy is by die glasdeure uit. Hy moes dit oopgesluit gelos het as ontsnaproete. Ek is bevrees een van die vase het in die slag gebly toe hy aan ’n tafeltjie gestamp het.”

				“Die hoofslaapkamer?” vra Cara en ril.

				Jojo knik.

				“Hy sou lank gewag het. Ek slaap in die studeerkamer as Guy nie hier is nie.”

				“Maar hy sou daar uitgekom het sodra hy dit besef het. Die een of ander tyd sou hy jou in die hande gekry het, en dan?”

				“Hoe het jy geweet?” herhaal Cara.

				“Die alarm was nie geaktiveer nie.”

				“Ek kon vergeet het.” Die Vader weet, sy is deesdae deurmekaar genoeg. En as sy alleen huis toe gekom het, sou sy nie vir ’n oomblik getwyfel het dat sy bloot vergeet het nie.

			

			
				“Jy kon, maar soos ek reeds gesê het, ek ruik vrot vis. En ek het al geleer mens waag nie kanse nie. Veral as my intuïsie se antenna aan die vibreer raak. Ek vertrou dikwels daarop. Soms maak ek my naam krater, soms red dit my.”

				“Hoe raak mens se intuïsie se antenna aan die vibreer?” Die konjak brand ’n pad in Cara se slukderm af.

				“Ek weet nie mooi hoe om te verduidelik nie. Maar jy weet hoe dit voel wanneer jy jou neus blaas en die hoek van jou oog begin jeuk? Jy weet daar moet ’n konneksie wees, al is die een ’n neus en die ander ’n oog. Jy weet net nie hoe nie. Dis hoe dit vir my voel wanneer ek weet iets is nie lekker nie sonder dat daar bewyse is.” 

				Cara is nie seker sy volg mooi nie, maar sy is bleddie bly Jojo het na haar intuïsie geluister. “Was jy in die polisie of iets? Dit het gelyk asof jy weet wat jy doen.” Sy sal maar liewer nie sê dit het haar aan swak akteurswerk laat dink nie.

				“Ek het opleiding gehad. Was in my prille jeug onder meer ’n soldoedie gewees. Dis nou as jy nog die simpel benaming onthou vir die vrouesoldate van George destyds. Maar van polisie gepraat. Ons sal hulle moet bel, al sal die alarmmense seker ook opdaag. Ek het die panic button gedruk.” Sy haal haar selfoon uit en voeg daad by die woord.

			

			
				“Hy het gestruikel. Het jy hom dalk raakgeskiet?” vra Cara toe Jojo die polisie klaar die aanwysings na Misty Blue gegee het en aflui.

				Jojo gee haar ’n kyk. “Dink jy nou regtig ek sal ’n man wat weghardloop probeer raakskiet? Ek het ’n waarskuwingskoot afgetrek. Hy het seker sy ghwar ’n tweede maal afgeskrik. En met goeie reg. As dit van my afgehang het, het ek die vreksel morsdood geskiet, maar ek wil waaragtig nie in die tronk beland nie. Ek verstaan hulle hou nie Southern Comfort aan nie.”

				Cara begin hulpeloos lag. So snaaks was dit nie, maar dis sommer net ’n verligting om te kan lag.

				Jojo lag nie saam nie. Sy maak haar glas leeg en sug. “Ja, ons mag nie onsself verdedig nie, mag nie op ’n man skiet wat jou eiendom wederregtelik betree nie, maar al wat gat en asem het, het die reg om te steel, te kaap, aan te rand, te verkrag en te moor. En nie net in Suid-Afrika nie, al is dit dalk erger hier. Ons Westerlinge leef in ’n wêreld waar die misdadiger meer regte het as die slagoffer, waar wetterse rookwette strenger toegepas word as reg en geregtigheid. Onbegryplik.”

				Guy bel halftien, net mooi toe die polisie aankom. Van die alarmmense is daar nog geen spoor nie. Jojo beduie Cara moet haar foon antwoord, en loop die mense wat uit die polisievoertuig klim tegemoet.

				“Hallo, Guy.”

			

			
				“Cara, ek sien jy het my vanmiddag gesoek? Is jy oukei?” 

				“Ja. Is jy nog by Pezula?”

				“Nee, ek is feitlik by die huis. Het vergeet om my foon weer aan te skakel ná die prysuitdeling. Toe ek stilhou vir brandstof, onthou ek eers. Het jy darem ’n lekker middag gehad? Na my verlang? Ek verlang al klaar weer na jou.” Sy kan hoor hy is ekstra joviaal, maar hy klink nie besope nie.

				“Bel my liewer môre, toe? Ek is so ’n bietjie pê op die oomblik.” Sy is ineens nie lus om hom te vertel wat alles gebeur het nie. Nie nou nie. Nie eens van die ongeluk nie. Dit sal geen doel dien nie. Dit help nie hy ry dié tyd van die aand en met ’n paar drankies agter die blad al die pad terug nie. Sy vermoed hy sal wil en dis onnodig. Jojo het gesê sy sal oorslaap. Die polisie is hier. Die man in swart sal nie nou weer opdaag nie.

				“Is jy seker alles is oukei?”

				“Ja wat, ons praat môre. Lekker slaap.”

				“Jy ook, prinses. Lief vir jou.”

				“Vir jou ook.” Die woorde word dik in haar mond, maar dis makliker so.

				Kevin is sy tande aan die borsel toe hy die nuusleser op die TV in die slaapkamer iets van Dorking hoor sê.

				Hy kyk om die badkamer se deur, net betyds om die vergrote ID-foto te sien van ’n man diep in sy vyftigs. ID-foto’s is van nature nie baie vleiend nie, maar daar is iets baie hards aan die vierkantige gesig onder die borselkop.

			

			
				“Inspector Macey asked the public to report any sighting of the suspect immediately but not to approach him. He might be armed and dangerous. He is six foot two, strongly built and trained in various forms of combat. He uses various aliases. He is also wanted for questioning in connection with the murders of literary agent Ms Laura Symington and her assistant Ms Marge Hopewell.”

				Wat bedoel hulle met “also”? Sy mond brand van die tandepasta en hy spoel haastig uit toe die nuusleser oorslaan na ander nuuswaardige gebeure.

				Sou dit die Koevoet-man wees? Die een wat in een van die Balkanlande weggekruip het? Maar wat sal hy hier in Engeland soek? Hy behoort mos ná die berigte in die koerante te weet die Britte is op sy spoor. 

				Kevin weet hy moet in die bed kom en slaap inkry, maar daardie nuusitem pla hom. Op sy skootrekenaar gaan hy in op sy Cryin’-identiteit. 

				Niks van Dorking in die hoofberigte op die internet nie. Toe hy na ’n bladsy gaan waar die varsste nuus deurlopend aangekondig word, word hy yskoud.

				Dorking – the cottage where well-known author Kevin Ryan resided whilst working on his latest book, was laid in ruins tonight after what is presumed to be a Molotov cocktail exploded inside. Mister Ryan apparently vacated the cottage earlier. His whereabouts are unknown. Inspector Macey of Surrey police wants mister Ryan to contact him urgently.

			

			
				Macey se kontaknommer word verskaf, maar as hy Macey nou kontak, kan hy maar vergeet om sy vlug te haal. En miskien is dit beter as niemand weet waar hy hom bevind nie. Hy kan Macey van Johannesburg af kontak.

				Maar Macey het sy kontakbesonderhede. Hoekom het hy hom nog nie gebel nie? Kevin haal sy selfoon fronsend uit. Morsdood. Verdomp, hy het vergeet om dit te laai.

				Hy prop die laaier in, konnekteer die foon en aktiveer dit weer. Sekondes later begin boodskappe deurpiep. Benewens ’n klomp oproepe van nommers wat hy nie ken nie, is daar drie stemposboodskappe en ’n SMS. Die SMS van Pegg is enkele minute gelede gestuur. Where the fuck are you?Are you ok? Die stempos is van Macey. In essensie telkens dieselfde: Kevin moet hom dringend kontak.

				En dan? Dan moet hy terugneuk Dorking toe en kan hy maar vergeet om sy vlug te haal. Maar hoekom de hel wou iemand hom opblaas? Probeer iemand hom desperaat keer om terug te gaan? Of dalk om sy afspraak met Mignon Maydon na te kom?

				Kevin spoedlees net deur verdere berigte. Klaarblyklik het die hospita vroeg die aand die kothuis se sleutel gaan haal en sy boek en die goed wat hy agtergelaat het, gekry. Sy het die ligte aangeskakel en die gordyne toegetrek sodat dit lyk asof die kothuis bewoon is, soos haar gewoonte is wanneer sy nie ’n huurder het nie.

			

			
				’n Ruk later het die bure ’n lawaai gehoor. Glas wat breek. Die volgende oomblik was daar ’n ontploffing en het die kothuis in ligte laaie gestaan.

				Kevin het die polisie bygestaan in hulle ondersoek na die moorde op Laura Symington en Marge Hopewell. Dit kan moontlik wees waarom hy die teiken was. Kevin Ryan het intussen verdwyn.

				Daar is foto’s van hom en die verdagte. Die verdagte se ID-beeltenis, en die foto van Kevin wat op die agterblad van Termination in Tibet gebruik is; sonder ’n baard en sy hare heelwat korter. In vergelyking daarmee lyk hy tans soos ’n wildewragtig. Met ’n bietjie geluk sal mense hom nie sommer herken nie.

				Hy skakel sy skootrekenaar af, maak seker sy foon het genoegsaam gelaai om darem ’n rukkie te hou, skakel dit ook af en kry sy goed bymekaar. Sy rekening het hy vereffen toe hy ingeteken het. Nou moet hy by die lughawe kom en kyk of hy ’n vroeër vlug kan kry. Boggher die res. Hy gaan waaragtig nie hier sit en wag dat wie hom ook al wil dood hê in sy doel slaag nie.

			

			
				Teen halftwaalf besluit die polisie om die aftog te blaas. Verklarings is afgeneem, sommer ook van Cara se ongeluk wat sy nog nie aangemeld het nie, en hulle is tevrede dat Jojo ’n wapen mag besit. Hulle reken die man het sy as afgeskrik en sal nie terugkom nie. Cara moet net versigtig wees en dadelik bel as sy dink iets is nie pluis nie. 

				“Dit was wraggies nie jou dag nie, mevrou Mellet.” Die AO lyk simpatiek toe hy dit vir haar sê net voor hy wegry.

				Nee, dit was nie. En dis nogal kommerwekkend om uit te vind die alarmmense het nie op die paniekknoppie gereageer nie omdat dié nie werk nie. Hulle het van geen sout of water geweet voor Jojo hulle gebel het nie. Môre sal sy die afstandbeheerder moet inneem om te sien wat skort.

				Jojo sit met toe oë, ’n sigaret tussen haar vingers, toe Cara weer in die woonkamer kom. 

				“Hei, jy moenie hier aan die slaap raak nie. Gaan klim in die bed en jammer, maar geen rokery in die slaapkamer nie, oukei?”

				Jojo maak haar oë traag oop. “Ek slaap g’n. Ek dink. En jy weet sekerlik teen dié tyd dat Laura Symington se rokery net so min vir die brand verantwoordelik was soos die mannetjie in die maan.”

				Cara gaan sit oorkant haar en onderdruk ’n gaap. “Weet jy dan alles van my?”

			

			
				“Pretty much. Ek het gister nogal ’n marathonsessie ingesit met my navorsing. Tabby het gehik, maar daar is nog baie wat ek moet verifieer en ek wag nog op heelwat antwoorde op navrae. Dié kan net op my laptop se programme deurkom. Het gelukkig daaraan gedink om dit in die kluis by die hotel te laat toesluit.” Jojo druk haar sigaret dood. “Maar nou moet ons eers in die bed kom.”

				“Sal jy oukei wees hier onder?”

				“Is alles weer geaktiveer?”

				Cara knik.

				“Ja wat. Ek sal fine wees. Het jy dalk vir my ’n T-shirt of iets om in te slaap?”

				“Ek bring vir jou. Ek het die hoofslaapkamer se linne vanmiddag vervang. Handdoeke is in die kas onder die wasbak. Daar is sjampoe en goed in die stort. Rome en die res in die kassie bokant die wasbak.”

				Jojo gaap. “Dankie, ek sal regkom.” 

				Cara gaan haal haar grootste T-hemp wat nog uit haar vetter dae dateer en kry Jojo in die badkamer waar sy by die oopgeklapte asblikkie met een van Guy se oogdruppelbotteltjies in haar hande staan.

				“En nou?” Cara sit die T-hemp op die wasbak se blad neer.

				“Dankie.” Jojo kyk op na haar. “Gebruik jy die goed gereeld?”

				“Nie eintlik nie. Guy egter wel. Hoekom?”

			

			
				“Wel, nommer een, dis regtig nie goed vir jou oë nie. En nommer twee, jy weet seker skarminkels gebruik dit as ’n goedkoop date-rape drug?”

				“Date-rape drug?” papegaai sy agterna.

				“Drup dit in die slagoffer se drankie. Die aktiewe bestanddeel is nafasolien. Dit vat heelwat om iemand te laat uitpass, maar soms is ’n paar druppels genoeg om ’n girl gedisoriënteerd te kry. Dit het ook ’n amnesiese effek die volgende dag.”

				“Gedisoriënteerd?” Cara gaan sit op die badrand, haar bene skielik lam. “Geheueverlies?”

				“Dit onderdruk die sentrale senuweestelsel. Wanneer die druppels met alkohol gemeng en gedrink word, daal die liggaamstemperatuur, die hart klop stadiger en die persoon raak slaperig. Van ’n oordosis kan jy selfs jou bewussyn verloor, en jou geheue. Jy kan in ’n koma gaan, selfs sterf. Maar dan moet jy baie inkry.” Jojo lag effens. “Maar jou man het seker nie nodig om jou te date-rape nie. Of hoe?” Jojo se agterdog is amper tasbaar.

				Cara glimlag flouerig. “Natuurlik nie,” prewel sy, sê nag en hink boontoe.

				Eers toe sy in die bed lê met die lig af, kan sy teenoor haarself erken dat sy dalk, net dalk, vanaand uitgevind het hoe sy in die eerste plek saam met Guy in die bed beland het en tweedens hoe sy getroud gekom het sonder dat sy weet hoe. En selfs dalk waarom alles altyd anders, dromeriger, voel wanneer sy by Guy is. 

			

			
				Tensy sy net verskoning vir haarself en haar eie swakhede soek. Maar sy wonder.

				



			

	






			

			
				NEGE EN TWINTIG

				Donderdag 6 Desember 

				Jojo is aan die roereiers maak toe Cara gaap-gaap ondertoe kom. ’n Hele hoop daarvan, te oordeel na die ses eierdoppe wat in ’n piering langs die stoofplaat lê. In die broodrooster staan vier snye brood, net reg vir indruk.

				Sy moes ook verslaap het. Dis al amper halfnege en sy is nog in Cara se T-hemp. Dié span tot die uiterste oor haar borste, maag en boude, maar is darem lank genoeg om die nodigste te bedek. Sonder skoene is sy nie veel langer as die outydse vyf voet nie. 

				“Ek hoop nie jy gee om nie, maar ek vergaan van die honger. Dis nie asof ons eintlik aandete geëet het nie.” Jojo vee deur haar knalrooi hare wat in alle rigtings staan.

				“Glad nie, en ek is verskriklik jammer. Ek het nie eens aan aandete gedink nie.”

				“Toemaar, ek ook nie en ek het darem net voor jy my van die hospitaal af gebel het, my Swartwoud-fix gehad. Die ketel het pas gekook, jy kan vir ons koffie maak. Swart met drie suikers vir my.”

			

			
				Cara kry bekers uit. “Het jy darem oukei geslaap?”

				“Ja wat. Een of twee keer wakker geword en gedink ek hoor geluide, maar dis maar die senuwees ná die gedoente gisteraand. Sit bietjie die toaster aan, toe? Die eiers is amper gaar. En as die toast reg is, soek ek baie botter en kaas voor ek die eier daarop skep.”

				Eers toe hulle begin eet, kom Cara agter hoe honger sy eintlik is. Die etery geskied in stilte. Jojo verorber behoorlik haar kos.

				Met ’n tweede koppie koffie voor hulle, lyk dit darem asof Jojo haar tydelike verhongering oorleef het. Haar wange is weer bloesend.

				“Jy is in die stinkgoed, Cara. Diep.”

				Dit kom so uit die bloute dat Cara nie seker is sy het reg gehoor nie. “Hoe nou?”

				“Jy moes darem sekerlik al besef het daar is veel meer betrokke as bad luck en ’n sameloop van omstandighede. Tensy jy te oorweldig was om jou common sense te gebruik.”

				Cara drink haar koffie en wag dat Jojo aangaan.

				“Korrigeer my waar ek verkeerd is, maar hier is jou storie van die afgelope maande soos ek dit het.” Sy tel af op haar vingers wat van gister af met bloedrooi naels spog. “Jou man los jou vir ’n jong flerrie. Jou pa trou uit die bloute met iemand tien jaar jonger as jy, iemand wat sy kind verwag. Jou agent sterf in ’n brand. Haar assistent word vermoor. Jy beweer iemand het jou skrywersidentiteit oorgeneem. Jou pa gaan dood. Jy erf meer geld as wat wettig behoort te wees. Jy trou met ’n relatiewe vreemdeling op ’n tydstip wat jy baie kwesbaar is en as ek die saak so bekyk, is jy spyt daaroor. Jy beland in ’n ongeluk en dieselfde aand wag iemand jou in sonder om ’n enkele ruit te breek.”

			

			
				Seker die basiese feite, maar daar is soveel meer. Só gelys, klink dit egter al klaar net onmoontlik dat alles binne ’n paar maande met een persoon kan gebeur. Vanoggend toe sy wakker word, het sy die gedagte dat Guy haar met behulp van die oogdruppels gedisoriënteerd gehou het, afgemaak as die produk van moegheid en ’n ooraktiewe verbeelding. Hoekom sou hy immers tot so ’n uiterste gaan? Maar nou wonder sy weer.

				“Daar was ’n inbraak by my Hermanus-huis ook.” Cara vertel haar daarvan en van die skootrekenaar, van die DoxBox. Van Paul en die swangerskap wat toe nie een was nie. En toe sy haar kom kry, vertel sy Jojo sommer van alles. Van Guy, van Kevin, van haar argumente met haar pa. Sy vreemde buie. En weer van Kevin.

				“Het jy al gekyk wat staan in Willa se brief?” vra Jojo nadat sy, behalwe vir ’n vraag hier en daar, net stilswyend geluister het.

				Cara skud haar kop. “Natuurlik nie. Behalwe dat daar wraggies nie tyd was nie, is dit aan Kevin gerig. Ek sal dit scan en vandag vir hom stuur.”

			

			
				Jojo rol haar oë. “Moenie vir my sê jy gaan dit scan sonder om die ding te lees nie?”

				“Mens lees nie ander mense se pos of privaat dokumente nie, Jojo.” Dis kleintyd baie deeglik by haar ingedril. En seker met goeie rede, as sy die saak nou so bekyk. Daar was immers genoeg geheime in die Van der Linde-huishouding.

				“Nou toe. Scan jy dit sonder om te kyk en dan laat lê jy dit waar ek dit kan sien. Ek het nie sulke voorbehoude nie. Hier is heeltemal te veel op die spel, Cara. Moontlik selfs jou lewe.”

				Cara tuur lank na haar hande wat om die koffiebeker gevou is voor sy opkyk. Sy wil graag glo Jojo oordryf, maar sy kry dit nie reg nie. “Ek weet nie meer wie om te vertrou nie, Jojo.”

				Jojo klap haar vingers. “Ons kom êrens. Ons sal eliminerend te werk moet gaan. Jy het byvoorbeeld rede om my te vertrou omdat jy my uit jou eie gekontak het. Tensy iemand my by jou aanbeveel het. Dan moet jy bekommerd wees.”

				“Ek het ‘professional researcher’ gegoogle saam met ’n paar ander trefwoorde.”

				“Soos?”

				“Abduction, kidnapping, missing persons, ZA. Onder meer.”

				“Wel, jy is verdomp gelukkig jy het by my uitgekom. Daar is ’n paar wacko geldwolwe daar buite.”

			

			
				Cara grinnik. “Jy is ’n bietjie wacko en jy doen dit beslis nie gratis nie. Om die waarheid te sê, jy is bleddie duur.”

				“Maar ek produce the goods. Wag maar, jy sal sien, ek gaan hierdie ding nog uitpluis. Ek weet darem al klaar jy is die skrywer van daai boek.”

				“Hoe weet jy?”

				“Ek het die ding gelees toe ek jou die eerste keer sien twitter en facebook het en ek weet mos deesdae meer van die Van der Lindes as wat enigiemand eintlik wil weet. As dit nie jy was nie, moes dit ’n ander Van der Linde gewees het. Maar ek vertrou weer eens my intuïsie. Ek glo jou. En nou moet ek gaan doodseker maak van my feite oor ’n paar ander goed wat ek opgevolg het. Wat beteken ek sal nou aangetrek moet kom en teruggaan hotel toe.”

				Cara huiwer net ’n oomblik. “Wil jy nie hier kom bly nie?”

				“Nee wat, skattie. Die hotel gee vir my kos en hierdie plek gee my die rillings. As jy nie omgee nie, bly ek eerder daar. Buitendien, ek moet dringend by my laptop uitkom. As jy vervoer nodig het, bel my. En as ek jy was, het ek daaraan gedink om ook maar êrens in te boek. Dis regtig nie veilig vir jou hier nie. Veral nie terwyl ons nie weet waar die gevaar vandaan kom nie.”

				“Jy verdink Guy.”

			

			
				“Ek weet nie. Ek weet regtig nie. Dit klop ook nie heeltemal nie. Never mind, gaan stuur gou daardie brief vir Kevin en dan gaan stort jy. Ek sal wag tot jy klaar is voor ek ry. Maar moenie lank draai nie. Met al ons geklets stap dit al aan halfelf toe.”

				“En terwyl ek in die stort is, lees jy die brief? Dis skending van privaatheid.”

				“Navorsing. Toe, sjoe-sjoe.” Sy maak wegveebewegings met haar hande.

				Die brief is twee en ’n halwe bladsye lank. Die skrif bewerig, maar goed leesbaar. Cara kan nie help om ’n woord of twee raak te sien toe sy die brief oopvou om in die aftaster wat deel is van haar drukker te sit nie. 

				Een woord op die eerste bladsy is “Plakboek” nog een is “Simone”. Dit versterk Cara se oortuiging dat mens nie ander se briewe lees nie. Veral nie as dit gaan oor ’n man wat by jou spook se oorlede vrou nie. Al vrek jy van nuuskierigheid. Buitendien, Jojo kan maar vir haar sê wat daarin staan as daar iets is wat sy moet weet.

				Toe sy haar Facebook-blad oopmaak, is daar twee ouerige boodskappe van Kevin. In die eerste bevestig hy bloot haar vermoede dat die Surrey-polisie nie waarde sou heg aan die SMS’e nie. In die tweede lig hy haar in dat ’n Suid-Afrikaner met ’n kriminele rekord, vermoedelik ’n ekspat, die verdagte is in Laura en Marge se moorde. Kevin raai haar aan om die Britse pers dop te hou vir nuus.

			

			
				Nou ’n bietjie laat.

				Cara se wange vlam toe sy die laaste twee reëls lees. Waarom, weet nugter. Al wat daar staan is: Mooi loop, meisiekind. Pas jouself asb op.

				Sy skryf ’n boodskap om te verduidelik van Willa en die brief en vra hoe Kevin vir Willa ken. Sy gee die kliniek se nommer, vra dat hy ontvangs erken en heg elke bladsy van die brief as aparte dokument aan. Net voor sy stuur en ná ’n oomblik se huiwering, voeg sy by die boodskap: Het bietjie van ’n ongeluk gehad. Stuurstang het gebreek, maar ek is fine. Daar was ook ’n insident op die plasie waar ek bly, maar gelukkig was iemand by my wat die oortreder kon verjaag. Lekker skryf.

				Nadat sy die boodskap gestuur het, staar sy ingedagte na Willa se twee boeke wat opmekaar lê. Sy tel Kevin s’n op en sit regopper toe sy sien dis nie net geteken nie, maar bevat ook ’n boodskap.

				Vir Willa

				Dankie vir jou kuiertjie, ons waardeer dit baie.

				Bel enige tyd as jy weer wil kom. Simone is baie eensaam ná haar ma se dood. Die breuk met Karel vang haar ook sleg, al wil sy nie daaroor praat nie. Dit doen haar goed om ten minste oor Elma te kan gesels met iemand wat haar soveel jare geken het, al was julle nou nie boesemvriendinne nie. 

				Bel net. Ek sal jou met die grootste plesier kom haal.

			

			
				Lekker lees.

				Kevin

				Simone en Karel? Haar pa Karel? Simone, Kevin se vrou. Wat op aarde?

				“Nog nie in die stort nie?” Jojo loer om die deur. Haar hare is nog nat en sy ruik na seep en sjampoe. Sonder grimering lyk sy nader aan haar ouderdom as gewoonlik, maar steeds asof sy genoeg lewe in haar het vir twee.

				Cara besef sy het langer gedraai as wat sy gedink het. “Oukei, laat ek skoon kom, dan maak ek vir ons koffie voor jy ry. Terloops, lyk my Willa en Kevin ken mekaar dalk beter as wat ek sou gedink het.” Sy sit die boek langs die brief neer. “Lees die boodskap voorin.” Miskien kan Jojo sommer ook raai wat Karel en Simone met mekaar uit te waai gehad het.

				Jojo knik en glimlag. “Nou toe.”

				Kevin wens hy kan die gerief van eerste klas behoorlik waardeer terwyl hy nou so ’n astronomiese bedrag daarvoor moes betaal het, maar hy is so moeg, hy kan omval. As hy langer as ’n halfuur op ’n slag geslaap het sedert hy holderstebolder plek op ’n vroeër vlug gekry het op voorwaarde dat hy eersteklas vlieg, is dit baie.

				Hy twyfel of hy hoegenaamd ’n ander vlug sou gekry het as die meisiekind wat hom gehelp het nie ’n fan was en sy naam herken het nie. En selfs toe was daar allerhande probleme. “Iemand na aan my is moontlik in lewensgevaar,” was die deurslaggewende faktor. Hy hoop net dis nie werklik die geval nie. 

			

			
				En wat het hy nou eintlik gewen? Vyf ure. Hy behoort darem tweeuur te land pleks van seweuur. Dis oor twee en ’n half uur. Maar hy kon net ’n vlug OR Tambo toe kry pleks van direk Kaap toe soos hy nou sou verkies het. En niks vroeër as sy oorspronklike vlug van Johannesburg af Kaap toe nie, laat staan een George toe. Dis Desember. Hy kon darem wel ’n motor gehuur kry, wat beteken hy kan direk van Johannesburg af George toe ry en steeds ’n paar ure wen as hy wakker genoeg sal kan bly om deur te ry.

				Wat beteken hy moet dringend geslaap kry. Maar moeg en vaak is twee verskillende dinge. Sy kop bly besig terwyl sy liggaam smag na vergetelheid. Dalk sal ’n goeie dop die ding vir hom doen. Hy hoef net te begin rondkyk voor die lugwaardin oor hom buk en vra of sy van diens kan wees.

				Hy antwoord nie dadelik nie. Met die omkykslag het die vrou skuins agter hom sy aandag getrek. Of liewer wat sy aan die doen is. 

				Hy bestel ’n dubbel Jack Daniel’s en beduie na die tablet op sy medepassasier se skoot. “Enige internettoegang op die vlug?” 

				“Net vir tablette en net terwyl ons oor land vlieg. Soos tans die geval is. Ons het tablette vir die gebruik van eersteklaspassasiers, indien jy sou belangstel.” 

			

			
				Hy het nog nie juis veel op tablette gewerk nie. Sy hande is te groot en die skrif is ook te klein vir sy vyftigjarige oë, maar hy knik. “Dit sal baie gaaf wees, dankie.”

				Ná ’n goeie sluk van sy whisky takel Kevin die tablet, maak Facebook oop en gaan in op sy Cryin’-identiteit. Daar is net een boodskap. Cara. 

				Hy byt hard op sy onderlip en kry ’n branderigheid in sy oë toe hy besef Willa is oorlede. Maar miskien is sy beter af. ’n Maklike lewe het sy nou nie juis gehad nie. Hy lees vinnig die res van die boodskap en steek dan vas op die laaste paragrafie. Stuurstang gebreek. Oortreder. Fók!

				Hy kyk nie eens na die dokument nie. Dit kan wag. 

				Haastig tik hy ’n boodskap: Cara, gaan ASB so gou moontlik na ’n veilige plek, NIE Misty Blue nie. Gaan na mense wat jy regtig seker is jy kan vertrou. Ek vermoed jy is in wesenlike gevaar. Ek kom so gou ek kan. Sal die res dan verduidelik. Ook van Willa en so. 

				Cara kyk ongelowig na die plek waar die Avis-motor gestaan het. Nou hoekom op die aarde sal Jojo haar hier gestrand los? En boonop Willa se sak en die brief saamvat? Toe sy uit die stort kom, was Jojo net skoonveld. En nou is die motor wat Cara verdomp nog vir haar gehuur het ook weg. En sy het juis besluit om ook maar vir tyd en wyl in die hotel te gaan bly. Dis te sê as hulle plek het.

			

			
				Sy bel Jojo, maar die foon word ná een lui doodgedruk. Waarheen is sy? Hoekom net ry? Die brief. Willa se sleutels in die sak. Die brief! Jojo se vertrek moet iets daarmee te doen hê. 

				Die skootrekenaar staan nog net so oop soos toe sy gaan stort het. ’n Boodskap van Kevin. Hy vermoed sy is in gevaar.

				Wie kan sy nogal vertrou? En sy sit sonder bleddie vervoer. En hoe de hel weet hy sy is op Misty Blue? Hoe weet hy in die eerste plek van Misty Blue?

				Sy maak die dokument wat sy gestuur het oop. Privaatheid en vrees vir onwelkome inligting oor Kevin se vrou kom nou tweede. Sy moet weet wat in Willa se brief staan. 

				Beste Kevin

				Met Karel en Simone dood moet die waarheid aan die lig kom. Daar het genoeg kwaad uit al die geheime gebroei.

				Daar is ’n plakboek in die vals bodem van die trousseaukis, daar waar ek geslaap het. Ek wou dit vir jou gee die dag toe ons Simone se as gestrooi het, maar dit was onmoontlik met Karel daar en hoewel sy ’n goeie mens is, het ek ook nie vir Elizabeth vertrou nie. Jy weet hoe kan Karel mense manipuleer. 

				Die antwoord en bewyse van die wortel van al die kwaad lê in die plakboek. Maak seker dit beland in die regte hande.

			

			
				Jy wou altyd weet wat dinge tussen Simone en Karel versuur het. 

				Elma het op haar sterfbed vir Simone vertel wat destyds regtig gebeur het. Sy wou Simone teen hom waarsku omdat sy nie meer daar sal wees nie en jy voortdurend weg was. Sy het Simone net die belangrikste vertel sodat sy weet waartoe Karel in staat is. 

				Jy sal verstaan as jy die plakboek sien. 

				Jy moet maar self besluit hoe om dit aan Karel se ander dogter oor te dra. Ek kry haar jammer. Sy lyk nie na ’n sleg kind nie. Maar die waarheid moet uit. Sy weet nie eens sy het ’n tante gehad nie. Of ’n halfsuster. Of ’n moordenaar vir ’n pa, al was Elsabe net so skuldig soos Karel.

				Cara lees die paragraaf weer ’n keer, maar toe die volle inhoud steeds nie wil deurdring nie, lees sy net verder.

				Die Van der Lindes moet pa staan vir hulle familie se dinge. Jaco en Frieda kon die ding in die reine gebring het. Lamsakke. Dis wat hulle was. Carolus het dit besef. Dié dat hy hulle weggejaag het.

				Carolus was ’n moeilike man. Hard, wreed soms, maar op sy manier regverdig. Hy was ten minste nie ’n lafaard nie en hy was nie ’n moordenaar soos sy oudste seun nie. Carolus het twee groot foute gehad. Sy katoolsheid en sy liefde vir sy eersgeborene. Dis wat hom tot ’n val gebring het. Hy was ’n vertorringde man nadat hy uitgevind het wat regtig gebeur het. G’n wonder hy het kort daarna die ewige bo die tydelike verkies nie. 

			

			
				Maar nou ja. 

				Ek het gehoop jy kan my hier uitkry; het Misty Blue toe laat bel, maar die nommer werk nie meer nie. Toe besef ek Karel het jou seker daar weggejaag. 

				Cara knipper haar oë. Misty Blue? Kevin het op Misty Blue gebly? Hy en sy vrou Simone? Dan het Willa hier kom kuier as sy die briefie in Kevin se boek reg verstaan. Maar sy kan dinge later probeer ontrafel. 

				Ek dink nie ek gaan dit meer lank maak nie. Daarom skryf ek maar en hoop jy kry die brief.

				Ongelukkig werk my ou kop nie meer soos dit moet nie. Het ’n glips gemaak toe daardie vrou laas hier was. Dit was nadat ek die boek gelees het wat sy vir my aangedra het. Sy het gevra wat ek daarvan dink. Ek het gesê die goed wat daardie skrywer kwytraak, is net halfpad waar en sy het baie uitgelaat. Sy het gevra wat uitgelaat is, maar ek het net gemaak asof ek klaar vergeet het waarvan ons gepraat het. 

				Jammer as die brief ’n bietjie deurmekaar is. Ek wou dit tot onlangs nie erken nie, maar ek is ’n ouvrou en dit begin nou ernstig wys.

				Dankie dat jy nog altyd vir my net goed was. Jy moet jou nie verwyt oor jou en Simone nie. Dit was nie net jou skuld nie. Julle het net te veel verskil. Sy was haar hele lewe lank ’n beswaarde mens. As dit nie die babas en die vlinders was nie, sou sy oor iets anders getreur het. Dis nie ’n plesier om met soveel neerslagtigheid saam te leef nie. Jy het jou bes probeer. Ek hoop jy vind geluk.

			

			
				Groete

				Willa

				’n Biétjie deurmekaar? Cara kan net hier en daar kop of stert uitmaak. 

				Waar de hel is Jojo as jy haar nodig het? Sy moes gery het net nadat sy die brief gelees het. Willa. Willa se huis. Om die plakboek te gaan haal. Natuurlik.

				Sy ruk soos sy skrik toe ’n SMS deurkom. Jojo! Dit neem ’n rukkie voor sy die verkorte vorms van woorde ontsyfer het, maar toe word die boodskap duidelik:

				Aktiveer alle veiligheidsgoed. Moet niemand toelaat nie! 

				Is daar trousseaukis in jou huis? 

				Net ingeval, 95% seker halfsussie se naam is Michelle. Onlangs getroud. Met Paul van Dijk. Sorry, skattie.

				Cara is bly sy sit toe die duiseligheid haar slaan. 

				Eers nadat die ergste waas opgeklaar het, gaan sy ondertoe om die afstandbeheerder te kry. In ’n dwaal aktiveer sy alles soos Jojo opdrag gegee het. 

				Haar verdwasing het geensins afgeneem toe sy weer met haar seer enkel boontoe hinkepink waar sy haar selfoon laat lê het nie. Haar onthutsing ook nie. Sy weet sy moenie bel nie. Sy is te ontsteld. Maar haar hand bel. Paul antwoord egter nie.

			

			
				Sy aarsel net ’n oomblik voor sy van die landlyn af skakel. Dit neem vyf luie voor daar reaksie is.

				“Paul van Dijk?” Sy stem is huiwerig, asof hy nie seker is dit was die regte ding om op te tel nie. 

				“Het jy geweet wie en wat jou Mickey is toe jy haar ontmoet het?” Die woorde kom so bitter uit, sy herken amper nie haar eie stem nie. “Jirlikheid, Paul, ’n bleddie porno-ster boonop!”

				“Cara? Is dit jy? Mickey is ’n wat?”

				“Ja, dis Cara. Ja, ’n porno-ster. Maar dis nie belangrik nie, het jy geweet jy trou met my ...”

				“Porno-ster? Hemel, Cara, ek het wragtig nie gedink jy sal so gemeen reageer nie. Ek het aangeneem jy het uitgevind met wie ek werklik getroud is ná daardie malligheid van jou op Facebook en in die koerant. Ek het vermoed haar sukses sal jou hard slaan, maar om sulke liegstories kwyt te raak ...”

				“Op die aarde waarvan praat jy? Watse sukses sal my kastig hard kan slaan?”

				“Cara, ek weet nie waar jy aan die porno-twak kom nie, maar jou jaloesie en venyn is jammerlik.”

				“Liewe hel, Paul, waarom sal ek op haar jaloers wees?” Die man praat in raaisels en haar kop is al klaar so deurmekaar. Mickey is immers die een wat die raw deal in die lewe gekry het. Nie dat dit haar die reg gee om haar halfsuster se verdomde man af te vry nie. 

			

			
				Paul sug hoorbaar. “Erken dit nou maar, Cara. Jy vrek van afguns. Dis hoekom jy haar so teister. Omdat jy self graag so suksesvol sou wou wees. Omdat jy agtergekom het ek is dié keer met ’n regte skrywer getroud. Mickey het my die dood voor die oë gesweer as ek met jou hieroor praat, maar genoeg is genoeg, Cara. Jy sal moet vrede maak daarmee dat Mignon Maydon my vrou is. En ’n hit.”

				



			

	






			

			
				DERTIG

				Dit voel soos ’n ewigheid voor Pegg sy e-pos antwoord, maar uiteindelik kom dit deur.

				Glad you’re okay, old chap. Had me worried there. Will pass on to Insp. Macey as requested. 

				Contacted MM. No need to cancel appointment. She’s already in Jhb and can see you at your convenience. Same place. She is booked in at the hotel. Just ask at reception.

				Kevin is lus en laat weet Pegg sy danige MM kan in haar moer vlieg, maar aangesien hy in elk geval by OR Tambo land, sal dit seker nie ’n groot verskil maak as hy ’n halfuur afstaan om die kat uit die boom te kyk nie. Te sien wie en wat die vrou is nie. Terwyl die geleentheid nou steeds daar is.

				Hy jeuk egter om Cara te kan bel en seker te maak sy is oukei. Dit sal moet wag tot hy land. Miskien tot ná hy die vroumens gesien het sodat hy Cara kan sê wat hy van “MM” dink. 

				Hy wonder of Cara Willa se brief gelees het. Dit sal haar met baie vrae laat. Nes vir hom. Was Karel bang Simone het dalk iets teenoor hom genoem van wat ook al die groot geheim van die plakboek is? Is dit waarom Karel ten alle koste wou verhoed dat daar kontak is tussen hom en Cara? En wat op aarde ís in die plakboek wat Willa laat glo Karel is ’n moordenaar?

			

			
				’n Halfuur, net ’n halfuur gaan hy daardie vroumens gee. Hy moet op Misty Blue kom. Of Cara nou ’n nuwe man het of nie.

				’n Kwartier ná haar gesprek met Paul, tuimel gedagtes steeds deur Cara se kop. Kan sy steeds nie inneem presies hoe alles inmekaarsteek nie. Michelle. Mickey. Mignon Maydon. Weet Jojo ooit dat haar halfsussie nie net haar man oorgeneem het nie, maar toe boonop haar identiteit? Hoekom? Hoe?

				G’n wonder Paul het nie sy ses miljoen dadelik nodig nie. Daardie voorskot alleen is baie, baie meer as dit.

				Cara se kop sing. Sy en Jojo sal saam deur al die goed moet werk. Kaf van die koring skei. Jojo sal objektief kan bly. Sinvol dink. Analities. Goed kan nagaan. 

				Maar wat het Jojo bedoel met “net ingeval”?

				Die trousseaukis, onthou Cara. Iets om op te konsentreer voor sy heeltemal van haar verstand af raak.

				Ja, daar is een in die gastekamer. Natuurlik. Jojo het ’n logiese denkfout gemaak. Willa het gesê “waar ek geslaap het”, nie “my slaapkamer nie”. Jojo moes aanvaar het sy bedoel Vrygekoop, pleks van Misty Blue. 

				Hier is ’n trousseaukis. Gaan nou kyk vir plakboek. Ander nuus ook. Oor MM, SMS sy haastig vir Jojo.

			

			
				Cara swik amper weer haar enkel in haar haas met die trap af. In die gastekamer staan die trousseaukis lewensgroot aan die voetenent van die bed. Met ’n slot aan. Sy pluk laaie en kaste oop. Kry ’n kopersleutel in die bedkassie. Dit pas.

				Sy smyt die linne wat in die kis is op die bed. Dis nie te moeilik om die klein hefboompie raak te sien as mens weet waarvoor om te soek nie. Die vals bodem wip oop.

				Scrapbook, staan voorop die outydse boek. Dit ruik muf toe Cara dit uithaal. 

				Op die eerste klompie van die kartonagtige bladsye is vergeelde koerantuitknipsels geplak. Almal oor oupa Carolus. Willa moes meer vir hom omgegee het as wat sy laat blyk het. Later kom daar knipsels oor Karel en Lind ook by. Driekwart deur die boek is die eerste berig oor die ontvoering. Nog volg daarop. Sy sal dit later lees. Die laaste berig bevat ’n beskrywing en ’n polisieskets van die ontvoerder. Op die bladsy daarna het ’n foto deels losgekom van sy gom en toe Cara daaraan raak, gee die res mee. 

				’n Foto van ’n lang, maer man, ’n besonder mooi vrou en ’n babatjie in ’n dooprok. Agterop staan in verbleikte ink geskryf: Junie 1976. Peet en Elsabe. Elfie se doopdag.


				Sy kyk weer na die foto en dan na die polisieskets. Só langs mekaar, is die man op die foto redelik maklik herkenbaar as die een in die koerant, al is die polisieskets nie ’n baie goeie beeltenis nie. Die ontvoerder wie se bloed oor haar gespat het terwyl sy op die agterste sitplek lê, was ongetwyfeld Peet. Elsabe se man.

			

			
				Die implikasies begin in Cara se kop ronddwarrel. Wou Peet hom op Karel wreek? Het hy haar ontvoer omdat Karel sy vrou gesteel het? En is toe betrap en per ongeluk doodgeskiet? 

				Maar Elsabe sou haar kind se pa herken het, al was die polisieskets in die koerant effens onduidelik. Sy moes geweet het dis hy. Hoekom sou sy daaroor stilgebly het?

				Willa het gesê Elsabe was net so skuldig soos Karel en het Karel ’n moordenaar genoem. Cara skud haar kop. Nee! Haar pa was dalk ’n vark, maar ’n moordenaar? Buitendien, hoe ...

				Cara maak haar oë toe. Hemel, dis net te veel om in te neem. Sy haal ’n paar keer diep asem en probeer haar ekwilibrium weer vind. Helderheid kry.

				Sy versteen toe drie kenmerkende geluide tot haar deurdring. Die een piep wat beteken die rigstrale is gedeaktiveer, die ander dat die alarm afgeskakel is en toe nog een wat weer die rigstrale aktiveer. Het Jojo haar remote ... Nee, sy het dit self gebruik om ... Dit lê nog op haar kombuistafel. En haar selfoon in die studeerkamer. En met haar enkel ...

				’n Heldin in ’n boek sou iets heldhaftigs aangevang het, maar Cara kan net die plakboek teen haar seer borsbeen druk asof dit ’n skild is en luister hoe sagtesoolvoetstappe oor die woonkamer se houtvloer nader kom.

			

			
				Die man in die swart klere, die balaklawa oor sy gesig getrek en handskoene aan, steek verras vas toe hy die gastekamer binnekom. 

				Alles verstil. Soos die oomblik wat verloop vandat ’n glas kantel tot dit op die vloer aan skerwe val.

				Dis sy helder oë wat eens op ’n tyd vir haar so sexy was wat hom verraai, selfs voor hy praat. “Ek dag jy sit en skryf daar bo.”

				“Guy?” Dis skaars ’n fluistering. Natuurlik. Sy het vir hom die ekstra stel sleutels wat in die huis was, gegee. Met ’n afstandbeheerder.

				“Waar kom jy aan daardie simpel vrou wat soos ’n sirkus lyk?” Sy blink oë is kil graniet. 

				“Sy’s die vriendin waarvan ek jou vertel het.” Dit was hy wat haar gisteraand ingewag het. Nie geweet hoe om die alarm te stel sodat mens binne kan rondbeweeg nie en só Jojo se intuïsie kans gegee het om in te skop. Te oordeel na die stukkies fynbos en stof wat aan sy klere kleef en die sweetreuk wat uit hom opslaan, moes hy die nag in die veld deurgebring het. Die huis dopgehou het. Die polisie ontglip het. 

				“En wie de hel het die Wolfaardt-vrou se malhuisadres vir jou gestuur?”

				“Sommer iemand van die ouetehuis,” lieg sy vinnig. Hy moet toegang hê tot haar e-pos. Dis ook hoekom hy eergister uit die bloute hier opgedaag het, kastig om te kom kuier. Om te verhoed dat sy na Willa toe gaan. En om ...

			

			
				“Jy het met die stuurstang gelol.”

				“Die adres kon net beteken jy het iets uitgevind wat jy nie moes nie. Enige regdenkende mens sou agtergekom het daar is fout met die stuur en teruggedraai het om daarna te laat kyk. Maar nee, jy foeter waaragtig Plet toe. Jy kon verongeluk het! Dit kon alles beduiwel het, maar gelukkig het ons nou darem dié ding gekry.”

				Hy ruk die plakboek uit haar hande, vang die foto net betyds toe dit uitgly. 

				Dan wou hy haar ten minste nie vermoor het nie. 

				Guy kyk vlugtig na die foto en druk dit in sy sak voor hy die balaklawa afpluk en die sweet van sy voorkop afvee. 

				Hy blaai haastig deur die plakboek terwyl hy haar steeds in die oog hou. ’n Ent verby die middel frons hy en skeur ’n uitknipsel van die kartonbladsy af. Toe die volgende en die volgende. Die knipsels oor die ontvoering, besef sy.

				Sy aandag is nou meer by die plakboek as by haar, maar hy staan tussen haar en die deur. En met haar verswikte enkel staan sy buitendien nie ’n kans om vir hom te kan weghardloop nie.

			

			
				Haar verstand kan nog nie inneem dat die man voor haar die Guy is met wie sy getrou het nie. En hy ís ook nie. Daardie man was ’n skim wat haar verbeelding opgetower het. ’n Bedagsame omgeeman, het sy gedink. Deels omdat hy haar só wou laat dink, deels omdat sy graag so wou dink en deels omdat hy haar met sy verdomde oogdruppels bedwelm gehou het. 

				Hierdie man voor haar is die ware Guy. ’n Koue, aggressiewe Guy wat ooglopend geen snars vir haar omgee nie. “Wat het jy gisteraand hier kom maak?”

				Hy gooi die plakboek op die bed neer en skeur die knipsels in baie fyn stukkies op. Die gordyn bol in die wind toe hy die venster oopmaak. Dieselfde wind skep die repies wat hy bietjie vir bietjie uitgooi en saai dit oor Misty Blue se fynbosvlakte.

				“Gisteraand was net ’n voorspel tot vandag,” antwoord hy eers toe hy die venster weer op knip het. “Dis baie eenvoudig van hier af. Jy gaan ’n dokument teken en ’n paar slaappilletjies drink. Dis al.”

				“Ek doen niks voor jy my sê hoe jy in die hele ramp waarin my lewe ontaard het, pas nie. Waar het alles begin?” Sy gaan sit op die rand van die bed. Hoekom slaappille? En hoeveel is ’n paar?

				“Amptelik vandat jy geïdentifiseer is, die dag toe Mickey jou gebel het.”

				Die naam ruk deur haar. Wat weet Guy van Mickey af? “My gebel?”

			

			
				“Laas jaar. Kastig oor ’n boekwinkel in Hermanus. Om seker te maak jy is Karel se ander dogter. Maar eintlik het alles begin die dag toe Peet de Bruin soos ’n sleg hond doodgeskiet is.”

				“Maar wat het Mickey met Peet de Bruin uit te waai? Hy is niks van haar nie? Hy is dood lank voor sy gebore is?”

				“Mickey se hele lewensloop is ook daardie dag bepaal. Alles wat daarna gebeur het, is die gevolge van daardie dag.” Sy stem slaan deur van bitterheid.

				“Wat hét daardie dag gebeur?” 

				“Ek is bly jy vra, want ek wil hê jy moet weet presies hoe verrot julle Van der Lindes is. Hoeveel lewens julle vernietig het. Sodat jy kan verstaan waarom jy daardie dokument moet teken en die pille moet drink.”

				Die haat wat uit hom damp, verlam haar. “Vertel my.”

				“Peet de Bruin is koelbloedig vermoor omdat die magtige Karel van der Linde sy vrou wou hê. Nie met haar trou nie, nee. Hy wou Elsabe net hê. Dit het die fool van ’n vrou natuurlik nie geweet nie. Elsabe was verblind deur Karel van der Linde en sy multimiljoene. Sy sou enigiets doen om sy vrou te word. Maar sy wou ook nie haar dogter verloor nie en Peet het gedreig om Elfie saam met hom terug te vat Botswana toe as hulle skei. 

				“Dis hoekom sy met die BMW by hulle huis aangekom en vir Peet gesê het die chauffeur is olik, Peet moet jou by die skool gaan haal en perdrylesse toe vat. Sy het hom dit op die hart gedruk om te alle tye te sorg dat die prinsessie veilig is, want as Karel van der Linde se enigste dogter, is jy ’n ontvoeringrisiko. Dink maar aan Patty Hearst.”

			

			
				Wat seker die kinderslot verklaar, besef Cara, maar kan verder net verbluf luister.

				“Peet het nie geweet ’n ander arme poephol, een van Karel se werknemers, het in opdrag van Karel reeds die chauffeur oor die kop geslaan nie. Kastig om hom ’n les te leer en paraat te hou omdat hy slapgat begin raak het.”

				“Maar waarom het die werknemer ingestem?” As sy die klein dingetjies beter verstaan, word die geheel dalk duideliker.

				“Want as jy eers deur Karel van der Linde ontslaan is, kan jy maar vergeet om weer werk te kry. Vir sy moeite is my pa toe in elk geval ‘gevra’ om te bedank, maar is darem met ’n groot handshake daar weg. En natuurlik met ’n byl oor sy nek.”

				“Jou pa?” 

				“Nie bloedpa nie. Hy was maar vyftien jaar ouer as ek, ses jaar jonger as my ma. Hy het sy foute, maar hy het my bly versorg selfs nadat my ma hom gelos het. Oom Staaf was die enigste pa wat ek geken het.”

				“Staaf? Jy is Mickey en Elfie se stiefbroer?”

				Hy kyk haar skewekop aan. “Jy weet meer as wat jy veronderstel is om te weet.”

			

			
				Sy antwoord liefs nie.

				“Maak seker nie meer saak nie.” Hy druk sy hande in sy sakke. “Elsabe het op oom Staaf se skouer kom huil toe Karel haar weggegooi het. Toe trou hy met haar en ek kry twee sussies by.” Sy mond vertrek. “Elsabe was oom Staaf se ondergang.”

				“Ek verstaan nie? Waarom het hy met haar getrou as hy geweet het wat sy gedoen het?”

				“Oom Staaf het nie geweet nie. Hy het die regte chauffeur buite aksie gestel, die pet en jas op die passasiersitplek neergesit soos Karel hom voorgesê het en die man net so daar in die garage langs die BMW gelos en gat skoongemaak. Wat daarna sou gebeur, was vir hom duister. Hy het net geweet hy is in groot moeilikheid toe hy die tweede opdrag kry. Een wat hy nie voorsien het nie en ook nie kon weier nie. Nie as ’n Van der Linde die opdragte uitdeel en jy reeds in die eerste strik getrap het nie. 

				“Die prinsessie is deur ’n gevaarlike misdadiger ontvoer, moes die sekuriteitspersoneel oor die burgerbandradio’s op die algemene kanaal hoor. Moenie kanse waag nie, skiet om dood te skiet as daar die geringste geleentheid is, was die opdrag. 

				“Oom Staaf het egter nog ’n boodskap oor sy persoonlike kanaal gekry. Aanwysings na waar die BMW nou behoort te trek. En die opdrag: Sorg dat dit jy is wat skiet. Mik vir die man se gesig. Onthou, die kind mag niks oorkom nie.”

			

			
				Cara krimp innerlik ineen. En hoe kon Karel seker wees “die kind” sal niks oorkom nie? Die gedagte is verpletterend. Buitendien, “die kind” hét iets oorgekom al is sy nie raakgeskiet nie. En nie net die skok en nagmerries nie. Haar hele lewe het daardie dag verander.

				Dit was van toe af dat sy ’n verskrikte muis geword het wat eerder in die kokon van stories skuil as om die werklikheid in die oë te staar.

				Is dit hoekom Karel homself kastig altyd verwyt het oor die ontvoering? Was daar genoeg menslikheid in hom om te besef daar is ’n ander soort skade as bloot fisiek? 

				“En hoe maklik,” onderbreek Guy Cara se pynlike gedagtes, “is dit nie om ‘die geringste geleentheid’ te kry as die ‘ontvoerder’ nié ’n gevaarlike misdadiger is nie. As hy net ’n versoek van sy vrou uitvoer: Vat die kind van punt A tot punt B.”

				“Het Staaf Peet nie herken nie?” vra sy skor.

				“Nee. Hy het Elsabe net van die werk af geken. Peet het hy nooit ontmoet nie. Oom Staaf het wel vermoed hy was die laksman wat ’n onskuldige man tereg moes stel. Om watter rede ook al. Hy het ook geweet as hy die opdrag weier, sal die een of ander bewysstuk opduik wat hom met die chauffeur se aanranding verbind. Êrens sou Karel sy lewe in hel verander. Of, as hy gehoorsaam, sy weë vir hom gelyk kan maak. As hy gelukkig is.” Guy lag bitter. “Ná die hofsaak het jou pa nog die vermetelheid gehad om te sê oom Staaf kan dankbaar wees Lind se invloed het hom uit die tronk gehou.” 

			

			
				Guy bly ’n oomblik lank stil. “Oom Staaf was nooit weer die man wat hy was nie. Selfs sy persoonlikheid het verander. Dis hoekom my ma hom vir ’n ander man gelos het. Dis net ek wat by hom bly staan het.” 

				Hy haal diep asem asof hy sy emosies onder beheer probeer kry. “Hy en Elsabe was al veertien jaar getroud toe hy uitvind wie die ontvoerder was en dat Elsabe net so skuldig was aan haar man se dood soos Karel. Dat Elsabe ook direk verantwoordelik was vir die gevolge wat dit vir oom Staaf ingehou het. Die heel ergste was dat sy toe waaragtig nog by hom kom huil het en boonop met hom getrou het toe Karel haar los. Dis toe hy besef hoe gewetenloos sy in werklikheid was dat hy haar in ’n oomblik van magtelose woede geskiet het en moes verdwyn.”

				Cara wonder wat Jojo van hierdie weergawe van die gebeure sou sê.

				“Elfie was op kollege, Mickey amper veertien. Ek het gelukkig ’n goeie werk gehad en het aansoek gedoen om Mickey se voog te word. Dis afgekeur omdat ek enkellopend was. Toe trou ek en Elfie om vir Mickey ’n huis te gee.”

				“Wat het van Elfie geword?”

			

			
				“Elfie het ’n man ontmoet wat haar hemel op aarde belowe het. Ons is geskei en sy het met hom staan en trou. Natuurlik het die vark haar ná ’n ruk gelos, maar ek wou haar nie terughê nie. Nie toe nie.” Hy lyk amper ingedagte.

				“Wat het gebeur dat jy en Mickey juis nou besluit het julle gaan my lewe vernietig? Soveel jare later?” 

				“Mickey het ’n boek gesien wat geskryf is deur ene Mignon Maydon, ’n naam wat baie naby is aan Mignon May. Dié naam het Mickey goed geken. Sy is immers na Karel se groottante wat dekades gelede ’n aktrise was, vernoem. Michelle Mignon May Venter, is sy gedoop. Elsabe het haar kleintyd al gesê sy is ’n nasaat en dis ook waar Mickey se begeerte om ’n rolprentster te word vandaan gekom het. Sy het van jongs af alles wat sy kan, oor Mignon May uitgevind. En toe sy die boek sien, gedink daar is dalk ’n verband met haar voorsaat.

				“Toe sy When we belong lees, het sy besef dit gaan eintlik oor die Van der Lindes, maar die geskiedenis is so vol gate en skeefgetrek, dat sy haar bloedig vererg het. Die Van der Linde-mans kom glo nie lig daarvan af nie, maar jy het dit laat lyk asof hulle maar net slagoffers van hulle tyd was. Sy het van veel beter geweet.” 

				Cara onderdruk ’n histeriese laggie. Haar eie boek het die bal aan die rol gesit. Noem mens dit ironie of bad luck? 

				“Die e-posadres op die agterblad het haar by Marge uitgebring, by wie Mickey met ’n draai en ’n sob story uitgevind het Mignon Maydon is Cara van Dijk se skuilnaam. Die ‘Cara’ het haar dadelik laat vermoed dis Karel se dogter. Dis toe dat sy jou bel om bevestiging te kry van wie jy is sonder dat jy eens agtergekom het.”

			

			
				Nog ’n legkaartstukkie pas netjies in sy plekkie in.

				“Al die ou koeie het uit hulle slote opgestaan. Mickey was Karel se dogter, maar moes in fokken porn movies speel om geld te maak terwyl jy jou goudbeslane lewe geleef het. En toe skryf jy nog boonop ’n hit en maak geld uit al die Van der Lindes se sondes en misdrywe. Die bitterheid het haar opgevreet.

				“Mickey het ons gekontak en gesê ons moet nou ophou lafaards wees. Karel is ’n ou man, hy sal nou makliker prooi wees. Lind is ook nie meer wat dit in die Ou Suid-Afrika was nie. En jy het nie net al die jare die vrug gehad van hulle wandade nie, jy het dit nou boonop vir jou eie gewin ingespan. Dit kon ons nie toelaat nie.

				“En toe is dit maklik. Mickey het vir jou man, jou roem en skryfgeld gegaan. Ek het teruggehou tot jy op jou kwesbaarste was en toe net gesorg dat ek kastig daar is vir jou. Toe jy hardegat trek, moes ons ’n ander plan maak. Vandaar die bootreis sodat ek jou volle aandag en genoeg tyd het. Daar kon ek in beheer wees, nie jy nie. En toe kry ons nog vir Karel om te betaal ook, want heel eerste van ons almal, het Elfie haar ingewurm by jou pa met al sy skatte.”

			

			
				Cara maak haar oë toe. Sy moes lankal kon geraai het. Elvira Veronika Lubbe, het die huweliksbevestiger op die troue haar naam uitgelees. Elfie. 

				Die blivet het ewe skielik drie duidelike duiwelstande.

				



			

	






			

			
				EEN EN DERTIG

				“Hoe het Veronika dit reggekry?” vra Cara toe sy uiteindelik weer haar asem terug het. 

				“Ek het haar van jongs af geleer hoe sy ryk mans om haar pinkie kan draai. Om hulle te melk. Dis juis hoekom ek haar leer gholf speel het. Gholfklubs is ’n ryk bron van vermoënde mans. Jou pa was ’n sitting duck.”

				“En Paul?” 

				“Mickey kan van nature met mans toor. Dit het ’n rukkie geneem, maar toe hulle eers in die bed beland, was Paul ’n pushover.”

				Cara wil liewers nie weet wat sý was nie.

				“Ek was die een wat geduld moes gebruik. Nadat Mickey haar plan aanmekaargesit het, het ek George toe getrek. Karel het nie eens agtergekom daar is ’n klein dreineringproses aan die gang in sy persoonlike bankrekening nie. Dat hy byvoorbeeld vir twee Volvo’s betaal het pleks van een nie. Dat sy gholfklubfooie genoeg gestyg het om ’n plekkie in Fancourt te huur nie. Hy het hom te veel bekommer oor Lind se probleme. Om te dink hy het my boonop ’n spul geld betaal om my eie hacking ongedaan te maak.” Hy grinnik sonder humor. 

				“En jy het jou kans afgewag om by my uit te kom.”

				“Nie dat ek stilgesit het nie. Ek moes al jou kuberaktiwiteite dophou, inligting versamel en my goedjies plant. Wou my vrek lag toe ek op die flash drive met al jou wagwoorde afkom. Kan mens so dom wees? Maar dit het my werk aansienlik vergemaklik.”

			

			
				Sy ignoreer sy neerhalendheid. “En Mickey was seker verantwoordelik vir die diefstal by die Westcliff-huis?”

				“Sy moes net die alarm afskakel. Ek het die steelwerk gedoen.” 

				“Het Paul nie vermoed sy sit daaragter nie?”

				“Hy was dalk agterdogtig, maar hy is nou nie juis ’n rocket scientist nie en die wete dat hy pa gaan word, het sy lewe oorheers. Arme fool. As hy Mickey beter geken het, sou hy geweet het sy sal nooit haar figuur vir ’n kind opoffer nie.” 

				“Maar Veronika wél?”

				“Dit was al manier om by die mother lode van die Van der Linde-skatte te kom, maar Veronika wou anyway graag ’n kind hê. Ongelukkig het Karel blanks geskiet. Seker die ouderdom. Toe moes ek maar inspring en help. Gelukkig het dit gewerk en Karel het die groot vraag gevra. Ons eie seun sou uiteindelik ons broodwinnertjie wees.”

				“En as dit ’n dogter was?”

				“Hoekom dink jy wou Veronika opsluit trou voor die geslag bepaal kon word? In elk geval, dit is toe ’n seun. Die probleem is net dat hy eers moet grootword en ons al drie moet intussen leef. Daarom moes ek en jy getroud kom. Veronika moes Karel so mooi versorg dat hy haar so goed as moontlik sou beloon. En Mickey kon Mignon Maydon se geld inpalm.”

			

			
				Paul was dus maar net een van Mickey se treetjies in Mignon Maydon se rigting. As sy groothartiger was, sou Cara hom amper kon jammer kry.

				“Maar eers moes Mickey die res van die bewyse dat jy Mignon Maydon is, vernietig. Dit het sake vergemaklik dat Marge jou met ’n passie gehaat het. Mickey het dit bloot verder aangewakker en toe vir Marge oortuig dis tyd dat jy jou gat as skrywer sien. Marge moes net sorg vir toegang tot Laura se huis en dat die kluis oopstaan. Ongelukkig het sy nie besef Laura sal saam met al die bewyse in vlamme moes opgaan nie. Dit het sy eers agtergekom toe dit te laat was en toe so ’n keel opgesit dat ons ’n plan met haar moes maak.”

				Dis soos domino’s wat in ’n afgryslike patroon val. “Laura en Marge. Wie het julle vuilwerk vir julle gedoen?” 

				 “’n Doodgewone man wat by Koevoet aangesluit het nadat Lind klaar met hom gemors het, en toe jare later landuit moes vlug omdat F.W. de Klerk ons uitverkoop het. Hy word in elk geval as ’n moordenaar beskou, het hy besluit toe hy in Kroasië beland het, hy kon net so wel betaal word om mense te elimineer.”

				Guy het ’n melodramatiese streek, kom Cara agter. “Toe huur julle hom om Laura en later Marge te vermoor.” 

			

			
				“Jy laat dit maklik klink. Daar was ’n paar haakplekke. Geld is byvoorbeeld geneig om spore te laat, en hy moes baie versigtig wees. Veronika se wittebrood het gelukkig daardie deel gecover, want ek moes agterbly om jou sag te maak en Mickey moes Laura se gedenkdiens bywoon.”

				Waar sy ontroerend gepraat het oor ’n vrou wat sy laat vermoor het. Kan ’n mens so koelbloedig wees? Klaarblyklik. “Het my pa ’n hupstoot die ewigheid in gehad? Omdat julle bang was hy vind uit die baba is nie syne nie?” 

				Hy knik. “Hy moes obviously peg voor die kind pop. Veronika moes net maak asof sy hom soos goud oppas terwyl sy hom pille volgens haar eie diskresie voer. En dan sorg vir klein terugslae. Die pomelo’s het byvoorbeeld gehelp. Mickey het op die internet uitgevind dit bots met sekere medikasie. Ek het op my beurt ’n voorskrif gekry vir die pille wat Karel moes laat ophou rook. En op hulle wittebrood was Veronika tog so belustig; ou Karel moes Viagras sluk asof dit popcorn in ’n aksiemovie is. Glo my, die arme girl verdien haar erfporsie. Hy het gouer agteruitgegaan as wat ons kon droom. En julle argumente het natuurlik gehelp. 

				“Maar toe besluit Karel hy drink nie meer die pille soos Veronika dit vir hom gee nie en hy weier die pomelo’s. Veronika het sy konjak met ’n slaapmiddel gedokter en hom toe heel menslik uit sy miserabele bestaan gehelp. Meer as wat hy vir sy slagoffers gedoen het.”

			

			
				Cara sluk swaar. “Hoe?”

				“Kaliumchloried. Mickey het uitgevind as die dosis sterk genoeg is, gaan die hart in ’n spasma en hou op werk. Ongelukkig moet mens spuit. Pille werk nie.” 

				“Wys dit nie op in ’n lykskouing nie?” 

				“O, ja dit wys op. Maar daar is altyd ’n toename van kalium in die bloedstroom sodra spierweefsel beskadig word. En die hart is die ene spierweefsel.” Hy lyk amper trots op sy kennis.

				“En die spuitmerk?”

				“Lykskouers kyk nie tussen tone vir naaldmerke as hulle kan sien ’n man het homself opgeleef nie. ’n Slaappilletjie help om die inspuiting so sekuur as moontlik toe te dien.”

				“En julle het dieselfde met Willa gedoen, want sy het nie meer rede gehad om stil te bly nie.” Cara vra nie eens nie. “Peet se moord kon nie op die lappe kom nie. Hoe verduidelik julle immers dat Veronika met haar ma se minnaar en haar pa se moordenaar getrou het en nou ewe gerieflik sy welaf weduwee is? Maar gaan dit nie snaaks lyk dat ek en Willa en my pa al drie aan hartversaking dood is nie?”

				“Nee, want hulle was albei oud en afgeleef. En joune is selfmoord. Jy sien, benewens al jou ander probleme, het jy uitgevind van Simone en was onder die indruk dat jy ook ’n Creutzfeldt-slagoffer gaan word. Toe drink jy eerder ’n oordosis slaappille as om so ’n wrede lot te face.”

			

			
				Haar gesigsuitdrukking moet verklap sy het geen benul waarvan hy praat nie.

				“Jy weet nou nog nie van Simone nie?”

				“Kevin se vrou?” 

				“Onder andere, maar ook Karel se halfsuster. Jou oupa Carolus se buite-egtelike kind by sy gunstelingbywyf. Jou tante dus, maar Simone was net twee, drie jaar ouer as jy. Creutzfeldt-Jakob-siekte in sy oorerflike vorm slaan gewoonlik op ongeveer twee en vyftig toe, maar sy het dit vroeër gekry. Dis ’n wrede, terminale siekte. Jy wou nie kanse waag nie. En hoe moes jy weet dit het van haar moederskant gekom en nie van die Van der Linde-kant nie?”

				Cara kan net verbysterd luister.

				“Buitendien, die hele wêreld het teen jou gedraai. Jy was onstabiel, het jou alreeds verbeel jy is Mignon Maydon. Jy was neerslagtig. ’n Selfmoordkandidaat. Ek sal kan getuig hoe jy toenemend jou greep op die werklikheid verloor het en Veronika sal ook haar bydrae maak. Kyk maar hoe het jy op jou pa se dood gereageer. Op ’n eiland gaan baljaar.” 

				“Maar jy erf niks nie, Guy. My testament is nog nie gefinaliseer nie.”

			

			
				Weer daardie sluwe grinnik. “O, maar dit is. Jy moet dit nog net onderteken.”

				Sou Donna dit gestuur en Guy dit onderskep het? Maar hy sal beslis nie tevrede wees met daardie erfporsie nie. “My ouditeur sal weet daar skort iets as jy skielik alles erf. Sy weet wat ek in my testament wil hê.”

				“Stap sitkamer toe.” Hy du haar daarheen en haal ’n koevert uit die buffet sonder om sy oë van haar af te haal. Selfs al het hy handskoene aan, hou hy dit net aan die puntjie vas. “Jy sal hopelik uiteindelik insien dat ek nie heeltemal onnosel is nie.”

				“Wat staan daarin?” Hy moes die koevert gister daar gelos het.

				“Al jou wense word uitgestippel, baie soos in die vorige dokument, behalwe dat Paul, dus Mickey ook, jou Westcliff-huis erf en dat ek die eksekuteur is asook hooftrustee van albei trusts. Soos dit hoort tussen man en vrou. Want sien, mens dink anders oor wat jy aan wie agterlaat as jy op die punt is om ’n klomp slaappille te drink. Dis hoekom jy hierdie testament vir Donna per e-pos gestuur het. Vir haar gesê het julle kan later karring aan die bewoording, maar jy wil ’n geldige testament hê vir tyd en wyl. Ek het dit uitgedruk, twee getuies gekry om te teken en nou hoef jy net ook te teken en gister se datum by te sit.”

				Guy moes haar bedwelm het en in die paar uur wat sy geslaap het voor sy na Willa toe is, sy planne uitgevoer het. Toe seker al klaar die dokument op ’n datastafie gereed gehad om van haar rekenaar af te stuur. Die arme Donna sou niks vermoed het nie. Sou gedink het Cara het besef haar vorige testament was onregverdig teenoor haar nuwe man. 

			

			
				Oor haar dooie liggaam. “Hoe gaan jy my dwing om dit te teken? Om die pille te drink? As ek weier, sal jy geweld moet gebruik om my dood te kry en dit sal julle selfmoordscenario ongeldig maak.”

				“Dis waar Plan B inskop. Jy het vergeet van die man wat jou gisteraand al hier ingewag het. Die polisie sal dink hy het teruggekom.”

				Die voorspel. Hy moes sorg dat sy ’n man in swart geklee sien, maar vlug voor sy hom herken. Natuurlik sou sy die polisie bel. Die paniekknoppie is ontkoppel omdat die alarmmense Brenton patrolleer en vinniger hier kon wees as die polisie uit Knysna. Hy het net nie met Jojo rekening gehou nie, maar dit het niks aan die plan verander nie.

				“Jy kan kies. Of jy teken die testament en pleeg pynloos ‘selfmoord’ of jy word deel van Suid-Afrika se misdaadstatistiek en Kevin Ryan is ook daarmee heen.”

				“Kevin?”

				“Jou Facebook vertel ’n storie. Veral die ‘privaat’ boodskappe. Ek het die arme man skoon jammer gekry. Net toe hy hoor jy is geskei, vind hy uit jy is al klaar weer getroud. Ag, en toe is hy nog steeds tog so bekommerd oor jou. En té agterdogtig. Selfmoord sal hy dalk nog sluk, ’n onopgeloste moord beslis nie.”

			

			
				“En hoe weet ek jy gaan Kevin nie in elk geval ook vermoor nie? Al teken ek en drink die pille?”

				 “Want die eerste poging het reeds misluk en elke eliminasie hou nuwe risiko’s in.”

				“Julle het Kevin reeds probeer vermoor?” Skok sidder deur haar, gevolg deur verligting dat hulle nie geslaag het nie.

				“Hy het bly karring oor identiteitsdiefstal. Hy is omtrent die enigste mens wat glo jy is Mignon Maydon. Gelukkig is Mickey op hierdie oomblik by hom in Johannesburg. Sy besluit nog hoe sy hom wil hanteer noudat hy oorleef het. Dit sal seker afhang van hoeveel hy werd is. Maar voorlopig wil sy hom net oortuig dat sy die werklike Mignon Maydon is sodat die stof wat jy opgeskop het, kan gaan lê. En glo my, sy sal Ryan kan oortuig. Ook dat jy so mal soos ’n haas is.”

				“Is julle nie ’n bietjie oorhaastig nie? Ons is nog net ’n paar weke getroud.”

				“Jy wou nie jou testament optrek soos dit my pas nie. Jy het bedenkinge oor ons huwelik. En nou het daardie sirkus op bene ook bygekom.”

				Liewer die aandag van Jojo aftrek. “En hierna? Sodra jy van my ontslae geraak het?”

				“Ná ’n behoorlike tyd van rou oor die dood van my onstabiele maar geliefde vrou, gaan ek en Veronika en ons erfgenaampie vir altyd en ewig gelukkig saam leef met ons dertig miljoen rand Oubaai-huisie as basis. Ons liefde het natuurlik geblom in ons gesamentlike treurtye oor die tragiese afsterwe van ons onderskeie eggenote. 

			

			
				“Ons gaan die kroonprinsie mooi grootmaak sodat hy op een en twintig sy fortuintjie met ons kan deel en op dertig Lind kan oorneem en sorg dat ons vir die res van onse dae nooit weer ’n vinger hoef te lig nie. Intussen kry Veronika ’n reusetoelaag van Lind, en jou nalatenskap gaan handig te pas kom.”

				Weet hy nie van die DNS-bepaling nie? Of het hulle daar ook iets bedink? Sy gaan hom nie daarop attent maak nie. Al loop alles verder skeef, kan dit dalk net die einde van hulle planne wees. Al is sy dalk nie meer daar om dit te sien nie. 

				“Julle is al drie siek.” Sy probeer nie eens die minagting uit haar stem hou nie.

				“Nee, Cara, ons weet net wat ons wil hê en ons sorg dat ons dit kry. Ons is ’n team.”

				Hy vroetel in sy broeksak. Die foto val uit, maar met sy oë stip op haar gerig, kom hy dit blykbaar nie agter nie. Hy hou ’n pilhouertjie na haar toe uit. “Ek was baie geduldig. Wees nou ’n soet meisie. Teken die dokument en sluk jou slaappilletjies. Dis regtig die heel beste opsie. Vir jou én vir Kevin Ryan.”

				Cara neem die pille en staar na die houertjie sonder om in te neem wat daarop geskryf staan. Dis genoeg om te weet dis haar doodsvonnis wat sy vashou. As sy Kevin wil red. Dalk.

			

			
				Guy kry ’n pen uit die laai.

				Sy verstar toe sy die sagte klikgeluid hoor. Die rigstrale wat gedeaktiveer word. Dit lyk nie asof Guy gehoor het nie, of dalk herken hy nie die geluid nie.

				



			

	






			

			
				TWEE EN DERTIG

				“Nee, Cara! Moenie teken nie!” 

				Cara se kop ruk om toe sy Veronika se stem agter haar hoor.

				“Jissis, Veronika, het jy enige idee hoe lank jy my laat wag het? Ek staan en hanna-hanna nou al ’n ewigheid. Hoe het jy verby die beams gekom? Ek het gesê gee my ’n missed call wanneer jy ry.” Guy se gesigsuitdrukking wissel van ergerlikheid na verwarring. “Wat de fok bedoel jy sy moenie ...” 

				“Dis genoeg, Guy. Genoeg!” Veronika se uitroep eindig in ’n snik. “Hemel, Cara, ek was so bang ek is te laat! Gelukkig het Karel ’n ekstra stel sleutels van elke huis aangehou.”

				Cara se oë rek toe sy die pistool met sy besonder lang loop in Veronika se hand sien – direk op Guy gerig. 

				“Veronika, wat de fok maak jy?” 

				“Jy kan nie ’n woord glo van wat hy gesê het nie, Cara,” praat Veronika hom dood. “Nie oor my nie. Hulle het my gedwing om te maak asof Carl Karel se kind is.” 

				Die pistool lyk ekstra gevaarlik toe haar hande aan die bewe raak. “Guy het my oorweldig nadat hy oogdruppels in my wyn gegooi het – nes hy met jou by die troue gedoen het en daarna.”

			

			
				Guy lag ongelowig. “Wat de moer?”

				“Hy en Mickey sit agter alles, Cara. Ek moes saamspeel om my kind se onthalwe. En ek het gehoop ek kan Karel se lewe ook red. Ek het probeer. Ek sweer. Maar daardie aand ... Een van hulle moes die warm melk wat ek saans drink, gedokter het.”

				“Elfie? Dink aan ...” Guy klink desperaat.

				“Shut up!” gil Veronika en die pistool ruk nou behoorlik in haar hande. “Ek is klaar met julle, Guy! Klaar!” Sy gryp met haar linkerhand na haar maag. “Help my, Cara. Vat die pistool. Dis Carltjie. Hy voel aan wanneer ek ontsteld is. Ek sal nou weer reg wees. Hou Guy net onder skoot. Vat net asseblief oor vir ’n oomblik.” 

				Cara kyk verstar na die wapen. Uit die hoek van haar oog sien sy Guy beweeg. Instinktief gryp sy die pistool uit Veronika se hand en rig dit op Guy. Hy verloor amper sy balans toe sy voet op die foto beland en dié oor die vloerplanke gly, maar bly doodstil staan toe hy sy ewewig herwin.

				“Hemel, Elfie, wat ...” Desperaatheid het in verdwasing omgeskakel.

				Veronika antwoord nie, tel net die foto met ’n ligte steun op en kyk vlugtig daarna voor sy dit in haar baadjiesak druk. 

				“Bel die polisie, Veronika.” Cara hoor skaars haar eie hees stem, so hard druis die bloed in haar ore.

			

			
				“Hou die pistool om hemelsnaam stil.” Veronika gaan staan agter Cara, vou haar hande om Cara s’n, lig die loop effens. Haar boepie druk teen Cara se rug. Sy het vleeskleurige latekshandskoene aan, sien Cara net toe Veronika se skraal vinger om haar eie krul, ’n breukdeel van ’n sekonde voor Veronika die skoot aftrek.

				Die klank is gedemp, maar sing nog steeds in Cara se ore. Guy se mond gaan oop net voor die koeël hom in die nek tref.

				“Dêm, ek het vir sy gesig gemik. Jy moes nie probeer wegruk het nie.”

				Haar greep om Cara se hande verslap en sy staan weg. Cara is skaars bewus daarvan. Haar oë is vasgenael op die bloed wat uit Guy se slap nek pomp. Sy sien nie die dubbele kaphou kom nie, voel dit net op die spiere tussen haar nek en skouers neerkom. ’n Verlammende pyn vlam deur haar arms, nek en kop. Die pistool spat uit haar lam hande.

				Met haar vingerafdrukke daarop, kom die gedagte aangesweef uit een deel van haar brein wat probeer verstaan wat aangaan terwyl die ander deel botstil gaan staan het.

				Guy se lyf trek ’n paar maal spasmodies saam. Hy roggel. Verslap. Die gepomp van bloed verander na ’n stiller vloei.

				“Dit was nogal vinnig.” Veronika haal iets uit haar baadjie se binnesak. ’n Oomblik later is ’n tweede pistool, dié keer een met ’n kort neus, doodsekuur op Cara gemik. “Gaaf, nou kan ek seker jou volle aandag kry.” Die paniek in haar stemtoon het soos mis voor die son verdwyn. 

			

			
				“In ’n scenario soos dié is daar twee moontlikhede. Jy luister na my en doen wat ek sê of jy raak moeilik en probeer my oorrompel. Ek stel voor jy doen eersgenoemde.” 

				Sonder om haar oë van Cara af te haal en sonder dat die pistoolsnoet meer as ’n aks beweeg, skop sy die pille wat uit Cara se hand moes geval het nader. “Tel op. Nou kan jy daardie pille begin drink. Jy het immers so pas jou man doodgeskiet. Met sy pistool. Jy wil hom volg. Of dalk net nie jou straf op die aarde uitdien nie.” 

				Sy gaan staan reg agter Guy se liggaam, maar maak opsigtelik seker sy kom nie naby enige bloed nie. “Tel op en drink.” 

				Cara skud haar kop.

				“Wat is daar vir jou oor om voor te leef, Cara? Jy sal tronk toe gaan vir Guy se moord. Jy het nie meer ’n skryfloopbaan nie. Almal haat jou. En glo my, Kevin Ryan staan nie ’n kans teen Mickey nie, nes Paul nooit ’n kans gestaan het nie.”

				“Kevin weet ek is Mignon Maydon.” Cara herken skaars haar eie stem. 

				“Kevin weet jy sê jy is Mignon Maydon. Mickey het teen dié tyd bewys jy lieg. Sy het selfs ’n verslag van die sielkundige wat jou destyds ná die ontvoering traumaberading gegee het, opgetower. Een interpretasie daarvan sou kon wees dat jy nie al jou varkies op hok het nie. Jy glo werklik jy is Mignon Maydon, daarom is jy so oortuigend.” 

			

			
				Cara se kop draai. Nie net van al die pennies wat in hulle gleufies val nie. ’n Doodsreuk hang swaar in die vertrek. Dieselfde reuk as dáárdie dag. Gedagtes bly rondtol sonder vashouplek terwyl sy teen die naarheid stry. 

				“Hoekom wou jy Guy dood hê?” vra sy uiteindelik.

				“Oom Staaf het my ma koelbloedig doodgeskiet. In die gesig, nes hy my pa in die gesig geskiet het. Guy het gereken sy verdien dit. Ek het al die jare saamgespeel, gemaak asof ek verstaan dat oom Staaf net gesnêp het, maar het altyd geweet hierdie dag sal kom. Soos my tweede man, ’n advokaat, altyd gesê het: quid pro quo.”

				“Maar hoekom nou eers? En hoekom nie Staaf nie?”

				“Staaf se einde is in elk geval in sig. Snaaks hoe een na die ander anonieme brokkie inligting wat in die regte oor gefluister word, ’n man se hele comfort zone omver kan gooi. 

				“Vir Guy het ek tot nou toe nodig gehad, maar ek is hartlik moeg vir mans wat my probeer manipuleer. My behoeftes is eintlik eenvoudig. Ek wil genoeg geld hê en net my lewe in rus en vrede lei, op watter manier ek ook al besluit om dit te doen. Sonder om met my lyf daarvoor te moet betaal. En ek wil my kind in ’n ordentlike huis grootmaak sodat hy ’n normale lewe kan lei as dié Van der Linde van die toekoms. Nou kan ek.”

			

			
				“En gaan Mickey jou toelaat?”

				“Sy sal uit my hare bly. Sy het ook wat sy nog altyd wou gehad het: rykdom, roem, en binnekort die beroemde Kevin Ryan aan haar voete.”

				“Haar roem gaan nie lank hou nie, Veronika. Sy kan dalk toneelspeel, maar sy kan nie skryf nie. Dis nie so maklik soos mense dink nie. Uiteindelik sal die tantième opdroog. En dan gaan sy probeer kry wat joune is. Dit waarvoor jy soveel gewaag en opgeoffer het.”

				“Nee, sy sal nie, want ek het min in vergelyking met haar. My kind is die gans wat die goue eiers lê en nog sal lê, maar intussen is ek tevrede. Jou pa het regtig ruim voorsorg vir my getref.”

				’n Doodse kalmte kom oor Cara. Sy vou haar arms wat nou nog prik en lam voel van die kaphou. “Jy weet, Veronika, skrywers word met storiekoppe gebore. As ons nou deel van ’n storie was, kan ek byvoorbeeld aan ’n verskeidenheid uiteindes dink, maar weet jy wat dink ek sal die bevredigendste een wees?”

				Veronika gee ’n kortaf laggie. “Dat Kevin hier ingestorm kom, my oorrompel en jou red?”

				Cara skud haar kop stadig. “Dit sal ’n baie onbevredigende einde wees. Weet jy hoe sou ek dit laat eindig?”

			

			
				“Sluk die pille, ek is nie lus vir jou storie-eindes nie.”

				“Ek sou jou hiermee laat wegkom het. En dan is daar ’n epiloog. Sê maar dit speel so drie, vier jaar later af. Mignon Maydon se doppie is geklink omdat almal nou weet sy kan nie skryf nie. Kevin is moeg vir haar of sy vir hom of al sy geld is ook deurgebring. Wat nou? 

				“’n Paar gedagtes sal deur haar kop maal. Sy kan nog ’n identiteit steel en van voor af begin. Maar Guy is nie meer daar om rekenaars te hack en cookies te plant of wat hy ook al gedoen het nie. Sy kan ’n ryk man aankeer, maar dit het sy nadele. En sy is ouer. Op subtiele wyses begin sy haar figuur verloor en plooie is op pad. 

				“Sy kry ’n helder oomblik. Haar halfsuster sit met toegang tot vragte geld en alles wat Mickey wil hê. Afpersing? Nee, Veronika het nie genoeg nie. Die kind is haar paspoort. Sy hoef net die kind se voog te word. En raai hoe gaan sy dit regkry?” 

				Die pistool se loop bewe so liggies dat Cara nie seker is of dit wel die geval is nie. “Ek sal die boek laat eindig,” borduur sy voort, “waar Mickey gaan sit en haar planne begin beraam om van Veronika, of sal ons haar Elfie noem, ontslae te raak. En in die boek wat daarop volg, gaan die storie oor hoe haar planne slaag en dit sal eindig waar Mickey uiteindelik op slinkse wyse alles inpalm en in die proses jou kind se lewe vernietig. Jy, Veronika, is dan natuurlik al lankal onder die kluite.”

			

			
				“Dis ’n stupid boek.” Die snoet bewe definitief. Veronika se neusvleuels ook.

				“Mag wees, maar dink jy nie dis lewensgetrou nie? Jy is nie ’n engel nie, dit weet ons albei, maar Mickey? Sy is in ’n liga van haar eie. Dis baie duidelik dat sy die meesterbrein agter hierdie hele duiwelse komplot is.”

				“Tel daardie fokken pille op en begin sluk!”

				Cara buk en tel die houertjie op. In ’n boek sou sy dit na Veronika toe gegooi, haar onkant betrap het, die kans waag, want sy vertrou haar skrywer om haar veilig aan die ander kant uit te kry. Maar in die werklikheid vlieg ’n koeël veel vinniger as ’n houertjie pille.

				“Maak oop.”

				Cara lig die stywe dekseltjie met haar duim. Op die etiket maak sy vaagweg haar pa se naam uit. Veronika sal aanvoor dat Cara die pille in ’n stadium uit hulle huis moes gesteel het. “Ek het water nodig om dit mee te sluk.”

				Veronika kners hoorbaar op haar tande. “Guy was veronderstel om die goed op te los. Die idioot.”

				Guy wou natuurlik eers die plakboek kry voor hy die dodelike drankie studeerkamer toe neem waar hy gedink het sy sit en skryf.

				“Stap kombuis toe. Stadig. Hou jou hande waar ek dit kan sien.”

				Só leer mens so baie dinge in flieks. Sulke frases, byvoorbeeld. Cara voel asof sy inderdaad na ’n fliek kyk. ’n Interaktiewe een waar sy self ’n rol speel, maar sonder draaiboek. 

			

			
				Cara tap water in ’n glas en staar daarin af. Quo Vadis?

				“Ek wil sien dat jy sluk. Draai om.”

				Cara gehoorsaam. “Ek is nie goed met pille nie.” 

				“Kyk, Cara, as jy vir tyd speel in die hoop dat daardie verspotte vrou tog nog gaan opdaag, vergeet dit. Ek het haar in Willa se huis gekry, seker op soek na dieselfde trousseaukis waaragter ek en jy en Guy aan was. Kom ons sê maar net dit gaan ’n baie lang ruk duur voor enigiemand haar beendere in daardie verlate huis gaan opspoor. Indien ooit. Karel het voor sy dood al gereël dat die vier huise met inhoud en al deur ’n stootskraper platgestoot en die rommel weggery word. Ek sal net nog ’n ruk wag tot die liggaam behoorlik ontbind het, maar dan opdrag gee om voort te gaan.”

				Jojo dood? Lewenslustige Jojo met die murmelende lag? Jojo wat haar nog met haar laaste SMS wou waarsku. Cara onderdruk die woede wat sy deur haar voel stu. Woede gaan niemand help nie. Net kalmte kan haar hierdeur kry. 

				Veronika gee ’n hees laggie. “Dit is nou nie heeltemal hoe jy jou storie sou geskryf het nie, is dit?”

				“Nee, maar as ek nie die pille sluk nie, gaan jy die pistool werklik gebruik? Ek bedoel hoe verduidelik jy dit? Daar binne kon jy nog Guy se vingerafdrukke daarop afgedruk het. As jy gelukkig was, sou hulle jou kon glo dat ek en Guy gelyktydig op mekaar geskiet het. Maar hoe gaan jy verduidelik dat hy in die woonkamer en ek in die kombuis geskiet is? En voor jy dink jy kan ’n selfmoordtoneel daarvan maak, die forensiese kenners weet presies hoe selfmoordskote werk.”

			

			
				“Drink die fokken pille en laat ek oor die res worry. Jy weet hier is geen uitkoms nie. En as jy my probeer oorweldig, het ek rede om te skiet. Jy het klaar met Guy korte mette gemaak. Voor my oë.” 

				“Wat van die DNS-toets waaraan Carl se erfporsie gekoppel is?” Guy het dalk nie geweet nie, maar Veronika sou dit nie vergeet het nie.

				“Waarmee gaan hulle sy DNS vergelyk? Karel is in sy graf en jy stipuleer in jou testament jy wil veras word.”

				Is dit dalk die ware rede waarom Veronika van haar ontslae wil raak? Voor Carl se geboorte? “Hulle kan Karel opgrawe.”

				“Sal nie help nie. Ek was bang hy was dalk ydel genoeg om nie in verassing te glo nie en het my huiswerk gedoen. Toe dit inderdaad so is, het ek hom laat balsem met die outopsie as verskoning. Mens wil darem ’n netjiese en higiëniese lyk hê. En as jy dink aan tande, jou pa het implantate gehad. Die laaste twee redelik onlangs – op my aandrang. Ja, jou pa was ’n ydel man.”

			

			
				Internet, dank jou die duiwel. Cara sug heimlik. “Jy gaan nog steeds vir die res van jou lewe oor jou skouer moet loer. Bedag wees. Want onthou, as Mickey wil, kan met DNS bewys word dat Carl nie aan haar verwant is nie. Sy sal ná my dood ’n goeie saak daarvoor kan uitmaak dat sy nou Karel van der Linde se enigste oorlewende nasaat is en geregtig op die erfporsie terwyl Carl geen eis het nie. Dan sit jy met niks.”

				“Drink. Jou. Fokken. Pille.”

				Cara sit ’n pil op haar tong terwyl sy aan ’n uitweg probeer dink. Kan sy die kans waag om die pistool te probeer afneem? Haar kiewe trek inmekaar. Sy probeer maak of sy sluk en tegelyk die pil in haar kies kry. Slaag net gedeeltelik daarin.

				“Maak oop jou mond.”

				Cara begin hoes toe die bitter smaak haar keel slaan. Die pil skiet uit.

				Veronika staar haar verbete aan terwyl sy klaar hoes. “Nou sluk jy, en maak gou. Dit raak vervelig.”

				“Mevrou Simone?” Die klaende stem van buite word deur ’n klop opgevolg. “Is Mevrou daarbinne? Ek dag dan die mense sê Mevrou het gepasseer?”

				Hoe op aarde? Cara kan sweer die stem behoort aan Willa se bergietuinier.

				“Ek het ’n hongerte, Mevrou.”

				“Bly stil en sluk,” sis Veronika. “Of wil jy die pes hier buite se lewe ook op jou kerfstok hê? Sluk!”

			

			
				Cara sluk die volgende pil, en toe nog een, maar gaan weer aan die hoes met die een wat daarop volg. Die bergie sal gaan hulp soek. As Veronika nie genoeg rede het om hom te skiet nie. Hulle sal haar betyds kry. Hulle moet.

				“Wie se grênde karre staan dan hier buite, Mevrou? Het Mevrou mense?”

				“Sluk. Niemand sal hom glo nie. Waarskynlik hoog op vlam.”

				“En nogal CAW, al die pad uit George uit. Cold and wet, staan dit mos voor.”

				“Sluk!”

				Cara gehoorsaam. Hy sal die motors kan identifiseer. As hy nou dadelik weggaan. Veronika sal nie ’n alibi kan saamflans nie. Cara sluk.

				“Mevrou, die hongerte knaag regtig. Ek soek nie geld vir drank nie. Net ’n eetding. Asseblief, my ou mevroutjie.”


				“Fokkof!” gil Veronika so hard dat Cara ruk van die skrik. 

				Die water in die glas spat oor die rand. In dieselfde beweging, en heeltemal instinktief, skiet sy die res van die water in Veronika se gesig.

				“Help my!” skree Cara hees terwyl sy op Veronika afstorm, die pistool uit haar hand probeer klap, maar Veronika se greep is te sterk op die kolf.

				“Help!” skree Cara harder net voor haar oordromme ontplof. In die dowe stilte wat volg en met net haar oë om op staat te maak, sien sy Veronika amper verdwaas na die pistool kyk. 

			

			
				“Help my!” Cara voel dat sy skree, maar hoor niks. Nie haar gil of ’n antwoord nie. 

				Veronika se lippe beweeg. Cara kan nie onderskei of sy “O, God” of “O, fok” sê nie.

				Die wêreld kantel in stilte. Cara se agterkop tref die werkoppervlak. Sy voel ’n oomblik lank so min soos sy hoor, tot ’n versengende blaasvlam deur haar sny en brander op brander pyn deur haar hele lyf stoot.

				Haar asem steel. En toe haar bewussyn.

				Sy is pragtig, sexy verby. Sy is into hom. Met hartseer oë vertel Mickey hom hoe sy die grootste fout van haar lewe begaan het toe sy met Paul van Dijk getrou het. Sy eksvrou se jaloesie het hulle reeds uitmekaar gedryf en nou probeer Cara nog voorgee sy is Mignon Maydon ook.


				Hy wonder of Cara weet “Mignon Maydon” is haar eks se nuwe vrou. Dis vir hom steeds onbegryplik hoe alles inmekaarsteek. 

				“Ek voel so alleen in die wêreld. Paul se eks probeer my hele lewe ruïneer. Selfs my agent begin nou al aan my twyfel.” Die spierwit tandjies byt die pienk onderlippie vas en trane wel in die blou oë op. Dat Mickey troos soek waar mans graag troos gee, is nie te betwyfel nie. En sy soek dit by hom. 

				Omdat hy so oulik is? Nee, omdat sy moet weet hy skaar hom by Cara. Waarskynlik danksy Pegg. Of het die vroumens dalk agtergekom hy is die Cryin’ op Facebook wat stelling teen haar ingeneem het? Maar hoe? Hy het dit net aan Cara erken. In ’n privaat boodskap.

			

			
				Maar hoekom wil die vroumens hom van alle mense oortuig? Dit bly vir hom ’n raaisel.

				Dat Mickey van Dijk so vals is soos Dolly Parton se wimpers, is egter so duidelik soos daglig. Al het sy vir hom haar dokumentasie gewys. Al kon sy elke klein diskrepansie verklaar. Selfs waar haar skryfnaam vandaan kom. Haar doopname is Michelle Mignon May, en sy is vernoem na die rolprentster uit die dertigerjare, omdat dié ’n voorsaat is. Sy het die van aangepas omdat daar ’n hele paar werklike Mignon Mays is. Sy is self verlangs verwant aan die Van der Lindes en weet alles van hulle, meer as Cara; dis hoekom sy die boek so oortuigend kon skryf. Sy kan alles staaf. Sy het nog dokumente in haar kamer as hy wil sien.

				Hy weet nie of sy lieg nie, maar een ding is seker: Hierdie vrou voor hom het dit net nie in haar om die kaliber boek te skryf wat When we belong is nie. As Rachel Raphael vir Cara ontmoet het, sou sy dit ook dadelik ingesien het.

				Hoe kon hy aan Cara getwyfel het? Selfs in die begin. 

				As hy maar net. As sy maar net. Elkeen van die as-maar-nets dra ’n ellelange lys saam van hoe anders dinge kon gewees het.

			

			
				Hy hoor skaars Mickey se foon lui, maar toe haar oë rek en haar hand na haar mond gaan, ruk hy hom reg.

				“’n Skietvoorval? Dood?” Sy maak die slaappopoë toe. “Nee!” Die kreet is te rou om toneelspel te wees. Die foon val toe sy haar oë met albei hande toedruk.

				Kevin gryp dit net betyds voor dit van die tafel aftuimel en druk dit teen sy oor. “Kevin Ryan. Ek is saam met Mickey hier. Ek lei af sy het pas slegte nuus verneem.”

				“Meneer Ryan, dis luitenant Faure van die Knysna-polisie. Ja, ek is bevrees dis inderdaad slegte nuus. Mevrou Van Dijk se stiefbroer, meneer Mellet, is noodlottig beseer in ’n skietvoorval. Haar suster, mevrou Veronika van der Linde, was ooggetuie en het uit selfverdediging die vermeende moordenaar geskiet. Mevrou Van der Linde het gevra vir haar suster se bystand. Sy is uit die aard van die saak in ’n toestand van skok. Kan u haar dalk help om so gou doenlik ’n vlug terug te kry hierheen? Ek verstaan sy is in Johannesburg.”

				Mevrou Van Dijk. Stiefbroer, Mellet. Mevrou Veronika van der Linde, haar suster. Die somme wat hy binne breukdele van ’n sekonde moet maak, pers die asem uit sy liggaam. “Die vermeende moordenaar?” 

				“Sy is in ’n kritieke toestand en word tans per helikopter na Tygerberg vervoer.” 

			

			
				“Sy? Die vermeende moordenaar is ’n sy?” Die voorwete slaan hom tussen die oë. Kevin kom skaars agter dat die stoel agteroorval toe hy opspring.

				“Mevrou Cara Mellet het haar man noodlottig gewond in wat ons verstaan ’n huishoudelike rusie was en, toe mevrou Van der Linde daarop afkom, haar ook aangeval.”

				“Wat bedoel jy met ‘kritieke toestand’? Wat presies?”

				“Die kans is skraal dat sy dit gaan maak. Veral omdat sy slaappille geneem het in ’n selfmoordpoging voor sy mevrou Van der Linde aangeval het.”

				Alles duisel om Kevin terwyl hy weet hy moet nou kophou soos nog nooit in sy lewe nie. Hy roep die maître d’ dringend nader, beduie net na Mickey. 

				Help haar, vorm sy mond die woorde geluidloos voor hy hardop in die foon sê: “Waar is sy nou?”

				“Nog in die mediese helikopter. Hulle het enkele minute gelede opgestyg.”

				“Luitenant, luister vir my en luister mooi. Een. Cara sou nooit vir Mellet geskiet het nie, tensy dit selfverdediging was. Twee. Sy sou nooit selfmoord probeer pleeg het nie. Drie. Sy sou nooit vir Veronika van der Linde sonder goeie rede aangeval het nie. Vier. Kry die helikopterloods dadelik in die hande en sê vir hom hy moet Cara na George se Mediclinic neem, nie na enige ander hospitaal nie. Ek staan in vir die rekening. En laat weet die hospitaal as hulle nie alles in hulle vermoë, en ek bedoel álles, doen om Cara se lewe te red nie, sal hulle nooit weer uit ’n hofsaal stap nie. En jy sorg dat hulle die heel beste toepaslike spesialiste kry om na haar om te sien. Ek gee nie om wát die koste is nie, verstaan jy my?”

			

			
				“Maar meneer Ryan, dis nie my verant ...”

				“Ek kan op die vroegste oor drie ure daar wees. Jy sál dus fokken verantwoordelikheid aanvaar en sorg dat Cara leef of jy sal saam met haar begrawe word. Verbliksemsstaan ons mekaar?” Hy laat val Mickey se foon op die tafel en ruk sy eie uit sy sak terwyl hy tussen die tafels deurvleg.

				“Excuse me, Sir, the bill ...”

				Kevin druk ’n handvol note in die kelner by die deur se hande terwyl hy koorsagtig deur sy foonlys gaan tot hy by die nommer van een van sy oudekspedisiemaats kom, ’n vlieënier wat ryk mense rondkarwei.

				“Buddy, dis Kevin,” praat hy in die hardloop. “Jou Lear Jet. Ek het hom nodig en ek het hom nóú nodig.”

				“Kan nie. Een van die mindere Ruperts is op pad Leopard’s Creek toe; Mike het reeds opgestyg. Waarheen moet jy gaan?”

				“George. Mediclinic.” Hy wag nie vir die hyser nie, hardloop die trappe na die ondergrondse parkeerarea drie-drie af.

				“Die Bell is die beste wat ek kan doen. Kry my oor ’n uur by die helipad op my plot.”

			

			
				“Nog beter, dan kan ons sommer by die hospitaal land, maar ’n halfuur, pel. Ek betaal alle boetes, alle onkoste en vir jou dubbel.” 

				Kevin klap die deur agter hom toe, gooi die selfoon op die passasiersitplek neer. Binne oomblikke stuur hy die gehuurde viertrek met fluitende bande agteruit, voor hy met ’n getoeter en alle noodligte aan op die valhek afjaag en roekeloos die verkeer insny toe die wag witoog gehoorsaam.

				Gelukkig kan hy feitlik onmiddellik op die R21 klim en van daar af hou hy net voet in die hoek en laat sy reflekse oorneem.

				Die wit wasagtigheid van Cara se gesig skok hom meer as al die pype en bedradings wat haar aan die lewe hou. 

				“Hoe kan sy net so hier lê? Moet sy nie geopereer word of iets nie?” fluister-vra hy ontsteld.

				“Ons kan nie dadelik opereer nie. Ons weet nie hoeveel slaappille sy inhet nie. Ook nie wat die nagevolge gaan inhou nie.” Die chirurg is mooi en in haar vyftigs. Sy straal iets uit wat mens gemoedsrus gee. 

				“Dokter Snyders, daar moet iets wees ...” Sy stem begewe hom. Noudat hy hier op George is, is sy hande afgekap.

				Sy beduie met haar kop hulle moet uitgaan. In die gang gaan staan sy voor hom.

			

			
				“Kyk, meneer Ryan, jy het erken daar is geen verwantskap tussen julle nie. Ek behoort jou nie eens by haar toe te laat of haar toestand met jou te bespreek nie. Maar as ek reg aflei, is jy die naaste wat sy op die oomblik aan ’n naasbestaande het. En dat jy alle regulasies verbreek en ’n helikopter voor die kliniek laat land het ondanks die vervolging wat daarop sál volg, en dit net om so gou moontlik by haar te kom, bewys seker jy gee werklik om. Daarom is ek bereid om jou inligting te gee en as dit moontlik is, sal ek jou vir kort rukkies by haar toelaat. Maar dan moet jy my belowe jy vang nie weer cowboytruuks aan soos met die helikopter nie en jy probeer nie jou lyf hier rondgooi nie.”

				Kevin knik. “Jammer. Dis net ...” Hy skud sy kop toe sy stem weer nie wil saamwerk nie.

				“Dit lyk asof die koeël baie skade aangerig het, maar dis die soort skade wat hopelik herstel kan word sodra ons kan opereer.”

				Hy kyk haar reg in die oë. Skraap al sy moed bymekaar. “Gaan sy leef?”

				Die dokter se oë is blou en helder. “As haar toestand stabiel bly tot ons kan opereer, is die kanse redelik goed. Maar daar is ...”

				“Ek wil liewer nie die maars hoor nie. Ek vra net dat jy alles in jou vermoë doen om haar te red.”

				“Dis hoekom ek eers ’n dokter en toe ’n chirurg geword het, meneer Ryan. Om menselewens te red. Ek glo eerstens in bekwaamheid, maar waar dit nie genoeg is nie, glo ek die hand van God kan intree. Ek stel voor jy begin bid.” Sy begin wegdraai, maar draai weer terug. “Meneer Ryan?”

			

			
				Hy kyk vraend na haar. 

				“Ek verstaan sy het haar man doodgeskiet?”

				“Nee, sy het nie. Ek glo dit nie. Maar as sy aan sy dood skuldig is, moes sy ’n baie goeie rede gehad het.” 

				Sy knik. “Ek wens daar was meer mense wat so onwrikbaar in ’n ander kon glo.”

				En hy wens hy het Cara uit die staanspoor geglo. Vertrou. 

				“Kan ek net ’n oomblik alleen by haar wees, asseblief?”

				Die dokter huiwer voor sy knik. “Een minuut. Presies.”

				Kevin gaan sit op die stoel langs die bed en vou Cara se hand versigtig in syne toe.

				“Cara, dit is Kevin. Ek is jammer ek was stupid in so baie opsigte. Jy ook, maar ek vergewe jou makliker as myself. Wat nou belangrik is, is dat ons die stupid goed moet regstel. Asseblief, leef net sodat ons dit kan doen. Ek weet nie wat hierdie ding tussen ons is nie, maar as jy doodgaan voor ons kan uitvind ... Dit sal ek jou nie kan vergewe nie. Oukei?”

				



			

	






			

			
				DRIE EN DERTIG

				Vrydag 7 Desember

				Kevin kyk gesteurd van sy skootrekenaar op toe daar ’n klop aan die deur is. Dêmmit, hy het nie nou ’n onderbreking nodig nie. Hy probeer al die hele dag alles wat hy weet, sistematiseer in ’n poging om te verstaan hoe dinge en verwantskappe inmekaarsteek. Om te probeer agterkom wat de hel daar op Misty Blue gebeur het. Dis al hoe hy sy aandag kan aflei van Cara wat nog net so bleek en stil in haar hospitaalbed lê.

				Die klop word herhaal.

				“Binne?”

				Die gastehuis se ontvangsdametjie loer om die deur. “Meneer Ryan, ek is jammer om te steur, maar hier is ’n vrou wat aandring om met jou te praat.” Sy huiwer. “’n Snaakse vrou.”

				Kevin frons. “Waar is sy?”

				“Ek het haar gevra om in een van ons privaat sitkamers te wag. Sy het ’n dubbel Southern Comfort en tonic bestel en gesê Meneer sal betaal? Sy sê sy is in Cara van der Linde se diens.”

				Kevin spring op en vee vervaard deur sy hare. “Het sy gesê in watter hoedanigheid?”

			

			
				Die ontvangsdame skud haar kop.

				“Dis in die haak. Gee vir haar die drankie. En ek sal ’n Jack Daniel’s en soda drink, asseblief.”

				Sy sit op een van die regop stoele, maar staan op toe hy inkom. Dit maak feitlik geen verskil aan haar lengte nie. Sy lyk net nog flambojanter. 

				“G’n wonder Cara vrek oor jou nie.” Sy steek haar hand uit. “Jojo Richter. Ek is Cara se navorser. Die hospitaal wou my nie by haar toelaat nie, maar het my darem gesê waar om jou te kry. Dis nou nadat ek ’n keel opgesit het.”

				Haar hand is piepklein en pofferig toe hy haar groet, die naels was helderrooi, maar is nou aan die afskilfer. 

				“Sit, asseblief, ek sal ’n nekspasma kry as ek veel langer na jou toe moet opkyk.”

				Kevin gehoorsaam, nog ’n bietjie onkant betrap deur die skepseltjie met haar vurige hare en ’n kaftan wat lyk asof ’n mal skilder sy palet daaraan afgevee het. “Cara se navorser? Vir haar boeke?”

				“Soort van, maar dis nie nou belangrik nie. Ek was daar. Toe Cara geskiet is.”

				Sy hart ruk in sy lyf. “Hoe bedoel jy?”

				“Ek en Kriek Kaaiman.”

				“Kriek wat in Willa se bosse slaap? Die bergie?” Kevin skud sy kop verdwaas.

				“Einste. Kom ek begin by die begin. En moet my nie onderbreek voor ek klaar is nie, dan verloor ek die draad. Daarna sal ek jou vrae beantwoord.” 

			

			
				Sy skud haar hare agtertoe en verstrengel die pofhandjies. “Goed. Cara wou weet van die ontvoering, en het my gekontak om uit te vind. Toe vind ek ’n klomp ander goed uit. Ek was saam met haar op Misty Blue toe daardie skobbejak in swart die aand voor die moord, net ná haar ongeluk, opgedaag het. Ek het daar oorgeslaap en die volgende dag Willa se brief gelees. Jy weet wat daarin staan?”

				Kevin knik. Hy hoop sy gaan vorentoe ’n bietjie meer sin maak met haar vertelling.

				“Ek is Vrygekoop toe. Gedink die trousseaukis is daar.”

				Die ontvangsdame kom in met hulle drankies op ’n skinkbord. 

				Jojo wag tot sy weer uit is, neem ’n diep teug en ril effens. “So ja. Waar was ek?”

				“By Vrygekoop.”

				“Ja. Die Avis-kar het ek ’n hele ent weg parkeer voor een van die bewoonde huise verder aan in Steenbrasstraat sodat dit nie aandag trek nie. Die huissleutels was in die sak wat Cara by die kliniek gekry het. Ek soek toe die kis. 

				“Cara bel, maar ek druk dood. Daar was nie tyd vir verduidelik nie. Ek het nie gedink mens kan soveel rommel in een huis kry nie, maar dit was gou duidelik daar is geen trousseaukis nie. 

			

			
				“Net toe ek besef die kis is dalk op Misty Blue, hoor ek ’n kar stilhou, en ’n motordeur. Ek was in daardie stadium onder in die agterste kamer. Hol toe na die voorste kamer waar ek deur die venster kan sien. ’n CAW-kar en ’n verwagtende vrou is halfpad teen die trap op na die voordeur toe. Ek vermoed toe dit moet Veronika wees. 

				“Ek wag vir haar om te klop en wonder wat ek gaan maak, maar hoor die sleutel draai en die deur oopgaan. Die houthuise is mos maar nie klankdig nie. Hoor haar stap en stop en stap. Besef toe sy soek iets. Ek wou nie verduidelik wat ek daar maak nie, maar dis nie al nie. My sesde sintuig skree in my ore en ek besef daar is groot fout.

				“Dit kon nie toeval wees dat sy juis toe daar opdaag nie. Wat die storie ook al was, ek het geweet ek kan nie bekostig om daar betrap te word nie. En ek was bekommerd oor Cara ook wat sonder vervoer of wapen of panic button op Misty Blue sit. Stuur toe ’n SMS, maar verder kon ek nie veel doen nie. Het darem vir haar gesê van daardie Mickey-slanghalfsuster van haar, ingeval ek iets oorkom.”

				“Halfsuster? Cara s’n?” Hy kry ’n kyk omdat hy haar onderbreek het, maar Jojo verduidelik nietemin.

				“Ja, haar wetterse halfsuster wat haar so onderkruip het. Haar man afgevry het. Kan jy nou meer. Maar wag, haar kierangs sal braai. Waar was ek?”

			

			
				Kevin antwoord nie, hy probeer nog die omvang van Mickey se verraad inneem.

				“O ja. Ek probeer in die klerekas wegkruip, maar daar is nie plek vir my en my sak nie. Daardie Willa was ’n regte opgaarder. Toe hoor ek Veronika met die trap afkom. Ek het my sak langs die kas ingedruk, haastig onder goed weggesteek en toe pas ek darem in. As ek maar net daaraan gedink het om ten minste die selfoon by my te hou, maar dié het ek in my handsak teruggegooi toe ek klaar die SMS gestuur het. Alles het so vinnig gebeur, was so deurmekaar. En gewoonlik is my sak aan my vasgegroei.

				“As ons in Amerika was, kon ek net 911 gebel het en dan sou hulle my foon kon trace.” Jojo sug. “En as ek net my foon op silent gesit het, sou Veronika nie Cara se SMS oor die trousseaukis ’n hele ruk later hoor deurkom het nie. Maar toe het ek nie.” Trane begin oor Jojo se wange biggel. Sy grawe in die yslike handsak en kry snesies uit. 

				Kevin wag in stilte tot sy haar kalmte herwin het.

				“Veronika het natuurlik die SMS hoor deurkom en die geluid gevolg. Ek het net tjoepstil gebly. Selfs gedink ek gaan daarmee wegkom totdat ek hoor hoe Veronika voor die kas gaan stilstaan. Miskien het ’n stuk rok of iets uitgesteek, ek weet nie, maar sy moes geraai het. Sy het die sleutel in die kas se slot gedraai en weggestap.

			

			
				“Sy is weer boontoe. Ek het gehoor sy sê vir iemand die kis is nie hier nie, sy gaan in die ander huise soek. Hy moet in Misty Blue se huis gaan kyk. En dat sy die ‘sirkus’, dis nou ek, uit berekening gehaal het. Eers daarna besef dit moet vir Guy wees wat sy gebel het.

				“Dit het soos ’n ewigheid gevoel voor ek dofweg hoor die kar word aangeskakel en trek weg. Ek het nog ’n ruk gewag om seker te maak sy is weg voor ek begin gil en skree het. Nie gedink dit gaan help nie, glo my, daardie kas is stewig, die slot van soliede koper. En daardie haremhuise is so ver weg van die res in Steenbrasstraat. 

				“Ek het geweet selfs as mense sou wonder oor die kar voor die bewoonde huis waar ek dit gelos het, sou hulle hoogstens kon uitvind dat Cara dit gehuur het. Niemand sou daaraan dink om in Willa se huis te kom soek nie. Maar ek het gebidde en aanhou skree. En daar hoor Kriek Kaaiman my toe uiteindelik. Klink my jy weet van hom, hoe hy al wat leef en beef dophou?”

				Kevin knik. 

				“Hy het vir my en ook vir Veronika sien ingaan. Gesien hoe sy alleen wegry en kom ondersoek instel. Gelukkig maar dat ek op die grondverdieping was. Hy het ’n venster gebreek en ingekom. Die kas oopgesluit. Ek dink nie ek het al ooit ’n stinker man om die hals geval nie.”

				Kevin onderdruk ’n glimlag. 

			

			
				“Natuurlik dadelik begin kerm oor ’n geldjie of iets om te eet of te drink. Toe ek sê ek is haastig en moet by Misty Blue uitkom, ek sal hom later kom beloon, sê hy die vrou is dood. Besef toe hy praat van Simone. Van haar net die vorige dag uitgevind. Met alles wat gebeur het, was daar nog nie eens kans om Cara van haar tante te vertel nie. 

				“Ieder geval, ek sê toe vir hom nee, iemand anders bly nou daar. Hou sy kop toe so skeef en vra of dit die mevrou met die Freelander is. Toe ek ja sê, wil hy opsluit saamry. Ek kon nie mooi uitmaak waarom nie. Iets van suur wyn wat vanself proppe afskiet. Daar was nie tyd vir redeneer nie, ek het hom laat inklim. Moes al die vensters oopdraai en is nog steeds amper bedwelm.

				“Toe ek Veronika se kar sien staan, weet ek ons het probleme. Ek het die Avis-kar agter ’n groterige struik ingetrek en begin aanstap. Kriek en sy walms agterna. Ek het vir hom gesê hy moet tjoepstil wees. Ek dink daar is probleme. Gesê as hy sy mond oopmaak, kry hy nooit weer wyn gesluk nie. Hy het geluister. Ons het om die huis gestap om te probeer agterkom wat aangaan.

				“Toe ek by die woonkamer se glasdeur inloer, val ek byna op my rug. Die inbreker van die vorige aand lê daar, die ene bloed en dis duidelik hy het sy Maker baie onverwags ontmoet. Net toe sien ek Veronika se rugkant soos sy by die kombuis instap. Haal toe my foon en pistool uit. Sit my foon op silent. Mens leer darem. Bel die polisie. Sê toe baie saggies vir hulle hier is ’n dooie man op Misty Blue en hy het dieselfde klere aan as die inbreker van die vorige aand. En daar is mense in die huis. Sluip toe weer terug kombuis se kant toe. Maar verdomp of ek by die kombuisvenster kon ingeloer kry. Te kort, jy sien. En Kriek skaars ’n tiekie langer as ek.

			

			
				“Ons kan nie hoor wat gesê word nie, die vensters is toe en daardie klipmure is dik. Hier en daar ’n woord. Iets van DNS. Toe begin Veronika harder praat. En sy sê vir Cara om – quote – die fokken pille te drink – unquote. En ek hoor Cara begin hoes. Toe sak ek op my hurke en beduie vir Kriek om dit ook te doen. Sê toe vir hom hy moet begin roep en vra vir kos om Veronika se aandag af te trek. Ek lei af hy was al voorheen daar om jou vrou te pla?”

				Kevin knik. Kriek dwaal die wêreld vol op soek na eet- en drinkgoed.

				“Ja, want hy begin toe met ‘mevrou Simone’ praat. Ek sluip toe weer weg, wou kyk of ek nie by die glasdeure kon inkom nie. Toe ek om die hoek stap, hoor ek die skoot. Ek bel die ambulans en weer die polisie. Dié is toe al op pad. 

				“Wat van Kriek Kaaiman geword het, weet ek nie. Hy moes die bosse ingehardloop het. Ek kon maar net wag. Ek het nie geweet wat daar binne aan die gang is nie. Net dat iemand ’n vuurwapen het en nie skaam is om dit te gebruik nie en dit kan net Veronika wees. En as Veronika agterkom ek het uit daardie houthuis ontsnap, is ek ook kisboude. Toe bidde ek maar net vir Cara.

			

			
				“Dit het lank gevoel, maar tussen die skoot en die aankoms van die polisie het daar seker net vyf, dalk sewe minute verloop. Ek sou graag ’n vlieg teen die muur wou wees toe Veronika hulle sien aankom.”

				“Maar hoe hét hulle so gou ...” 

				Jojo gee hom ’n kyk. “Ek het mos al gebel toe ek Guy gesien het. ’n Hele rukkie vantevore. Nie dat ek toe geweet het dis Guy nie. Ieder geval. Wat daar binne aangegaan het nadat die polisie gekom het, weet ek nie. Ek wou nie hê Veronika moet my dadelik sien nie. Laat sy haar maar eers in ’n gemors inpraat, het ek gedink, want lieg het ek geweet, sal sy lieg. En toe kom die ambulans en kort daarna die helikopter. Toe weet ek Cara is ernstig, maar darem nog nie dood nie. Eers toe ek sien hoe Veronika saam met een van die polisiemanne wegry, kom ek uit.

				“Faure, die luitenant, het toe pas klaar met jou gepraat. En toe sê ek hom dis ek wat gebel het. En ek vertel hom wat ek gesien en die bietjie wat ek gehoor het. En van Veronika in Willa se huis, dat sy my toegesluit het. Willens en wetens. En van die plakboek. Hy spoor dié toe op, maar die foto was weg en ’n spul uitknipsels uitgeskeur. Die ongeluk is net, Faure glo Cara het Guy geskiet. Mens kan maar net hoop dat die twee patrone se chemiese samestelling verskil en dat daar genoeg kruit van albei aan Veronika se klere is om te bewys dit kon sy gewees het wat Guy ook geskiet het. Dit het behoorlik gewemel van die ruimtewesens teen die tyd dat ek daar weg is. Ek hoop hulle het hulle jop ordentlik gedoen.”

			

			
				Kevin maak sy oë toe. Hoe de hel gaan hulle bewys Veronika lieg?

				“Die polisie is baie geïnteresseerd in my ‘bewering’ dat Veronika my in die kas toegesluit het, maar Veronika sê glo sy het nie geweet ek is in die kas nie. Sy het bloot gaan inspeksie doen voor die huise gesloop word en dit was mag van die gewoonte om die kasdeur wat effens oopstaan toe te druk en die sleutel te draai. Sy is van nature ’n netjiese mens.” Jojo snork en maak haar glas leeg.

				“Hoe op aarde weet jy van goed soos chemiese samestelling van kruit wat verskil?” vra Kevin terwyl die gaping hom voordoen.

				“Dit help dat ek met ’n bekende speurder getroud was. En op my dag was ek ’n Kategorie C-polisiereservis. Dis spesialiste wat hulle dienste vrywillig en gratis aan die polisie lewer.”

				“Jou van is Richter? Dalk Valk Richter se vrou?” Kevin het die naam al hoeveel keer in navorsing vir sy boeke raakgeloop. Valk is glo nou afgetree, maar hy is nie net bekend nie. Op sy gebied is hy beroemd. 

				“Einste. Nou sy eksvrou, al was hy in elk geval meer met sy werk getroud as met my. Die enigste verskil is dat ek hom nou nog minder sien, maar nietemin.”

			

			
				“Wat was jou spesialisterrein as reservis?”

				Jojo gee ’n laggie. “Nuuskierigheid.”

				Kevin lig sy wenkbroue.

				“Ek wil en kan goed uitvind. Ek is ’n navorser, ’n agie en ’n luistervink, maar my grootste geheim is dat mense maklik met my praat. Ek luister, sien. Luister regtig. Dis vir meeste mense onweerstaanbaar. En ek weet wat om te vra en hoe. Valk het my oortuig om ’n navorsingsreservis te word. 

				“Nou toe. Gaan jy vir my ’n kamer hier in die gastehuis kry? Die SAPD se fonds vir eksvrouens, weduwees en wese is nou nie juis ’n skatkis nie. En nog ’n Southern Comfort sal gaaf wees, dankie.”

				Alle gedagtes aan Jojo se versoeke vlieg egter by die deur uit toe sy foon lui en hy sien dis dokter Snyders. Cara het bygekom! Dit moet wees. “Dokter Snyders?”

				“Meneer Ryan, mevrou Mellet het ’n terugslag beleef. Ons sal onmiddellik moet opereer.”

				Vrydag 14 Desember

				Die grafrede is kort, maar nie juis kragtig nie. Die dominee het waarskynlik geen idee wie of wat Guy Mellet was of waarheen hy volgens dogma ná sy dood gaan nie.


			

			
				Kevin is self nie ’n ekspert op die hiernamaals nie, maar hy het ’n baie goeie idee daar is geen harpmusiek waar Guy Mellet ook al is nie.

				Van oorkant die graf brand twee pare oë op hom. Een paar se amandelvormigheid laat hom baie vaagweg aan Simone en Cara s’n dink, maar net die vorm, die hardheid daarin is uniek. ’n Hardheid wat selfs deur die trane skemer, al vermoed hy die trane is nie toneelspel nie. Of dit trane van hartseer is, betwyfel hy egter. 

				Paul van Dijk se arm is om sy Mickey se skouers gedrapeer, maar hy kyk ongemaklik grond toe. 

				Hoe hy kon gedink het die man is über cool, kan Kevin nie nou verstaan nie. Dit lyk asof die murg uit hom getap is. Kan niemand in die oë kyk nie. Krom skouers, afgeremde gesig. ’n Skadu van die man op die foto wat hy destyds op sy webwerf gesien het.

				Die ander paar oë verklap niks nie. Veronika is gearresteer op grond van strafbare manslag, maar weer vrygelaat. Volgens die staatsaanklaer is daar te min getuienis om haar aan te kla en geen aanduidings van voorbedagte rade nie. En die forensiese toetse neem vir ewig. Maar Veronika weet Kevin het in soveel woorde vir een van die oorywerige joernaliste gesê Cara se besering moet as poging tot moord beskou word, nie selfverdediging of manslag of wat de hel ook al nie. Hy sien dit in die afwaartse trek van haar mond. Maar hy kan ook sien sy weet dit gaan vir hom moeilik wees om sy beskuldiging te staaf. 

			

			
				Volgens Veronika was sy bekommerd oor Cara se gemoedstoestand en is Misty Blue toe om te gaan hoor hoe dit met haar gaan. Sy het daar aangekom pas nadat Cara vir Guy geskiet het en net mooi toe Cara besluit het om selfmoord te pleeg. Toe Veronika wou keer dat sy die pille sluk, het Cara in haar ontsteltenis op haar afgestorm. Veronika wou haar pistool net gebruik om Cara op ’n afstand te hou – wat volgens haar te verstane is, aangesien Cara reeds haar man geskiet het. Sy moes ook haar baba beskerm. Kort daarna het Cara die pistool by haar probeer afneem en ’n skoot het per ongeluk in die skermutseling afgegaan. 

				Daar is geen bewyse dat Veronika Cara gedwing het om die pille te drink nie. Dis Jojo se woord teen Veronika s’n. Volgens Kriek Kaaiman, toe hulle hom uiteindelik opgespoor het, het hy niks van die aard gehoor nie. Net dat Cara om hulp roep.

				Die polisie het Peet se foto in Veronika se baadjiesak gekry, maar haar verduideliking dat dit die enigste foto is wat sy ooit van haar pa gesien het en dat sy dit graag wou hou, klink aanvaarbaar. Volgens haar het sy die foto van die vloer af opgetel waar dit in die woonkamer gelê het. Sy weet nie wat uit die plakboek geskeur is of waar Willa aan die foto gekom het of hoekom sy dit in haar plakboek gebêre het nie.

				Die vingerafdrukke op Guy se pistool is vergelyk met afdrukke wat op Cara se rekenaartoerusting en selfoon se raakskerm gevind is. Faure het ’n paar toutjies getrek en die uitslae het vanoggend al deurgekom. Die afdrukke is identies en dis dus redelik om te aanvaar dis Cara s’n. 

			

			
				Van die testament wat Guy bevoordeel en ’n dag voor sy dood deur twee getuies geteken is, maar nie deur Cara nie, het Veronika niks geweet nie, behalwe dat Cara glo gesê het Guy wou haar dwing om ’n dokument te onderteken, ’n argument het ontstaan en sy het hom geskiet. 

				Veronika het nog minder geweet van die spuitnaald en bottel kaliumchloried wat in Guy se broeksak gekry is.

				Agter in ’n laai gedruk, het die speurders vleeskleurige latekshandskoene opgespoor. Dis nie te sê Veronika het dit gedra nie, en sy ontken dit ten sterkste, maar daar was nie vingerafdrukke op haar pistool nie, hoewel sy erken het sy het per ongeluk die skoot afgetrek. Dit dui sterk daarop dat sy wel die handskoene aangehad het. As dit die geval is, kan dit verdoemend wees. Forensies doen ook nog toetse op die swabs om te sien of daar kruitoorblyfsels aan haar hande was en haar klere word ook getoets, maar die uitslae is nog nie bekend nie. Ook nie van die ander forensiese toetse nie. Dit duur minstens ses weke, het Faure gesê.

				Cara is hopelik die een wat die antwoorde het, maar as sy sterf ...

			

			
				As Cara sterf. Dis woorde wat hy uit sy woordeskat wil wis, maar nog nie kan nie. Die operasie was tegnies suksesvol, maar sy is steeds in ’n koma. Haar lewe hang steeds aan ’n draadjie. 

				En dis hierdie vrou hier oorkant die graf se skuld. Hy weet dit met ’n onwrikbare weet, nes hy nou weet Mickey het Cara se Mignon Maydon-skrywersidentiteit gesteel nes sy haar man gesteel het. Maar dis nog een van vele dinge wat bewys sal moet word.

				Sy grootste frustrasie is dat hy net mooi niks daaraan kan doen nie. Hy kan ook nie die wiele van die gereg vinniger of bekwamer laat draai nie. Dit vreet aan hom soos maaiers aan ’n lewende dooie. Daarom dat hy hier by die begrafnis is. Sodat hulle kan weet hy hou hulle dop. Sodat die maaiers van vrees aan hulle ook kan vreet.

				Sy selfoon lui net ná die laaste amen. Hy antwoord terwyl hy koers kry kar toe.

				“Meneer Ryan, dis dokter Snyders.”

				Hy gaan staan botstil. 

				“Mevrou Mellet ...”

				“Cara. Noem haar asseblief Cara.” Hy bars in ’n yskoue sweet uit. Weet hy stel die onvermydelike net met ’n mikrosekonde uit.

				“Cara het so pas uit die koma gekom. Sy vra na jou.”

			

			
				George se begraafplaas is skaars drie kilometer van die Mediclinic af, maar dit voel soos ’n ewigheid voor hy hom in die gang af haas na die intensiewesorgeenheid.

				Dokter Snyders wag hom buite die deur in. Sy lyk steeds bekommerder as wat hy graag sou wou sien.

				“Dokter?”

				“Sy is swak. Ek het luitenant Faure ook laat weet. Hy is op pad, maar nog nie hier nie. Ek kan jou net ’n minuut by haar gee, in die teenwoordigheid van die konstabel wat haar bewaak. Sy moet haar kragte vir die luitenant spaar. Die bietjie wat sy het.”

				“Hoe swak is swak?”

				“Ons behoort binne die volgende vier en twintig uur te weet.”

				Sy hart voel soos ’n yskoue ghoen toe sy die deur vir hom oopmaak. Hy knik skaars in die rigting van die polisiekonstabel wat hom volg.

				Hy het nie geweet ’n mens kan so bleek wees en steeds asemhaal nie. 

				Haar wimpers fladder oop toe hy haar hand versigtig in syne neem, haar oë twee yslike akwamaryne. “Kevin.” 

				Hy besef eers hy huil toe hy die traan op haar hand sien neerplons. Hy gaan sit op die stoel langs die bed en druk haar hand teen sy lippe. Te ontwrig om te praat.

				Haar lippe roer asof sy probeer glimlag. “Dit was nie ek nie. Veronika het Guy ...”

			

			
				Kevin skud sy kop. “Bêre dit vir die luitenant. Ek weet dit was nie jy nie. Ons sal bewyse kry. Daaroor moet jy jou nie bekommer nie, oukei? Jy moet net gesond word, dis al. Daarna kan ons Mickey en Veronika al hulle hel gee.”

				Haar oë wil-wil weer toegaan. “Guy. Hy het my gedrug. Oogdruppels.”

				“Jojo het my gesê. Dat sy dit vermoed het.”

				Dié keer rek haar oë effentjies. “Jojo? Sy leef? Veronika het gesê ...” Haar asem raak op.

				“Jojo is springlewendig en bly hier op George in dieselfde gastehuis as ek. Sy praat my ore van my kop af en drink my bankrot aan die Southern Comforts. Sy is ook ’n myn van inligting. Ons werk saam om alles uitgepluis te kry.”

				Die glimlag wat om haar lippe plooi, is yl, maar die mooiste wat hy al gesien het. “Sê vir haar groete.”

				“Meneer Ryan?” Die dokter loer om die deur. Hy knik.

				“Cara, ek moet gaan. Lyk my die luitenant het aangekom. Maar ek is hier as jy my nodig het. Enige tyd van die dag of nag. Jy is vir my kosbaar. Jy weet dit, nè?”

				Haar oë gaan weer toe. 

				Hy druk sy lippe teen die koue, wit hand. 

				“Meneer Ryan.”

				Kevin staan traag op. Hy het al moeilike dinge in sy lewe gedoen, maar om nou hier weg te stap, is verreweg die heel moeilikste.

			

			
				Maandag 17 Desember 

				“Dis vakansietyd, Kevin, en jy wil hê ek moet vir jou ’n gemeubileerde huis voor Kersfees kry? Dis oor minder as sewe dae.” Jojo skud haar kop. 

				“Jy het mos vir Tabby. Dokter Snyders sê Cara sterk mooi aan, al het sy nog pyn en is sy swak. Sy moet ’n plek hê om te herstel sodra sy kan uitkom. Misty Blue is uit. En, Jojo, dit moet ’n ruim huis wees. Genoeg plek vir my en jou en vir Elizabeth, die verpleegster. En dalk haar dogter ook, aangesien dit vakansie is. Vyf slaapkamers. Minstens. ”

				“Dit gaan jou kos.”

				“Kry dit net.” Kevin voel soos ’n beer in ’n hok. Daar is so min wat hy kan doen. Die gereg se ratte draai oneindig stadig. “En verkieslik ’n mooi tuin. Dit beur mens altyd op as jy siek is. En ’n goeie alarmstelsel.”

				“Lyk ek vir jou nogals soos die wetterse fairy godmother?” Sy kyk nie op terwyl haar vingers oor die tablet dartel nie.

				Hy grinnik. “’n Bietjie, maar meer soos iemand wat vir Cara omgee.”

				“Sy betaal my.”

				“En dis al?”

			

			
				Jojo kyk uiteindelik op. “Oukei, jy wen. Terloops, het jy die artikel in die Huffington Post gesien? Oor Rachel Raphael?”

				Kevin gaan staan botstil. “Wat?” 

				“Rachel distansieer haar van Mignon Maydon tot daar sekerheid is oor haar identiteit. Sy het reeds ’n forensiese linguis ingekry om te bepaal of die hoofstukke van die derde boek ooreenstem met die skryfstyl in die eerste twee boeke.”

				“En wat het onse ‘Mignon Maydon’ daaroor te sê?”

				“Een groot stilswye. Maar hoekom soek jy ’n goeie alarmstelsel? Mickey en Veronika sal niks kan waag nie. Hulle weet hulle is onder die vergrootglas.”

				“Net ingeval. En ek weet nog nie wat van Gustav Venter geword het nie.” 

				Jojo kyk hom met groot oë aan. “Gustav Venter?”

				“Die man wat my uit die weg probeer ruim het. Laura en Marge se moordenaar. Danksy ’n anonieme brokkie inligting het Macey ’n rukkie terug vasgestel wat sy regte naam tussen al die aliasse is, maar wou dit nie bekendmaak nie.” Macey was nie beïndruk toe Kevin hom uiteindelik gekontak het nie, maar het darem verstaan toe hy die omstandighede geskets het. 

				“Kevin, die man wat Cara se ontvoerder doodgeskiet het, die een wat vir strafbare manslag aangekla is maar vrygekom het, se naam is Gerhardt Gustav Venter.” 

				Sy bloed word koud. “Maar Cara het dan gesê dit was Staaf wat die ontvoerder geskiet het? Guy se pa?”

			

			
				“Gustav. Staaf. Maak sin. Staaf is dus ook die Koevoet-man van Kroasië. Hy is nie net ’n huurmoordenaar nie. Hy is daardie drie duiwelskinders se stiefpa. Die een wat die meisiekinders se ma doodgeskiet het.” 

				Kevin vou sy oë met sy hand toe. Die lug waar hulle op die gastehuis se stoepie sit, is skielik suurstofloos. ’n Huurmoordenaar wat dalk nog op sy spoor is om klaar te maak wat hy verbrou het, is ’n ongemaklike situasie. Maar as Staaf die huurmoordenaar is ... Staaf het ’n persoonlike rede om ook Guy en Veronika se vuilwerk te kom klaarmaak noudat die Britse polisie so warm op sy spoor is. Vir hom sal dit sin maak om hom op Cara te wreek voor sy doppie geklink word. Oor Cara ’n Van der Linde is, oor sy Karel se dogter is en oor hy sal glo sy het sy stiefseun doodgeskiet en sy twee stiefdogters onder verdenking geplaas.

				Kevin spring op en pluk sy selfoon uit sy sak. “Inspector Macey, please,” blaf hy behoorlik toe Surrey se polisie uiteindelik antwoord. 

				“Ek lei af,” sê Jojo toe hy die foon ná ’n korterige gesprek dooddruk, “dis nie goeie nuus nie?”

				“Hulle het Venter se spoor verloor. ’n Polisieman wat hom gevolg het, is vermoor in ’n steeg aangetref. Macey reken Venter sal dit nie kan waag om self Suid-Afrika toe te kom nie. Nie met die WVK wat sy bloed soek nie. Ek dink hy misgis hom.”

			

			
				Jojo verbleek. “Ek sal ’n sekuriteitswag vir Cara by die hospitaal reël,” is al wat sy sê voor haar vingers weer begin dwarrel.

				



			

	






			

			
				VIER EN DERTIG

				Maandag 24 Desember

				Cara kan nie glo mens kan die een dag voel jy staan by die hekke van die dood en tien dae later asof jy heeltemal onnodig in die hospitaal gehou word nie. Sy verduur nog heelwat pyn en ongemak, maar haar kop is weer helder en haar liggaam weer haar eie.

				Dokter Snyders het verduidelik dat die liggaam, nadat die keerpunt bereik is, veel vinniger herstel as wat mens sou dink.

				Sy het ingestem om Cara te ontslaan op voorwaarde dat sy tuis deur ’n opgeleide verpleegster verpleeg word. En vandag gaan sy huis toe. Wel, na ’n huis toe. Een wat Jojo glo met groot moeite vir hulle gekry het. 

				Tussen Jojo en Kevin hou hulle haar op die hoogte van die Mignon Maydon-verwikkelinge, asook die res.

				Selfs ná die verklaring wat sy aan die polisie afgelê het, hang daar nog baie vraagtekens oor Guy se dood en sy weet daardie vingerafdrukke op die pistool is redelik verdoemend. Al het sy verduidelik hoe dit gebeur het, is dit haar woord teen Veronika s’n. Soos die geval is met so baie van die dinge wat gesê is en gebeur het.

			

			
				Nou kan sy maar net hoop en bid die forensiese uitslae sal uitsluitsel gee wanneer dit uiteindelik beskikbaar is. 

				Die luitenant het aansoek gedoen om sowel Karel as Willa se liggame op te grawe om die naaldmerke te probeer verifieer, maar die proses neem tyd en hulle het weer eens net Cara se woord. En dié is boonop hoorsê. Daar is ook wie weet hoeveel rompslomp daaraan verbonde en Veronika staan Karel se opgrawing teen – volgens haar om religieuse redes. Wat nie die polisie kan keer nie, maar dit kan sake wel vertraag.

				Die matrone van die privaat kliniek vir demensiepasiënte het Veronika positief geïdentifiseer as die “vroutjie” wat Willa besoek het. Ook op die dag van haar dood, maar dit bewys blykbaar steeds niks nie. Volgens Veronika het Karel haar vertel van sy pa se laaste oorlewende vriendin wat nou agteruitgaan en sy het haar uit die goedheid van haar hart begin besoek ná Karel se afsterwe. Sy het iets nodig gehad om haar aandag af te trek van haar eie hartseer terwyl Cara in Mauritius was, en sy het nie omgegee om die vyf en negentig kilometer daarheen te ry nie.

				Mickey hou steeds vol sy is Mignon Maydon en dat Cara haar uit jaloesie geteiken en verdag gemaak het. Sy was dalk Karel se buite-egtelike dogter, maar het al die inligting gehad om die boek te kon skryf aangesien haar ma vir haar en Veronika so baie vertel het. Sy het ook self deur die jare gesorg dat sy op die hoogte bly van verwikkelinge in die familie wat haar verwerp het. Sy glo die forensiese linguis wie se hulp Rachel ingeroep het, sal kan bewys sy het net te veel stres verduur, dat dit is hoekom die hoofstukke van haar nuwe boek nie goed vergelyk met die vorige twee nie.

			

			
				Sowel Veronika as Mickey ontken ten sterkste dat daar ’n komplot was en daar is ook geen bewyse dat hulle vir die afgelope jaar en ’n half enigsins met mekaar in aanraking was nie. Hulle is glo ’n paar jaar lank al vervreem. Ook van hulle stiefbroer.

				Veronika sê sy was baie verras om Guy ’n jaar of wat gelede in George raak te loop. Sy het die feit dat hy haar stiefbroer is en hulle voorheen getroud was van Karel weerhou omdat sy bang was hy sal jaloers wees. Sy erken wel sy het vir Guy die wenk gegee dat Karel iemand soek om ’n hackprobleem op te los aangesien sy geweet het Guy spesialiseer daarin. 

				Volgens Mickey het sy Guy jare laas gesien.

				Cara wou by luitenant Faure weet hoe Mickey dit kan verduidelik dat sy nog nie eens dertig is nie, maar Mignon Maydon skryf alreeds vyftien jaar lank. Die speurder het haar daarop gewys dat Mickey volgens haar ID-dokument agt en dertig is. Wat Cara nie vir ’n oomblik glo nie.

				Faure het darem ook vir Jojo gesê die omstandigheidsgetuienis is stewig aan die opbou. Dat daar darem te veel toeval is. Veronika se huwelik met Cara se pa. Mickey s’n met Cara se eks. Cara s’n met Veronika se eks. En die drie se sogenaamde onkunde ten opsigte van mekaar se bewegings. Dis alles baie verdag om die minste te sê.

			

			
				Hy glo hy sal binnekort genoeg bewyse hê om minstens vir Veronika te arresteer, en dié keer te laat aankla. Wat Cara laat wonder of dieselfde lot op haar wag. 

				Sy glimlag verras toe stemme buite die deur opklink. Kevin is seker vroeg. Dis nog ’n kwartier voor besoektyd. Sy swaai haar bene versigtig van die bed af. Dis nog maar pynlik om te beweeg, maar dis al baie beter. Sy frons toe ’n sagte uitroep en ’n gedempte lag opklink. Dit klink nie soos Kevin nie. Sy lag, en sy stem, sal sy tussen duisende uitken. Seker maar die sekuriteitswag waarop Kevin aangedring het.

				Sy skrik toe die deur na haar privaat kamer oopswaai en kyk vraend na die man in ’n verpleërsuniform wat met ’n leë rolstoel ingestap kom.

				Sy glimlag sit vreemd op sy vierkantige gesig. Asof hy nie gewoond is aan glimlag nie. Sy kil oë is dié van ’n man sonder gewete. Gustav Venter, weet sy instinktief. Die besef kom op presies dieselfde oomblik as wat die sirenes begin afgaan.

				“Brand in die gebou,” gryns hy, tel haar met die grootste gemak van die bed af op en sit haar in die rolstoel.

			

			
				Cara se gil breek stomp af toe hy ’n rewolwer agter sy rug uithaal en dit onder sy maag by sy gordel indruk voor hy sy hemp daaroor drapeer. 

				“Gedra jou, prinses. Al gee jy dalk nie om vir die dood nie, wil jy sekerlik nie hê ander mense moet seerkry nie, of hoe? Soos toe jy die eerste keer ontvoer is en ek en Peet de Bruin uiteindelik die slagoffers was.”

				Buite die deur sit die sekuriteitswag met ’n geknakte nek. Dit lyk asof hy dut, maar niemand kan deur die lawaai van sirenes en mense wat bevele uitroep, bly slaap nie. 

				“Ontruim onmiddellik!” roep ’n suster toe sy haar verby hulle haas sonder om na hulle te kyk. “Oostelike uitgang.”

				Staaf Venter begin hardloop en pyne skiet deur Cara se lyf van die rolstoel wat in alle rigtings skud. In die harwar, weet sy, sal sy haas niemand opval nie.

				Kevin kan van frustrasie gil toe hy by die parkeerarea weggewys word. Sirenes loei uit alle oorde. Die hospitaal s’n, die brandweer s’n. Oral is chaos. Rook borrel uit ’n venster in die westelike vleuel.

				Al is hy klaar vroeg, sou hy hier gewees het voor hierdie chaos hier gewees het as hy nie Macey se oproep beantwoord het net voor hy wou ry. Maar dan het hy ook nie geweet Gustav Venter bevind hom onder ’n alias in Suid-Afrika nie. Dan sou hy nie vermoed het hierdie brand het nie per ongeluk ontstaan nie.

			

			
				Hy spring uit die motor, ignoreer die hekwag wat op hom skree en maak seker hy weet waar Cara se kamer is voor hy ooplê na die oostelike uitgang. Dis die naaste aan haar kamer. Die sekuriteitswag of personeel sal haar hopelik uit die gebou help kom. Sy sal nie vinnig kan beweeg nie. Sal waarskynlik in ’n rolstoel wees.

				In die hardloop probeer hy bestek opneem van wat om hom aangaan. Hy verslap sy pas toe hy ’n groepie rolstoele eenkant in ’n oop stuk van die parkeerarea sien staan. ’n Verpleër is teen ’n spoed met nog ’n pasiënt in ’n rolstoel op pad na ’n ambulans toe. Hy is fris gebou. Net so lank soos Kevin self. In sy vyftigs, skat hy toe die man in die hardloop omkyk. Hulle oë ontmoet. Kevin eien Gustav Venter net voor hy sien hoe hy ’n rewolwer onder sy hemp uittrek.

				Venter hardloop stadiger, mik sy rewolwer op Kevin. Kevin versnel. Gille klink op van die mense in die omgewing. ’n Oomblik later tuimel Venter gat oor kop bo-oor die rolstoel, skuinsweg oor Cara. ’n Skoot gaan af, fluit êrens die struike in. Venter se kop klap teen die teer. Die rem, besef Kevin. Cara het die rem opgetrek.

				Kevin val bo-op Venter net toe dié dronkerig probeer orent kom. Hy pluk die pistool uit sy greep, rol weg en kom regop. Hy hou die loop sekuur op Venter gemik.

			

			
				“Ry, Cara, ry net weg!” skree hy sonder om na haar te kyk. Die rolstoelwiele knars op die teer toe sy gehoorsaam. Hy kyk ook nie om toe ’n motor met skuiwende bande langs die ambulans tot stilstand kom nie.

				“Polisie! Staan weg! Laat sak jou wapen!” Die stem klink jonk en benoud.

				Cara rittel en beef van kop tot tone. Die tafereel voor haar voel onwerklik. Kevin met sy aandag uitsluitlik op Staaf toegespits. Twee polisiemanne wat Kevin onder skoot hou.

				“Dis Gustav Venter!” skree Kevin sonder om om te kyk. “Hy word gesoek vir moord. Boei die vent eers.”

				Cara staan wankelend op uit die rolstoel net toe nog ’n motor langs die polisiekar intrek. ’n Skraal man in gewone klere spring uit en beduie vir haar om nog verder weg te beweeg. Luitenant Faure.

				“Wat gaan hier aan?”

				“Luitenant, die man sê dis Gustav Venter, wie de fok dit ook al is.”

				“Boei hom, maar versigtig. Dis ’n Koevoet-man. Ek cover julle. Meneer Ryan, laat sak jou wapen. Ons sal nou oorneem. Jy kan in die pad kom.”

				Kevin kyk oor sy skouer, som die situasie op en gehoorsaam. ’n Oomblik later is hy by haar, sy arms om haar, haar wang en lyf styf teen syne. 

			

			
				Maandag, 28 Januarie

				“Cara, ek kan jou nie keer nie, maar die vet weet, ek wens jy wil dit nie doen nie.” Kevin se hare staan herwaarts en derwaarts gevee. Die kepe langs sy mond is diep van kommer, sy oë bewolk.

				“Dis die een kans wat ek het. Of wil jy hê sy moet wegkom met alles behalwe dat sy haar voorgedoen het as Mignon Maydon? Wat dink jy sal haar straf wees vir identiteitsdiefstal in vergelyking met straf as meesterbrein agter die hele duiwelsvurk wat my lewe amper vernietig het?”

				“Die Van der Lindes se naam is onherroeplik down the drain, Cara. Karel van der Linde, wat aan die roer was van een van die grootste sakeryke in Suider-Afrika, is ontmasker as ’n moordenaar wat daarmee weggekom het. Vir dekades lank in elk geval. Jou oupa se streke is dalk op die agtergrond, maar alles wat nog nie op die lappe is nie, sal op die lappe kom. Wat help dit jy probeer Mickey sover kry om te erken sy het alles beplan?”

				“Sy pak al die skuld op Veronika en Guy! Sy gaan dálk twee of drie jaar sit vir identiteitsdiefstal en jy dink dis oukei?”

				Kevin druk sy hande teen sy slape. “Nee, Cara, ek weet dis nie oukei nie. Maar dis nog minder oukei dat jy haar gaan face. Alleen.”

				“Ek is nie alleen nie. Daar is kameras in die vertrek en polisie buite die deur. Dis ’n gesprek in ’n ondervragingsvertrek in ’n polisiestasie, nie ’n stupid act van die heldhaftige heldin in ’n fliek nie. Sy gaan in elk geval waarskynlik haar cool hou, toneelspeel en die hele ding gaan op niks uitloop nie.”

			

			
				“Dis steeds te gevaarlik, Cara. Mickey is onvoorspelbaar en jy is nog nie eens heeltemal gesond nie.”

				“Jammer, Kevin, maar ek gaan.”

				Hy hou die sleutels van sy motor na haar toe uit. “Ek ry jou nie aan na so ’n waansinnige afspraak nie.”

				Sy pluk die sleutels uit sy hande. “Fine, ek sal alleen gaan.”

				“Ek het nie gesê ek gaan nie saam nie. Ek ry jou net nie aan nie.” Die volgende oomblik druk hy haar teen hom vas. “Jou eiesinnige, dapper klein pes,” kreun hy.

				“Dis só nie die tyd hiervoor nie,” ruk Jojo hulle oomblikke later droogweg terug na die werklikheid. “Kom, ons wil nie laat wees nie.”

				Cara vra nie eens nie, aanvaar net Jojo gaan ook saam. Maar sy weet ook, in daardie ondervragingsvertrek gaan sy alleen saam met haar slinkse halfsuster wees.

				Mickey kyk op toe Cara binnekom, haar gesigsuitdrukking onleesbaar. Cara probeer die beeldskone jong vrou voor haar vereenselwig met alles wat sy van haar weet en vermoed, maar sy kry dit nie reg nie. Hoe kan ’n mens so ontsettend mooi wees en tog so verrot?

			

			
				“Julle het vyftien minute.” Die deur klik toe agter die konstabel wat Cara binnetoe vergesel het.

				Daar is ’n tafel en twee stoele aan weerskante. Dis die omvang van die dekor. Feng shui is nie ’n polisieding nie. Cara gaan sit oorkant Mickey.

				“Dan is jy nou my ousus.” Mickey se stem is sag, huiwerig. 

				Dit betrap Cara onkant. Sy kan aan niks dink om te sê nie.

				“Ek is bly jy het gevra om my te ontmoet. Sodat ek vir jou kan sê ... Ek is so jammer. Oor alles. Dis net, jy weet ... Ek wou so graag wees wie jy is. Nie net die beroemde skrywer nie. Karel se dogter. Die erkende een. Maar dit was onmoontlik. Toe probeer ek maar Mignon Maydon wees. En op ’n manier is ek, weet jy. Ek is regtig Michelle Mignon May Venter gedoop.”

				Agter die sagte glimlag, in die helder oë, kan Cara die blivet sien roer. En deesdae herken sy een as sy hom sien. “Jou doopname maak nie van jou ’n skrywer nie. Dit gee jou nie die reg om my skryfpersona oor te neem nie. Of om my tantième en voorskot in te palm nie. Of my man af te vry nie. En ek is nie jou ousus nie. Ons het bloot dieselfde pa gehad en ook net biologies gesproke.”

				Mickey se gelaatstrekke verstrak ’n oomblik lank voor dit in ’n hartseer trek ontspan. “Jy is wreed, Cara. Jy het jou hele lewe lank alles gehad wat jou hart begeer. Ek kan nie help ons het dieselfde man liefgekry en dat hy my bo jou verkies het nie. Ek kan nie help dat ek buite die eg verwek is nie. En ek het so pas om verskoning gevra oor die skryfding. Jy sal nou in elk geval seker die geld terugkry. Al het jy klaar meer as wat ’n honderd mense in ’n leeftyd kan opgebruik.”

			

			
				Cara staal haar teen die emosie wat in haar opwel. Mickey het wel ’n raw deal gehad, maar sy is nie die enigste een nie. “Dit gaan nie oor die geld nie. Jy het my op elke moontlike vlak ondermyn. Jy het my belaglik gemaak in die oë van die boekwêreld. En jy het Paul nie liefgekry nie. Jy het hom sonder skroom misbruik om by my en my geld uit te kom.”

				“Snaaks, hy’t nooit vir my gesê hy voel misbruik nie. Inteendeel. Maar ek is seker jy wil nie hoor hoe mal jou eksman oor my is nie ... sus.” 

				Cara sukkel om kalm te bly, maar sy weet sy moet. Kalm en berekend. Nie emosioneel nie. “Jy het hierdie ding aan die gang gesit. Ek wil weet hoekom. Hoekom regtig.”

				“Maar ek het dan nou net vir jou gesê? Ek het jou beny, wou deel wees van die soort lewe wat jy as vanselfsprekend aanvaar. Die soort lewe wat ek ook sou gelei het as ons pa met my ma getrou het.”

				Cara skud haar kop. “Nee. Jy het my boek gelees. Jou gat gewip omdat ek nie al die feite reg gehad het nie. Jy het ... Nee, wag laat ek klaar praat. Jy het Guy en Veronika opkommandeer. Marge genader. Staaf Venter gehuur. Jý het die bose plan aanmekaargesit om my lewe te vernietig en in die proses ’n klomp lewens geneem.”

			

			
				“Hoe kan jy ...”

				“Shut up. Ek praat nou. Jy het baie skade aangerig, maar jy is ’n loser gebore, Michelle Venter, en jy sal ’n loser doodgaan. Albei jou ouers was meedoënlose moordenaars. Ek het minstens ander gene van mý ma bygekry. Maar moet my ook nie onderskat nie. Ek is en bly ’n Van der Linde. As jy loskom, sal jy vir die res van jou lewe moet wonder waar ek is, wat wag vir jou. Jy dink jy is so slim en so oulik. Jy dink jy gaan wegkom met jou skoonheid, jou leuens, jou toneelspel. Glo my, jy gaan nie. En hoekom nie? Want jy is nie slim genoeg nie.” 

				Mickey se mond het ’n saamgepersde lyn geword. “Dink wat jy wil, see if I care.”

				Dit voel vir Cara asof sy ’n draaiboek skryf en dit in die proses hardop uitspeel. Die onverbloemde woede in Mickey se oë spoor haar aan. “Jy is ’n mislukking. Jy kon nie eens jou plannetjies laat werk nie. Geen wonder my pa wou jou nie as sy dogter erken nie. Jy is die naam Van der Linde nie werd nie. En die Vader weet, dit sê baie. Jy is ’n Venter. Met ’n hoof- en ’n kleinletter. Jy vent jou lyf, jou gesiggie, want dis al wat jy is. ’n Gesiggie en ’n lyf. En jy weet waarskynlik nie eens dat ’n venter ’n derderangse smous is of wat vent beteken ...”

			

			
				Mickey se stoel spat agteruit. “Ek fokken weet wat fokken venter beteken! Ek is nie fokken onnosel nie. Jy dink jý is so slim. Jy dink jy is verhewe bo die res. Jy dink jy is hierdie kick-ass-skrywer. As jy nie ’n Van der Linde was nie, was jy niks! Paul sou nie eens na jou gekyk het nie. Hy het dit in soveel woorde vir my gesê. Sonder jou geld en jou naam sou jy jou ou droë lewetjie gelewe het, Mills & Boon-kak geskryf het en niks en niemand gewees het nie.”

				Cara kom ook regop. “En jy? Wat was jy voor jy my identiteit, my lewe probeer steel het? Iemand wat in porn movies gespeel en haar verbeel het sy kan act. White trash, dis wat jy is.” 

				“My verbeel? White trash? Kyk wat het ons reggekry! Ons het die hele magtige Van der Linde-dinastie in sy moer in gestuur sodat julle nou uit skaamte soos fokken kokkerotte moet rondkruip. En jý? Wat het jy met jou lewe gemaak, ’n lewe wat net voordele vir jou ingehou het? Niks. Fokkol! En toe dinge vir poor little rich girl begin verkeerd loop, wat doen sy? Sy crash en crumble in die arms van die eerste die beste man in haar omgewing. Ek het hom dalk binne jou bereik geplaas, maar dit was jy wat desperaat genoeg was om vir Guy te val. En jou pa? Ga! Dis disgusting om te dink hoe maklik dit was om hom van sy fokken troon af te stoot.” 

			

			
				Innerlik bewe Cara, maar sy hou haar blik minagtend. “Dit was Veronika se voorreg, nie joune nie. Jy het amper daarin geslaag om my lewe oor te neem, maar Veronika is die een wat die Van der Lindes op hulle plek gesit het. Nie jy nie.”

				“Veronika? Veronika se moer! Sy en Guy is te fokken useless om ’n piss up in ’n brewery te organize. Kyk hoe het hulle alles op Misty Blue opgefok! Ék het die hele deal aanmekaargesit! Al wat hulle moes doen, was om jou sover te kry om een dokument te teken en ’n spul slaappille te laat drink sodat ...” Mickey versteen.

				Cara vou haar arms en knik. “Sodat Veronika my met kaliumchloried kan inspuit. Ja-nee, hulle het behoorlik opgefok, Mickey. Behoorlik.”

				Die deur vlieg oop net toe Mickey op haar afstorm. Haar naels byt in Cara se wang sekondes voor die luitenant haar wegruk en boei. 

				In die deur swaai Mickey om. “Ek haat jou, Carolina van der Linde,” krys sy hees en herhaal toe sagter, maar intenser: “Ek haat jou.”

				Vrydag 1 Februarie

				Selfs met die twee tronkbewaarders in die kraamvertrek trek Cara se rug hol toe sy binnestap en Veronika teen die opgestapelde kussings sien lê. Haar hare is natgesweet, haar gesig vlekkerig, haar oë lyk koorsig.

			

			
				Hierdie keer het Kevin botweg geweier om eens te luister waarom sy hierheen moes kom. Sy kan hom seker nie kwalik neem ná die petalje met Mickey nie. Ook nie dat hy ’n ultimatum gestel het nie. 

				“As jy jou op enige vlak met Veronika se kind gaan bemoei, Cara,” het hy vroeër vanoggend gesê, “is ek uit die prentjie. Ons staan nie ’n kans as ons die verlede saam met ons die toekoms invat nie. Jy moet kies. Verknies jou oor alles wat gebeur het en die gevolge daarvan, of omhels die toekoms saam met my.”

				“Jy het gekom.” Veronika se skor stem ruk haar terug na die hede.

				“Hallo, Veronika.” Wens sy haar geluk met haar gesonde seuntjie? In hierdie omstandighede?

				Sy groet nie terug nie. “Ons albei weet ek gaan skuldig bevind word. Danksy jou leuens en trieks, Cara.”

				Cara staar haar stip in die oë, maar sê liewer niks nie. Seker ter wille van die bewaarders dat Veronika selfs nou nog by haar storie hou. Al moet sy self teen dié tyd besef haar turf sit, nes Mickey s’n. 

				“Carl is ’n Van der Linde. Hy moet grootword soos een. Ek wil hê jy moet hom grootmaak terwyl ek in die tronk is. Jy is dit aan my verskuldig.”

				Vandat Cara in die vroeë oggendure ingelig is Veronika is in kraam en dat sy wil hê Cara moet Carl versorg, is sy al in ’n tweestryd. Sy het nie gedink Veronika sal pleit nie, maar ook nie dat sy net sou aanvaar Cara sal instem nie. “Hy is Guy se kind, Veronika. Ons weet dit albei.” 

			

			
				“Bewys dit. Maar terwyl jy dit probeer bewys, toon ten minste ’n bietjie medemenslikheid. Hy is ’n onskuldige kind.” 

				Cara skud haar kop. “Ek sien nie kans nie. As dit nog my pa se kind was, dalk, maar nie Guy s’n nie.” Dit het sy besef ná baie ure se emosionele gestoei. Maar ook dat sy nie kan doen wat Kevin gevra het nie. Sy kan nie net haar hande was nie. Al is die kind niks van haar nie. “Wat ek wel bereid is om te doen, is om te sorg dat hy deur goeie mense aangeneem word. Mense wat nie weet wie hy, of liewer wie sy ouers is nie. Dis die beste kans wat ek en jy hom sal kan gee.”

				Veronika se onderlip begin bewe. “Sommer net wildvreemde mense? Hoe kan jy so harteloos wees?”

				“Jy sal egter alle regte moet afteken. Ook die reg om uit te vind wat van jou kind geword het.” 

				“Ek kyk na vyf en twintig jaar in ’n tronk, Cara, as die hof jou liegstories glo. Langer, as die polisie Karel en daardie ou vrou in Plet se sterftes ook aan my wil afsmeer. Wanneer dink jy gaan ek kans kry om te probeer uitvind wat van my kind geword het?”

				“Dis die voorwaarde. Jy wil immers die beste vir jou kind hê?”

			

			
				“Jy is hardvogtig verby.”

				“’n Kind se kans op ’n goeie toekoms, Veronika, tel snaaks genoeg vir my meer as die opinie van die vrou wat my pa vir sy geld vermoor het.”

				“Jou pa het mý pa laat vermoor vir ’n vrou wat hy later weggegooi het, Cara. Hy het Mickey weggesmyt en is direk verantwoordelik vir alles wat gevolg het.”

				“En jou ma het nie net soveel skuld daaraan nie? En Mickey het geen ander opsies gehad nie? Sy kon nie besluit het om die beste van haar lewe te probeer maak pleks van ander s’n te vernietig nie?”

				Veronika kyk weg. 

				“Ek verstaan dat jy my pa gehaat het vir wat hy gedoen het. Wat ek nie kan verstaan nie, is hoe jy desondanks by hom kon slaap. Saam met hom kon leef. Hemel, jou ma se gewese minnaar?” 

				“Dit was hel, glo my, maar dit was die enigste manier.”

				Die bewaarder beduie na haar horlosie. Cara knik. “Ek moet gaan, Veronika.” Sy draai weg.

				“Wag!” keer Veronika. “Goed, ek sal alles teken. Solank hy ten minste net ’n goeie kans staan van geboorte af. Ek hoop net jy kan met jou gewete saamleef dat jy ’n Van der Linde verwerp soos jou pa Mickey verwerp het.”

				“Ek sal DNS-toetse laat doen en seker maak. Die bloed op Guy se klere sal uitsluitsel gee. En indien nie, kan die kind se DNS met myne vergelyk word. Dis nou aangesien ek nog nie veras is soos jy gehoop het teen dié tyd die geval sal wees nie. En terloops, jy kan nie alles glo wat jy op die internet lees nie. DNS kan wel van ’n gebalsemde lyk verkry word. Die wenkbrouhare, as daar niks anders is nie.”

			

			
				Veronika draai haar kop terug, kyk Cara in die oë. Die haat is onverdun. “Vat my seun en fokkof net.”

				



			

	






			

			
				EPILOOG

				Dinsdag 11 Maart – een jaar later

				“Hoeveel hiervan is waar, Cara?” Rachel Raphael haal haar elegante bril af en beduie na die dik manuskrip voor haar op die lessenaar. 

				“Dalk niks nie. Dalk baie. Ek weet self nie. Ek het my verbeelding ingespan, probeer om in vroue soos Simone, Veronika en Mickey se koppe in te kom, maar dis nie ’n feitelike storie nie, al is dit sterk gebaseer op die feite soos ek dit ken. Wat dit lank nie die heilige waarheid maak nie. En daar is ’n paar goed wat ek doelbewus weggelaat het.” Agter Rachel raam die venster die ylblou Londense lug.

				Cara wens dit was Laura wat voor haar gesit het, maar Rachel was die logiese keuse as agent vir haar nuwe boek. Nie net omdat Rachel werklik goed is nie, maar ook omdat sy die bedrogspul waarby sy onwetend betrek is, blootgelê het sover dit binne haar vermoë was, en toe sonder ophef vir Cara in die media om verskoning gevra het.

				“Jy sê nie in die storie wat van jou eksman geword het nie. Net dat hy van Mickey geskei is ná die vonnisoplegging.”

			

			
				Cara skud haar kop. “Dis nie sy storie nie. Dis drie vroue soos Mickey, Veronika en Simone s’n. Vroue wat in reaksie op iets wat nie hulle skuld was nie, hulle opsies op verskillende manier uitgeoefen het. En by verstek is dit ook hulle ma’s se storie.”

				“Mag ék weet? Van Paul?”

				“Ek het hom die helfte van die Westcliff-eiendom se markwaarde uitbetaal. As hy mooi werk daarmee, behoort hy vir die res van sy lewe daarvan te kan leef.” Nie dat Paul weet hoe om mooi met geld te werk nie. 

				Sy het die afgelope jaar besef sy wou haar pa en ma en hulle koue huwelik verkeerd bewys met haar huwelik. In die twee dekades wat Cara met Paul getroud was, het sy vir hom ’n wêreld geskep waar hy die Paul kon wees wat hy hom verbeel het hy is. In ruil daarvoor was hy vir haar die man wat sy gedink het sy wil hê.

				Só het sy haar eie Mills & Boon-sprokie geskep, maar die sprokie het in ’n optiese illusie ontaard. Dit wat was, het versmelt met dit wat sy wou sien, dit wat sy graag wou gehad het, wou glo.

				Paul soos sy hom geken het, was geensins werkliker as Cody van Riptide-faam nie. En sy nie veel meer as sy paspoort tot ’n gerieflike lewe nie. Wat seermaak, is dat sy dit nie besef het nie, terwyl hy die spel doelbewus gespeel het. Tot ’n gewetenlose meester hom in haar eie spel toespin het. 

			

			
				Die Paul wat by Cara kom pleit het om hom terug te neem, en toe sy weier, haar daarvan beskuldig het dat sy sy lewe vernietig het, was so totaal uit voeling met die werklikheid dat sy die uitgemergelde man voor haar net met verdwasing kon aanstaar. 

				“Jy is nou die alleenerfgenaam van jou pa se korporasie,” roep Rachel haar terug na die hede. “Hoe gaan jy dit hanteer, Cara? Dit kom ook nie in die boek uit nie.”

				Lind is geknou, maar die monster het wonder bo wonder die skandaal oorleef. “My pa se een broerskind is uitstekend gekwalifiseer en sal saam met mense werk wat al jare lank by Lind betrokke is tot sy gereed is om oor te neem.” Haar pa sou die aapstuipe kry as hy kon weet Lind gaan in ’n vrou se hande beland, maar oom Jaco se dogter is uitgeknip daarvoor. “Ek wil verder niks met die hele affêre te doen hê nie.”

				“En is jy nou reg vir jou derde boek in die Belong-trilogie?” 

				Cara skud haar kop. “Daar is te veel dinge wat daarteen tel, Rachel. Ek sal nooit weer onder die naam Mignon Maydon skryf nie. En noudat ek weet hoe min ooreenkoms daar is tussen wat ek as die waarheid geken het en wat die werklikheid was, kan ek nie die naïwiteit waarmee ek die eerste twee aangepak het, veins nie.”

				Rachel dink ’n rukkie na. “Ek sal die saak met die uitgewer kan beding.” Sy beduie weer na die manuskrip. “Hindsight sal hulle help oortuig. Ek sien jy gebruik die naam Cara van der Linde op die titelblad?”

			

			
				Cara knik. “Die eerste en die laaste keer. Maar Rachel, ek wil nie geld maak uit ander se pyn nie. Ek wou dit net probeer verwoord. En self verwerk. Hulle probeer verstaan. Ek wil hê die opbrengs van hierdie boek moet na ’n trust toe gaan wat ek onlangs gestig het. Die Una du Preez-trust.”

				Rachel kyk haar skepties aan. “Hindsight gaan ’n topverkoper wees, Cara.”

				“Ek hoop so.”

				Rachel staar ’n ruk lank peinsend na die manuskrip voor sy opkyk. “Het die trust iets te doen met die versorging van Veronika se seun?”

				Sy moes geweet het Rachel is nie onder ’n kalkoen uitgebroei nie. “As dit uitlek, kry jy nooit weer ’n boek van my nie, Rachel.” 

				“Alles tussen ons is vertroulik. Maar hoekom die geheimhouding? Veronika sal ’n stokou vrou wees as sy ooit haar voete buite die tronk sit. Drie lewenslange vonnisse. Gustav Venter is dood in sy sel aangetref nog voor die hofsake begin het. En toe dit uitkom Mickey is die een wat hom persoonlik opdrag gegee het om Laura en Marge te vermoor, was haar doppie ook deeglik geklink. Ek bedoel, niemand hou meer vir die kind gevaar in nie?” 

				“Daardie kind het die reg om op ’n skoon lei te begin, Rachel. Sonder die sondes van sy biologiese ouers wat oor hom hang. Sy aanneemouma en -ouers weet net ’n jong weduwee het nie kans gesien om haar kind alleen groot te maak nie en is kort nadat sy die kind afgeteken het ook oorlede. En só moet dit bly. Volgens hulle het ek die trust gestig uit dankbaarheid vir Una se lojaliteit deur alles heen.”

			

			
				Rachel knik net, kom orent en steek haar hand na Cara toe uit. “Ek weet Laura was spesiaal vir jou, Cara. Ek gaan nie haar plek eens probeer inneem nie, maar ek hoop ons werk lekker saam.”

				Cara staan ook op en skud haar hand. “Ek waardeer dit dat jy die Mignon Maydon-ding oopgevlek het. Ook die eerlikheid waarmee jy dit gedoen het.” 

				“En ek waardeer dit dat jy my verskoning aanvaar het. My mensekennis het my sleg in die steek gelaat. Maar toe ek daardie nuwe hoofstukke van boek drie lees, het ek dadelik geweet dis nie dieselfde skrywer nie.” Rachel gee ’n laggie. “En daar was sy toe al die tyd agt en twintig. Ek moes geweet het geen mens kan só lyk op amper veertig nie.”

				Cara is geneig om saam te stem, maar sê dit liewer nie. “Moet jouself nie verwyt nie, dis bewys dat die meeste van ons aan besonder mooi mense die voordeel van die twyfel gee.” 

				Rachel stap saam met haar na die deur toe, maar huiwer met haar hand op die deurknop. “Mag ek vra oor Kevin?” 

			

			
				Kevin se ultimatum van ’n jaar gelede, voor sy na Veronika in die kraamsaal toe is, dawer nou nog in haar ore. Die verydelde gevoel wat sy ervaar het toe sy by Veronika weg is, onthou sy asof dit gister was. 

				Cara glimlag. “Kom ons sê maar net dankie tog vir ’n fairy godmother wat genoeg omgee om verstand in twee hardekoppe in te praat.”

				Woensdag 12 Maart

				Cara staar met verwondering deur die vliegtuigvenster na die Andes-gebergtes. “En jy het daardie klowe en kranse geklim?” Sy loer na Kevin.

				“’n Baie klein deeltjie. En onthou, ek was veel jonger.”

				“Die Inka-roetes en die ander goed wat Jojo ons help reël het, gaan jou mos verveel ná alles wat jy al aangepak het?” 

				Jojo was soos ’n stoomroller toe sy eers besluit het die beste manier vir Cara en Kevin om die toekoms aan te pak, is om saam ’n avontuur te beleef. Dis nou nadat sy Kevin oortuig het om Cara die geleentheid te gun om afsluiting te vind. En toe vir Cara laat insien het Kevin is ook reg. Daar is ’n tyd om die verlede te laat gaan. 

				En noudat Hindsight klaar is, kan die toekoms begin.

			

			
				Kevin skud sy kop en trek haar onder sy blad in. “Verveel? Inteendeel. Al waarna ek nie uitsien nie, is die witchcraft market in La Paz.”

				“Jy is so ’n sissie!” spot sy maar ril heimlik, ook nie seker of sy dapper genoeg is vir die mark waar bisarre items betrokke by die Aymara-geloof te koop aangebied word nie. 

				“Is jy seker dis waar jy wil hê die storie moet begin?” Sy kan hoor hy is eerder moedswillig as werklik skepties.

				“Jip. Dis ’n sterk intro. Lina Lind koop ’n grieselige amulet omdat sy vermoed daar is onwettige smokkelhandel in skaars spesies se fetusse betrokke. Min wetende, dotjie-dotjie-dotjie. En jy is ’n mooi een om te kla. Dank jou die duiwel vir die mal plan om met fietse teen die wêreld se gevaarlikste pad af te ry.”

				“Sterk aksie-element. Buitendien, ons het mos op die Outeniekwapas geoefen. En gelukkig gaan ons nie die skurk van die verhaal hê wat agter ons aanjaag van La Paz tot in Coroico soos Lina Lind en Ryan Cray nie. Dis in elk geval maar net sewentig kilometer en afdraand.”

				“Nè? En wat van die drie duisend drie honderd meter wat mens in daardie ‘maar net’ sewentig kilometer afdaal?”

				“Piece of cake. Jy sal sien.” 

				“Ja, en dis hoekom die pad bekend staan as The Death Road.”

			

			
				Kevin loer af na haar. “Het jy vir Rachel gesê ons gaan saam skryf? ’n Reeks beplan?”

				“Nog nie, maar ek is seker sy sal ons wil verteenwoordig en ook vir Pegg uit jou hare kry. Ek weet net nie hoe sy daaroor gaan voel dat ons klaar is met ernstige goed nie. Dat ons nou net gaan pret hê met ons stories nie.”

				“Ons gaan fun hê met alles, Cara, nie net ons stories nie. Jy sal sien.” Die warm blik in sy oë laat tyd en ruimte versmelt tot ’n ewige nou. 

				’n Nou waar sy vir die eerste keer heel is – Cara is soos sy bedoel is om Cara te wees. ’n Skoenlapper in die habitat waar sy hoort: by Kevin. As individu, maar ook as simbiotiese segment van ’n intieme blivet.

				



			

	






			

			
				OUTEURSNOTA

				Op die oggend van 4 April 2011 begin my persoonlike rekenaar streke uithaal. Onrusbarende streke. Ek stuur inderhaas my mees onlangse dokumentlêers na ’n datastafie. 

				Met een oog op hierdie proses, skakel ek my skootrekenaar aan sodat ek ten minste met my werk kan aangaan. Terwyl Windows daar aan die laai is, sien ek my groot rekenaar het weer gevries. Dié keer permanent. Gelukkig is die belangrikste dokumentlêers reeds oorgedra na die datastafie, al is dit nie alles nie.

				Toe ek weer na my skootrekenaar draai, flits ’n boodskap op die skerm. Iets van “fatal crash” en “hard drive”. Soos Cara, kon ek net in stomme verdwasing toekyk hoe die laaste sekondes aftik voor die skerm swart word.

				Al twee rekenaars op een oggend, feitlik tegelyk, is na ’n elektroniese hiernamaals toe. Volgens mense wat ek geraadpleeg het, het die groot rekenaar se Windows waarskynlik onstabiel geraak. Niemand kon vir my sê as gevolg waarvan of wat presies gebeur het nie. Oor die skootrekenaar wou niemand ’n opinie waag nie. Nog minder kon enigiemand verklaar hoe dit moontlik is dat albei terselfdertyd kon gaan staan en crash het. En die verlore inligting kon nie herwin word nie. Omdat albei nog onder waarborg was, is beide rekenaars bloot herstel na “factory default”. 

			

			
				Ek het geweet hierdie gebeurtenis, vir enige skrywer ’n verpletterende een, sal êrens in ’n storie uitkom. Die probleem was net, in ’n storie sou dit te toevallig wees dat albei gelyk die gees gegee het. En dis toe my storiekop ingeskop het. Sê nou net so iets gebeur omdat iemand jou skrywersidentiteit wil steel ...

				Siende Blind het uit daardie “sê nou” net voortgespruit.

				Soos gewoonlik het ek soveel as moontlik navorsing gedoen, maar geloofwaardigheid binne konteks bo feite gekies wanneer dié in die storie se pad kom staan het. 

				Hierdie keer het ek nie denkbeeldige plekke geskep nie, maar die ruimtes en ander aspekte is wel gefiksionaliseer om die storie te pas. Misty Blue bestaan byvoorbeeld nie, ook nie die haremhuise nie, en die kafee in Brenton is denkbeeldig alhoewel daar wel ’n winkel is.

				Die Brenton Blue-reservaat bestaan wel, maar ook daar het ek vryhede geneem.

				En dis maar enkele voorbeelde. 

				Sonder hulp is dit nie moontlik om ’n boek geskryf te kry nie. Mense wat met die skryf van Siende Blind vir my en my storie ontsaglik baie beteken het en vir wie ek uit die diepte van my hart bedank vir hulle aandeel is:

			

			
				Elzane Steynberg – vriendin, lid van my boekklub en skerpsinnige leser. Toe ek baie moeg en moedeloos was, het sy die manuskrip binne rekordtyd gelees en my van uitstekende raad bedien sodat ek die heel laaste skof kon aanpak. Tien goue sterretjies vir jou, Elzane!

				Christa Siebrits, wat weer eens uitgehelp het en ontydige vrae oor regsake en -prosedures geduldig beantwoord het. Ek hoop ek het reg aan die inligting laat geskied.

				My keurder vir sinvolle terugvoer wat veroorsaak het dat ek die laaste derde van die boek oorgeskryf het. Sonder haar insette sou die boek veel armer en onafgerond gewees het.

				Charlene Hougaard, wat die manuskrip uit die oogpunt van ’n leser benader het en my gemoedsrus gegee het toe ek dit baie nodig gehad het.

				My redigeerder/taalversorger asook die proeflesers vir hulle insig en kundigheid, entoesiasme en harde werk.

				My geduldige, begrypende uitgewer, wat met die gebakte pere gesit het toe ek nie my keerdatum kon maak nie.

				Die man in my lewe, Ernie Blommaert, wat met oneindige geduld koppies tee aandra en huis en haard oppas wanneer ek weggaan om te skryf. Dankie, Blommie – vir alles.

			

			
				My wonderlike vriende wat my aanvaar vir wie en wat ek is, my ondersteun wanneer ek hulle nodig het en vergewe wanneer ek hulle afskeep.

				Getroue lesers. Sonder al die e-posbriefies, FB-boodskappe, reaksies op my blog en nuusbrief, en terugvoer op verskeie ander maniere, sou my lewe veel armer gewees het. Ek hoop julle geniet Siende Blind, al is dit al weer anders as die voriges.

				Besoek gerus my webwerf by www.chanettepaul.co.za en gesels saam op my blog by http://chanettepaul.wordpress.com. Om my (min of meer) maandelikse e-nuusbrief te ontvang, kontak my per e-pos by chanette@chanettepaul.co.za.

				Chanette Paul word rond en bont groot. Sy woon nege skole by, studeer aan vyf universiteite en het al in sewe provinsies gebly. Haar eerste verhaal waarvoor sy betaling ontvang het, is ’n sprokie wat sy op sestienjarige ouderdom geskryf het en op Siembamba voorgelees is. Die tweede, ’n kortverhaal, is in haar universiteitsjare in die Huisgenoot gepubliseer. 

				Eers twintig jaar later, in 1995, gee sy weer aandag aan haar skryfwerk. Sedertdien het ’n verskeidenheid verhale en humor-artikels in tydskrifte verskyn asook agtien romanses. Vir haar debuutromanse ontvang sy Perskor se prys vir beste romantiese fiksie. 

				Sy skryf ook drie ernstiger romans en in 1999 en 2006 is Wip van die droomvanger en Leila word lig onderskeidelik op die kortlys vir die ATKV-Prosaprys.

				Sy verwerf egter eers bekendheid met haar twee reekse, naamlik die sewe historiese liefdesromans genaamd Die Davelvroue-reeks, en vyf romantiese spanningsromans wat in die volksmond bekend staan as die Gys Niemand-reeks. Boheem, die derde boek in dié reeks, was ’n finalis in die ATKV-Woordveertjie Prys vir Spanningsromans in 2010.

			

			
				Ná die Gys Niemand-reeks volg die Maanschijnbaai-tweeluik wat saam ’n humoristiese familieroman vorm oor vier Calitz-vroue wat moet saamstaan teen die samelewing. Die eerste boek in die tweeluik, Jo & Sue, is deur lesers aangewys as Lapa se 2012 Lekkerlit Boek van die Jaar. Die tweede boek se titel is Nan & Jeannie. 

				Kort op die hakke van die tweeluik volg ’n enkelstaande spanningsroman, Labirint, wat einde 2012 verskyn het. 

				Siende blind is Chanette se agt en dertigste boek. 

				Chanette oor Siende Blind:

				Wanneer ek navorsing vir my boeke doen, loop ek baie interessanthede raak. Een waarop ek afgekom het tydens die skryf van Siende blind, is die blivet. Ek het dadelik besef dis ’n ideale motief om in die storie te gebruik. Hoe verder ek geskryf het, hoe meer het ek egter agtergekom dat hierdie storie soos die blivet is. Nes ek dink ek weet nou waarheen iets gaan lei, of nou het ek ’n prentjie van wat vorentoe gaan gebeur, of nou verstaan ek my storie, gebeur daar iets anders en sit ek met die gevoel dat ek na ’n optiese illusie kyk.

				Die blivet het egter eers waarlik vir my tande gewys toe ek in die laaste weergawe van die manuskrip besluit het om ’n redelik onbelangrike verandering aan te bring. Met verreikende gevolge.Dit het baie fyntrap en hoofbrekens gekos om orde te vind in die chaos wat ek onbepland geskep het. 

			

			
				Ek hoop my lesers geniet hierdie blivetse storie!

				Chanette woon in ’n skewerige huisie op die oewer van die Kleinerivier in die Overbergse dorpie Stanford waar sy met allerlei storiedinge bedrywig is. 


				Besoek gerus haar webwerf vir meer inligting oor haar en haar boeke by www.chanettepaul.co.za en gesels met haar op haar blog: http://chanettepaul.wordpress.com.

				Om haar maandelikse e-nuusbrief te ontvang, kontak haar per e-pos by chanette@chanettepaul.co.za.

				Foto: Annalize Mouton

